
གསང་བའི་མིག་ཆུ། 

དོན་གྱིས་ནང་ཉམས་ཟིན་པ། 

བློ་སྦྱོང་གི་རྩ་བའི་ཁ་ཕྱོགས། 

ཚེ་ཕྱི་མ་ལ་ཡིན་དང་ཡིན། 

གཉིས། ན་གཞོན་གྱི་སློབ་གསོ། 

ནུས་པ་མེད་པའི་མི་གཅིག་ཀྱང་མེད། 

སྟོབས་ཆེན་ལྔ་བརྒྱ་དང་སེམས་ཁམས་ཀྱི་སྦྱོང་བརྡར། 

རྟ་ཐོག་བླ་མས་བསྟན་པ་མི་ཤེས། 

སྒོར་མོར་རོལ་བསུ་བྱེད་པ། 

མ་གཞི། མཁན་ཆེན་ཚུལ་ཁྲིམས་བློ་གྲོས་ནི་ངའི་ཨ་ཕ་ལགས་ཀྱི་གྲོགས་པོ། ༸ཆོས་རྗེ་འཇིགས་མེད་ཕུན་ཚོགས་ཀྱི་ཞལ་སློབ་རེད། ༸ཆོས་རྗེ་མཆོག་ནི། ངའི་ཨ་ཕ་ལགས་དང་ལོ་མཉམ་རེད། དངོས་གནས་བྱས་ན་ཁོང་ཉིད་ང་ཚོའི་མགོན་དུ་ལོ་བརྒྱ་ལས་ལྷག་པར་འཚོ་བཞུགས་གནང་དགོས་པ་ཞིག་ཡིན་ན་ཡང་། སྟབས་མ་ལེགས་པ་ཞིག་ལ། ལོ་འགའི་སྔོན་ཏེ། དགུང་གྲངས་བདུན་ཅུའི་ཐོག་ང་ཚོ་དང་ཞལ་གྱེས་སོང་། དུས་རྒྱུན་ངས་རྟག་ཏུ་རང་གི་ལས་ཀ་བྱེད་སྟངས་ཚང་མ་༸ཆོས་རྗེ་མཆོག་གི་ཕྱག་ལས་གནང་སྟངས་དང་གང་མཐུན་ཞུ་བཞིན་ཡོད་པའི་ངོས་འཛིན་བྱེད་བཞིན་ཡོ་མོད། ང་ཉིད་ཁོང་ལྟ་བུའི་རླབས་ཆེན་ཞིག་མིན་པ་ནི་བཤད་མི་དགོས་པ་ཞིག་རེད།  

ག་དུས་ཡིན་ན་ཡང་། ༸ཆོས་རྗེ་འཇིགས་མེད་ཕུན་ཚོགས་ཀྱི་སྐོར་གླེང་སྐབས། ངའི་སེམས་ལ་ཧ་ཅང་སྐྱིད་སྣང་སླེབས་ཀྱི་ཡོད་ལ། དེ་བཞིན་མཁན་ཆེན་ཚུལ་ཁྲིམས་བློ་གྲོས་ནི་༸ཆོས་རྗེ་མཆོག་གི་བུ་ཆེན་རེད། ལོ་ན་གཞོན་པའི་བསམ་བློའི་སྣེ་ཁྲིད་པ་ཁོང་གིས་ཀྱང་། བློ་རྩེ་གཅིག་ཏུ་གཞོལ་ཏེ་འབད་པ་ཆེན་པོས་ཁོང་རྣམ་པའི་ནུས་ཤུགས་ཚང་མ་སེམས་ཅན་གཞན་ལ་ཕན་འདོགས་པའི་ཆེད་དུ་གཏོང་གནང་འོས། ང་མཁན་ཆེན་ཚུལ་ཁྲིམས་བློ་གྲོས་མཆོག་ལ་ཡིད་སྨོན་ཧ་ཅང་ཆེན་པོ་ཡོད། ཁོང་ནི་རྟག་ཏུ་མི་གཞན་ལ་སྲོག་མི་གཅོད་པར་སྐུལ་མ་གནང་མཁན་ཞིག་དང་། དགེ་འདུན་པ་རྣམ་པ་དགོན་པ་ལས་ཐོན་གནང་སྟེ། སྐྱེ་བོ་གཞན་ལ་ཞབས་ཏོག་ཞུ་དགོས་པའི་སྐུལ་ལྕག་གནང་མཁན་ཞིག་རེད། གལ་ཏེ། དེ་ལས་གཞན་དུ། དགོན་པར་ཡིབས་ནས་བསྡད་དྲགས་ན་གོ་མེད་ཚོར་མེད་ཀྱི་ངང་ནས་སྤྱང་རིག་གི་ཡི་ག་ངང་གིས་འགག་པར་འགྱུར། དེ་ལས་ཀྱང་གལ་ཆེ་ཤོས་གཞན་ཞིག་ནི། ཁོང་ནི་དགེ་འདུན་པ་རྣམས་ལ་ཆོས་དང་འབྲེལ་བའི་ལས་ཀ་ཚང་མ་འདུ་འཛི་མེད་པའི་སྒོ་ནས་གནང་དགོས་པ་ལས། སྐྱེ་བོ་རྣམས་ཀྱིས་འཕྱ་སྨོད་ཀྱི་ཡུལ་དུ་གྱུར་པའི་ཟློས་གར་ཞིག་ཏུ་སྒྱུར་མི་རུང་ཞེས་ཞུ་བ་འཐེན་གནང་མཁན་ཞིག་རེད། འདི་ཚང་མ་ངས་ཁོང་ལ་ཡིད་སྨོན་ཞུ་བའི་རྒྱུ་མཚན་ཡིན། ཁོང་ཉིད་ཀྱིས་ལོ་ན་གཞོན་གཞོན་གྱི་དུས་ནས་ཀྱང་འདི་ལྟར་འགྲོ་བའི་དོན་དུ་འབད་པ་གནང་བཞིན་པར་ཁོ་བོ་སྤོབས་པ་སྐྱེས་ཤིང་། ངས་ཀྱང་རྟག་ཏུ་སེམས་ཅན་ཐམས་ཅད་ཀྱི་ཆེད་དུ་མཁན་ཆེན་ཁོང་སྐུ་ཚེ་རིང་པོ་བརྟན་པའི་གསོལ་བ་དང་སྨོན་ལམ་འདེབས་བཞིན་ཡོད།  

མ་གཞི་དད་མོས་ཅི་ཡིན་ལ་མ་ལྟོས་པར། ང་ཚོར་དགོས་པ་ནི་གཞན་ལ་ལྟ་རྟོག་བྱེད་མཁན་དང་། ཁ་ཞེ་གཉིས་མེད། བཤད་པ་ལག་ལེན་དུ་ཁེལ་ཐུབ་མཁན་བཅས་ཀྱི་ནང་བསམ་བློའི་སློབ་དཔོན་ཞིག་རེད་མོད། དེང་སང་གི་དུས་སུ། འདི་ལྟ་བུའི་དངོས་ཡོད་ཀྱི་དཔེ་མཚོན་ནི་ཧ་ཅང་མཐོང་དཀོན་པར་གྱུར་འདུག ནང་བསམ་བློ་དང་འབྲེལ་བའམ། གཞན་ཚོང་ལས་དང་ཆབ་སྲིད་བཅས་ཀྱི་མངའ་ཁོངས་གང་ཞིག་ཏུ་ཡང་། སྣེ་མོར་སྡོད་པའི་འགོ་ཁྲིད་པ་མང་ཆེ་བས་དངོས་འབྲེལ་དང་ཟོལ་མེད་གྱིས་ཁོང་དག་གི་ནུས་པ་འདོན་སྤེལ་བྱེད་ཀྱི་མེད། ནང་བསམ་བློའི་སྣེ་ཁྲིད་པ་ཡིན་ཟེར་མཁན་ཚོས་ཐོག་མར་སོ་སོའི་ངོས་ནས་འོད་སྣང་གསལ་པོར་འཕྲོ་བའི་དཔལ་འབར་ལྟ་བུའི་ལམ་བུ་ཞིག་ཟིན་དགོས། གཞན་དུ། ལམ་མཁན་རང་ཉིད་ལམ་ནོར་དུ་ཕྱིན་པའམ། མགྱོགས་ལམ་གང་ཡིན་ལ་ཆ་རྒྱུས་མེད་པ་ཞིག་ཡིན་ན་དེ་འདྲ་དེས་ཅི་ལྟར་བྱས་ནས་ང་ཚོར་མདུན་སྐྱོད་བྱ་སའི་ཡང་དག་པའི་ཁ་ཕྱོགས་སྟོན་ཐུབ།  

གོང་མའི་ཡང་སྲིད་ཡིན་ཟེར་མཁན་གྱི་བླ་མ་ཚོར་མཚོན་ན། ཁོང་ཚོའི་མཛེས་སྡུག་ལྡན་པའི་འདས་པ་ཕྱིར་དྲན་གྱི་ནུས་པ་ལྡན་པ་དེར་ཧ་ཅང་གུས་ཞབས་ཡོད་ནའང་། གལ་ཏེ། སུ་ཞིག་རང་ཉིད་རླབས་ཆེན་གྱི་ཡང་སྲིད་ངོ་མ་ཞིག་ཡིན་ན། ནམ་ཡང་ཁོང་ཉིད་ལ་མངའ་བའི་མཚན་གནས་དེ་ཆུད་ཟོས་སུ་གཏོང་མི་རིགས། ཁོང་ཉིད་གོང་མའི་ཁྲི་ལ་མངའ་གསོལ་བའི་དུས་ནས་བཟུང་། རང་ཉིད་ཆེས་ཐོག་མར་ཁྲི་འདོན་མཛད་སའི་འབོལ་གདན་གྱི་སྟེང་དེ་ཀར་འགྲེང་བཞིན་དུ་ཡང་། ནུས་ཤུགས་ཡོད་ཚད་ཀྱིས་གཞན་ཕན་གྱི་བྱ་བ་སྒྲུབ་དགོས། བྱམས་བརྩེའི་ཕུགས་བསམ་མཐའ་དག་འགུལ་སྐྱོད་དུ་བསྒྱུར་ཐུབ་པའི་དབུ་ཁྲིད་ཅིག་གནང་དགོས།  

ང་ཚོས་མི་བཞན་ཚང་མའི་བྱ་བ་ཡག་པོ་ཡིན་དགོས་པའི་བླང་བྱ་འདོན་ཐུབ་མི་སྲིད་ཀྱང། ང་ཚོ་ཕར་ཕྱོགས་སུ་བསྡད་དེ། དགའ་བ་དང་ཡིད་ཚིམས་པའི་མིག་གིས་གཞན་གྱི་མ་འགྲིག་པའི་ཕྱོགས་ལ་ལྟ་མི་རུང་། ངས་ཆེས་བཟོད་སྒོམ་མི་ཐུབ་པ་ཞིག་ནི། བསམ་བློའི་སྣེ་ཁྲིད་མཁན་གྱིས་སེམས་ཅན་གཞན་ལ་གནོད་འཚེ་ཅན་གྱི་ལས་ཀ་བྱེད་པའམ། གནོད་འཚེ་ཅན་གྱི་ལས་ཀ་ལ་མཉམ་ཞུགས་བྱེད་པར་ཐོས་པ། ཡང་ན་བསམ་བློའི་སྣེ་ཁྲིད་མཁན་གྱི་ཞབས་འདྲེན་གྱི་གསར་འགྱུར་རིགས་ཡིན། ངས་རྟག་ཏུ་འདི་འདྲའི་རིགས་ཀྱི་གནས་ཚུལ་གོ་ཐོས་བྱུང་སྐབས་སེམས་ནང་ལ་སྡུག་བསྔལ་ཆེན་པོ་ཚོར་གྱི་འདུག ཡིན་དང་ཡིན། ངས་ཀྱང་། རང་ཉིད་ཆོས་ལུགས་ཀྱི་སྣེ་ཁྲིད་ཅིག་གི་ངོས་ནས་སྐྱོན་དང་བྲལ་བའི་བསམ་པའི་ལོངས་སྤྱོད་འདི་སྲུང་སྐྱོབ་ཀྱི་ཆེད་དུ་འགན་འཁྲིའི་འདུ་ཤེས་ཤུག་ཆེན་པོ་ཡོད་པ་ཚོར་གྱི་ཡོད། དཔེར་ན། ང་ཚོས་རྟག་ཏུ་གྲྭ་ཆས་གྱོན་པའི་དགོས་པ་ནི་འདིས་ང་ཚོས་ཐོབ་ཐང་དང་འགན་འཁྲི་མཚོན་གྱི་ཡོད་པ་དེ་ཡིན། གཞན་དུ། ག་རེ་བྱས་ནས་གྲྭ་ཆས་འདི་འདྲ་ཞིག་གྱོན་གྱི་ཡོད་པ་རེད། ཆ་ལུགས་འདི་སྟབས་བདེ་པོ་ཞིག་མིན་པ་ནི་གཏན་ཁེལ་བ་རེད་ལ། དཔེ་གསར་ཅན་གྱི་གྱོན་པ་ཞིག་ནི་དེ་བས་ཀྱང་མ་རེད། དེས་ན། ངེས་པར་དུ་ང་ཚོས་རང་དཔེ་གཞན་སྟོན་གྱི་སྒོ་ནས་སྐྱེ་བོ་གཞན་གྱི་མིག་དཔེ་ཡང་དག་པ་ཞིག་ཆགས་ཐུབ་པ་བྱ་དགོས།  

མི་མང་པོ་ཞིག་ངའི་སྐད་ཆ་ལ་ཧ་ཅང་མི་དགའ་བར་ང་ལ་བསམ་ཚུལ་མེད། ངས་རྟག་ཏུ་ནུས་ཤུགས་གང་ཡོད་ཀྱིས་འཚོ་བའི་ཁྲོད་ཀྱི་བྱ་བཞག་ཡོད་ཚད་ཡོངས་ཁྱབ་ཀྱི་གནས་ལུགས་ལ་གཞི་བཅོལ་ནས་ལག་ལེན་དུ་བསྟར་གྱི་ཡོད། སྐབས་རེར་རྒྱལ་ཁ་ཐོབ་ཅིང་། སྐབས་རེར་ཕམ་ཉེས་ཁུར་སྲིད། འོན་ཏེ། གལ་ཆེ་ཤོས་ནི་ངས་མི་གཞན་ལམ་ནོར་དུ་འཁྲིད་པར་མི་འདོད། གང་ཡིན་ཟེར་ན། མི་གཞན་ལམ་ནོར་དུ་ཁྲིད་ན་ཚབས་ཆེ་བའི་རྒྱུ་འབྲས་འཁོར་ངེས། འཇིག་རྟེན་འདིའི་མི་མང་པོ་ཞིག་གིས་རང་ཉིད་ཀྱི་ཁེ་ཕན་ཆེད་དུ། ནུས་ཤུགས་ཡོད་རྒུས་སྐྱག་རྫུན་བཤད་ཀྱི་ཡོད་པ་དང། དོན་དག་ཆུང་ཆུང་གིས་གནས་ཚུལ་ཆེན་པོ་བཟོ་བཞིན་འདུག་མོད། གལ་ཏེ་ཡང་དག་པའི་ཆོས་དང། ཡོངས་ཁྱབ་གནས་ལུགས་ཀྱི་རྗེས་འབྲངས་པ་ཞིག་ཡིན་ན། རྒྱ་སྙི་རང་ཉིད་ཀྱིས་སྒྲིག་བཟོ་བྱས་ཏེ། དེའི་ནང་དུ་རང་ཉིད་ལྕེབ་པར་མ་བྱེད་ཅིག  

ངའི་རེ་བ་ལ། མི་རྣམས་ཀྱི་ཚེ་སྲོག་གི་གོམ་སྟབས་ཁྲོད་ཕམ་ཉེས་ཀྱིས་ང་ཚོའི་རང་སྣང་གང་ཤར་དང་། མཐོ་བཤད་དམའ་བཤད། མི་བསམ་དགུ་བསམ་བཅས་ཀྱི་བསམ་སྤྱོད་ལ་དེ་ལྟར་མི་རུང་བའི་སྐུལ་མ་རུ་འགྱུར་འོས། དེ་ལྟར་བྱུང་ན། ང་ཚོས་བདེ་སྐྱིད་སེམས་ལ་འཁོར་ཐུབ་ཅིང་། བརྩི་འཇོག་ཐོབ་པར་ཡིད་སྨོན་འབྱུང་ངེས།  

ང་ཚོའི་སེམས་ལ་འདི་ཉིད་འཁོར་ཞིང་། དུས་མཚུངས། ང་ཚོའི་སེམས་ལ་དེ་ཉིད་ཀྱང་ཐོབ་ན་འདོད། ཡིན་ན་ཡང་། ང་ཚོའི་གང་བྱེད་བཞིན་པ་ཚང་མས། བདེ་སྐྱིད་དང་སྤྲོ་སྣང། དགེ་བའི་གྲོགས་དང་བཟང་པོའི་ལས་འཕྲོ། ད་དུང་རྒྱལ་ཁ་དང་མཇའ་མཐུན། དགེ་བ་དང་བསོད་ནམས་ཚང་མ་མཐར་སྐྲོད་གཏོང་གི་ཡོད། གཞི་རྩའི་ཐོག་ནས་ང་ཚོས་རང་འདོད་ཀྱིས་བསླངས་པའི་སྒེར་སེམས་དང་། རྣམ་པར་མ་དག་པའི་ཀུན་སློང་གིས། བྱ་བ་ཡག་པོ་དང་རླབས་ཆེན་ལྟར་སྣང་བ་ཞིག་བཟོས་ཀྱང་བདེ་སྐྱིད་ནི་སྔར་བཞིན་གོམ་པ་རེ་རེ་ནས་ང་ཚོ་དང་རིང་དུ་ཕྱིན། ལས་འཕྲོ་བཟང་པོ་ཚང་མ་གཅིག་རྗེས་གཉིས་འཐུད་ཀྱིས་ང་ཚོ་དང་ཁ་བྲལ་ཏེ་ཕྱིན། དེའི་ཕྱིར། ང་ཚོའི་བསམ་བློའི་སྣེ་ཁྲིད་པ་དང་། སྒོམ་སྒྲུབ་ཉམས་ལེན་པ། རང་བཞིན་གྱི་མི་དཀྱུས་མ་བཅས་སུ་དང་སུ་འདྲ་ཞིག་ཡིན་ཡང་། རང་ངོས་ནས་རང་སྣང་གང་ཤར་དང་མཐོ་བཤད་དམའ་བཤད། མི་བསམ་དགུ་བསམ་གྱི་བསམ་སྤྱོད་དེ་དག་འཕྲལ་དུ་འགོག་དགོས།  

ཉིན་ཞག་གཅིག་ལ་ཆུ་ཚོད་ཉི་ཤུ་རྩ་བཞི་ཡོད་ན་ཡང་དེ་ནི་ཧ་ཅང་ཐུང་ཐུང་ཞིག་ལས་མེད། དེས་ན། ཡང་ཡང་རྙེད་པར་དཀའ་བའི་དུས་ཚོད་འདི། དགེ་བའི་ལས་གསོག་པ་དང་། སྐད་ཆ་ཡག་པོ་བཤད་པ། སེམས་པ་བཟང་པོ་འཆང་རྒྱུ་བཅས་ཀྱི་ཕྱོགས་སུ་བཀོལ་འོས། གལ་ཏེ། ཁྱེད་ཀྱིས་བསམ་པར། སོ་སོས་ལུས་ངག་ཡིད་གསུམ་གྱིས་དགེ་བ་དང་རྒྱབ་འགལ་གྱི་ལས་ཀ་བྱས་ནའང། དེ་གཞན་གྱིས་ཤེས་ཀྱི་མ་རེད་དྲན་མི་རུང་། མ་མཐའ་ཡང་། ཁྱེད་རང་གི་ལས་ཀྱི་རྣམ་སྨིན་གྱིས་ཁྱེད་ཀྱི་རྗེས་ཆོད་ཀྱི་རེད། ཁྱེད་ལ་གནོད་སྐྱེལ་མཁན་ནམ། ཁྱེད་ཀྱིས་སྔར་གནོད་པ་སྐྱེལ་མྱོང་སའི་གང་ཟག་ཁྱོད་ལ་རྗེས་སུ་འཁོན་ལན་སློག་འདོད་མཁན་ལྟ་བུ་དེ་རིགས་ཞིག་ལོགས་སུ་གཏན་ནས་དགོས་ཀྱི་མེད། གང་རེད་ཟེར་ན། ཁྱེད་རང་རང་ཉིད་དགྲ་བོ་རེད། དེ་བཞིན་ཁྱེད་ནི་རང་ཉིད་ཀྱི་གྲོགས་པོའང་རེད།  

རྒྱུ་མཚན་དེའི་ཕྱིར། ངས་འདི་ནས་ཁྱེད་ཚོར་ཉུང་མཐའ་ཡང་མངོན་སུམ་གསོན་རྗེན་དུ་བཞུགས་པའི་དྲང་ཕྱོགས་ཀྱི་དཔེ་མཚོན་ཞིག་མཚམས་སྦྱོར་བྱ་རྒྱུ་བྱུང་བ་དེར་རང་ཉིད་ཧ་ཅང་དགའ་སྤྲོ་སྐྱེས། མི་ཚེའི་ལམ་མཁན་གྱི་སྐྱེས་བུ་འདིས་རྟག་ཏུ་ཞལ་མི་གྲགས་པར་རང་གི་འབད་བརྩོན་གྱིས་གཞན་ཚང་མར་སྐུལ་ལྕག་གནང་གི་ཡོད། ཁྱད་པར་དུ་ང་རང་ཉིད་ལ་གཞན་ཕན་གྱི་ལས་དོན་རླབས་ཆེན་བྱེད་དགོས་པའི་སྐུལ་ལྕག་ཟབ་མོ་ཐོབ་བྱུང། ངས་ཉིན་གཅིག་ལ་ཁོང་ཉིད་དངོས་སུ་མཇལ་ཏེ། ཆེས་བཅོས་མ་མིན་པའི་ལྷག་བསམ་གྱིས་དགེ་བའི་ལས་ཀྱི་འབྲེལ་བ་ཞིག་འཇོག་ཐུབ་པར་རེ་སྒུག་ཧ་ཅང་ཆེན་པོ་ཞུ་བཞིན་ཡོད། མཁན་ཆེན་ཚུལ་ཁྲིམས་བློ་གྲོས། ཁྱེད་དངོས་གནས་ཧ་ཅང་རླབས་ཆེན་རེད། ཐུགས་རྗེ་ཆེ།  

སྤྱི་ལོ་༢༠༡༢ ཟླ་༠༤ ཚེས་༢༤ ལ་རྫ་ཚེ་རིང་བཀྲ་ཤིས་ཀྱིས་ཐའེ་ཝན་གླིང་ཕྲན་དུ་བསྒྱུར།  

སྒྱུར་བ་པོའི་མཆན།  

གླེང་རྩོམ་འདི། གྲོགས་པོ་འགས་དྲ་ལམ་ནས་བོད་སྒྱུར་ཡོང་བའི་རེ་བ་གནང་བ་ལྟར་བསྒྱུར་ན་ཡང་།  ཕྲན་ལ་རྒྱ་ཡིག་གི་ཤེས་ཚད་ཞན་ཞིང་། ཡིག་སྒྱུར་གྱི་ཉམས་མྱོང་མེད་ཁར། མ་དཔེ་ཡང་དབྱིན་རྩོམ་རྒྱ་འགྱུར་ཞིག་ལས་བསྒྱུར་སྟབས།  རྒྱ་འགྱུར་གྱི་ཚིག་ལ་ཡང་སྐབས་རེར་ནོར་འཁྲུལ་ཅུང་རེ་མེད་དམ་སྙམ་པ་སོགས་ཀྱང་འདུག་པས་མ་རྩོམ་དངོས་ཀྱི་དགོངས་པ་ལས་ཕྱི་རོལ་ཏུ་གྱུར་པའི་ཆ་ཡོད་ན་སྐད་གཉིས་སྨྲ་བ་རྣམས་ཀྱིས་དག་བཅོས་གནང་རོགས།

 

 

 



ཚུལ་ཁྲིམས་བློ་གྲོས་ངེས་པར་བརྗོད་པ།

༄༅།། སངས་རྒྱས་ལ་ཕྱག་འཚལ་ལོ། ། 

དེ་ཡང་རྒྱ་གར་གྱི་མཁན་པོ་ཤཱི་ལེན་དྲ་བོ་དྷི་དང་། བོད་ཀྱི་བནྡེ་དྷརྨ་ཏཱ་ཤཱི་ལ་ཟུང་གིས་སྔ་འགྱུར་གྱི་དུས་སུ་བསྒྱུར་པའི་འཕགས་པ་ཏིང་ངེ་འཛིན་གྱི་རྒྱལ་པོའི་མདོ། སྡེ་དགེའི་བཀའ་འགྱུར་རིན་པོ་ཆེའི་མདོ་མང་གླེགས་བམ་༼ད༽པར་བཞུགས་པའི་ལེའུ་སོ་བདུན་པ་ཚུལ་ཁྲིམས་ཀྱི་ལེའུ་ལས།  

(སྤྱིར་གཤམ་གྱི་ཚིགས་སུ་བཅད་པ་འདི་དག་ནི་ཆོས་ཐམས་ཅད་མཉམ་པ་ཉིད་རྣམ་པར་སྤྲོས་པའི་ཏིང་ངེ་འཛིན་གྱི་རྒྱལ་པོ་ཞེས་བྱ་བའི་ཏིང་ངེ་འཛིན་ཐོབ་འི་བྱང་ཆུབ་སེམས་དཔའ་སྤྱི་དང་བྱེ་བྲག་གི་ངང་ཚུལ་བརྗོད་པ་ཡིན་ལ།  ཡང་ཚིགས་བཅད་རེ་རེ་བཞིན་སྤྱིར་བཏང་གི་རྩོམ་ཡིག་ཅིག་ལྟར་བཀླགས་ན་ཡང་དངོས་སུ་མཁན་ཆེན་མཆོག་གི་ཆེ་བ་བརྗོད་པའི་དངོས་བྲིས་རྩོམ་ཡིག་གམ།  དོན་གྱི་རང་བཞིན་ཇི་ལྟ་བ་བཞིན་བརྗོད་པའི་སྙན་ངག་ཅིག་ལྟར་ཚོར་ཐུབ་པ་མངོན་སུམ་ཡིན་པས་དེ་ཙམ་གྱི་གོ་བ་བླངས་ནས་ཚིམ་པར་བྱས་ནའང་རུང་བས་དབུ་མཁྲེགས་པོ་ཅན་དག་ལ་ཆེད་དུ་ཨུ་ཚུགས་ཞུ་གི་མེད་ལ།  ཡང་དངོས་སུ་ལུང་བསྟན་ལྟར་འགྲེལ་བའི་མཆན་བུ་ཅི་རིགས་བཏབ་པ་ནི། སྤྱིར་མདོ་ཏིང་འཛིན་རྒྱལ་པོ་འདི་ལས་མཁན་ཆེན་ཞི་བ་འཚོ་དང་།  དེ་བཞིན་མཉམ་མེད་དྭགས་པོ་རིན་པོ་ཆེ་དང་ཁོང་གི་ལམ་སྲོལ་ཕྱག་ཆེན་མདོ་ལུགས་ཀྱི་བཀའ་སྲོལ་སོགས་ལུང་དུ་སྟོན་པ་ཡོངས་གྲགས་སུ་འཆད་པས་ལུང་བསྟན་ལྟར་འགྲེལ་བར་ཚིག་དང་སྐབས་ཀྱི་འབྲེལ་ཆེན་པོ་ཡོད་པ་དང།  ཚིག་གི་ངོ་གདོང་ཙམ་ལ་བསམ་པས་ཀྱང་ལུང་བསྟན་དུ་འགྲེལ་བའི་ཚིག་ཅིག་ལ་དོན་དང་འབྱོར་ཤོས་དང་ཚིག་དང་ཚིག་གི་བར་ཐག་ཉེ་ཤོས་སུ་མཐོང་ཞིང། 

ཁྱད་པར་དུ། འཇམ་མགོན་མི་ཕམ་རིན་པོ་ཆེས་དབུ་མ་རྒྱན་གྱི་འགྲེལ་ཆེན་དུ་མདོ་འདིའི་ཚིག  ཟད་དུས་མི་ཟད་པ་ལ་བྱང་ཆུབ་སེམས་དཔའ་གང་།། ཞེས་སོགས་མཁན་ཆེན་ཞི་བ་འཚོ་ལུང་སྟོན་པའི་ཚིག་ཏུ་བཀྲལ་བའི་མཇུག་གི་ཕྱི་འགྲེལ་དུ།  དངོས་ཤུགས་ཟུར་གྱི་རྣམ་པ་དུ་མ་འདྲེན་དུ་རུང་བ་ནི་སངས་རྒྱས་ཀྱི་བཀའི་ཁྱད་ཆོས་སོ།། ཞེས་གསུངས་པ་ཉིད་ཚད་མར་བྱས་ཤིང།  བདག་གི་བླ་མ་དོན་གྱི་སླད་དུ་མཚན་ནས་སྨྲོས་ན། གནས་བརྟན་འདྲེན་པ་ཆེན་པོ་ཨ་རིག་མཁན་ཆེན་པདྨ་ཚེ་དབང་གིས།  མཚན་ཡང་དག་པར་བརྗོད་པའི་རྡོ་རྗེའི་ཚིག སྨྲ་བའི་སེང་གེ་མི་ཚུགས་པ།། ཞེས་པ་ལེགས་སྦྱར་གྱི་ཁུངས་དང་གཏུགས་ནས།  སྨྲ་བའི་སེང་གེ་མི་ཕམ་པ།། ཞེས་བསྒྱུར་ཏེ་འཇམ་མགོན་མི་ཕམ་པ་ལུང་བསྟན་པའི་ཚིག་ཏུ་བཀྲལ་བ་ལྟ་བུ་མཁས་པ་དག་གིས་མདོ་རྒྱུད་ཀྱི་ཚིག་ལུང་བསྟན་ལྟར་བཀྲལ་བའི་སྲོལ་ཇི་སྙད་པའང་རྟོགས་པར་བྱས་ཏེ།  རང་ཉིད་ཀྱི་དད་པའི་གསོས་དང་རྟེན་འབྱུང་གི་ཆེ་བའི་བབས་ཀྱིས་འཆད་ཚུལ་ཙམ་ཞིག་བྱས་པ་ཡིན་པས་ཆོས་ལ་དབང་ཟ་བའི་ཉེས་པ་མི་འབྱུང་བ་དང།  མཁན་ཆེན་མཆོག་གི་ངོས་ནས་ཀྱང་ཞལ་བཞེས་དང་ལེན་གནང་མིན་ལ་མི་ལྟོས་པར་གང་ཟག་སྒེར་གྱི་དགག་ཏུ་མི་བཏུབ་པའི་ཀུན་རྟོག་གི་འཆར་སྒོ་སྣ་ཚོགས་པའ་ཆུ་རིས་ཙམ་དུ་གཟིགས་ནས་བཀའ་མི་བཀྱོན་པར་ཞུ་བ་ཡིན་ནོ།)ཟ༵ད་པ༵འི་མཐར་ཐུག་གྱུར་པའི་དུ༵ས་(ཟད་པའི་དུས་ནི་སྙིགས་མའི་དུས་ཞེས་སུ་འཇམ་མགོན་མི་ཕམ་པས་བཀྲལ) ཀྱི་ཚེ།། ཆོས་ཀྱི་ཚུལ་མཆོག་རྒྱ་ཆེར་འཛིན་པར་འགྱུར།། ཆོས་ཀྱི་མཛོད་འཆང་བློ་གྲོས་ཆེན་པོ་འཆང།། ཐམས་ཅད་མཁྱེན་པའི་མཛོད་ཀྱང་འཆང་བ་ཡིན།། དེ་དང་(ཞེས་པ་ནི་མཁན་ཆེན་ཚུལ་ཁྲིམས་བློ་གྲོས་ཞེས་དངོས་སུ་བསྟན་པ་དང།)དེ་དག་(ནི་དེ་དང་མིང་དང་ཚུལ་དང་མཛད་པ་མཚུངས་པའི་བྱང་ཆུབ་སེམས་དཔའ་གཞན་དག་སྟེ།  མདོ་ལས་དགེ་སློང་རབ་འབྱོར་ཞེས་བྱ་བ་ཤ་སྟག་ཅེས་གསུངས་པ་ལྟ་བུའོ།) སེམས་ཅན་བྱེ་སྟོང་དང།། ཁྲག་ཁྲིག་ཆོས་ཀྱི་དབྱངས་ཀྱིས་མགུ་བར་བྱེད།། དེ་དག་(ཅེས་པ་སྐབས་འགར་ནི་གང་ཟག་བྱེ་བྲག་པར་ངེས་པར་བཟུང་བའི་ཚིག་ཏུ་འགྱུར་ཏེ།  དེ་ལྟར་ན་ཚུལ་ཁྲིམས་བློ་གྲོས་ཉིད་ཀྱི་ཡོན་ཏན་དང་རྣམ་ཐར་མཆོད་པའི་ཚིག་ཏུ་སྦྱར་རོ།། འདི་ནི།  ཚིག་གང་སྨྲ་པོས་ཇི་ལྟ་བུར།། བརྗོད་བྱེད་ཉིད་དུ་ངེས་བྱེད་པ།། དེ་དེ་བཞིན་དུ་རྗོད་བྱེད་ཡིན།།  བཙུན་མོ་རྣམས་གྲོང་དྲུག་ལ་སོགས།། ཞེས་རིགས་པའི་དབང་ཕྱུག་གི་བཞེད་པའོ།) ཚུ༵ལ་ཁྲི༵མས་ནོར་ལྡན་བློ༵་གྲོ༵ས་ཅན།། སྐྱེས་བུ་དེ་དག་བསླབས་པའི་ནོར་གྱིས་ཕྱུག།། དེ་དང་དེ་དག་ཚུལ་ཁྲིམས་བརྟུལ་ཞུགས་གནས།། མངོན་དགའ་ཆོས་ཀྱི་སྡོང་པོའི་མྱུ་གུ་ཡིན།། དེ་དག་ཆོས་གོས་ངུར་སྨྲིག་རིན་ཆེན་འཆང་།། ཁྱིམ་ནས་འབྱུང་ལ་རྟག་ཏུ་དགའ་བར་བྱེད།། དེ་དག་སེམས་ཅན་ཕན་ཕྱིར་མཉམ་པ་མེད།། ཐམས་ཅད་མཁྱེན་པ་ཉིད་ལ་རབ་ཏུ་ཞུགས།། དེ་དག་དུལ་བ་སེམས་ཅན་མ་དུལ་འདུལ།། རྟག་པར་དུལ་བའི་གནས་དང་རྗེས་སུ་ལྡན།། དེ་དག་དུལ་ཞིང་རབ་དུལ་རྗེས་སུ་སོང་།། ཞི་བའི་དབང་པོ་རབ་ཏུ་ཞི་བ་ཡིན།།(འདི་དག་གིས་ཁོང་གི་ཁྱུ་མཆོག་ལྟར་གཞན་ཟིལ་གྱིས་ནོན་པའི་ཆེ་བ་བསྟན་པ་སྟེ།  མཆོག་ཏུ་བཙུན་པའི་ཡོན་ཏན་ནོ) དེ་དག་སེམས་ཅན་ཉལ༵་བ༵་གཉིད༵་ལོག༵་པ༵།།(ཧ་ཅང་རྗེས་ལུས་ཅན)རྟག་ཏུ་ཆོས་ཀྱི་སྐད་ཀྱིས་སད་པར་བྱེད།། སེམས་ཅན་དག་ནི་སད་པར་བྱས་ནས་སུ།། རིན་ཆེན་ཆོས་བཟང་(ནི་རྣམ་པ་གཉིས་ཏེ། ཡ་རབས་ཀྱི་ཚུལ་དང་དམ་པའི་ལམ་མོ།)མཆོག་ལ་འགོད་པར་བྱེད།། དེ་དང་དེ་དག་སྦྱིན་པའི་བདག་པོ་ཡིན།། ཁོར་མོར་རྟག་ཏུ་གཏོང་ལ་བརྐྱང་བ་སྟེ།། མཁས་པ་དེ་དག་འཇུངས་དང་འགྲོགས་མི་བྱེད།། གཏོང་བ་ཆེན་པོ་དག་ལ་རྟག་ཏུ་དགའ།། དེ་དག་སེམས་ཅན་དབུལ་བའི་སྡུག་བསྔལ་རྣམས།། མཐོང་ནས་ལོངས་སྤྱོད་ཀྱིས་ཀྱང་ཚིམ་པར་བྱེད།། དེ་དག་སེམས་ཅན་བདེ་ཞིང་ཕན་པའི་ཕྱིར།། ཐམས་ཅད་མཁྱེན་པ་ཉིད་ལ་རྟག་པར་ཞུགས།། དེ་དག་ཡེ་ཤེས་རྟག་ཏུ་བསླབས་པ་སྟེ།། ཆོས་ཀྱི་རྔ་ཡང་རྒྱ་ཆེར་ཤིན་ཏུ་རྡུང།། སྐྱེ་བོ་ཀུན་གྱི་ཐེ་ཚོམ་འཁྲི་ཤིང་གཅོད།། རྟག་པར་ཡེ་ཤེས་ལ་ཡང་རབ་ཏུ་ཞུགས།། དེ་དག་ལེགས་ཐོས་ཆོས་འཛིན་རྡུལ་བྲལ་བ།། འཁོར་གྱི་ནང་དུ་སྟན་ལ་འདུག་ནས་སུ།། མཁས་པ་བློ༵་གྲོ༵ས་འཆང་བ་དེ་དག་ནི།། མདོ་སྡེ་བྱེ་བ་བརྒྱ་དག་རབ་ཏུ་སྟོན།། དེ་དང་དེ་དག་མང་དུ་ཐོས་པ་ཡིན།། ཐོས་པ་འཛིན་པ་སངས་རྒྱས་ཆོས་རྣམས་འཛིན།། ཆོས་ཀྱི་མཛོད་རྣམས་ཤིན་ཏུ་འཛིན་བྱེད་དེ།། ཐུབ་པའི་ཆོས་ཀྱི་གཏེར་ལ་དབང་བ་ཡིན།། དེ་དང་དེ་དག་ཤེས་རབ་ཡངས་པ་ཡིན།། དགའ་བ་དག་ཀྱང་རྒྱ་ཆེར་རབ་ཏུ་སྐྱེད།། ཞིབ་ཅིང་འབྱུང་བ་འགྱུར་བ་བལྟ་དཀའ་བ།། ཞི་བའི་ཆོས་མཆོག་(རྡོ་རྗེ་ཐེག་པ)རྣམས་ཀྱང་རབ་ཏུ་སྟོན།། དེ་དག་ཆོས་དང་ཆོས་མིན་ཤེས་པ་སྟེ།། དེས་ཤིང་བློ༵་གྲོས་ལྡན་པ་ཆོས་ལ་གནས།། ཆོས་ཀྱི་རྒྱལ་སྲིད་རབ་ཏུ་སྟོན་བྱེད་ཅིང།། མཚུ༵ངས་མེ༵ད་ཆོས་ཀྱི་མཆོག་ལ་རྟག་ཏུ་སྤྱོད།། (འདི་ནི་བློ་གྲོས་མཚུངས་མེད་ཀྱི་གསུང་གི་བདུད་རྩིས་འཚོ་བ་བསྟན་ནོ) དེ་དག་ཆོས་ཀྱི་མཆོག་ལ་ལྷུར་བྱེད་དེ།། བླ་མ་ལ་ཡང་རི་མོ་བྱེད་པར་གནས།། (འདི་ནི་བླ་མའི་ཞབས་ཏོག་ལྷུར་བྱེད་པ་དང་ཉེ་གནས་སུ་ཡང་བྱེད་པའོ) (བླ་རུང་)ཆོ༵ས་ཀྱི༵་གྲོ༵ང་ཁྱེ༵ར་(ནི་བླ་རུང་གི་མཚན་དངོས་སོ)མཆོག་ལ་གནས་པ་སྟེ།། བློ༵་གྲོ༵ས་ལྡན་པ་ཆོས་ཀྱི་རྒྱལ་མཚན་སྒྲེང་།།(འདི་ཉིད་ཀྱི་བསྟན་སྲོག་ཏུ་འགྱུར་བའོ)དེ་དག་དྲེགས་ཤིང་རྒྱགས་པའི་སེམས་ཅན་རྣམས།། རྟག་ཏུ་བག་མེད་པ་ལ་གནས་པ་མཐོང།། རབ་ཏུ་མ་རུངས་ལོག་པའི་ལམ་སོང་ཞིང།། འཁོར་བའི་ལམ་ལ་གནས་པ་མཐོང་ནས་ནི།། དེ་ལ་བྱམས་དང་སྙིང་རྗེ་རྒྱ་ཆེར་བསྐྱེད།། དགའ་དང་བཏང་སྙོམས་དག་ལའང་རབ་གནས་ཏེ།། དེ་དག་ལ་ནི་(འཕགས་པའི་ལམ་ཡན་ལག་བརྒྱད་ཡིན་པ་འདིའི་ཐད་ཀྱི་མདོ་ཉིད་ཀྱི་འགྲེལ་པ་གྲགས་པའི་ཕྲེང་བར་གསལ།)ཡན་ལག་བརྒྱད་ལྡན་པ།། ལམ་མཆོག་ཞི་བ་བལྟ་དཀའ་རབ་ཏུ་སྟོན།། དེ་དང་དེ་དག་ལེགས་བྱས་ཆོས་ཀྱི་གྲུ།། བཤམས་ནས་འཁོར་བའི་རྒྱུན་དུ་སོང་བ་དག།།རྒྱ་མཚོ་ཆེན་པོར་ལྷུང་ཞིང་ཁྱེར་བ་ཡི།། སེམས་ཅན་མང་པོ་དག་ནི་སྒྲོལ་བར་བྱེད།། བྱང་ཆུབ་ཡན་ལག་སྟོབས་དང་དབང་པོ་ཡིས།། གོ་བགོས་དམ་པའི་ཆོས་ཀྱི་གྲུར་ཞུགས་ནས།།ཕ་རོལ་འགྲམ་བདེ་རྟག་ཏུ་འཇིགས་མེད་པར།། ཁོར་མོར་སེམས་ཅན་རྣམས་ཀྱང་འགོད་པར་བྱེད།། དེ་དག་སྨན་པའི་གཙོ་བོ་དཀའ་ཐུབ་ལ།། ཤིན་ཏུ་སྤྱད་པ་རིག་བྱེད་སྨན་པའི་མཆོག།། རི༵ག་པ༵་ཡེ༵་ཤེ༵ས་(རིག་པ་ཡེ་ཤེས་ནི་རྫོགས་པ་ཆེན་པོ་རྩོལ་མེད་ཀྱི་བསྟན་པ་སྟེ།  འདི་ནི་ཐུན་མོང་གི་མདོ་ལས་འབྱུང་བར་དཀའ་བའི་མིང་ཚིག་གོ) རྣམ་གྲོལ་ཕ་རོལ་ཕྱིན།། དམ་པའི་ཆོ༵ས་ཀྱི་རྩི༵་(རྩི་ནི་བསྟན་པ་ཡོངས་རྫོགས་ཀྱི་ཉིང་ཁུའོ) ཡང་སྦྱིན་པར་བྱེད།། ནད་ནི་རྣམ་པ་མང་པོས་བཏབ་པ་ཡི།། སེམས་ཅན་ན་བ་དག་ཀྱང་མཐོང་ནས་ནི།། དེ་དག་ལ་ནི་ཆོས་ཀྱི་བཀྲུ་སྨན་གཏོང་།། ཆོས་རྣམས་ཀྱིས་ནི་དེ་དག་གསོ་བར་བྱེད།། དེ་དག་སྨྲ་བ་ཕ་རོལ་རྒོལ་བ་འཇོམས།། འཇིག༵་རྟེན༵་དབ༵ང་པོ༵་ཚིག་གི་དབང་ཕྱུག་ལྡན།།(ཕྱག་ན་པདྨ་ཅན་ནོ) ཤེས་བྱ་ཀུན་ལ་འོད་བྱེད་བློ༵་གྲོས༵་འཆ༵ང་།།(བློ་གྲོས་མཚུངས་མེད་པའོ)ཡེ་ཤེས་དམ་པའི་ས་ལ་རབ་ཏུ་གནས།། དཔའ་བོ་ཡེ་ཤེས་སྟོབས་ལྡན་སྟོབས་འཇོམས་པ།། ཡེ༵་ཤེས༵་ལྡན༵་པ༵་དག༵་གིས༵་ཡང༵་དག༵་བསྔག༵ས།།(བསྔགས་པའི་ཚུལ་ཞལ་གྱི་ལུང་མངོན་སུམ་དུ་གྱུར་པ་དག་ནི་མ་སྨོས་སོ) སེམས་ཅན་བྱེ་བ་ཁྲག་ཁྲིག་མང་པོ་དག།། ཆོས་ལ་གནས་ནས་ཤེས་པས་མགུ་བར་བྱེད།། དེ་དང་དེ་དག་བདག་པོ་དེད་དཔོན་ཏེ།། གསལ་བ་སེམས་ཅན་རྣམས་ཀྱི་སྐྱབས་འདོད་པ།། སེམས་ཅན་རིན་ཆེན་ལམ་ལ་རྨོངས་གྱུར་ཅིང་།། རྟག་ཏུ་བདུད་ཀྱི་སྙིང་ཞུགས་(འདི་ནི་ཡང་དག་པའི་གནས་ལ་དམོད་པ་ལྷུར་ལེན་པ་དང་།  དམན་པའི་ལས་ལ་གཡེངས་པ་ལྷུར་ལེན་པ་རྣམ་པ་གཉིས་སོ)མཐོང་ནས་ནི།། དེ་དག་ལ་ཡང་ལམ་མཆོག་ཞི་ཞིང་བདེ།། རྟག་ཏུ་མྱ་ངན་འདས་པ་རབ་ཏུ་སྟོན།། མཁས་པ་དག་ནི་ཡེ༵་ཤེས༵་ལམ༵་དེ་ཡིས།། སེམ༵ས་ཅན༵་མང་པོ་བྱེ༵་བརྒྱ༵་(ནི་དུང་ཕྱུར་བཅུ་ལྷག་ལ་དུང་ཕྱུར་བཅུ་ཞེས་སྨོས་པ་སྟེ།  རྒྱ་རིགས་ཀྱི་གྲངས་ཡོངས་གྲགས་ཉིད་དོ།)འདྲེན༵་པར་བྱེད།། དེ་དང་དེ་དག་གནས་དང་རྟེན་དུ་འགྱུར།། སྐྱབས་དང་མིག་དང་སྒྲོན་མ་(《ཡེ་ཤེས་སྒྲོན་མེའི་འོད་སྣང》གི་བཀའ་རྩོམ་རྒྱ་ཡིག་ཏུ་བཞུགས་པ་དག་གི་ཡོངས་གྲགས་ཀྱི་མཚན་ཏེ།  དེའི་ཆེ་བ་དང་འགྲོ་དོན་བསྟན་པ་ཡིན་ཞིང། རྒྱ་ཡིག་ཏུ། ཡེ་ཤེས་དང་། ཤེས་རབ། བློ་གྲོས་བཅས་སྐད་དོད་ཐུན་མོང་བ་ཡིན་པས་ཤེས་རབ་ཏུ་ཡང་འགྱུར་རོ་)བྱེད་པ་ཡིན།། འཇིག༵ས་པ༵་རྣམ༵ས་ལ༵་མི༵་འཇིག༵ས་རབ་ཏུ་སྦྱིན༵།། སྐྲག་པ་རྣམས་ཀྱང་རྟག་ཏུ་དབུགས་འབྱིན་བྱེད།། (འདིས་སེམས་ཅན་མང་པོ་ལ་མི་འཇིགས་པ་སྐྱབས་ཀྱི་སྦྱིན་པ་མཛད་པ་བརྗོད་དེ།  སྲོག་བླུ་དང་དམར་ཟས་སྤངས་པ་སོགས་སོ།)དེ་དག་སེམས་ཅན་ཤིན་ཏུ་སྡུག་བསྔལ་དང།། དམུས་ལོང་གྱུར་པ་(བླངས་དོར་དང་མདུན་ལམ་ལ་རྨོངས་པའི་བོད་པ་དག་གོ)འདི་དག་རིག་ནས་ནི།། ཡང་དག་ཚུལ་བསླབ་རིན་ཆེན་ཆོས་རྣམས་ཀྱིས།། ཆོས་ཀྱི་སྣང་བ་དག་ཀྱང་བྱེད་པར་འགྱུར།། འཇིག་རྟེན་ན་ནི་བཟོ་མཆོག་ཅི་ཡོད་པ།། བཟོ་བོ་བྱེད་པས་སེམས་ཅན་ཕན་འགྱུར་ཞིང།། གང་གིས་སེམས་ཅན་རྟག་ཏུ་བདེར་འགྱུར་པ།། བཟོ༵་ཡི༵་རྣམ༵་པ༵་དེ་དག་ཤིན༵་ཏུ་བསླབ༵ས།།(ཚན་རིག་དང་སྨན་རྩིས་ལ་སོགས་པ་སྦྱངས་པ་ལས་ཐོབ་པའི་ཁྱད་པར་རོ་) སུ་དག་བྱང་ཆུབ་ཏུ་ནི་མངོན་ཞུགས་ཏེ།། བློ༵་གྲོས༵་ལྡན་པ་འཇིག༵་རྟེན༵་མིག༵་(ནི་ལོ་ཙཱ་བའི་མིང་སྟེ།  སྐད་གཉིས་སྨྲ་བའི་ཡོན་ཏན་ནོ)སྦྱིན་པ།། བསླབས་པ་རྣམས་ལ་མཆོག་གི་ཕ་རོལ་ཕྱིན།། མཁས་རབ་འཇིག་རྟེན་ན་ཡང་ངོ་མཚར་ཐོབ།། སངས་རྒྱས་དག་གི་ཆོས་མཆོག་ཐོས་པ་ཡིས།། མཚུངས་པ་མེད་པ་ངོམས་པར་ཡོང་མི་འགྱུར།། ཚུལ་ཁྲིམས་བཟོད་དང་ཏིང་འཛིན་ཕ་རོལ་ཕྱིན།། ཟབ་མོ་ཡི་ནི་ཆོས་རྣམས་ཤིན་ཏུ་ཐོས།། དེ་དག་ཞི་བ་རིན་ཆེན་ཆོས་རྣམས་ནི།། གཞན་ལ་སྟོན་པས་ངོམས་པར་མི་འགྱུར་ཏེ།། ཐར་བའི་ཐབས་ཀྱི་ཆར་ཡང་རབ་འབེབས་ཤིང་།། ཆོས་ཀྱིས་སྐྱེས་བུ་དག་ནི་ཚིམ་པར་བྱེད།། དེ་ཡི་དྲུང་དུ་སེམས་ཅན་མང་པོ་ནི།། ཆོས་འདོད་མཁས་པ་ཇི་སྙེད་ལྷགས་ནས་སུ།།ཆོས་མཆོག་བཟང་པོ་དམ་པ་རིན་པོ་ཆེ།། དྲང་ཞིང་གསལ་བའི་ལམ་རྣམས་མཉན་སྙམ་པ།། དེ་དག་བློ༵་གྲོས༵་འཆང་བས་ཐེ་ཚོམ་བཅད།། ཆོས་ཀྱིས་དེ་དག་ཤིན་ཏུ་མགུ་བར་བྱེད།། ཚུལ་ཁྲིམས་བཟོད་དང་ཏིང་འཛིན་ཕ་རོལ་ཕྱིན།། སེམས་ཅན་རྣམས་ཀྱི་བསམ་པ་རབ་ཏུ་ཤེས།། ཡེ་ཤེས་ལྡན་ཞིང་ཡེ་ཤེས་མཆོག་རབ་ཀྱི།། ཕ་རོལ་ཕྱིན་པ་སེམས་ཅན་བསམ་ལ་མཁས།། སེམས་ཅན་ཕ་རོལ་སེམས་དང་སྤྱོད་པ་དང་།། ཡེ༵་ཤེས༵་གཏམ༵་ནི་བརྗོད་ལ་གང་དག་གིས།། སེམ༵ས་ཅ༵ན་ཁྲ༵ག་ཁྲི༵ག་ཆོས་མཆོག་མིག་ཐོབ་འགྱུར།།(ཡེ་ཤེས་གཏམ་ནི《ཡེ་ཤེས་སྒྲོན་མེའི་འོད་སྣང་》སྟེ། བཀའི་ཚོམས་དེ་ཉིད་མ་ཧཱ་ཙི་ནའི་ཡུལ་གྱི་སྐྱེ་བོ་ཁྲག་ཁྲིག་གི་མིག་ཏུ་འགྱུར་བ་སླར་ཡང་བརྗོད་པའོ) དེ་དག་ཡེ་ཤེས་བྱེ་བྲག་ཕ་རོལ་ཕྱིན།། ལམ་རྣམས་དག་ཀྱང་ཉེ་བར་སྟོན་པར་བྱེད།། མཁས་པ་དེ་དག་གིས་ནི་སེམས་རྣམས་ཀྱང་།། བདུད་རྣམས་བྱེ་བ་སྟོང་གིས་ཡོང་མི་ཤེས།། ཇི་ལྟར་ནམ་མཁའ་ལ་ནི་བྱ་སོང་བ།། དེ་ཡི་རྗེས་ནི་གང་དུའང་ཤེས་མི་ནུས།། ཡེ་ཤེས་སྟོབས་ལྡན་དུལ་ཞིང་རབ་ཏུ་ཞི།། ཞི་བ་འཕགས་པའི་ཡེ་ཤེས་དག་ལ་གནས།། ཞེས་དང་། ཡང་དེ་དང་རྗེས་འབྲེལ་གྱི་ལེའུ་སོ་བརྒྱད་པ་སྙན་པའི་འོད་ཀྱི་ལེའུ་ལས། དེས་ཤིང་བརྟུལ་ཞུགས་བཟང་ལ་ཉོན་མོངས་ཆུང།། བཟོད་པའི་སྟོབས་ལ་དཔའ་ཞིང་བྱད་གཟུགས་བཟང།། ལྷ་ཡི་གནས་ན་ལྷ་ཡི་སྲས་པོ་བཞིན།། ཚུལ༵་ཁྲིམ༵ས་ཡོན་ཏན་འཆང་ཞིང་བློ༵་གྲོ༵ས་ལྡན།། (འདིས་ནི་མཚན་དངོས་སུ་སྨོས་པའི་སྒོ་ནས་ཆེ་བ་བསྡུས་ཏེ་བསྟན་ནོ་) ཞེས་སོགས་མང་དུ་འབྱུང་སྟེ་ཆེ་ལོང་བསྡུས་ཏེ་བཀྲལ་པ་ཡིན་ནོ།།  

ཞེས་པའང་ཕབ་སྒྲིག་པས།།  

 



ཕབ་སྒྲིག་དང་འབྲེལ་བའི་གཏམ།

[bookmark: _Toc335488850] 

(ཕབ་སྒྲིག་ཅེས་པའི་ཐ་སྙད་འདི་ལ་འོས་ཤིང་འཚམས་པའི་ཚིག་ཅིག་རྙེད་རྒྱུར་བསམ་བློ་གང་མང་བཏང་མཐར།  ༸རིན་པོ་ཆེའི་བཀའ་སློབ་ཡི་གེར་ཕབ་པ་ཁག་ཅིག་གི་མཇུག་ཏུ་ཕབ་སྒྱུར་ཞེས་བྲིས་པ་མཇལ་ཞིང།  རྒྱ་ཡིག་ཏུ་ལེགས་སྒྲིག་ཅེས་པའི་ཐ་སྙད་བེད་སྤྱད་པ་སོགས་ཅི་རིགས་ཤིག་སྣང་མོད། ཕབ་སྒྱུར་ནི་སྐད་ཡིག་གཉིས་པ་ཞིག་བརྒྱུད་ནས་བསྒྱུར་རམ་སྙམ་དུ་འཁྲུལ་ཉེན་ཆེ་བ་དང།  ལེགས་སྒྲིག་ནི་རྩོམ་སྒྲིག་ཙམ་ལས་དངོས་སུ་སྒྲ་ལས་ཡི་གེར་ཕབ་པ་བསྡུ་ངེས་སུ་མ་མཐོང་ཞིང་།  ཕབ་རྐྱང་པའང་བྱ་ཚིག་གི་སྐབས་སུ་འགྲིག་ན་ཡང་མིང་ཚིག་ལ་སྤྱོད་མི་བདེ་བ་སོགས་ཀྱིས། སྒྲ་ལས་ཡི་གེར་ཕབ་སྟེ་འཁྲུག་པ་གོ་བསྡེབས་ཤིང་ལེགས་པར་བསྒྲིགས་པའི་ཆ་ནས་ཕབ་སྒྲིག་ཅེས་པའི་ཐ་སྙད་འདི་ཆེད་སྤྱོད་ཐ་སྙད་དུ་སྐབས་འདིར་ཆེདདུ་བཟོས་པའི་མིང་ཚིག་གསར་པ་ཞིག་ཡིན་པས་དཔྱོད་ཅིག)

༄༅། །སངས་རྒྱས་ལ་ཕྱག་འཚལ་ལོ། 

 

གླེང་གཞི། 

དེ་ཡང་གུས་པ་རི་བོ་ཧི་མ་ལ་ཡའི་ལྷོ་ཕྱོགས་ཀྱི་ངོགས། འཕགས་པ་འཇིག་རྟེན་དབང་ཕྱུག་གི་ཞི་བའི་སྤྲིན་རྣམ་པར་བཀོད་པའི་ཆོས་ཀྱི་སྐྱེད་མོའི་ཚལ་གྱི་ཉེ་འགྲམ་གྱི་བཤད་གྲྭ་ཆེན་པོ་རྫོང་སར་དུ་ཡོད་སྐབས་མཁན་ཆེན་མཁས་པའི་དབང་པོ་བླ་མ་ཚུལ་ཁྲིམས་བློ་གྲོས་མཆོག་གི་བཀའ་སློབ་《དུས་ཐོག་ཆར་པ》འདི་ཉིད་ཀྱི་མ་ཕྱིའི་ཟེར་སྡེར་དང་མཇལ། དེ་རྗེས་ངེས་པར་བཀའ་སློབ་འདི་ཧ་ཅང་རྩ་ཆེན་པོ་དང་ཚང་མས་མ་གོ་ཐབས་མེད་ཅིག་རེད་འདུག་སྙམ་པའི་བསམ་བློ་འཁོར་ཞིང་། ཡི་གེར་འགོད་རྒྱུའི་སེམས་ཐག་ཀྱང་དེ་དུས་བཅད་པ་ཡིན་ནོ།། 

གཞི་རྩའི་རྩ་འཛིན། 

ངས་བཀའ་སློབ་འདི་ཡིག་ཐོག་ལ་འགོད་མགོ་རྩོམ་སྐབས་གལ་གནད་ཆེ་བའི་རྩ་འཛིན་ཁ་ཤས་ཀྱི་ཐོག་ལ་དང་པོ་ནས་བསམ་བློ་བཏང་ཡོད་དེ། 

དང་པོ། ངེས་པར་དུ་མཁན་ཆེན་མཆོག་གི་གསུང་གི་གཤིས་དང་བརྡ་སྤྲོད་ཁྱད་ཆོས་མ་ཉམས་སོར་འཇོག་བྱེད་དགོས་པ། 

གཉིས་པ། ངེས་པར་ཚིག་རེ་རེ་ནས་བརྡ་སྤྲོད་རིག་པའི་གཞུང་དང་ཡང་མི་འགལ་བ་ཞིག་དགོས་པ། 

གསུམ་པ། བོད་སྐད་སྨྲ་བ་ཡོངས་ཀྱིས་གང་ལེགས་གོ་ཐུབ་པ་ཞིག་དགོས་པ། 

བཞི་པ། སྙན་གྲགས་ཅན་གྱི་མཁས་དབང་ཞིག་གི་བཀའ་སློབ་ཡིན་པའི་ཆ་ནས་ཚིག་དོན་གྱི་ཆ་ཕྲ་མོ་ཙམ་ལ་ཡང་ཚད་མཐོའི་འགན་འཁྲི་ཡོད་པ་དྲན་དགོས་པ། 

ལྔ་པ། བརྗོད་གཞི་གཅིག་ལ་བསྐྱར་ཟློས་ཀྱིས་གསུངས་པ་དང་། བརྗོད་གཞི་གཅིག་ལ་གསུང་སྟངས་མི་འདྲ་བའི་ཚིག་གིས་ཡང་ཡང་གསུང་གནང་བ་སོགས་དགོས་ངེས་གྱི་འཕྲི་སྣོན་དང་མཚམས་སྦྱོར་གང་དགོས་ལ་ངེས་པར་དུ་བླཁོག་བསྐྱེད་ནས་ལས་སྣོན་བྱེད་དགོས་པ། 

དྲུག་པ། ལེགས་སྒྲིག་བྱེད་པའི་གོ་རིམ་ཁྲོད་ནས་ཁོང་གི་དགོངས་དོན་ལ་སྒེར་གྱི་བསམ་བློའི་ལྷད་མ་ཞུགས་པ་ཞིག་ངེས་པར་དུ་དགོས་པ་བཅས་ཏེ། གནད་དོན་དྲུག་གི་ཐོག་ལ་བསམ་བློ་ཞིབ་ཚགས་དང་ཆོད་སེམས་བརྟན་པོ་དགོས་པའི་ངོས་འཛིན་བྱས་པ་ཡིན།  

དུས་མཚུངས་ངས་བོད་ཡིག་གི་ཐོག་ཏུ་ཕབ་སྐྲུན་བྱས་ཡོད་པའི་འབྲེལ་ཡོད་བཀའ་སློབ་དག་ལ་ལྟ་རྟོག་བྱས་ཤིང། དེ་དག་ནི་སྐབས་འདིའི་གལ་གནད་ཆེ་ཤོས་ཀྱི་ཟུར་ལྟའི་ཡིག་ཆར་བདམས་པ་ཡིན། འོན་ཀྱང་བཀའ་སློབ་ཕབ་སྒྱུར་སྐོར་ཁ་གསལ་འཆད་པའི་རྩོམ་རིག་གི་རྣམ་བཤད་ལྟ་བུའི་ཟུར་ལྟའི་གཞུང་ལུགས་དངོས་ཤིག་ང་ལ་ཐོབ་མེད།  

འོན་ཀྱང་རང་ཉིད་གསེར་རྟའི་འབྲོག་སྐད་ལ་ཆ་རྒྱུས་གང་ལེགས་ཡོད་པ་དང། ཆོལ་གསུམ་གངས་ཅན་སྤྱིའི་རང་བཞིན་དང་ལེགས་པར་སྦྱར་བའི་སྐད་ཀྱི་གནས་སྤྱི་ལའང་གོམས་འདྲིས་ཅུང་ཙད་ཡོད་པ་འདི་གཉིས་ཕྲན་བཀའ་སློབ་འདིའི་ཕབ་ག་པར་ཅུང་ཟད་འོས་འཚམས་ཡིན་པའི་ངེས་ཤེས་སྐྱེ་རུ་བཅུག་བྱུང།། 

 

ཕབ་སྒྲིག་དངོས་ཀྱི་བྱེད་ཕྱོགས། 

 

དེ་ཡང་ལོ་ཧྲིལ་པོ་གཅིག་ལྷག་ལ་སློབ་ཞོར་གྱི་དུས་ཚོད་སྤྱད་ནས་ཕབ་སྒྲིག་བྱེད་སྐབས་དང་པོ་བཀའ་སློབ་དབུ་ནས་མཇུག་གི་བར་མཐར་ཆགས་སུ་ཡི་གེར་བ་པ་ལས། ལེ་ཚན་སྔ་མ་སྔ་མ་དག་གི་བརྗོད་གཞི་དང་ཕྱོགས་མཚུངས་པ་དག་བརྗོད་གཞི་སྔ་མ་དག་ལ་ཁ་སྣོན་གྱིས་བརྗོད་གཞི་རིགས་ངེས་པའི་དབྱེ་མཚམས་བཟོས་པ་དང་བས་གཅིག ཚིག་དོན་བཟླས་ཏེ་གསུངས་པ་དག་བསྐྱར་ཟློས་མ་བྱས་པར་བཏང་སྙོམས་སུ་བཞག་སྟེ་དེ་ལྟར་རྩ་བའི་མ་ཟིན་གྲུབ་པར་བྱས།  

དེ་ནས་སླར་ཡང་ཞིབ་ཆའི་སྒོ་ནས་ཚིག་གི་མཚམས་སྦྱོར་སྟངས་དང་ནང་དོན་གྱི་གོ་བ་ལེན་ཕྱོགས་སོགས་ལ་ཀུན་གྱིས་གོ་བདེ་བ་དང་ཚད་ལྡན་གྱི་ཕྱོགས་སུགཏན་འབེབས་ཐུབ་རྒྱུར་མགོ་ནས་མཇུག་བར་ནན་ཏན་དུ་དཔྱད་དེ།  

དེ་ཡང་གློག་བརྙན་མཁན་གྱིས་མི་སྣ་འབྲི་འགོད་བྱེད་ཐབས་དང་བརྩམས་སྒྲུང་མཁན་གྱི་མི་སྣ་འབྲི་འགོད་བྱེད་ཐབས་ལྟར་སྒྲ་ཐོག་དང་ཡིག་ཐོག་གི་གོ་རྡ་སྤྲོད་སྟངས་མི་འདྲ་བའི་ཆོས་ཉིད་ཀྱི་དགོས་མཁོ་བཞིན་སྐབས་དང་སྐབས་སུ་མཚམས་སྦྱོར་གྱི་ཡི་གེ་གང་འོས་སུ་སྦྱར།  

ཚིག་གི་ལྷག་མ་བསལ་ནས་སྣ་བསྟུང་དགོས་པའི་རིགས་ཇི་སྙེད་པ་རྣམས་ལ་ཚིག་སྡུད་རྣམ་པ་དྲུག་གི་མན་ངག་ལ་བརྟེན་ནས་གང་དགོས་དགོས་སུ་བསྟུང།  

ཅ་དངོས་སོགས་ཀྱི་ཐ་སྙད་གསར་པའི་རིགས་ཀྱི་མིང་ཚིག་དག་བཀའ་སློབ་ཀྱི་སྐབས་སུ་དངོས་སུ་བེད་སྤྱོད་གནང་ཡོད་མེད་ལ་མ་ལྟོས་པར་ཕུགས་རྒྱང་རིང་ོར་དམིགས་ནས་<<གསར་བྱུང་རྒྱུན་བཀོལ་མིང་མཛོད་>>ལས་བྱུང་བའི་བརྡ་ཆད་དག་ལྷུ་འཕྲོད་འཕྲོད་དུ་སྤྱད།  

འབྲོག་སྐད་ལྟ་བུ་ཡུལ་དང་ལུང་པ་བྱེ་བྲག་པར་གྲགས་པ་ཤུགས་ཆེ་བས་དེ་ཙམ་ཡོངས་སུ་མ་གྲགས་སྙམ་པའི་བརྗོད་ཚིག་དང་ཐ་སྙད་གསར་པར་གཏོགས་པའི་མིང་ིག་གི་རིགས་གལ་ཆེ་བ་ཁག་ལ་གོ་དོན་ངེས་པའི་མཆན་བུ་བཏབ་སྟེ་གོ་དོན་ཇེ་གསལ་དུ་བཏང། 

 བདག་སྒྲ་དང་གྲོགས་ཚིག་གི་པ་བའི་འཇུག་པ་སོགས་ཚིག་མཛོད་དང་དག་ཡིག་ཁག་འབྲི་སྟངས་མི་མཐུན་པས་དོགས་པ་ཆོད་དཀའ་བའི་རིགས་ལ་མཁན་ཆེན་མཆོག་གི་སུང་རྩོམ་ཁག་གི་འབྲི་སྟངས་སྐུ་ཉིད་ཀྱི་བཞེད་ཕྱོགས་ཡིན་ངེས་སྙམ་པ་ཁག་དང་གང་ཐུབ་ཐུབ་ཀྱིས་བསྟུན།  

གཞུང་གཞན་གྱི་ལུང་འདྲེན་གྱི་ཚིག་ཉུང་ཙམ་བྱུང་བ་དག་ཀྱང་བསྟན་འགྱུར་སོགས་ཀྱི་མ་དཔེ་རང་ལ་གང་བྲིས་པ་དེ་ཁོ་ནར་བཏུགས་ནས་ཁུངས་ངེས་ངེས་སུ་ས། ཧ་ཅང་གལ་གནད་ཆེ་ཞིང་བསྡུས་བརྗོད་ཀྱི་རང་བཞིན་གང་ལེགས་ཡོད་པའི་གསུང་དུམ་བུ་ལུང་འདྲེན་ལྟར་བཀོལ་ཆོག་ཆོག་ཏུ་ཡོད་པ་རྣམས་ལ་དམིགས་བསལ་གྱིཡིག་ཚུགས་སྤྱད་ནས་ཀློག་པ་པོའི་ཐུགས་ལ་འཛིན་ཆོག་ཆོག་ཏུ་བཀོད།  

བཀའ་སློབ་ཀྱི་ཡིག་ཚད་ཧ་ཅང་མང་བས་དཀར་ཆག་མེད་ན་ཀློག་པ་པོར་ཉོབ་སྣང་སྐྱེ་སྲིད་པ་དང་། བརྗོད་བྱའི་སྤྱི་ཁོག་ངེས་དཀའ་བའི་དཀའ་ངལ་སེལ་བའི་ཆེད། འགྲེམ་བརྡ་(adwertisementརྒྱུན་བཀོལ་མིང་མཛོད་ཀྱི་ཚིག)དང་གསར་འགྱུར་རིག་པའི་ཚིག་བརྗོད་ཀྱི་རིགས་ལམ་སྤྱད་དེ། བཀའ་སློབ་རང་གི་ཚབ་མཚོན་རང་བཞིན་ཆེས་ཆེར་ལྡན་པའི་ཆེད་ལས་ཐ་སྙད་ཁག་ཚུད་པའི་ཐ་སྙད་ཀྱིས་མངོན་གསལ་དོད་པའི་ས་བཅད་གང་འགྲིག་འགྲིག་ཏུ་བསྒྲགས།  

ཚིག་ལ་རྟོན་ཅིང་བྱ་རོག་གི་འཁུ་འཁྲིག་དགའ་བ་དང་། རྫི་གསང་དོད་པའི་ཁོར་ཡུག་གི་ཉན་རྣ་ལ་གཟན་པའི་ཟུར་འགའ་ཞིག་ཐབས་ལ་མཁས་ཙམ་དགོས་པ་དག་མཁན་ཆེན་མཆོག་གི་དགོངས་གཞིའི་ལམ་སྟོན་དངོས་སུ་ཐོབ་པདང་གང་མཐུན་མཐུན་དུ་བཅོས་ཏེ་ལེགས་པར་གཏན་ལ་ཕབ་བོ།། 

 

ཁ་སྣོན་སྐོར་གྱི་གསལ་བཤད། 

 

དེ་རྗེས་སླར་ཡང་ཐའེ་ཝན་ནས་མཁན་ཆེན་མཆོག་གིས་ཉིས་སྟོང་བཅུའི་ལོར་《ཉག་རོང་རིག་གཞུང་དར་སྤེལ་བགྲོ་གླེང་ཚོགས་འདུ་ཐེངས་གཉིས་པ》འི་གཙོ་སྐྱོང་གནང་སྐབས་ཀྱི་བཀའ་སློབ་བརྙན་འཁོར་མཇལ་ཞིང་། རྩ་བའི་བརྗོད་གཞི་ཆུ་ལ་ཆུ་བཞག་ལྟར་འདུག་ན་ཡང་། དམིགས་བསལ་གྱི་བརྗོད་བྱ་ཁག་གཅིག་ལ་ཞལ་གསལ་གནང་བ་དང། ཁོང་ཉིད་ཀྱིས་དགོན་སྡེ་སློབ་གསོ་ལེགས་བཅོས་ཀྱི་སྐོར་གྱི་དགོངས་པ་བཞེས་ཕྱོགས་སམ། དམིགས་ཚད་ཀྱི་འགྱུར་མཚམས་སོགས་སྔ་མ་དང་མི་འདྲ་བ་ཡོད་པ་དག་བདམས་གསེས་ཀྱིས་ཁ་གསབ་ཀྱི་ཚུལ་དུ་བཅུག་ན་དགེ་མཚན་ཆེ་བར་མཐོང་ནས།  

དྲང་བདེན་གྱི་འཚོ་ཐབས།  

ཡུལ་ཤུལ་ས་ཡོམ་གྱིས་ཐོབ་པའི་བསླབ་བྱ།  

ཁོར་ཡུག་གཅེས་སྐྱོང་དང་གཙང་སྦྲ་འཕྲོད་བསྟེན།  

གློག་རྫས་རྐང་གཅིག་གི་མཇུག་འབྲས།  

ས་ཕྱོགས་གཙང་མ་དང་ལྗོན་ཤིང་འདེབས་འཛུགས།  

མཐའ་གཉིས་སྤངས་པའི་རིས་མེད།  

ཆགས་སྡང་མ་ཟད་ཉེ་རིང་ཙམ་ཡང་མེད་པ་བྱེད་དགོས།  

ཞེས་པའི་བར་གྱི་རང་སྐྱ་ཐུབ་པའི་ས་བཅད་བདུན་དང་། དེ་བཞིན་གནད་འགག་ཆེ་བའི་བཀའ་མོལ་གྱི་ཟུར་ཁ་ཤས་གོ་རིམ་ངེས་མེད་དུ་སྔར་གྱི་བཀའ་སློབ་ལ་ཁ་སྐོང་གི་ཚུལ་དུ་བཀོད་ཡོད་པ་དཔེར་ན། ཤིང་ལོའི་ཐོག་གི་འབུ་སྲིན་ཞེས་པའི་ས་བཅད་ཀྱི་ཁོངས་ཀྱི། ནགས་ཀྱི་དབུས་ན་སྤྲེའུ་སྐྱིད་སྙམ་སྟེ། །ནགས་མཐའ་མེ་ཡིས་སྐོར་རོ་དིང་རི་བ། །ཞེས་སོགས་ཏེ། འདི་འདྲ་ཅི་རིགས་ཤིག་ཡོད།  

མདོར་ན་བཀའ་སློབ་ཕྱི་མ་ལས་བསྣན་པ་ཁྱོན་ཚེགས་ཁྱིམ་བཞི་སྟོང་ལྔ་བརྒྱ་ལྷག་ཅིག་ཡོད་ཅིང་། འདིར་གསལ་བཤད་དགོས་པ་ཞིག་ནི། བཀའ་སློབ་དངོས་གཞིའི་ནང་དུ་རྒྱལ་པོའི་ལམ་ལུགས་ཀྱི་དཔེ་མཚོན་དུ་བལ་ཡུལ་ལྟ་བུའི་རྒྱལ་ཁབ་ཉུང་ཤས་ཞེས་འབྱུང་བ་ནི་བཀའ་སློབ་དངོས་གཞི་གནང་་སྤྱི་ལོ་༢༠༠༧ ཙམ་ལ་ཁེལ་གྱི་ཡོད་པས་ཡིན་ཞིང། ཡང་ས་བཅད་རྗེས་མར་༢༠༡༠ ལོའི་ཡུལ་ཤུལ་ས་ཡོམ་ཆེན་མོའི་སྐོར་ཡང་འབྱུང་བ་ནི་ཉེ་དུས་ཉག་རོང་དུ་བསྩལ་བའི་བཀའ་སློབ་ཡིན།  

དེ་བཞིན་གཞུང་དངོས་གཞིའི་དཀྱུས་སུ་རྙིང་མ་མཐུན་ཚོགས་འཛུགས་པའི་དགོངས་ཚུལ་འབྱུང་བ་ནི་ཐོག་མར་ཁོང་གིས་<<དགོན་པ་རྣམས་ཀྱིས་ངེས་པར་སློབ་གཉེར་ལ་དོ་དམ་མཛད་དགོས་པའི་བསམ་ཚུལ་བརྗོད་པ་>>ཞེས་པ་བརྩམས་གྲུབ་སྟེ་དེའི་ཐོག་ནས་བཀའ་སློབ་འདི་གནང་བའི་སྐབས་ཙམ་ཡིན་པ་དང། ཡང་རྗེས་ནས་རིས་མེད་“དགེ་འདུན་མཐུན་ཚོགས་”དངོས་སུ་ཚུགས་ནས་ཕྱག་ལས་ཀྱི་དམིགས་ཚད་དང་ཐུགས་རེ་ཆེ་རུ་ཕྱིན་ཏེ། དགོངས་ཚུལ་སྔ་མ་ཕྱིར་འཐེན་གནང་འདུག་པ་སོགས་ཀྱི་འགྱུར་མཚམས་མཚོན་པའི་བཀའ་སློབ་ཀྱི་དུམ་བུ་གལ་ཆེ་ཤོས་ཤིག་གཡུང་དྲུང་བོན་དང་བཅས་པའི་མཉམལས་ཞེས་པའི་དུམ་བུ་འདི་ཉིད་བཀའ་སློབ་སྔ་མ་གནང་རྗེས་ཀྱི་ལོ་བཞིའི་རྗེས་ཏེ། ཉག་རོང་གི་རིག་གཞུང་དར་སྤེལ་ཚོགས་འདུ་ཐེངས་གཉིས་པའི་བཀའ་སློབ་ལས་བསྣན་པ་ཡིན་པ་སོགས་གོ་བ་ལེན་དགོས། དེ་ལྟར་ཐོག་མཐའ་བར་གསུམ་དུ་དོ་དོ་ཏན་ཏན་གྱིས་ལས་ཀ་བྱས་པའི་འབྲས་བུར་ཚེགས་ཁྱིམ་ཁྲི་བདུན་ལ་ཉེ་བའི་ཡི་གེ་འདི་བོད་སྐད་སྨྲ་བ་ཡོངས་ལ་ལེག་སྐྱེས་སུ་འབུལ་ཐུབ་པ་བྱུང་ངོ་།། 

 

སྤྲོ་སྣང་དང་རེ་བ། 

 

དེ་ཡང་ལོ་བཅོ་ལྔ་ལྷག་གི་སྔོན་གུས་པ་གསེར་སྨད་ལི་མདོ་ཆོས་སྒར་དུ་ཡོད་སྐབས་མཁན་ཆེན་མཆོག་ཉིད་བོད་ཀྱི་སྤྱི་ཚོགས་ཡོངས་ལ་ད་ལྟ་ལྟ་བུའི་མཚ་སྙན་རྒྱས་མེད་ནའང། ཆོས་རྗེ་ཡིད་བཞིན་ནོར་བུའི་འཁོར་སློབ་ཧ་ཅང་མང་པོ་དེ་དག་གིས་ནང་ནས་སྐད་གྲགས་ཉིན་རེ་བཞིན་ཆེ་རུ་འགྲོ་བཞིན་ཡོད་པའི་དུས་རེད། དེ་དུས་ནས་ཁོང་ལ་མི་རྣམས་ཀྱིས་ཡིད་ཆེས་དང་རྩི་མཐོང་ཅི་ཙམ་བྱེད་པ་དེ་ནི་བརྗོད་དཀའ་བ་ཞིག་ཡོད་ཅིང་། དེ་ཡང་ཁོང་གི་རང་བཞིན་གཤིས་ལ་གྲུབ་པའི་ཐུན་མིན་གྱི་ནུས་པ་ཞིག་གིས་དེ་ལྟར་ཀུན་གྱིས་ཁས་ལེན་ཐོབ་ཀྱི་ཡོད། ཁོང་ཉིད་འཆད་རྩོད་རྩོམ་གསུམ་ལ་ཧ་ཅང་བྱང་གོམས་སུ་གྱུར་པའིི་དཔེ་ཆ་བ་ཞིག་ཡིན་པ་ཙམ་མིན་པར་ཁོང་གི་ཕུལ་དུ་བྱུང་བའི་གོ་བརྡ་སྤྲོད་སྟངས་ཀྱཁྱད་ཆོས་དེས་སུ་ལ་ཡང་རང་ཚོད་ཀྱི་བློ་སྐྱེད་མི་སྤྲོད་པ་མེད་ཅིང་། དཔེ་ཆ་ཐོག་མར་ལྟ་མཁན་ནས་ཚད་གཞི་མཐོན་པོར་སོན་པའི་མཁས་པ་དག་གི་བར་སུས་ཀྱང་ཁོང་གི་བཀའ་ཆོས་ཀྱི་སྒྲ་ཐག་དག་གཅིག་མཚུངས་སུ་མཉན་གྱི་ཡོད་ལ་སོ་སོར་འཚམས་པའི་བློ་སྐྱེད་རེ་ཡང་ཐོབ་ཀྱི་ཡོད། གུས་པར་མཚོན་ན་ཡང་སྐབས་དེ་དུས་ནས་ཁོང་གི་ཞལ་ཁྲིད་ཀྱི་སྒྲ་ཐག་རྣམས་ཡང་དང་ཡང་དུ་མཉན་པ་དང། གོ་སྟོབས་ཧ་ཅང་ཞན་མིན་ལ་མ་ལྟོས་པར་ཐུན་མོང་མིན་པའི་བདེན་ཚིག་གི་ནུས་པ་ཆེན་པོ་ཡོད་པའི་ངེས་ཤེས་ཐོབ་མྱོང་། དེ་ལྟ་བུའི་ཁྱད་པར་ཅན་གྱི་མྱོང་བ་སྟེར་བའི་གསུང་དེ་དག་ཚངས་པའི་དབྱངས་ཀྱི་ཡན་ལག་གི་ཆེ་བ་ཡིན་པ་གསུང་རབ་དག་ན་ཤིན་ཏུ་གསལ།  

དེས་ན་སྐབས་འདིར་ཡང་ཁོང་གི་གསུང་ཁྱད་པར་ཅན་འདི་ཡི་གེར་བཀོད་པ་ལས་སྐྱེ་བོ་མང་པོ་ལ་ཕན་ཐོགས་རྒྱུ་ཡིན་པའི་ངེས་ཤེས་དང་དགའ་སྣང་ཆེན་པོ་སྐྱེས་པར་མ་ཟད། ལེགས་བྱས་ཀྱི་གོ་སྐབས་འདི་ལྟ་བུ་ཞིག་ངའི་མི་ཚེའི་ནང་ལ་ཐོབ་པ་ནི་བསོད་ནམས་ཆེན་པོ་ཞིག་ཡིན་པའི་ཡིད་ཆེས་ཀྱང་རྙེད་བྱུང།། 

གལ་ཆེའི་ཚིག་གསུམ། 

 

བཀའ་སློབ་འདིའི་ནང་དུ་ཧ་ཅང་གལ་གནད་ཆེ་བའི་ཚིག་བརྗོད་དང་བཀའ་མོལ་གཅིག་ལས་གཅིག་གིས་མཚར་བ་ཤ་སྟག་ཡོད་ནའང། དེའི་ནང་ནས་དཔེར་ན།  

མི་སྒེར་རིང་ལུགས། རྒྱལ་པོའི་ལམ་ལུགས། གཞི་མེད་ཀྱི་བག་ཕེབས་ཏེ། ཤེས་ནས་སྤོང་དགོས་པ་གསུམ།  

བྱིས་པའི་སློབ་གསོ་དང་། གཞོན་སྐྱེས་ཀྱི་སློབ་གསོ། དད་ལྡན་མང་ཚོགས་ཀྱི་སློབ་གསོ་སྟེ། དགོན་པ་དང་འབྲེལ་བའི་སློབ་གསོའི་རིམ་པ་གསུམ།  

ཡིག་གྲྭ་དང་། བཤད་གྲྭ། སྒྲུབ་གྲྭ་སྟེ། དགོན་པ་ཚད་ལྡན་ཞིག་ལ་ཚང་དགོས་པའི་གྲྭ་གསུམ།  

ཉེར་མཁོའི་ཟ་གོན་འདང་ངེས་སུ་སྤྱོད་པ་དང། གཙོ་ཆེར་བྱིས་པའི་སློབ་ཡོན་དུ་དམིགས་པ། རན་ཙམ་སྦྱིན་གཏོང་ཚོགས་གསོག་ཏུ་གཏོང་བ་སྟེ། ནོར་རྫས་ལོངས་སུ་སྤྱོད་སྟངས་ཀྱི་འཛུབ་སྟོན་གསུམ། 

 དགེ་འདུན་མཐུན་ཚོགས་དང། དམངས་གཙོ་བདག་གཉེར། མཐའ་གཉིས་སྤངས་པའི་རིས་མེད་དེ། དགོན་པའི་སློབ་གསོ་ལེགས་བཅོས་ཀྱི་གཞུང་ལུགས་གལ་ཆེན་གསུམ།  

མཐའ་གཉིས་སུ་མ་ལྷུང་བ། ཐབས་ལ་མཁས་པ། དོན་གྱིས་ནང་ཉམས་ཟིན་པ་སྟེ། སློབ་གསོ་ལག་བསྟར་ཁྲོད་ཀྱི་མན་ངག་གསུམ། བསམ་བློའི་ངོས་ཟིན། དྲང་བདེན་གྱི་འཚོ་ཐབས། མི་ཚེའི་རིན་ཐང་གི་ལྟ་བ་སྟེ། ཡོངས་ཁྱབ་རང་བཞིན་གྱི་བདེན་དོན་གསུམ་(གསུམ་ཚན་ཐ་མ་འདི་གསུམ་དོན་ཐོབ་ཏུ་བྱས་ནས་བསྡུས་པ་སྟེ།  གཞུང་གི་ཉིང་བཅུད་མ་ལོན་པ་མཆིས་སྲིད་པས་བློ་ལྡན་དག་གིས་དཔྱད་འཚལ)སོགས་རྩ་འཛིན་གྱི་རང་བཞིན་ཆེས་ཆེར་ལྡན་པའི་བཀའ་སློབ་འདི་དག་གི་ཐོག་ནས་ཛ་དྲག་པའི་གཡུལ་ས་དང། འགྲན་རྩོད་ཀྱི་དོ་ར་ན་མཆིས་པའི་ང་ཚོ་ཁ་བ་གངས་ཅན་པའིི་ཉམ་དམའ་བའི་ལས་དབང་གི་ཐད་དུ་བཅངས་པའི་སྐྱེས་བུ་ཆེན་པོ་ཁོང་གི་ཐུགས་ཚོར་དང་མཁྱེནརྒྱ་རྟོགས་ཐུབ་ཅིང་། ཁོང་གིས་བོད་ཀྱི་ཆོས་དང་རིག་གཞུང་ལ་བཅངས་པའི་བརྩེ་བ་དང། གནང་བའི་ཕྱག་ལས། གྲུབ་པའི་འབྲས་བུ་བཅས་ནི་བསམ་གྱིས་མི་ཁྱབ་པ་ཞིག་རེད། དེ་ནི་ང་ཚོའི་སྤྱི་ཚོགས་ན་རང་གི་ཆོས་དང་རིག་གཞུང་དང་སྤྱི་ཚོགས་ཁྲོད་ཀྱི་བདེན་ཆ་དང་རྫུན་ཆ་འདྲེས་མའི་སྣང་ཚུལ་རབ་རིབ་དག་གཅིག་ཏུ་བསྲེསཏེ། ཁྱོན་ཡོངས་ནས་དགེ་འདུན་སྤྱི་མནར་བྱེད་རྒྱུར་གོམས་པའི་ཤེས་ཡོན་པ་དང་། བསམ་བློ་བ། ལ་རྒྱ་ཅན་དུ་གྲགས་པ་སུ་ཞིག་གིས་ཀྱང་འགྲན་པའི་ཟླ་དང་བྲལ་ཡོད།  

དེའི་ཕྱིར། དོན་ངོ་མར་ང་ཚོས་རང་གི་སྲིད་འབྱོར་རིག་གསུམ་ལ་བཅོས་མ་མིན་པའི་བརྩེ་བ་དང་དོན་དང་མཐུན་པའི་ལེགས་བཅོས་ཤིག་དགོས་ན་ཁོང་གི་བཀའ་དགོངས་ཀྱི་ས་སུ་འབྲངས་ཏེ། སྤྱི་ཚོགས་ཀྱི་སྐྱོན་དང་ནོར་འཁྲུལ་ཡོ་བསྲངས་བྱེད་པའི་ཐབས་ལམ་ཡང། 《དུས་ཐོག་ཆར་པ》ལས་བསྟན་པ་ལྟར། ཐབས་ལ་མཁས་པ། བག་དང་ལྡན་པ། མཐའ་གཉིས་སུ་མ་ལྷུང་བ་བཅས་བྱེད་དགོས་པ་དེ་ཁོ་ན་ངེས་པར་གལ་ཆེན་པོ་རེད།  

ཕྱོགས་གཞན་ཞིག་ནས་ང་ཚོ་ལ་སྐྱོན་ཧ་ཅང་མང་པོ་ཡོད་ངེས་ཤིང་། ང་ཚོས་ང་ཚོ་ལ་ཡོད་པའི་སྐྱོན་ངོས་ཟིན་ནས་བསྒྱུར་བཅོས་བྱ་དགོས་པ་དེ་ཆུ་ཚོད་སྐར་ཆ་ཙམ་ལ་ཡང་ངང་སྒུག་བྱེད་མི་ཐུབ་པའི་ཚད་དུ་ཡོད་ན་ཡང་བྱ་ཐབས་ཡང་དག་ཤོས་གང་ཞིག་ཡིན་པ་དེར་བསམ་བློ་ནན་ཏན་ཐོངས་དགོས་ཤིང། དེ་ཡང་འཕྱ་སྨོད་དང་དགག་བཞག་ཟུར་དུ་བཞག་ནས་ནང་ཚགས་ཀྱི་གྲོས་མོལ་བྱས་ཏེ་འོས་ཤིང་འཚམས་པའི་ལམ་ཁ་ཞིག་འཚོལ་དགོས།  

ལར་ང་ཚོས་རང་ཉིད་ཤེས་ཡོན་པ་དང་བསམ་བློ་བ་ཡིན་ཟེར་བ་ཙམ་གྱིས་མི་ཆོག་པར། རང་ཉིད་གང་ཞིག་ཡིན་པ་དེ་མཚོན་བྱེད་ཀྱི་རི་མོ་ཞིག་འབྲི་དགོས་ཤིང། དེ་ཉིད་སྤྱི་ཚོགས་ལ་ངོས་འཛིན་བྱེད་དུ་འཇུག་དགོས། ད་ལྟ་ང་ཚོར་ཆོས་ཕྱོགས་ཀྱི་ཕྱག་ལས་རླབས་པོ་ཆེ་དང། འཇིག་རྟེན་གྱི་ཕྱོགས་ནས་སྐད་ཡིག་དང་དེང་རབས་ཤེས་ཡོན་གྱི་སློབ་སྦྱོང་། སློབ་གསོ་དང་ཀུན་སྤྱོད་ཀྱི་ཚད་གཞི་གཞན་ཕར་བཞག ཐ་ན་སྒེར་གྱི་འཕྲོད་བསྟེན་རྒྱུན་ཤེས་ཀྱི་གོ་རྟོགས་དང་ལག་ལེན་ཙམ་ཡང་མཁན་ཆེན་ཁོང་ལྟ་བུ་རང་ཉིད་དཔེ་རུ་བཞག་ནས་གཞན་ལ་གོ་བརྡ་སྤྲོད་ཐུབ་པི་འཇོན་ཐང་མེད་བཞིན། ད་དུང་བསམ་བློ་བ་ཡིན་སྐད་ཀྱི་འུད་བརྗོད་ལ་དགའ་བ་འདི་རིགས་ཀྱིས་རང་གིས་རང་ལ་གནད་དུ་ཁེལ་བའི་བསྐྱར་ཞིབ་ཅིག་བྱེད་དགོས། དེ་བཞིན་ང་ཚོས་དེང་སང་དྲ་རྩོམ་སོགས་མང་པོ་ཞིག་ནི་རིག་གནས་དང་གཞུང་ལུགས་ཀྱི་དངོས་གཞིའི་ཤེས་བྱ་མེད་པ་དག་གིས་བྲིས་པ་ཤས་ཆེ་ཞིང་། དེ་འདྲ་དེ་དག་གིས་དོན་དམ་པའི་“ཤེས་ཡོན་གྱི་ངེས་ཚིག་”ལེགས་པོ་ཞིག་རྟོགས་རྒྱུར་སྔོན་ལ་གོ་རིམ་ལྡན་པའི་སློབ་སྦྱོང་ཞིག་ཐོབ་དགོས་པའང་རྟོགས་མི་འདུག  

མདོར་ན་ངས་གང་བརྗོད་འདོད་པ་ནི། ཤེས་རྟོགས་བྱུང་བ་ལྟར་ན། བཤད་གྲྭ་དང་ཆོས་སྒར་གྱི་གྲྭ་པ་ཚུད་པའི་ན་མཉམ་དག་གི་ཁྲོད་སྤྱི་ཚོགས་ཀྱི་ཕྱི་ནང་གི་གནས་བབས་མང་པོ་ཞིག་གིས་བློ་ཁ་མ་ཁེངས་པ་དང་ཆབས་གཅིག་ང་གི་ཆོས་དང་རིག་གཞུང་ལ་ལེ་བརྡ་བྱེད་མཁན་གང་འཚམ་ཡོང་གི་ཡོད་པ་དེ་དག་ཀྱང་། བསྟན་སྲིད་མི་རིགས་དང་བཅས་པར་འཕྲལ་དང་ཡུན་དུ་ཕན་པ་ཞིག་བསམ་ན་སོ་སོའི་སེམས་ཤུགས་དང་ལྷག་བསམ་མཁན་ཆེན་མཆོག་གི་ཕྱོགས་སུ་འབུལ་རྒྱུ་ལས་གལཆེ་བ་གང་ཡང་མེད། ལར་སྐྱོན་བརྗོད་བྱེད་ན་བྱེད་སྟངས་དང། ལས་ཀ་བྱེད་ན་བྱེད་སྟངས་ཤིག་ཡོད་པ་འདི་སུས་ཀྱང་རྟོགས་དགོས། ངས་བཀའ་སློབ་འདིའི་ཆེད་དུ་འབད་བརྩོན་བྱས་པ་དང། གཏམ་བརྗོད་ཀྱི་ལམ་ནས་ཁོང་ལ་བསྟོད་བཀུར་ཞུ་བ་འདི་ཡང་མཐར་གཏུགས་ན་ང་ཚོ་ཐུན་མོང་གི་འབྱུང་འགྱུར་གྱི་ཆེད་དུ་ཡིན། ང་ཚོས་དུས་སྐབས་འདིར་མ་མཐར་ཡང་རང་ཅག་གི་གནས་དང་དུས་ཀྱི་བབས་སོ་དང་ཆེས་མ་མཐའི་ཐབས་ཇུས་ཀྱི་དགོས་མཁོ་ཙམ་ཞིག་ངེས་པར་དུ་རྟོགས་འོས་ཤིང། “རྒྱང་འཕེན་པ་དཀར་འདོན་”བྱེད་པ་དང་། “མི་ལའི་རྣམ་ཐར་ཐེར་འདོན”བྱེད་པ། “ཆོས་ཕུང་བརྒྱད་ཁྲི་ཤོབ་ཕུང་”དུ་སྒྲུབ་རྒྱུ་དེ་རིགས་ང་ཚོའི་ལས་དབང་གི་གནད་འགག་ཡིན་མིན་དང། ཕན་གནོད་ཀྱི་འབྲས་བུ་ག་འདྲ་ཐོན་སྲིད་པ། ང་ཚོར་དགོས་ངེས་ཀྱི་ལེགས་བཅོས་དང་ལྡོག་ཕྱོགས་ཀྱི་འབྲེལ་དངོས་གྲུབ་ཡོད་མེད་སོགས་ལ་ཧ་ཅང་གཟབ་གཟབ་བྱས་ནས་བསམ་དགོས། བསམ་བློ་གསར་པ་ནི་ཞེད་དགོས་པ་ཞིག་མིན་ན་ཡང་“སྐྲ་གཞར་ས་ནས་སྨ་ར་ཤོར་”ན་ནི་ཧ་ཅང་མ་འོས་པ་ཞིག་རེད། འདི་ལྟར་དྲང་ཕྱོགས་ནས་འོས་མེད་ཀྱི་བསམ་གཞིག་ལེགས་པོ་ཞིག་བྱས་ན་བསམ་སྟངས་འདིས་ཁྱེད་ལ་སྟོང་བསམ་རིང་ལུགས་ཀྱི་བྱིས་བློ་ལས་དོན་དངོས་ཀྱིཕྱོགས་སུ་འཁྲིད་པའི་སྐུལ་མ་བྱེད་ངེས་ཤིང་། ཁྱེད་ལ་སྔ་ཕྱི་ཙམ་ལས་སེམས་འགུལ་གྱི་མིག་ཆུ་གཏོང་དུ་འཇུག་ངེས།  

ང་ཚོས་སྒེར་གྱི་ལྟ་གྲུབ་དང། ཆོས་དང་འཇིག་རྟེན་གྱི་བསམ་བློའི་དབྱེ་འབྱེད་ཆུང་ཆུང་དེ་དག་ཆེ་བཞག་ཆུང་སྐྱུར་གྱིས་ཐུན་མོང་གི་ཆེད་དུ་དང་མ་འོངས་པའི་ཆེད་དུ་སྐྱེས་བུ་མོག་ཏུ་གྱུར་པ་དག་གི་མཐའ་སྐོར་དུ་མཐུན་པར་བསྒྲིལ་ཏེ་འདུག་དགོས། ང་ཚོར་དུས་ཚོད་འདི་འདྲ་ཞིག་གི་སྐབས་སུ་ཡང་བསམ་བློའི་སྲོག་ཤིང་དུ་འོས་པའི་ལམ་ཁྲིད་པ་འདི་འདྲ་ཞིག་འཕྲད་པ་ནི་ཆར་སྨག་གི་ཁྲོད་ནས་ལག་གློགཅན་གྱི་ལམ་འགྲོ་བ་བསམ་བཟང་ཞིག་ལ་འཕྲད་པ་དང་འདྲ། ལར་མིའི་རིགས་ཀྱི་ཕུལ་དུ་བྱུང་བ་དང་རླབས་ཆེ་བའི་རྒྱལ་ཁ་མཐའ་དག་ཀྱང་དུས་ཀྱི་ཕོ་ཉ་ལྟ་བུའི་སྐྱེས་བུ་དམ་པ་དག་གི་མཐའ་འཁོར་དུ་འུབ་འུབ་བྱ་ནས་ཐོབ་པ་སྟེ། མདོར་ན། དུས་ཀྱི་འཁོར་ལོ་ནི་སྐྱེས་བུ་དམ་པའི་བསམ་བློའི་སྲོག་ཤིང་ལ་བརྟེན་ནས་འཁོར་ཞིང་། སྐྱེས་བུ་དམ་པའི་ངག་གི་ཁ་ལོ་ལ་བརྟེན་ནས་བསྐྱོད་ཅིང་ཡོད་དོ།།  

དེས་ན་ད་ལྟ་ང་ཚོར་མཚོན་ན་ཁ་བ་ཅན་གྱི་ལྗོངས་སུ་ཐབས་ལ་མཁས་པའི་སྐྱེས་བུ་ཁོང་ལྟ་བུ་ཞིག་ཡོད་པར་དགའ་བ་བསྒོམས་ནས་ཁོང་གི་མཐའ་ལ་མཉམ་དུ་འདུ་ཏེ། ཁོང་གི་སློབ་སྟོན་ལ་མཉན་པ་ལས་ལྷག་པའི་སྤྱི་ཡོངས་ལ་གལ་འགང་ཆེ་བ། དུས་དང་མཐུན་པ། གནད་ལ་ཁེལ་བ། རྣམ་པར་དག་པ་གཞན་གང་ཡང་མེད་ལ། དེ་ནི་རླབས་ཆེན་གྱི་སྐྱེས་བུ་ཆེན་པོ་རྣམས་ཀྱི་དགོངས་པའི་ཞེ་ཕུགས་སུ་ཡང་ངེས།  

འདི་ནི་གུས་པས་རྒྱལ་ཁམས་ཀྱི་ལྟད་མོ་ཅུང་ཟད་མཐོང་བའི་མྱོང་རྟོགས་ཏེ། ཕ་ཡུལ་ཁ་བ་ཅན་གྱི་འདྲིས་དང་མ་འདྲིས་ཀྱི་སྤུན་ཟླ་དག་ལ་ཕུལ་བའི་སེམས་གཏིང་གི་རེ་བའང་ཡིན།། 

 

 

མེད་ཐབས་མེད་པའི་མཐུན་གྱུར། 

 

བཀའ་སློབ་འདི་ཡི་གེར་འགོད་པའི་བརྒྱུད་རིམ་ཁྲོད་དུ་ཡང་སྐྱེས་བུ་དམ་པ་མང་པོའི་བསྔགས་བརྗོད་དང་ཆེ་མཐོང་གི་སྐུལ་མ་བཟང་པོ་ཐོབ་ཡོད།  

ཁྱད་པར་སྐྱབས་རྗེ་རྫོང་སར་མཁྱེན་བརྩེ་རིན་པོ་ཆེ་མཆོག་ནས་སྔ་ཕྱིར་བཀའ་སློབ་འདི་ལ་མཐོང་ཧ་ཅང་ཆེན་པོ་གནང་བར་མ་ཟད། བཀའ་སློབ་འདི་ཞིབ་ཚགས་ཀྱིས་གཟིགས་གནང་མཛད་རྗེས་ནང་དོན་སྤྱི་ཡོངས་ཀྱི་གལ་འགངས་དང་རིན་ཐང་གསལ་བའི་ཆེད་བརྗོད་བསྩལ་གནང་ཐོབ་པ་དང་། སྐབས་དེར་སྐུ་བཅར་བཀའ་མོལ་ཞུ་སྐབས་ཀྱི་གསུང་འཕྲོས་སུ་ཡང། “ང་ཚོ་ལ་མཁན་ཆེན་ཚུལ་ཁྲིམས་བློ་གྲོས་ལྟ་བུའི་མི་གཉིས་གསུམ་ཞིག་ཡོད་པ་ཡིན་ན་སངས་རྒྱས་ཀྱིས་ཅུང་ཟད་སྐུ་ངལ་གསོ་གནང་མཛད་ནའང་ཆོག་ས་རེད་”ཅེས་གསུངས། བཀའ་མོལ་འདི་ཧ་ཅང་ཐུང་ཐུང་ཞིག་ལས་མེད་ན་ཡང་། མཁན་ཆེན་མཆོག་གི་མཛད་པ་སྤྱི་དང་ཁྱད་པར་དུ་དེབ་འདིའི་རིན་ཐང་གི་ཐད་ལ་སྐད་གྲགས་ཅན་གྱི་རིས་མེད་ཀྱི་ཆོས་ཀྱི་སློབ་དཔོན་དང་། རྒྱལ་སྤྱིའི་ཁྲོད་གྱི་རླབས་ཆེན་གྱི་མི་སྣ། ཤར་ནུབ་གྱི་སྐྱེ་བོ་མང་པོས་དགའ་མོས་དང་གུས་རྩི་ཐོབ་པའི་བཀའ་མོལ་གནང་མཁན་གྲགས་ཅན་ཞིག་ཡིན་པ་བཅས་ཀྱི་ངོས་ནས་ཚིག་འདི་ནི། གལ་གནད་ཆེ་བའི་ངོས་འཛིན་གྱི་སྡོམ་ཚིག་ཅིག་ཏུ་རྩི་བཞིན་ཡོད།  

དེ་བས་ཀྱང་གལ་ཆེ་བ་ཞིག་ནི། མཁན་ཆེན་མཆོག་ལ་དམ་ཚིག་དང་སྨོན་ལམ་རྣམ་པར་དག་པའི་ཕྲིན་ལས་ཀྱི་བྱེད་པོ་དབང་སྟོད་སྤྲུལ་སྐུ་ཐུབ་ནོར་ནས་བླ་ན་མེད་པའི་གཟིགས་མཐོང་གནང་ཞི་སྐུ་ཉིད་ནས་ཀྱང་དེབ་ཀྱི་མ་ཟིན་ཞིབ་གཟིགས་དང། ཁྱད་པར་དུ། མཁན་ཆེན་ཚུལ་ཁྲིམས་བློ་གྲོས་སྐུ་དངོས་ལ་ཞལ་པར་བརྒྱུད་བཀའ་སློབ་ཀྱི་ཡི་གེ་གཏན་འབེབས་དང། ཡོངས་ཁྱབ་འགྲེམས་སྤེལ་བྱེད་པར་ཆོག་མཆན་བཀའ་ཁྲོལ་གྱི་སྙན་གསེང་དང་། ཐ་མའི་ཞུས་དག་དང་གཏན་འབེབས་ཀྱི་ཐད་ལ་གལ་འགངས་ཆེ་བའི་ལམ་སྟོན་བཅས་ཞུ་རོགས་མཛད་པ་དང། རང་དགོན་དྲེལ་དཀར་གྱི་མཁན་པོ་ཆོས་ཉིད་དོན་རྟོགས་ནས་ཀྱང་དགོས་ངེས་ཀྱི་ལམ་སྟོན་ཡང་ཡང་མཛད་པ། དེ་བཞིན་ཐའེ་ཝན་རྒྱལ་སྤྱིའི་བོད་བརྒྱུད་ནང་བསྟན་ཞིབ་འཇུག་ཚོགས་པས་གཙོ་བོའི་འགྲོ་སོང་གནང་ཁར་སྤྲུལ་སྐུ་ཐུབ་བསྟན་ནོར་བུ་དང་། མཁན་པོ་ཚུལ་ཁྲིམས་རྣམ་དག མཁན་པོ་ཆོས་ཉིད་དོན་རྟོགས་བཅས་ཁོང་རྣམ་པས་པར་སྐྲུན་མཐུན་སྦྱོར་གནང་བ། འགུ་ཟི་སྤྲུལ་སྐུ་འཇམ་སེང་མཆོག་དང་ཐའེ་ཝན་གྱི་དགེ་བསྙེན་མ་བཀྲ་ཤིས་སྒྲོལ་མ་བཅས་ནས་དེབ་གདན་སྒྲིག་སྦྱོར་བྱ་སའི་མཉེན་ཆས་སྒྲིག་འཇུག་གིམཐུན་སྦྱོར་སོགས་དགོས་ངེས་ཀྱི་རོགས་དན་གནང་བ། ཕྲན་གྱི་མི་ཚེའི་སྐྱིད་སྡུག་གི་མྱོང་བ་གང་དང་ཡང་ཁ་བྲལ་ཐབས་མེད་པའི་ཆོས་ཀྱི་མཆེད་པོ་མཁན་པོ་ཡེ་ཤེས་དོན་རྟོགས་མཆོག་ནས་བོད་ནང་དུ་དཔར་སྐྲུ་གྱི་ལས་འགན་འཁུར་གནང་མཛད་པ། ཆོས་གྲོགས་རྒྱལ་མཚན་དར་རྒྱས་ནས་རྒྱ་གར་དུ་པར་སྐྲུན་གྱི་འགན་འཁུར་གནང་བ་སོགས་ལ་སྙིང་ཐག་པ་ནས་ཐུགས་རྗེ་ཆེ་ཞུ་བཞིན་ཡོད།  

ཆེས་མཐའ་མའི་མཚམས་འདི་ནས། རྒྱང་རིང་ལེ་བར་ཁྲི་ཕྲག་གི་རི་སུལ་གྱི་འབྲོག་སླས་ཤིག་ན་དྲན་པའི་མིག་རྒྱང་བདག་ཕྱོགས་སུ་བསྲིངས་པའི་དྲིན་ཆེན་གྱི་ཨ་མ་ལགས་ལ་ཡང་དྲིན་ཚོ་བའི་གུས་འདུད་ཞུ་རྒྱུ་ཡིན།།  

ཀྱཻ། བདག་གི་སངས་རྒྱས།  

ཞེས་པའང་བོད་རྒྱལ་ལོ་༢༡༣༨ ལྕགས་ཡོས་ས་ག་ཟླ་བའི་ཡར་ཚེས་བདུན་ཏེ།  སངས་རྒྱས་ཐུགས་རྗེ་ཅན་གྱི་འཁྲུངས་སྐར་གྱི་དུས་ཆེན། སྤྱི་ལོ་༢༠༡༡ ཟླ་༦ ཚེས་༨ ཉིན། དུས་བཞིར་ཞི་བདེ་རྒྱ་མཚོའི་རྦ་རླབས་ཀྱི་ཟེགས་མ་དང་།  དཀར་གསལ་ཉི་འོད་ཀྱི་ཐིག་ལེ་ཟུང་གིས་རེས་ཀྱིས་འཁྱུད་པས་ཉམས་སུ་དགའ་བའི་གླིང་ཕྲན་གྱི་མཛེས་ལྗོངས་ཐའེ་ཝན་ཀྲུང་ཧྲན་སློབ་གྲྭ་ཆེན་མོའི་སླབ་མའི་འདུག་ཁང་(འདུག་ཁང་ནི་རྒྱུན་བཀོལ་མིང་མཛོད་ཀྱི་ཚིག་གསར)གི་རང་ཤག་ཏུ་རྫ་ཚེ་རིང་བཀྲ་ཤིས་ཀྱིས་བྲིས་སོ།།  

 

 

 

 

 

 



༄༅།།གསེར་ལྗོངས་བླ་མ་རུང་གིས་གཏན་ལ་ཕབ་པའི་དགེ་བཅུའི་ལུགས་སྲོལ།

དང་པོ། བཤས་ཚོང་མི་བྱ་བ། རྟ་ཟོག་ར་ལུག་ཁྱི་སོགས་བཤའ་བའི་ཆེད་དུ་ཉོ་ཚོང་མི་བྱ་བའོ།།  

གཉིས་པ། རྐུ་ཇག་མི་བྱ་བ། ཕྱི་ནང་སུ་ལའང་འཇབ་བུའི་རྐུ་དང་བཙན་པོའི་ཇག་མི་བྱ་བའོ།།  

གསུམ་པ། མཚོན་འཛིང་མི་བྱ་བ། གྲི་དང་མེ་མདའ་ལ་བརྟེན་ནས་འཛིང་མོ་མི་བྱ་བའོ།།  

བཞི་པ། སྨད་ཚོང་མ་མི་བསྟེན་པ། འདིས་ནད་འཇིགས་སུ་རུང་བ་མང་པོ་བསྐྱེད་ནས་ད་ལྟ་བོད་ཡུལ་ན་ཉེན་ཁ་ཤིན་ཏུ་ཆེ་བས་རྒྱ་རིགས་སོགས་སྨད་འཚོང་མ་བསྟེན་པར་མི་བྱའོ།།  

ལྔ་པ། བོའུ་དང་ཉལ་ཐའི་ཚོང་མི་བྱ་བ། མེ་མདའ་རིང་ཐུང་མང་པོ་གཞན་གྱི་ས་ནས་ཚུར་ཉོ་ཞིང་བོད་ཀྱི་ནང་དུ་ཕར་འཚོང་བ་དང་། ཉལ་ཐ་ཉོ་ཚོང་མི་བྱ་བའོ།།  

དྲུག་པ། ཉལ་ཐ་དང་ཐ་མག་མི་འཐེན་པ། ཉལ་དུད་དང་ཐ་མག་གི་རིགས་འཐེན་པར་མི་བྱ་བའོ།།  

བདུན་པ། ཆང་མི་བཏུང་བ། ཆང་གི་རིགས་གང་ཡང་བཏུང་བར་མི་བྱ་བའོ།།  

བརྒྱད་པ། ཤོ་རྒྱན་མི་བསྐུག་པ། སྒོར་མོའམ་དངོས་རྫས་མང་པོ་བསྐུག་ཏུ་བཞག་ནས་ཤོ་རྒྱན་གཞག་པར་མི་བྱ་བའོ།། 

དགུ་པ། རྔོན་མི་བྱ་བ། རི་དྭགས་གཅན་གཟན་གསོད་ཐབས་སྣ་ཚོགས་ཀྱིས་གསོད་པར་མི་བྱ་བའོ།།  

བཅུ་པ། གཅན་གཟན་གྱི་པགས་པ་མི་གྱོན་པ། གཟིག་དང་སྲམ་དང་ཝ་སོགས་གཅན་གཟན་གྱི་པགས་པ་གྱོན་པར་མི་བྱ་བའོ།།  

བཤས་ཚོང་སོགས་བྱ་བ་བཅུ་པོ་འདི་རྣམས་ཀྱིས་རང་རེ་ཚེ་འདི་ཕྱི་གཉིས་ཀར་འཕོངས་པར་བྱེད་ལ། བཤས་ཚོང་མི་བྱེད་པར་དམ་བཅའ་བ་སོགས་བཅུ་པོ་འདི་རྣམས་ཀྱིས་ཚེ་འདི་ཕྱི་གཉིས་ཀར་ཕན་པ་དང་བདེ་བར་བྱེད་ཅིང་། མི་ཙམ་དུ་མ་ཟད་དུད་འགྲོ་ཡན་ཆད་བདེ་བའི་ངང་དུ་གནས་པར་འགྱུར་བས་དད་ལྡན་སྐྱེ་བོ་རྣམས་ཀྱིས་བླང་དོར་ཚུལ་བཞིན་བྱེད་པ་ཤིན་ཏུ་གལ་ཆེ་བས་འབདཔ་བྱེད་པར་ཞུ་ཞུ།།  

གསེར་ལྗོངས་བླ་མ་རུང་གསང་ཆེན་འོད་སྐུར་གྲོལ་བའི་དབེན་ཁྲོད་ནས་བོད་རབ་གནས་ས་བྱི་ལོའི་ཆུ་སྟོད་ཟླ་བའི་ཚེས་ཉེར་ལྔ་ལ་སྤྲིངས་པའོ།།  

 

 

 

 

 

 



མཆོད་བརྗོད།།

སྙིང་རྗེ་ཆེན་པོས་རྩོད་ལྡན་སྙིགས་མའི་ཞིང་།། 

བཟུང་ནས་སྨོན་ལམ་ཆེན་པོ་ལྔ་བརྒྱ་བཏབ།། 

པད་དཀར་ལྟར་བསྔགས་མཚན་ཐོས་ཕྱིར་མི་ལྡོག། 

སྟོན་པ་ཐུགས་རྗེ་ཅན་ལ་ཕྱག་འཚལ་ལོ།། 

གླེང་གཞི། 

དེ་ཡང་དེ་རིང་ངས་འདི་ནས་<<དགོན་པ་རྣམས་གྱིས་ངེས་པར་དུ་སློབ་གཉེར་ལ་དོ་དམ་བྱེད་དགོས་པའི་བསམ་ཚུལ་བརྗོད་པ>>ཟེར་བ་འདིའི་ཐོག་ནས་སྐད་ཆ་བཤད་རྒྱུ་ཡིན། འདིའི་ནང་ན་ང་ཅག་ལ་སྐབས་སུ་བབ་པའི་གོ་དགོས་པ་གཅིག་གཉིས་རེ་ཡོད་པ་མ་གཏོགས་ལུང་དང་རིགས་པའི་འབེལ་གཏམ་ལྟ་བུ་ཞིག་ཅི་ཡང་མེད། 



ཆོས་རིག་དར་སྤེལ་གྱི་གཙོ་གནས།།

དེ་ཡང་གངས་ཅན་གྱི་ཡུལ་འདིར། མཁན་སློབ་ཆོས་གསུམ་གྱིས་དཔལ་བསམ་ཡས་མི་འགྱུར་ལྷུན་གྱིས་གྲུབ་པའི་གཙུག་ལག་ཁང་ཕྱག་འདེབས་མཛད་པ་ནས་བཟུང་བོད་ཀྱི་དགོན་པ་རྣམས་ནི་ཆོས་པ་རྣམས་ཀྱིས་བསླབ་པ་གསུམ་ཉམས་བཞེས་བྱ་བའི་གནས་ཡིན་པ་མ་ཟད། བཅུ་ཕྲག་རིག་གཞུང་མ་ལུས་པ་འཛིན་སྐྱོང་སྤེལ་བར་བྱ་བའི་གཙོ་བོའི་གནས་ཀྱང་ཡིན། བོད་ཀྱི་བཅུ་ཕྲག་རིག་གཞུང་མང་པོ་ཞིག་ཡོད་པ་འདི་དག་ཐམས་ཅད་སྔོན་ཡིན་ན་སྤྱི་ཚོགས་ཀྱི་ཐོག་ཏུ་སློབ་གྲྭ་ཟེར་བ་དེ་འདྲ་མེད་པས། གཙོ་ཆེར་དགོན་པའི་བླ་མ་གྲྭ་པ་རྣམས་རྒྱ་གར་དུ་སོང་ནས་ཆོས་དང་རིག་གཞུང་ཐམས་ཅད་བོད་དུ་བསྒྱུར། བོད་ནས་ཀྱང་འཆད་ཉན་སྒོམ་སྒྲུབ་ཀྱིས་གཏན་ལ་ཕབ་པ་སོགས་བྱས་ཏེ། ལོ་ངོ་སྟོང་ཕྲག་གཅིག་དང་སུམ་བརྒྱ་བཞི་བརྒྱ་ཞིག་གི་རིང་ལ་གྲྭ་པ་ལ་རག་ལས་ཡོད་པ་མ་གཏོགས། ལོ་རྒྱུས་ཀྱི་ཐོག་ཏུ་སྤྱིར་བཏང་གི་མི་སྐྱ་རྣམས་ཀྱི་ནང་ན་རིག་གནས་ཀྱི་ཐོག་ལ་བྱས་རྗེས་རླབས་ཆེན་བཞག་མཁན་མང་པོ་ཡོད་པ་མ་རེད།  

གཙོ་བོ་རྒྱ་གར་ནས་བསྒྱུར་དགོས་ནའང་འདྲ། བོད་ནས་འཆད་སྤེལ་བྱེད་དགོས་ནའང་འདྲ་ཐམས་ཅད་ཆོས་པ་རྣམས་ཀྱིས་དེ་ལྟར་བྱས་པ་རེད། དེའི་ཕྱིར་དགོན་ཆེན་རྣམས་སུ་མདོ་རྒྱུད་ཀྱི་འཆད་ཉན་ཆ་ཚང་ཡོད་པ་མ་ཟད། སྨན་རྩིས་སོགས་རིག་གནས་ཡོངས་རྫོགས་ཀྱི་ཁྲིད་རྒྱུན་མ་ཉམས་པར་བཞུགས། དེ་ཡང་གསར་མའི་དགོན་པ་ཆེན་པོ་འགའ་རེ་དང་། རྙིང་མའི་སྨིན་གླིང་ལྟ་བུའི་དགོན་པ་མང་པོ་ཞིག་གི་ནང་དུ་མདོ་རྒྱུད་ཀྱི་འཆད་ཉན་ཙམ་མ་ཟད། སྨན་དང་རྩིས་ལ་སོགས་པའི་ཁྲིད་རྒྱུན་ཆ་ཚང་བ་ཡོད་རེད།  

དུས་ཕྱིས་སུ་རིག་གནས་གསར་བརྗེའི་རྗེས་སུ་ཡིན་ནའང། ཁྲིད་རྒྱུན་ཅུང་ཟད་རེ་ལུས་ཡོད་པ་ཁ་ཚང་ཆོས་ཕྱོགས་ནས་ལོས་ཡིན་ཏེ། འཇིག་རྟེན་པའི་རིག་གནས། སྨན་གྱི་ཕྱོགས་ནས་ཡིན་ནའང་འདྲ། རྩིས་ཀྱི་ཕྱོགས་ནས་ཡིན་ནའང་འདྲ། ཐ་ན་སུམ་རྟགས་དག་གསུམ་ཞིག་ཡན་ཆད་ཀྱི་ཁྲིད་རྒྱུན་ཐམས་ཅད་སྔོན་གྱི་བླ་མ་རྣམས་ཀྱིས་བཟུང་བསྡད་པ་མ་གཏོགས། མི་སྐྱ་རྣམས་ཀྱིས་བཟུང་བསྡད་པ་ཤིན་ཏུ་ནས་ཀྱང་དཀོན་པོ་རེད།  

ཡང་། བོད་ཀྱི་བླ་མ་རྣམས་ཀྱིས་མདོ་རྒྱུད་ཀྱི་དགོངས་པ་འགྲེལ་བའི་བསྟན་བཅོས་དུ་མ་མཛད་པར་མ་ཟད། རིག་གནས་མཐའ་དག་གི་དགོངས་འགྲེལ་དུ་ཡང་ངོ་མཚར་ཅན་གྱི་གླེགས་བམ་ཤིན་ཏུ་མང་པོ་མཛད་དེ་འཆད་ཉན་གྱི་ཁུར་བཞེས་པའི་བཀའ་དྲིན་གྱིས་རིན་ཐང་དང་་བའི་རིག་གཞུང་དེ་རྣམས་ད་ལྟའི་བར་དུ་གནས་པ་དེ་ནི་ལོ་རྒྱུས་དེབ་ཐེར་རྣམས་ཀྱི་ནང་ན་ཤིན་ཏུ་གསལ་པོ་བྲིས་ཡོད།།  

ཉེས་པ་ཐམས་ཅད་ཀྱི་རྩ་བ།

[bookmark: _Toc335488855] 

 

དེ་ལྟ་ན་ཡང་དགོན་པ་མང་པོ་ཞིག་གི་ནང་ན་རིག་གནས་མཐའ་དག་གི་སློབ་གཉེར་ལྟ་ཅི། ནང་དོན་རིག་པ་ཁོ་ནའི་ཕྱོགས་ཀྱི་སློབ་གཉེར་བྱ་རྒྱུ་ཡོད་པའང་ཤིན་ཏུ་དཀོན། དགོན་པ་ཚོའི་ནང་ལ་མཚོན་ན། རིག་གནས་ཁ་ཚང་ལྟ་ག་ལ་ཡོད་དེ། ནང་དོན་རིག་པ་རྐྱང་པ་ཞིག་ཡིན་ན་ཡང་དེའི་ཐོག་ལ་སློབ་གཉེར་དང་སྒོམ་སྒྲུབ་བྱ་ཡུལ་གྱི་བཤད་གྲྭ་དང་སྒྲུབ་གྲྭ་ཡོད་ས་ན་ནིང་དོ་ཚིགས་ཅུང་ཟད་ཇེ་མང་དུ་འགྲོ་གི་ཡོད་པ་ཙམ་ལས་རྙིང་མའི་དགོན་པ་ཞིག་ཡིན་ཕན་ཆད་དེ་བས་ཀྱང་ཤིན་ཏུ་དཀོན་པོ་རེད། དེའི་དབང་གིས་དགོན་པ་ཕལ་མོ་ཆེའི་གྲྭ་པ་ལ་ཆོས་ཕྱོགས་ཀྱི་སྦྱོང་བརྡར་བྱེད་རྒྱུ་ཡོད་པ་མ་རེད།  

ང་ཚོ་གསེར་རྟ་ལྟ་བུར་མཚོན་ན་དགོན་པ་སུམ་ཅུ་ནང་ཞིག་ཡོད། ཉག་རོང་རྫོང་ལྟ་བུ་ལ་བསམ་བློ་བཏང་ན་བོན་པོ་དང་བཅས་པའི་དགོན་པ་དྲུག་ཅུ་ནང་ཞིག བྲག་མགོ་ལ་སུམ་ཅུ་ནང་ཞིག་བཅས་ཡོད་ན་ཡང་། དེའི་ནང་གི་རྙིང་མ་དང་གསར་མའི་དགོན་པ་གང་ཡིན་ན་ཡང་སློབ་སྦྱོང་བྱ་རྒྱུ་ཡོད་ས་དང། ཆོས་ཕྱོགས་ཀྱི་སྦྱོང་བརྡར་བྱ་རྒྱུ་ཡོད་ས་ཤིན་ཏུ་ནས་ཀྱང་དཀོན་པོ་རེད།  

དེའི་དབང་གིས་གྲྭ་པ་དག་གིས་སྡེ་སྣོད་གསུམ་གྱི་དོན་མི་མཁྱེན། དེ་མ་མཁྱེན་པར་བསླབ་པ་གསུམ་གྱི་ཉམས་བཞེས་ལེགས་པོ་མི་ཡོང། དཔེ་ཞིག་བཞག་པ་ཡིན་ན། འདུལ་བའི་སྡེ་སྣོད་མ་ཤེས་ན་འདུལ་བའི་བསླབ་པ་ཉམས་སུ་ལེན་མི་ཤེས་པ་དང་འདྲ། དེ་འདྲའི་དབང་གིས་འཇིག་རྟེན་མ་དད་པར་གྱུར་པའི་བྱ་བ་མང་པོ་གང་སར་ཁྱབ། གྲྭ་པ་ཐམས་ཅད་ཀྱང་ཁྱིམ་དུ་སོང་ནས་དགྲ་འདུལ་རྒྱུ་དང་གཉེན་སྐྱོང་རྒྱུ་སོགས་འདྲ་དང་མི་འདྲ་བ་མང་པོ་བྱེད་ཀྱི་ཡོད། དཔེར་ན། གསེར་རྟ་རྫོང་ལ་ན་ནིང་གི་ལོ་ཁམས་འདིར་མི་གསོད་མཁན་གྱི་བཙོན་པ་༡༡ ཡོད་པའི་ནང་ནས་༧ གྲྭ་པ་ཡིན་པ་རེད། དེ་མ་ཡིན་པར་ཡང་གྲྭ་པ་རྣམས་ཁྱིམ་དུ་སོང་ནས་ཞོར་ལས་འདྲ་བྱས། ཚོང་འདྲ་བརྒྱབ། དབྱར་རྩྭ་དགུ་འབུ་འདྲ་བརྐོས། ཆེ་ས་ནས་མི་གསོད། རྟ་འདེད། ཇག་རྒྱག་པ་སོགས་ཁྱིམ་པའི་ཁ་འཛིན་དང། དགྲ་འདུལ་གཉེན་སྐྱོང་གི་བྱ་བ་འདྲ་དང་མི་འདྲ་མང་པོ་གང་སར་ཁྱབ་བཞིན་ཡོད།  

དེ་བས་ཉེ་ས་ནས་བསམ་བློ་ཞིག་ཐོངས་དང་། ང་ཚོ་བླ་རུང་ཁར་ཡོང་མཁན་གྱི་རླངས་འཁོར་གླ་པ་འདི་དག་ཀྱང་མང་ཆེ་བ་གྲྭ་པ་ཁོ་ནས་ཁ་ལོ་པ་བྱས་ནས་ཡོང་གི་ཡོད། འདི་རིགས་ཚང་མ་སྒོར་མོའི་དོན་རེད། དེ་དང་འདྲ་བར་གསེར་ཁོག་ལ་མར་འགྲོ་དུས་ཁང་པ་ལས་སར་བལྟས་པ་ཡིན་ན་ཡང་མང་ཆེ་བ་བནྡེ་ཁོ་ནས་ལས་བཞིན་འདུག་པ་ལྟ་བུ་རེད།  

དེས་ན་རིག་གནས་ནི་ཅི་ཡང་མེད། ལས་ཀ་ནི་མི་སྐྱ་ཕོ་མོ་དང་གཅིག་པ་ཆགས། བསམ་པ་ནི་མི་སྐྱ་རིག་གནས་ཡོད་པ་ཞིག་གི་བསམ་པ་ཡང་མེད། སྒོར་རྡོག་ཁ་ཤས་དང་ཞོར་ལས་རེ་རག་མི་རག་ཙམ་ལ་མགོ་འཁོར་བསྡད་པ་ཡིན་ན་དགེ་འདུན་པའི་སྡེ་ཟེར་བ་དེ་ཅི་ལྟ་བུ་ཞིག་ཡིན་ས་རེད། དེ་འདྲའི་དབང་གིས་དགེ་འདུན་པ་ལ་མཐོང་ཆུང་དང་སྐྱེ་བོ་མང་པོའི་རྒྱུད་ལོག་ལྟས་ཁེངས་པས་བསྟན་པ་ལ་ཉམས་ཉེས་ཆེན་པོ་བྱུང་བ་གོར་མ་ཆག་མོད། ཉེས་པ་ཐམས་ཅད་ཀྱི་རྩ་བ་དགོན་པའི་ནང་དུ་བཤད་སྒྲུབ་ཀྱི་བསྟན་པ་གནད་སྨིན་ཞིག་མེད་པ་འདི་ཉིད་ལ་ཐུག་པ་ཡིན་པར་ཤེས་དགོས།  

དེ་ཡང་སྣོད་ལ་བསམ་བློ་བཏང་བ་ཡིན་ན། འཛམ་བུ་གླིང་འདིའི་ཐོག་ན་དེ་ཙམ་གནོད་སྐྱོན་མ་ཕོག་པའི་ཡུལ་ཉི་ཤུ་རྩ་བཞི་ཡོད་པ་དེའི་ནང་བོད་ཀྱང་གཅིག་རེད། བོད་ལ་མཚོན་ན་འཛམ་བུ་གླིང་གི་མཐའ་མའི་ཞིང་ཁམས་ཟེར་གྱི་ཡོད་པ་རེད། མཐའ་མའི་ཞིང་ཁམས་ཟེར་དགོས་པའི་རྒྱུ་མཚན་ཅི་ཡིན་ཟེར་ན། སྤྱིར་བཏང། བོད་ནང་གི་རི་དང་ནགས་ཚལ། དེ་བཞིན་ཆུ་ལ་སོགས་པ་མང་པོ་ཞིག་ལ་གཏོར་བརླག་ཐུ་མོ་སོང་ཚར་བ་རེད་དེ། བོད་རང་གི་དབང་དུ་བྱས་ནས་ནམ་ཡང་ཆུ་དང་རི་ལ་སོགས་པ་ལ་གནོད་པ་བྱེད་མ་མྱོང་བར་སྲུང་སྐྱོབ་དཔེ་མི་སྲིད་པ་བྱས་ཡོད་པ་དེས། ད་དུང་ཡིན་ན་ཡང་འཛམ་བུ་གླིང་གི་ཐ་མའི་ཞིང་ཁམས་ཟེར་ནས་གནོད་སྐྱོན་མ་ཕོག་ས་འདྲ་པོར་འཇོག་གི་ཡོད། དེ་ནི་ནང་པའི་ཆོས་དར་བ་ལས་བྱུང་བ་རེད་ལ། མཁས་པ་མང་ཆེ་བས་ཀྱང་དེ་ལ་ངོས་འཛིན་བྱེད་གྱི་ཡོད་པ་རེད།  

བཅུད་ལེགས་པའི་ལམ་དུ་འཁྲིད་པར་བྱེད་པའི་བྱེད་ནུས་ཀྱི་ངོས་ནས་བཤད་ན་དེ་ནི་སེམས་ཅན་རྣམས་ལེགས་པའི་ལམ་དུ་འཁྲིད་པར་བྱེད་པ་དེ་རེད་ལ། འདི་ལ་ནི་དེ་བས་ཀྱང་ནང་པ་སངས་རྒྱས་པའི་རིག་པ་འདི་མ་ཡོད་ཕན་ཆད་ཅི་ཡང་ཡོང་གི་མ་རེད། སྤྱིར་ཡེ་ཤུའི་ཆོས་ལུགས་ལ་སོགས་པ་ཆོས་ལུགས་གཞན་མང་པོ་རྣམས་ཀྱིས་ཀྱང་བྱམས་སྙིང་རྗེ་ལ་སོགས་པ་འདི་དག་དགོས་ཟེར་གྱི་ཡོད་ན་ཡང་། དགེ་འདུན་ཆོས་འཕེལ་གྱིས་གསུངས་པ་ལྟར་ལོ་རྒྱུས་ཀྱི་ཐོག་ཏུ་ཡེ་ཤུའི་ཆོས་པ་རྣམས་ཀྱིས་རང་གི་ཆོས་ལུགས་ཀྱི་མངའ་ཐང་དང་ཆབ་སྲིད་རྒྱ་བསྐྱེད་ར་བྱ་བའི་ཆེད་དུ་ཆབ་སྲིད་དང་རྒྱལ་པོ་རྣམས་ཀྱི་དཔུང་དང་བསྡེབས་ནས་འགྲོ་བ་གཞན་རྣམས་དང་མིའི་རིགས་ལ་སྡུག་བསྔལ་མང་པོ་གཏད་ཡོད། དེ་ཡང་ཁོང་དག་གིས་སེམས་ཅན་ལ་གནོད་པ་བསྐྱལ་ལུགས་དེ་ཧ་ཅང་མང་པོ་བཤད་རྒྱུ་ཡོད་པ་རེད། དེའི་ཕྱིར་ན་ནང་པ་སངས་རྒྱས་པ་མ་གཏོགས་གཞན་རྣམས་ཀྱིས་སེམས་ཅན་ལ་ཕན་པ་ཕྱོགས་རེ་ཙམ་ཐོགས་པ་ལས་དོན་ངོ་མ་རྩ་བ་ཉམས་ཀྱིས་བཤད་ན། ནང་པ་སངས་རྒྱས་པའི་ཐེག་པ་ཆེན་པོའི་བྱང་ཆུབ་སེམས་དཔའི་ལྟ་སྤྱོད་ལྟ་བུ་གཞན་ལ་ཕན་པ་བྱེད་མཁན། འཇིག་རྟེན་གྱི་རིག་པ་རྣམས་ཀྱི་ནང་དུ་ཕར་བཞག ཆོས་ལུགས་ཡིན་ཟེར་མཁན་དག་གི་ནང་དུའང་ཡོད་པ་མ་རེད། དེའི་ཕྱིར་ན་ནང་པ་སངས་རྒྱས་པའི་རིག་པ་འདི་ཁོ་ན་སྣོད་བཅུད་ལེགས་པའི་ལམ་དུ་འཁྲིད་པར་བྱེད་པའི་ཐབས་ཚུལ་ངོ་མ་དེ་རེད། འདི་ཡུན་ནས་ཡུན་དུ་གནས་པ་ཞིག་དགོས་མི་དགོས་རང་རང་སོ་སོས་ངེས་པར་བསམ་བློ་གཏོང་དགོས། གལ་ཏེ་དགོས་པ་ཡིན་ན་རི་ཁྲོད་ཙམ་གྱིས་མ་ཡིན་པར་རྩ་བའི་ ཐོས་བསམ་གྱི་གཞི་ཞིག་འཇོག་དགོས་པ་དང་། དེ་ནི་དགོན་པའི་ནང་དུ་གཞི་བཞག་ནས་ཡོང་དགོས།  

སྤྱིར་བཏང་ཡང་བྱ་བ་ལས་ཀ་གང་ཞིག་ལས་པ་ཡིན་ན་ཡང་རྨང་གཞིའི་སྟེང་ནས་ལས་ཡོང་དགོས་པ་རེད་མ་གཏོགས། རྨང་གཞིའི་ཐོག་ནས་གཅིག་མེད་པ་ཡིན་ན། གཞན་རི་ཁྲོད་དང་བཤད་གྲྭ་གཅིག་གཉིས་རེ་ཡོད་པ་ཙམ་གྱིས་ནི་སྤྱི་ཁྱབ་ལ་རྒྱ་ཁྱོན་ཆེན་པོ་ཞིག་གི་ཐོག་ནས་ཕན་ཐོགས་ཐུབ་ཀྱི་མ་རེད།  

དེ་ཙམ་མ་ཟད། རི་ཁྲོད་ཟེར་ན་ཡང་དགོན་པ་དང་འབྲེལ་བ་རྩ་བ་ཉིད་ནས་མེད་པ་ཞིག་མ་རེད། རི་ཁྲོད་ན་ཡོད་པ་རྣམས་ཀྱང་ཕྱིར་སོང་ནས་དགོན་པར་འདུག་མཁན་སོགས་མང་ཆེ་བ་དེ་ལྟར་ཡིན་དུས། གཙོ་བོ་དགོན་པ་རྣམས་ཀྱི་ནང་དུ་རྒྱ་ཆེ་ཆུང་ལ་མ་ལྟོས་པའི་བཤད་སྒྲུབ་ཀྱི་བསྟན་པ་སྤུས་ལེགས་རེ་མེད་ཐབས་མེད་པས་ཐོས་བསམ་ཡག་པོ་ཞིག་ཚུགས་དགས་མོད། དེ་ཡོང་དང་མི་ཡོང་ཞིབ་ཏུ་བལྟས་ཡོང་དུས་དགོན་དཔོན་དང་དགེ་བསྐོས་སོགས་ཀྱི་བསམ་པ་ལ་ཏག་ཏག་རག་ལས་འདུག།། 

དེ་ཡང་ང་༢༠༠༣ ལོ་ནས་༢༠༠༧ ལོའི་བར་ལོ་ལྔའི་རིང་ལ་ཚོ་བ་དང་དགོན་པ་དགུ་བཅུ་ལྷག་གི་ནང་ལ་སོང་འདུག དགོན་པ་མང་ཆེ་བར་ཚོ་བ་རེ་དང་དགོན་པ་རེ་མེད་ས་མི་འདུག དེ་བཞིན་ང་རྫ་ཆུ་ཁ་ལ་ཡང་སོང་བ་ཡིན་ལ། དགོན་པ་ཕལ་ཆེར་ཉི་ཤུ་ནང་ཞིག་ལ་ཕྱིན་འདུག ལ་ལར་བཤད་པ་སྒྲུབ་པ་སྤྲོ་སྣང་སྐྱེ་འོས་པ་འདུག་མོད། ལ་ལར་ཅི་ཡང་མེད་པ་མ་ཟད། འབྱུང་འགྱུར་འཛུགས་རྒྱུའི་འཆར་གཞི་ཡང་མི་འདུག 

 དེ་དག་ཚང་མའི་རྩ་བར་ཞིབ་ཏུ་བལྟས་ཡོང་དུས་ཅི་འདྲ་ཞིག་རེད་ཅེ་ན། དགོན་དཔོན་དཔེ་ཆ་ཅུང་ཟད་ཤེས་མཁན་དང། ཡང་ན་དཔེ་ཆ་ལ་དགའ་མཁན་ཞིག་ཡིན་ན་དགོན་པའི་ནང་དུ་ཡང་བཤད་སྒྲུབ་ཀྱི་བསྟན་པ་ཅི་རིགས་པ་རེ་འདུག་ལ། གལ་ཏེ་ད་སྔོན་མེད་པའི་དབང་དུ་བཏང་ཡང་ད་སྐབས་བཤད་གྲྭ་སྒྲུབ་གྲྭ་རེ་ཨེ་ཚུགས་མི་ཚུགས་བལྟ་གི་འདུག དཔེ་ཆ་མི་ཤེས་མཁན་དང་། དཔེ་ཆ་ལ་མི་དགའ་མཁན་ཞིག་ཡིན་ཕན་ཆོད་ད་ལྟ་མ་ཟད་སྔར་རྙིང་ལུགས་ལ་ཡང་བཤད་སྒྲུབ་སྤྱི་དང་ཁྱད་པར་དུ་བཤད་གྲྭ་ཟེར་བ་ཞིག་ཡོད་མྱོང་མི་འདུག མ་ཟད་ཁར་རྩང་དེ་རིང་ཚང་མ་སློབ་སྦྱོང་གི་ཐོག་ལ་དོ་སྣང་ཆེ་རུ་འགྲོ་བཞིན་ཡོད་པའི་དུས་ཚོད་འདིར་ཡང་བཤད་གྲྭ་མེད་པ་དང་ད་ཕན་ཆོད་ལ་འཛུགས་འཆ་ཡང་མེད་པ་རེད། དེས་ན་ད་ནས་འདི་དག་ཚང་མ་དགོན་པའི་དགོན་དཔོན་མི་གཅིག་གི་བསམ་པ་ཉག་གཅིག་ལ་བརྟེན་ནས་ཁོས་ཅི་ཟེར་སྒུག་འདུག་རྒྱུ་མེད། གལ་ཏེ་རང་གི་དགོན་པར་བཤད་གྲྭ་མེད་ན་གང་དུ་སོང་ནས་སློབ་སྦྱོང་བྱེད། དེ་ཡང་མང་པོ་ཞིག་ནི་ཕ་མས་ཀྱང་མི་གཏོང་། ལ་ལ་ནི་རང་ངོས་ནས་ཀྱང་མདའ་བཤོལ་གཞུ་བཤོལ་གྱིས་ལྷག་འགྲོ་གི་ཡོད། དེ་འདྲ་ཡིན་དུས་རང་རང་གི་དགོན་པའི་ནང་དུ་བཤད་སྒྲུབ་ཀྱི་བསྟི་གནས་རེ་ཡོད་ན་རང་བཞིན་གྱིས་ལེགས་སུ་འགྲོ་གི་རེད། བཤད་སྒྲུབ་ཅིག་ཡོད་པས་ཆོས་ཞིག་གོ་ཡོང་ན་སུ་ཡིན་ཡང་མི་དགེ་བའི་སྤྱོད་པ་ཡང་བྱེད་ཀྱི་མ་རེད་ལ། གལ་ཏེ་བྱས་ཀྱང་མཁས་པའི་སྡིག་པ་ལྕི་ཡང་ཡང་ཟེར་བ་ཡིན་དུས་འགྱོད་སེམས་ཡིན་ན་འདྲ། བཤགས་བཅོས་དགོས་ནའང་འདྲ། རང་བཞིན་གྱི་མི་ཞིག་དང་འདྲ་གི་(གི་སྒྲ་འདི་ལ་སྐབས་འདི་དང་གོང་འོག་འགར་ཡང་འཕྲད་གཞན་དང་མི་འདྲ་བར་མིང་མཐའ་འདྲེན་སྟངས་ཀྱི་གཞུང་ལུགས་ལ་ལྟོས་མེད་ཀྱིི་དམིགས་བསལ་ཅུང་ཟདབཞག་ཡོད་པ་ཐུགས་ལ་འཇགས་རོགས)མ་རེད། ལས་རྒྱུ་འབྲས་སོགས་ཀྱང་གོ་གི་རེད། མ་གཞི་ལས་རྒྱུ་འབྲས་ལ་ལྟ་བ་བརྟན་པོ་ཡོད་དགོས་པ་རེད། ལས་རྒྱུ་འབྲས་ལ་ཡིད་ཆེས་བརྟན་པོ་མེད་ཕྱིན་དཔེ་ཆ་ཅུང་ཟད་བལྟས་ཀྱང་ཆེ་རྒྱུ་ཅི་ཡང་མེད། ངས་དཔེ་ཆ་ཚད་འགྲོ་གནད་སྨིན་ཞིག་དགོས་ཞེས་ཡང་ཡང་ཤོད་པའི་རྒྱུ་མཚན་ཡང་དེ་ཡིན། ལར་དེང་སང་ལ་ལ་བསྡུས་གྲྭ་ཅུང་ཟད་རེ་དང་དཔེ་ཆ་ཕྲན་བུ་རེ་ལྟ་མྱོང་ཡང་ལས་རྒྱུ་འབྲས་ལའང་ག་འདྲ་ཡིན་ནམ་སྙམ་པ་དེ་འདྲ་ཡང་གཅིག་རེ་གཉིས་རེར་་གི་འདུག་པས་དེ་འདྲར་མ་སོང་བ་ཞིག་དགོས།  

ཡང་དགོན་པ་མང་པོ་ཞིག་གལ་ཏེ་དགོན་དཔོན་དེ་སྔགས་པ་ཞིག་ཡིན་ན་དགོན་པ་རེ་རེའི་ནང་དུ་བནྡེ་སུམ་བརྒྱ་ཡོད་ན་ཡང་བནྡེ་ལོ་ཉུང་དག་གི་ནང་དུ་བནྡ་བརྒྱ་དང་བདུན་ཅུ་ཙམ་རེ་སྔགས་པ་རེད། སྔགས་པ་ཟེར་ན་མ་ཟེར་ན་ཁྱིམ་ཐབས་པ་རེད།  

མདོར་ན། དེ་དག་ཚང་མ་དགོན་དཔོན་གཅིག་པུ་ཡི་བསམ་པ་ལ་རག་ལས་ཡོད་པ་དང། དེའི་མར་ཞབས་ནས་དགེ་བསྐོས་རེད། དགེ་བསྐོས་བཤད་སྒྲུབ་ཀྱི་དོན་ལ་བསམ་བློ་གཏོང་མི་ཤེས་མཁན། རང་གིས་ཐོས་པ་བྱེད་མ་མྱོང་མཁན། བསམ་པ་བྱེད་མ་མྱོང་མཁན། གྲྭ་སར་འགྲོ་མ་མྱོང་མཁན་ཞིག་ཡིན་ཕྱིན་ཡིན་གཅིག་མིན་གཉིས་དགོན་པའི་ཐལ་ཁ་ཡོག་མཆུ་དང་ཚོགས་སྒྲུབ་མཆོད་ཀྱི་སྐབས་སུ་གོས་སྟོད་ཕུ་དུང་ཆེན་ོ་ཅན་གྱོན་ནས་ཡོང་དགོས་ཟེར་བ་དང་། ཌཱ་དྲིལ་ཆ་ཚང་དྲིལ་གདན་དང་བཅས་པ་དགོས་ཟེར་བ། གོས་སྟོད་སེར་པོ་ཆ་འགྲིག་དགོས། དེ་དག་མེད་ན་སྒོར་མོ་བརྒྱ་ནས་ལྔ་བརྒྱ་སོགས་ཀྱི་ཆད་པ་ཡོད་ཟེར་ནས་ངར་ངར་བྱེད་པ་ཙམ་ལས། དགོན་པའི་ནང་དུ་བཤད་པ་དང་སྒྲུབ་པ་དགོས། ཐོས་བསམ་མ་བྱས་ན་སྒོར་མོ་ལྔ་བརྒྱའི་ཆད་པ་ཡོད་ཟེར་མཁན་ཞིག་ཡོད་པ་མ་རེད། དེ་མེད་པའི་རྒྱུ་མཚན། དང་པོ་དགོན་དཔོན་རྣམ་པ་དང། གཉིས་པ་དགེ་བསྐོས་ལ་སོགས་པ་འདི་དག་གིས་བསམ་པ་ལ་རག་ལས་འདུག དེ་ཡང་འདི་དག་གིས་རྒྱུ་མཚན་དེ་འདྲ་ཞིག་རེད་ཅེས་བཤད་པ་ཙམ་མིན་པར། ཞིབ་ཏུ་བལྟས་ཡོང་དུས་ཐམས་ཅད་དེ་འདྲ་ཏག་ཏག་ཆགས་འདུག འདི་ནི་ཤིན་ཏུ་ཉེན་ཁ་ཆེན་པོ་ཞིག་ཏུ་གྱུར་ཡོད་པ་རེད།  

དེ་ཡང་སྔོན་ཆད་ཅིག་ལ་འཛམ་གླིང་དུ་རྒྱལ་པོའི་ལམ་ལུགས་ཟེར་བའི་སྲིད་སྐྱོང་ཞིག་ཡོད་ཅིང་ད་ལྟ་ཡང་བལ་པོ་ལྟ་བུ་ཁ་ཤས་ཡོད་པ་རེད། དེའི་འགྲོ་སྟངས་ནི་རྒྱལ་པོ་ཕ་དེ་བཟང་ངན་གང་འདྲ་ཞིག་ཡིན་ཡང་དེ་རྒྱལ་པོ་ཡིན་ཕྱིན་དེ་ལ་བུ་མེད་ན་མེད་མ་གཏོགས། ཡོད་ཕན་ཆད་བུ་དེ་རྒྱལ་པོའི་རྒྱལ་སར་འཇོག་རྒྱུ་ལས་སུ་ལ་འཇོན་ཐང་ཡོད་མེད་དང། ལྷག་བསམ་ཡོད་ཡོད་མེད་ལ་ཅི་ཡང་ལྟ་རྒྱུ་མེད་པར་བུ་དེས་རྒྱལ་པོ་བྱེད་ཅིང། དེ་རྗེས་ཡང་དེའི་བུས་རྒྱལ་པོ་བྱེད་ཀྱི་ཡོད། མི་ལོ་སུམ་བརྒྱ་བཞི་བརྒྱའི་ཡར་སྔོན་ལ་འཛམ་གླིང་གི་ཤར་དང་ནུབ་གཉིས་ཆ་ལ་དེ་འདྲ་ཡིན་གྱི་ཡོད་པ་རེད་འདུག  ཁར་རྩང་དེ་རིང་ང་ཚོའི་དགོན་པ་དག་གི་སྲིད་སྐྱོང་ལུགས་སམ་དགོན་པ་སྐྱོང་ལུགས་དེའི་རྒྱལ་པོའི་ལམ་ལུགས་དང་གཅིག་པ་ཡིན་བསྡད་ཡོད་པ་རེད།  

ཁྱོད་ཚོས་བསམ་བློ་ཞིབ་ཏུ་ཐོངས་དང། གལ་ཏེ་དགོན་པའི་བསྟན་བདག་དེ་སྔགས་པ་ཞིག་ཡིན་ན་དེའི་སྲས་དེ་ཡང་ངེས་པར་དུ་ཡང་ན་རང་གི་དགོན་པ་དང། དེ་མིན་ན་གཞན་གྱི་དགོན་པ་ཞིག་གི་དགོན་དཔོན་ཡིན་པ་ལས་དགོན་པའི་ནང་ནས་སུ་ལ་ཚུལ་ཁྲིམས་དག་མ་དག སུས་དཔེ་ཆ་ཤེས་མི་ཤེས་ཟེར་བ་དེ་འདྲ་ཡོད་པ་མ་རེད། དེ་ལྟར་རིམ་པ་བྱས་ནས་ཡོང་མཁན་དེ་ལ་གནའི་ཆོས་པ་ངོ་མ་རིག་འཛིན་འཇིགས་མེད་གླིང་པ་ལ་སོགས་པ་ཐུགས་མ་དགྱེས་པར་ཡོན་ཏན་མཛོད་གྱི་ནང་དུ། བྲམ་ཟེ་བཞིན་དུ་ཆོ་རིགས་སྲུང་བའམ། ཞེས་གསུངས་གནང་མཛད་པ་རེད། སྔགས་པ་འདི་མིན་ན་རང་རང་སོ་སོའི་སྤྲུལ་སྐུ་འདྲ་བཙལ་ནས་འགྲོ་བ་མ་གཏོགས་མེད་མོད། སྤྱིར་ང་ཚོས་ལས་སྟངས་དེ་གནའ་རྙིང་ལུགས་ཀྱི་རྒྱལ་པོའི་སྲིད་སྐྱོང་སྟངས་རང་རེད། མ་གཞི་དེ་འདྲ་དེའི་ཡབ་སྲས་བརྒྱུད་པ་དང་བཅས་པ་ཐམས་ཅད་དཔེ་ཆ་སློབ་གཉེར་ལ་མཁས་པ་ཁོ་ན་ཡིན་ན་དེ་ལྟར་མུ་མཐུད་དེ་སོང་བ་ཡིན་ན་ཡང་ལོས་ཆོག་སྟེ། དེ་འདྲ་མིན་ན། ཡོན་ཏན་སུ་ཆེ་དང་ལྷག་བསམ་སུ་ཆེ་མི་བལྟ་བར་ཡིན་གཅིག་མིན་གཅིག་སུས་སྲས་སུ་ཡིན་བལྟས་ནས་དགོན་པའི་དགོན་དཔོན་དུ་བཞག་བསྡད་པ་དེ་དག་དགོན་པ་་དང། ཁྱད་པར་དུ་རྙིང་མའི་དགོན་པ་དག་གི་ནང་དུ་ཐོས་བསམ་མེད་པའི་རྒྱུ་མཚན་གཙོ་བོ་ཞིག་རེད་འདུག  དེའི་དབང་གིས་དགོན་པའི་བནྡེ་རྣམས་ཀྱང་དཔེ་ཆ་མི་ཤེས་མཁན་དུ་གྱུར་ཡོད་པ་དངོས་ཡོད་གནས་ཚུལ་རེད།། 

གནའ་དང་པོར། མཚམས་ནང་དེ་ན་ཡོད་པའི་དགེ་འདུན་པ་ཡོངས་རྫོགས་གྲོས་བསྡུར་བྱ་དགོས་ཀྱི་ཡོད་ཀྱང་རྗེས་ནས་དོན་མང་ཞིང་བྱ་བ་མང་བའི་དབང་གིས་དགེ་འདུན་པ་བཅུཚོ་དང་ལྔ་ཚོ་ལ་སོགས་པས་དགེ་འདུན་པ་ཡོངས་ཀྱི་སྐུ་ཚབ་བྱས་ནས་གྲོས་བསྡུར་བྱེད་པ་རེད། དགེ་སློང་མའི་སྟོན་པ་བསྐོ་བའི་སྐབས་ལྟ་བུར་ཡང། ཡ་གི་ལ་ཁྱོད་སོང་ལ་དགེ་སློང་མའི་སྟོན་པ་གྱིས། མ་གི་ལ་ཁྱོད་སོང་ལ་དགེ་སློང་མའི་སྟོན་པ་གྱིས་ཟེར་ནས་སངས་རྒྱས་ཀྱིས་ངོས་མངགས་གནང་མེད་པར་དགེ་འདུན་གྱིས་སྐོ་བཞིན་ཡོད་པ་རེད། དེ་ཡང་དགེ་འདུན་པ་བཅུ་དང་ཉི་ཤུའི་ཚོགས་པས་དགེ་འདུན་པ་སྤྱིའི་ཚབ་བྱེད་ཀྱི་ཡོད་པ་རེད། ཨ་རིའི་རྒྱལ་ཁབ་ཀྱི་གྲོས་ཚོགས་གོང་མ་དང་འོག་མ་ཟེར་བ་ལྟ་བུས་གྲོས་བསྡུར་གྱི་ལམ་ནས་རྒྱལ་སྲིད་ཀྱི་དོན་ཆེན་ཐག་གཅོད་ཀྱི་ཡོད་པ་ལྟར། སངས་རྒྱས་ཀྱིས་གནའ་ནས་དགེ་འདུན་པ་བཞི་བཅུ་ཚོགས་དགོས་ས་དང་། ཉི་ཤུ་ཚོགས་དགོས་ས། བཅུ་ཚོགས་དགོས་ས་དང་། མ་མཐའ་བཞི་ཡན་ཆད་ཚོགས་པས་ཐག་གཅོད་དགོས་པ་ལྟ་བུའི་ལམ་ལུགས་བཟོས་གནང་བ་རེད། དགེ་འདུན་པ་རྣམས་ཀྱི་བྱ་བ་ཆུང་ཆུང་ཁང་པ་ཞིག་སྤྱི་པའི་ཟ་མ་ལས་སའི་རུང་ཁང་བྱེད་དང་མི་བྱེད་ཙམ་ཡན་ཆད་གྲོས་བསྡུར་བྱེད་རྒྱུ་མ་གཏོགས། སངས་རྒྱས་ཀྱིས་དགེ་འདུན་པར་འདི་དགེ་འདུན་པའི་རུང་ཁང་ཡིན་གསུངས་ནས་ཐག་བཅད་བཞག་པ་ཞིག་མེད་པ་རེད། དམངས་གཙོའི་ལམ་ལུགས་ངོ་མ་དེ་དེ་འདྲ་ཞིག་ལ་ཟེར་བ་རེད། ཡིན་ན་ཡང་ཚོགས་པ་ཁ་ཚང་ལ་འདྲི་དགོས་ན་འདྲི་སའང་རྙེད་ཀྱི་མ་རེད་དེ། དགེ་འདུན་པའི་འཐུས་ཚབ་ཀྱི་ཚོགས་པ་ཞིག་ངེས་པར་དུ་ཡོད་དགོས།  

གཙོ་བོ་དགོན་པར་ཡོད་པའི་དགེ་འདུན་པ་འདི་དག་ལ་དགོན་པ་རང་གི་ནང་ནས་དཔེ་ཆ་སློབ་གཉེར་གྱི་རྐང་ཟུག་སོང་བ་ཡིན་ན་ང་ཚོ་རི་ཁྲོད་དུ་ཡོད་པ་རྣམ་ཀྱིས་མཁན་པོ་འདྲ་མངགས་ནས་རོགས་པ་བྱེད་དགོས་པ་རེད་མོད། དགོན་པ་རྣམས་ན་དཔེ་ཆ་སློབ་གཉེར་མེད་ན་རི་ཁྲོད་ཁ་ཤས་ན་མང་ཙམ་རེ་ཡོད་ཀྱང་མི་བརྒྱའི་ནང་ནས་ཉི་ཤུས་ཆོས་ཤེས་ན་ཡང་གཞན་པ་དག་གིས་མ་ཤེས་ཕན་ཆད་མི་ཕན་པ་རེད། དེའི་ཕྱིར་དགོན་པའི་བནྡེ་རྣམས་ཀྱིས་དཔེ་ཆ་སློབ་གཉེར་ཡག་པོ་ཨེ་ཡོང་བལྟ་དགོས་པས། དགོན་དཔོན་གཅིག་དང་དབོན་པོ་གཅིག བླ་མ་གཅིག་གི་ཁ་ལ་བལྟས་བསྡད་པས་མི་ཡོང་བ་སེམས་ཐག་གོར་མོ་རྡོ་རེད། དགོན་དཔོན་ཞིག་ལ་སངས་རྒྱས་བཅོམ་ལྡན་འདས་ལས་ལྷག་ཅིག་ཡོད་རྒྱུ་མ་རེད་དེ། དེས་ཀྱང་དགེ་འདུན་པ་ལ་དམངས་གཙོ་དགོས་པའི་ཆེད་དུ་ལས་བརྒྱ་རྩ་གཅིག་གསུངས་པ་རེད།  

སྔོན་ཆད་ཀྱི་ལོ་རྒྱུས་ལ་བལྟས་ནའང་འདྲ། ཁར་རྩང་དེ་རིང་དགོན་པ་དེ་ཙམ་མང་པོ་ཞིག་གི་ནང་སོང་ནས་ཞིབ་ཏུ་དྲིས་ཤིང་བལྟས་པ་ཡིན་ནའང་འདྲ། དགོན་པར་དཔེ་ཆ་སློབ་གཉེར་མེད་པ་དེ་དགོན་དཔོན་དཔེ་ཆ་ལྟ་མ་མྱོང་མཁན་དང་དཔེ་ཆ་མི་དགའ་མཁན་དག་ལ་ཐུག་བསྡད་འདུག དེ་འདྲ་ཡིན་དུས། དེའི་མར་ཞབས་ན་དགོན་པས་བྱ་བ་འདི་དང་འདི་སྒྲུབ་དགོས་ཀྱི་འདུག དཔེ་ཆ་ལ་ཐོས་བསམ་སློབ་གཉེར་འདི་ལྟར་བྱེད་དགོས་ཀྱི་འདུག་ཟེར་མཁན་གྱི་ཚོགས་པ་ཞིག་ནི་མེད། གཤམ་འོག་དག་གིས་ཀྱང་ཡ་གིས་ཁོ་ལ་དོན་མེད། མ་གིས་ང་ལ་དོན་མེད། དགོན་དཔོན་གྱིས་གང་བྱས་ན་དེ་རེད། དགེ་བསྐོས་ཀྱིས་གང་བཤད་ན་དེ་རེད་ཟེར་ནས་བསྡད་འདུག་རྒྱུ་མ་གཏོགས་མེད། དེ་མེད་པས་དགོན་དཔོན་ནི་རབ་བྱུང་གི་ཕྱོགས་ལ་དེ་ཙམ་ཐུགས་མི་དགྱེས་པའམ། མིན་ཡང་རང་ཉིད་སྔགས་པ་ཁྱིམ་ཐབས་པ་ཡིན་ཕྱིན་དགོན་དཔོན་དང་བླ་མ་སྤྲུལ་སྐུ་ནང་གི་ཉམས་རྟོགས་བཟང་པོ་ཡོད་མཁན་ཞིག་ཡིན་ཡང་གཞན་ལ་བཅའ་ཁྲིམས་དི་རིགས་འཇོག་པར་ངོ་གནོང་མཁན་ཡང་འདུག ཕྱི་ཚུལ་ལ་འཇིག་རྟེན་པའི་ལུགས་ལྟར་བྱེད་དགོས་དུས་རང་ཉིད་རབ་ཏུ་བྱུང་བ་མིན་བཞིན་དགེ་འདུན་པ་མང་པོ་ཞིག་ལ་རབ་ཏུ་བྱུང་དགོས་ཟེར་རྒྱུ་དེ་ཀའ་མོ་ཞིག་ཡིན་པར་ཐུགས་ཁག་ཡོད་པ་མ་རེད། དེ་ལྟར་དགོན་དཔོན་གྱིས་དགེ་འདུན་པར་ཐོས་བསམ་དགོས་ཟེར་བ་དང་འདུལ་ཁྲིམས་སྲུང་དགོས་ཟེར་བ་སོགས་གསུང་མི་ཐུབ། དེའི་མར་ཞབས་ཀྱི་གཞན་པ་དག་གིས་ཀྱང་འགན་མ་ཁུར་བས་དགོན་པའི་ནང་ན་དཔེ་ཆ་བ་དང་རབ་བྱུང་གི་བསྟན་པ་མེད་འགྲོ་བའི་རྒྱུ་མཚན་ཡང་རྩ་བ་དེ་འདྲ་ཞག་ལ་ཐུག་འདུག  

དེས་ན་ངས་ད་རེས་བཤད་དགོས་པའི་རྩ་བ་ངོ་མ་དེ་དགོན་དཔོན་རྣམས་ཀྱི་བསམ་བློ་བསྒྱུར་བཅོས་གཏོང་དགོས་རྒྱུ་དེ་ཡིན་མ་གཏོགས་དེ་བས་ཁར་རྩང་བཤད་་ལྟར་འདིའི་ནང་དུ་ལུང་དང་རིགས་པ་དམིགས་བསལ་བ་ཞིག་གང་ཡང་བཤད་རྒྱུ་མེད།།   

དེ་ཡང་རྒྱལ་པོའི་ལམ་ལུགས་ཟེར་བ་དེའི་དོན་རྒྱལ་པོའི་སྨྲ་བ་ལན་གཅིག་ཟེར་བ་ལྟར་རྒྱལ་པོ་ཁོང་རང་གིས་གང་འདོད་ལྟར་དབང་བསྒྱུར་པ་ཞིག་ལ་ཟེར་་སྟེ། རྒྱལ་པོས་མི་མང་ལ་ཁྲལ་ཆེན་པོ་བསྡུ་བསམ་ན་བསྡུ་ཆོག་གི་ཡོད་རེད་ལ། ཁྲལ་ཆུང་ཆུང་བསྡུ་བསམ་ནའང་དེ་བཞིན་རེད། རྒྱལ་པོ་ཁོང་རང་གིས་དམག་རྒྱག་བསམ་ན་དེ་བཞིན་རེད་ལ། མི་རྒྱག་བསམ་ནའང་དེ་ཡིན་གྱི་ཡོད་པ་རེད། གནའ་ཡི་དུས་སུ་རྒྱལ་པོ་རྣམས་ཀྱི་ལམ་ལུགས་ལ་རྒྱལ་ཁྲིམས་འདྲ་དང་མི་འདྲ་མང་པོ་ཡོང་གི་ཡོད་པ་ཡང་དེའི་རྒྱུ་མཚན་གྱིས་རེད། དེ་ཡང་དགོན་དཔོན་གཅིག་པུས་དཔེ་ཆ་ལྟ་དགོས་ཟེར་ན་ལྟ། མི་དགོས་ཟེར་ན་མི་ལྟ། བཤད་སྒྲུབ་དགོས་ཟེར་ན་འཛུགས། མི་དགོས་ཟེར་ན་མི་འཛུགས་པར་འཇོག་གི་ཡོད་པའི་ཆ་ནས་དེ་དག་རྒྱལ་པོའི་ལམ་ལུགས་དང་གཅིག་པ་གཅིག་རྐྱང་རེད།  

དགོན་པ་དང་རྒྱལ་ཁྲིམས་གཉིས་སྦྱོར་རྒྱུ་ཨེ་ཡོད་དམ་སྙམ་ན། མེད་ས་ཞིག་ནས་མེད་ན་ཐང་མོད། ཡོད་ས་ཞིག་ནས་འདྲ་འདྲ་ཆགས་བསྡད་ཡོད་པ་རེད། གལ་ཏེ་དགོན་དཔོན་དཔེ་ཆ་ཐོས་བསམ་དགོས། རབ་ཏུ་བྱུང་བ་དགོས་ཟེར་མཁན་དེ་འདྲ་ཡོད་ན་དེའི་ཞལ་ལ་འཇོག་དང་འཇོག དེ་མིན་ན་དགོན་དཔོན་གྱིས་གང་བསམས་མ་བསམས་ལ་བལྟ་རྒྱུ་མེད། སངས་རྒྱས་ཀྱི་བསྟན་པ་ལ་ཚད་གཞི་གཅིག་མ་གཏོགས་ཡོད་པ་མ་རེད། ཡ་གི་སང་དང་མ་གི་སང་མེད་པར་གཅིག་གྱུར་ཡིན། དགོན་པ་ཞིག་ཡིན་ཕན་ཆོད་སངས་རྒྱས་ཀྱི་བསྟན་པ་ཡོད་དགོས་པ་དེ་དོན་དངོས་པོའི་གནས་ལུགས་རེད། དེས་ན་དགོན་དཔོན་གཅིག་གི་ཁ་ལ་བལྟས་ན་མི་ཕན་པས་དགོན་པའི་ནང་དུ་དགོན་པ་དེའི་ནང་གི་དགེ་འདུན་པ་མ་མཐའ་ཡང་བཞི་ཡན་ཆད་ལས་གྲུབ་པའི་ཚོགས་པ་ཞག་འཛུགས་དགོས། གྲྭ་པ་རྣམས་ཀྱང་དགེ་སློང་ཤ་སྟག་ཡིན་ན་མཆོག་ཏུ་གྱུར་པ་རེད། དེ་མིན་ཡང་དགེ་ཚུལ་སློང་གཉིས་ཆ་ཡིན་ནའང་འགྲིགས། གང་ལྟར་བཞི་ཡན་ཆད་ཅིག་དགོས། དེའི་ཐོག་ལ་དགོན་དཔོན་སྔགས་པ་ཞིག་ཡིན་ཡང་དེའི་གྲལ་དུ་བཞག་ནས་དེ་འདྲའི་ཚོགས་པ་ཞིག་གྲྭ་ཚང་སྤྱིའི་ནང་ནས་དགེ་འདུན་གྱིས་འདི་དང་འདི་ལྟ་བུ་ཞིག་འོས་ཤིང་འཚམས་པ་འདུག་བསམ་པ་དག་བསྐོ་དགོས། འདུལ་བའི་ནང་དུ་ཡང་རང་དགར་མིན་པར་དགེ་འདུན་པ་ཁོ་ནས་བསྐོ་བ་ཡང་དང་ཡང་དུ་གསུངས་པ་ལྟར་བྱ་དགོས་པ་ལས་སྒེར་གྱི་དགའ་ངོ་མཐུན་ངོ་བྱས་ནས་བསྐ་བཞག་བྱ་རྒྱུ་མེད།  

ཚོགས་པ་དེའི་ཚོགས་མིའི་འོས་ཆོས་ཐད། མེད་དུ་མི་རུང་བའི་ཆ་རྐྱེན་གཉིས་ཡོད། 

 དེ་ཡང་ཆ་རྐྱེན་དང་པོ། བསྟན་པ་སྤྱི་ལ་གོ་བ་ཆགས་པ་ཞིག་དགོས། སངས་རྒྱས་བསྟན་པའི་ཆེད་དུ་ལས་ཀ་བྱེད་སྐབས་ལས་ཀ་བྱེད་སྟངས་དང་ཁ་ཕྱོགས་ཅི་ཡིན་མི་གོ་མཁན་ཞིག་ཡིན་ན་མི་ཡོང། ད་ལྟའི་དགོན་པ་དག་གིས་དགྲ་སྐད་གྱོད་སྐད་ཁོ་ན་བརྒྱབ། བླ་མ་རྣམ་པ་ནང་ཐུག་བརྒྱབ། རྒད་པོ་རྒན་མོ་རྣམས་ཡ་གིའི་ཕྱོགས་དང་མ་གིའི་ཕྱོགས་བྱས་ནས་ཆགས་སྡང་ཁོ་ན་གསོག་ཏུ་བཅུག དགེ་བསྐོས་དག་གིས་དེ་ཇེ་ཆེར་བཏང་ནས་བསྡད་ཡོད། སངས་རྒྱས་ཀྱི་བསྟན་པ་ཡིན་ན་ཚང་མ་ཞི་འཇམ་དུ་འགྲོ་སྤྱད་ཅིག་དང་ཞི་བདེའི་ཡོང་སྤྱད་ཡིན་འོས་པ་ལས་རང་རང་སོ་སོའི་ཕྱོགས་བཟུང་ནས་སྡོད་མཁན་གྱི་རིགས་དེ་སངས་རྒྱས་ཀྱི་བསྟན་པ་སྤྱི་ལ་གོ་བ་མ་ཆགས་པའི་རྟགས་རེད། དེས་ན་ཚོགས་པ་དེ་ནི་སངས་རྒྱས་ཀྱི་བསྟན་པ་ལ་གོ་བ་ཆགས་པ་ཞིག་དགོས།  

ཆ་རྐྱེན་གཉིས་པ། བསྟན་འགྲོ་ལ་ལྷག་བསམ་རྣམ་པར་དག་པ་ཞིག་ཡོད་དགོས། ལྷག་བསམ་ཟེར་བ་དེ་དཔེར་ན། མི་ཞིག་གིས་ཁུར་ཞིག་ཁུར་ནས་འགྲོ་བཞིན་ཡོད་ན་ཁུར་དེ་ངས་ཁུར་ཟེར་བ་དེ་འདྲ་ཞིག་དགོས་པ་རེད། རང་དགར་བསམ་པ་བཟང་པོ་ཡོད་པ་ཙམ་ལས་བྱ་བ་གང་ཡང་མི་སྒྲུབ་མཁན་དེ་ལ་རྒན་མོ་བསས་བཟང་ཟེར་བ་རེད་མ་གཏོགས་ལྷག་བསམ་ཟེར་གྱི་མ་རེད། ལྷག་པའི་བསམ་པ་ཟེར་ན་བཟང་པོ་ཡོང་སྤྱད་ཀྱི་བྱ་བ་ངས་སྒྲུབ་ཟེར་ནས་འགན་ལེན་མཁན་ཞིག་ཡིན་དགོས་པ་རེད། དེས་ན་བསམ་པ་བཟང་པོ་དང་ལྷག་བསམ་ལ་ཁྱད་པར་འབྱེད་དགོས། ལྷག་བསམ་རྣམ་པར་དག་པ་མ་ཡོད་ཕྱིན་དེ་འདྲའི་ཚོགས་པ་ཞིག་ཡོད་ཀྱང་དགོན་པ་མི་བདེ་བའི་རྒྱུ་ལས་མེད། ལྷག་བསམ་མེད་ན་བླ་མ་དང་སྤྲུལ་སྐུ་མཁན་པོ་སོགས་ཀྱི་མིང་བཏགས་མ་བཏགས་ཀྱང་མེད། མ་གཞི་གནའ་སྔ་མོའི་བླ་མ་རེས་མིང་བཏགས་པ་ཡིན་ན་གང་ལྟར་ཡང་ཆེ་ཆུང་ལ་མ་ལྟོས་པའི་ཡོན་ཏན་ཆུང་ཟད་རེ་ཡོད་ན་ཐང་སྟེ། དེ་ཡོད་པ་ཙམ་གྱིས་ཁོ་རང་ཉིད་ལ་ཡོད་པ་རེད་མ་གཏོགས་བསྟན་པ་དང་སེམས་ཅན་ལ་ཕན་མ་ཐོགས་ཕན་ཆད་བུམ་པའི་ནང་གི་མར་མེ་ལྟ་བུ་རེད།  

ཆ་རྐྱེན་གཞན་ཞིག་ནི། བཤད་སྒྲུབ་ཀྱི་བསྟན་པ་ལ་ཐུགས་ཁུར་ཡང་དག་པ་བཞེས་མཁན་ཞིག་དགོས། དགོན་པའི་ནང་དུ་བྱ་བ་གཞན་པ་གང་ཡང་མ་ཡོད་ཀྱང་རུང། བཤད་པ་དང་སྒྲུབ་པ་ངེས་པར་དུ་ཡོད་དགོས་ཟེར་མཁན་དེ་འདྲ་དེ། བླ་མ་སྤྲུལ་སྐུ་ཡིན་ནའང་འདྲ། རང་བཞིན་གྱི་གྲྭ་པ་ཞིག་ཡིན་ཡང་རུང་། ཐ་ན་རྒད་པོ་རྒན་མོ་ཞིག་ཡིན་ནའང་འདྲ། ཁོ་རང་གི་བསམ་བློ་དེ་ལུང་དང་མཐུན། རིགས་པ་དང་མཐུན། སངས་རྒྱས་ཀྱི་དགོངས་པ་དང་ཡང་མཐུན་པ་ཡིན་པས་དེ་ལྟ་བུའི་ཁྱད་ཆོས་དང་ལྡན་པ་ཞིག་དགོས།  

ཡང་དགོན་པ་དམངས་གཙོས་བདག་གཉེར་བྱེད་པར་བསམ་བློ་གཏོང་དགོས་ས་གཞན་ཞིག་ནི། དགོན་དཔོན་ཆོས་ཀྱི་གོ་རྟོགས་ཡོད་ཀྱང་གྲྭ་པ་ཚང་མ་གྲོང་ཆོག་ལ་དགའ་མཁན་ཡིན་ན་དགེ་འདུན་པའི་ཕྱག་ཏུ་དབང་ཆ་བཞག་ཀྱང་མཇུག་འབྲས་གོ་ལྡོག་ཏུ་འ་བས་ཕྱོགས་གཅིག་ནས་དགེ་འདུན་པའི་ཆོས་ཀྱི་གོ་རྟོགས་མཐོར་འདེགས་བྱེད་དགོས། 

 དེ་ལས་གཞན་དུ་དགེ་བསྐོས་ཞིག་བསྐོས་ནའང་འདྲ། ལས་སྣེ་གཞན་ཞིག་བསྐོས་ནའང་འདྲ། ཚེ་གང་པོར་དཔེ་ཆ་ལྡེབ་
མ་གཅིག་ལྟ་མ་མྱོང་མཁན་རེ་དགེ་བསྐོས་ལོ་གསུམ་བཞི་ཙམ་ཁུར་ཚར་རྗེས་བསླབ་པ་རྒན་པ་ཡིན་ཟེར་ནས་བློ་འདྲི་ས་འདྲ་བོ་བྱེ་ན་ཡང་། མི་རྒས་པ་ཆགས་སོང་ཡང་ཐོས་པ་མེད་ལ་བསླབ་པ་ཡང་མེད་པ་དེ་འདྲ་དེ་འདུལ་བ་མེ་ཏོག་ཕྲེང་རྒྱུད་དུ། དྲུག་ཅུ་ལོན་ཡང་བྱིས་པ་སྟེ།། ཞེས་ལོ་དྲུག་ཅུ་ལོན་ཡང་བྱིས་པ་དང་འདྲ་བ་ཡིན་གསུངས་པ་ཡིན་པས་བསླབ་པ་རྒན་པ་ཟེར་བ་དེ་འདྲ་ཞིག་ལ་ཟེར་བ་མ་རེད། གནའ་ཡིན་ན། ལྷ་མགོ་བཅད། དགོན་རྐུབ་ཕེད་འགྲོ་མཁན་ཞིག་ཡིན་ན་མགོ་ཁྲིད་བྱེད་ཐུབ་ཀྱི་ཡོད་པ་དང་དེ་འདྲ་དེར་སྔོན་ཐོན་པ་ཟེར་གྱི་ཡོད་ན་ཡང། དེང་སང་དེའི་ལམ་ལུགས་མར་ལྷུང་ནས་ཐ་ན་ཡུལ་ཤོག་ཅིག་གི་མགོ་ཁྲིད་བྱེད་དགོས་ན་ཡང་རིག་གནས་ངེས་ཅན་ཞིག་མེད་པར་འཇོག་ཆོག་གི་མེད་ན། ང་ཚོས་ཆོས་འཇིག་རྟེན་གཉིས་ཀ་མེད་མཁན་ཞིག་སྤྲུལ་སྐུ་ཡིན་ཟེར་ནས་མགོ་ཁྲིད་དུ་བཞག་ན་ཅི་འདྲ་ཡོང་ས་རེད།  

དེ་ཡང་དེང་སང་གི་དགོན་བདག་ཕལ་ཆེར་ཚོང་པ་ཆེན་པོ་དག་གི་ལད་མོ་བྱས་ནས་རྒྱལ་ཁབ་ཀྱི་ནང་དུ་གོ་ས་ཆེན་པོ་ཨེ་རག་བལྟ་བ་དང་། ཁྲི་མཐོ་དམན་བརྩད་ནས་ཐ་ན་ཆོས་ཚོགས་དེ་ཚོའི་ནང་དུ་ཡང་ཡ་གི་སང་གི་ཁྲི་དང་མ་གི་སང་གི་ཁྲི་ཟེར་ནས་རང་རང་སོ་སོའི་ཆེ་ཐབས་སྒྲུབ། དཔར་མང་པོ་བརྒྱབ་ནས་དགོན་པ་ཐམས་ཅད་ཀྱི་ནང་བཤམ་དུ་བཅུག ཐ་ན་སྲང་ལམ་གྱི་ཚོང་ཁང་དང་དཔར་འཁྲུད་ས་ཡན་ཆོད་ལ་བཞག་ནས་ཆེ་བ་བསྐྱེད་ཨེ་ཐུབ་བལྟ་བ་སོགས་མི་ཆེན་རྒྱལ་པོའི་ལད་མོ་ཤ་སྟག་བྱེད།  

ཡང་སོ་སོའི་བྱ་བ་མང་པོ་བསྒྲུབ་རྒྱུའི་ཆེད་མགོ་ཁྲིད་ཆེན་པོ་དང་དཔོན་ཆེན་པོ་དག་ལ་རྒྱུ་སྦྱིན་ཟས་སྦྱིན་བྱས་ནས་ངོ་དགའ་ཁོ་ན་བྱེད་པ་དང་། དགེ་འདུན་པ་ལ་དགོས་ངེས་མ་ཡིན་པར་ཚོང་ཁང་དང་ཉལ་ཁང་ཕིབས་ནས་རང་གི་ཁྱིམ་གཞིས་ཀྱི་ཆེད་དུ་རྒྱུ་ཆེན་པོ་གསོག་མཁན་དུ་གྱུར་འདུག  

དེ་ཡང་ཉེ་བའི་ལོ་འགའི་རིང་ང་ཡར་འགྲོ་མར་འགྲོ་བྱས་དུས། ཚོ་བ་ས་ཀྱོག་ལུང་ཀྱོག ཆ་རྐྱེན་མེད་ས། དགོན་པའི་འདུ་ཁང་ཡང་ཞིག་ལ་ཁད། སྤྱི་ཚོགས་རྙིང་ལུགས་ཀྱི་གྱང་ར་ལྷག་འཕྲོ་རེ་བཀབ་ནས་བསྡད་ཡོད་མཁན་དག་གི་ནང་དུའང་། བླ་མ་སྤྲུལ་སྐུ་དག་གི་ཁྱིམ་དུ་འཛུལ་བཞག་པ་ཡིན་ན་གོས་ཆེན་གྱིས་འཇའ་ལ་འཇའ་སྐུད་བྱས་ནས་བསྡད་ཡོད་མཁན་མང་པོ་རེད། དེ་འདྲའི་རང་དོན་གྱི་བྱ་བ་སྣ་ཚོགས་ཀྱིས་དུས་འདའ་བ་དེ་ལ་བླ་སྤུལ་མཁན་པོ་སོགས་ཀྱི་མིང་ཡོད་རུང་མེད་རུང་། ཁོང་ཚོའི་དོན་གྱི་ཐོག་ན་ཡོན་ཏན་ཡོད་ཀྱང་སྲིད་མེད་ཀྱང་སྲིད། གནའི་བྱང་ཆུབ་སེམས་དཔའ་ཆོས་འཕགས་ལྟ་བུ་འདོད་པའི་ཡོན་ཏན་ལྔ་ལ་སྤྱོད་བཞིན་ཡོད་ཀྱང་དོན་གྱི་ཐོག་ལ་མི་འདྲ་བའང་ཡོད་པ་རེད། སངས་རྒྱས་ཀྱིས་ཀྱང་། ང་དང་འདྲ་བ་མ་གཏོགས་པས་གང་ཟག་གི་ཚོད་གང་ཟག་གིས་མི་བཟུང་གསུངས་པ་ཡིན་དུས། བླ་མ་བཟང་ངན་གྱི་ཁ་ཚོན་གཅོད་དོན་མེད་ལ་གཅོད་ཀྱང་མི་ཤེས། མ་གཞི་ང་ཚོའི་འདིར་དགོན་པར་བཤད་སྒྲུབ་དགོས་དང་མི་དགོས་བཤད་ཀྱི་ཡོད་པ་ལས་སུ་ཞིག་བླ་མ་ཡིན་མིན་བཤད་ཀྱི་ཡང་མེད།  

མདོར་ན་བཟང་རུང་ངན་རུང་། ཐུགས་བསྐྱེད་ཀྱི་སྟོབས་ཀྱིས་མི་མཐོང་སའི་བརྒྱུད་ཅིག་ནས་དར་སྤེལ་འདྲ་བྱེད་ཀྱི་ཡོད་ན་གང་ཤེས། དངོས་ཡོད་མིག་མཐོང་ལག་ཟིན་གྱི་ཐོག་ནས་ནི་དགོན་པའི་བཤད་གྲུབ་ལ་ཕན་གང་ཡང་ཐོགས་ཀྱི་མི་འདུག  

དགོན་པ་ཟེར་བ་དེ་མང་ཚོགས་ཞིག་རེད། མང་ཚོགས་ཟེར་ན་མི་སྐྱ་ཕོ་མོ་རྐྱང་པ་ཞིག་མ་ཡིན་པར་མི་མང་པོ་ཚོགས་པར་ཟེར་བ་ཡིན་དུས། དེ་འདྲ་དེ་ལ་རང་གི་ཆེ་བ་ཁོ་ན་འདོན་མཁན་ཞིག་གིས་ཕན་ཐོགས་ཀྱི་མ་རེད། དེས་ན་སྐབས་འདིའི་ཚོགས་པའི་ཚོགས་མི་དག་དེ་ལྟ་བུ་མ་ཡིན་པ་ཞིག་དགོས།  

འོ་ན་དགོན་དཔོན་དེ་གཏན་ནས་དགོན་པ་ལས་ཕྱིར་འབུད་བྱེད་དགོས་པ་རེད་དམ་ཟེར་ན། དེ་འདྲ་མ་རེད། གོང་དུ་བཤད་པའི་མཚན་ཉིད་ཚང་ན་དགོན་དཔོན་ཡིན་ནའང་འདྲ། སྔགས་པ་ཡིན་ནའང་འདྲ། དགོན་པའི་ཚོགས་པའི་ནང་དུ་འཇོག་དགོས། དེ་ལས་ལྡོག་སྟེ། དགེ་བསྐོས་སོགས་བཤད་སྒྲུབ་དགོས་ཟེར་མཁན་རེ་བྱུང་ནའང་། ང་ཚོ་གནའ་ནས་སྔགས་དགོན་ཡིན། རབ་བྱུང་དགེ་ཚུལ་སློང་ཟེར་བ་ཞིག་དགོས་དོན་མེད་ཟེར་མཁན་ལྟ་བུ་དེ་འདྲ་ཞིག་ཡིན་ཕན་ཆོད་དགོན་པ་གནའ་ནས་ཡོད་པའི་སྔགས་དགོན་མཚན་ཉིད་དང་ལྡན་་དང་སྔགས་པ་ཚད་ལྡན་ཡོད་ས་ཞིག་ཡིན་ན་སྔགས་དགོན་བྱས་ནས་བསྡད་ན་འགྲིག་མོད། དེ་ཡང་ཉིན་མོའི་སྐར་མ་འདྲ་བ་ཞིག་ལས་དཀོན་པོ་རེད། འོན་ཀྱང་། བཤད་སྒྲུབ་ནི་སྔགས་དགོན་མ་ཟད་ཇི་ལྟ་བུ་ཞིག་ཡིན་ཡང་ངེས་པར་དུ་དགོས། གུ་རུ་རིན་པོ་ཆེ་ལས་ལྷག་པའི་སྔགས་པ་ཞིག་ཡོད་རྒྱུ་མ་རེད་དེ། དེས་ཀྱང་ཇི་འདྲའི་བཤད་སྒྲུབ་ཅིག་བཙུགས་འདུག བོད་ལ་བཤད་སྒྲུབ་ཐོག་མར་འཛུགས་མཁན་གུ་རུ་རིན་པོ་ཆེ་རེད།  

ཡང་ཇོ་ནང་དང་བཀའ་བརྒྱུད་ཀྱི་བན་རྒན་འགའ་རེས། བཤད་གྲྭ་མ་བཙུགས་ན་ཡང་ཆོག གནའ་ནས་ཉམས་ལེན་བྱས་ནས་འདུག་གི་ཡོད་པས་ཉམས་ལེན་རེ་བྱས་ན་ཟེར་མཁན་ཡང་ཡོད་པ་རེད། ཉམས་ལེན་བྱས་ནས་འདུག་ཐུབ་ན་མཆོག་ཏུ་གྱུར་པ་རེད། དེ་འདྲ་དེ་ལ་དམིགས་བསལ་གང་ཡང་ཞུ་གི་མེད། དེ་མ་ཡིན་པར་ཉམས་ལེན་ཡང་མེད། བཤད་གྲྭ་ཡང་མེད་པར་རང་བཞིན་དུ་བསྡད་འདུག་མཁན་དེ་དག་དགོན་དཔོན་རྣམས་གྱིས་དབང་བསྒྱུར་གྲལ་རིམ་བྱས་ནས་ཡོད་པ་རེད། གལ་ཏེ་མི་ཡག་པོ་ཞིག་གིས་དབང་བསྒྱུར་ན་མི་གཅིག་གིས་བསྒྱུར་ཀྱང་ཤིན་ཏུ་ལེགས་པ་ལས་ཅི་ཡོད་དེ། དབང་སྒྱུར་མཁན་ཐོས་པ་དང་བསམ་པ་ལ་སོགས་པ་གང་ཡང་མེད་མཁན་ཞིག་ཡིན་ན་མི་ཕན་པ་རེད།  

དེས་ན་ང་ཚོའི་བོད་ཀྱི་དགོན་པ་འདི་དག་གིས་ད་སྔོན་བཞིན་རྒྱལ་པོའི་ལམ་ལུགས་ལྟ་བུ་བྱས་ནས་བསྡད་པ་ཡིན་ན་དགོན་པ་དག་གི་མ་ཁ་ཤི་རྒྱུ་ལས་མེད་ས་དེ་བས་ངས་བསམ་ན་ད་ནས་ལམ་ལུགས་འདི་མེད་པ་བཟོ་དགོས་པ་རེད་བསམ་གི ཡིན་ན་ཡང་དགོན་དཔོན་མར་ཕབ་ནས་མེད་པར་བཟོ་རྒྱུ་མིན་པར་དགོན་དཔོན་དགོན་དཔོན་གྱི་ས་ནས་འཇོག་དགོས་པ་ཡང་དང་ཡང་དུ་བཤད་ཀྱི་ཡོད། དེ་འཇོག་དགོས་པ་རེད་མ་གཏོགས། གྱོད་མི་ཤ་རྟ་བབ་ལ་ཐུག་གི་རེད། ལས་སླ་བོ་ཞིག་གིས། ང་ནི་དགོན་དཔོན་མིན་ན་འགྲིག སྐྱིད་སྐྱིད་བྱས་ནས་འདུག་གི་ཡིན་ཟེར་མཁན་དཀོན་མོ་ཡིན། འོན་ཀྱང་ངོ་མ་བཤད་ན། དགོན་དཔོན་འདི་དག་ཀྱང་སྐབས་ཤིག་ནས་བརྗེ་ལེན་བྱེད་དགོས་ངེས་རེད། འཛམ་བུ་གླིང་གི་ཐོག་ན་མགོ་ཁྲིད་དག་ལོ་ལྔ་རེ་ན་བརྗེ་དགོས་པ་འདི་ལ་གནད་སྒོ་ཤིན་ཏུ་ཆེན་པོ་ཡོད་པ་རེད། དེ་ཡང་དཔེར་ན། མི་ཞིག་ལ་ཁྱོད་རང་ཚེ་གཅིག་ལ་རྒྱལ་པོ་ཡིན་ཟེར་ནས་བཞག་པ་ཡིན་ན་མགོ་ནས་ལོ་ཁ་ཤས་ལ་རྒོད་རྒོད་བྱེད་ན་ཐང་མོད། བར་སྐབས་ཤིག་ནས་གདན་ས་དེའི་སྟེང་ནས་བསྡད་དེ་བྱ་བ་གང་ལས་དགོས་པ་བརྗེད་འགྲོ་གི་རེད། བརྗེ་ལེན་སྤྲད་བསྡད་པ་ཡིན་ན་ཁ་དཔེ་ལ་“གཡོག་གསར་པས་ཕུར་རྡེབ་(ཕུར་རྡེབ་ནི་འབྲོག་པའི་སྦྲའི་ཆོན་ཕུར་སོགས་སར་གདབ་བྱེད་ཀྱི་རྡོའི་ལག་ཆ་སྟེ།  རྡོ་གཏུན་ནམ་རང་བཞིན་གྱི་རྡོ་འཇོང་འཇོང་དག་གོ)གནམ་འདོགས་”ཟེར་བ་ལྟར་ལས་ཀ་རྒོད་རྒོད་བྱས་ནས་སྒྲུབ་གི་རེད།  

གལ་ཏེ་དགོན་པ་དག་ལ་སློབ་སྦྱོང་གི་བསྟི་གནས་རེ་འཛུགས་ཐུབ་པ་ཡིན་ན་མཁན་པོ་ནི་འདི་ནས་ཀྱང་མངགས་ཆོག རྩ་བས་འཛིན་གྲྭའི་མཁན་པོ་རྣམ་པ་དང་། དམིགས་བསལ་གསོ་སྐྱོང་དགོས་པའི་བན་ཆུང་བཟང་པོ་མཁས་པ་དེ་འདྲ་ཁ་ཤས་ཡོད་པ་འདི་དག་དགོན་པ་ཞིག་གི་ནང་ལ་མངགས་ན་གྱོང་ལས་མེད་པས་མངགས་རྒྱུ་མེ་མ་གཏོགས། དེ་མིན་ད་དུང་མཁན་པོ་ནི་གང་མངགས་མངགས་འདུག དེས་ན་ཁྱེད་ཚོ་འདི་ན་ཡོད་པ་རྣམས་ཀྱིས་ཀྱང་དམིགས་བསལ་སོ་སོའི་དགོན་པའི་བཤད་སྒྲུབ་ཀྱི་གནས་སྟངས་ལ་གཟིགས་དགོས།   

དེ་ཡང་གོང་དུ་བཤད་པའི་དགོན་པའི་བཤད་སྒྲུབ་ལ་ལྟ་རྟོག་བྱེད་མཁན་དགེ་འདུན་པས་བསྐོས་པའི་ཚོགས་པ་ཡང་དག་པ་དེས། བཤད་སྒྲུབ་ཁོ་ན་ཐུགས་དམ་གྱི་མཐིལ་དུ་འཛིན་དགོས་པ་ལས་དགོན་པའི་བྱ་བ་གཞན་རྣམས་ཕལ་པ་ཙམ་དུ་འཇོག་དགོས། འོན་ཀྱང་ཚོགས་དུས་མཆོད་འདི་དག་ཀྱང་གཏན་ནས་མི་དགོས་ཟེར་གྱི་མེད། དེ་ལྟར་ལབ་པ་ཡིན་ན་བན་རྒན་རྣམས་ཀྱིས་མ་ཁ་ཆེན་པོ་ཞིག་ཤི་སོང་སྣང་སྐྱེ་གི་རེད། དངོས་གནས་བཤད་ན་ཡང་། རྙིང་མ་པ་ཞིག་ཡིན་ན་ཚེས་བཅུ་ཞིག་དགོས་ངེས་པ་རེད། དེ་ནི་གུ་རུ་རིན་པོ་ཆེའི་རྗེས་དྲན་གྱི་དུས་མཆོད་རེད། དེའི་ཐོག་ཏུ་དགུ་གཏོར་ལྟ་བུ་སྒྲུབ་མཆོད་གཅིག་གཉིས་རེ་ཡོད་ན་དེ་རེད། དེ་གཉིས་ཙམ་མ་གཏོགས་གཞན་དགོན་པ་རང་རང་དང་བསྟུན་ནས་དེ་ཙམ་མང་པོ་མེད་ཀྱང་སྐྱོན་གྱི་མ་རེད། མ་གཞི་དགོན་པ་རྣམས་ཀྱི་བྱ་བ་འདུ་ཁང་ལས་རྒྱུ་གཙོ་བོ་མ་རེད། ཚོགས་འཚོགས་རྒྱུའང་གཙོ་བོ་མ་རེད། ཆོས་ཚོགས་འཚོགས་ནས་མི་སྐྱ་ཕོ་མོ་རྣམས་ལ་རྟ་རྒྱུག་མདའ་འཕེན་བྱེད་དུ་བཅུག་སྟེ་དཔའ་དར་འདྲ་མིན་འདོགས་རྒྱུ་གཙོ་བོ་མ་རེད། དགོན་པའི་བྱ་བ་གཙོ་བོ་ངོ་མ་དེ་བཤད་སྒྲུབ་གཉིས་ཀ་རེད། དེས་ན་ཚོགས་པ་དེས་འདི་དག་གོ་སྒྲིག་ལེགས་པོ་བྱ་དགོས་པ་དེ་སྤྱི་ཁྱབ་ཀྱི་འགྲོ་སྟངས་རེད། ཚང་མས་ཐུགས་ལ་ཡག་པོ་ཞིག་བཞེས་རོགས།  

ངས་བསམ་བློ་བཏང་ན་འདི་དག་ངེས་པར་གལ་ཆེན་དོན་ཆེན་རེད་ལ།དགོན་པ་རྣམས་ཀྱིས་འདི་འདྲ་ཞིག་བྱས་པ་ཡིན་ན་ད་བཟོད་མ་འོངས་པའི་ཁ་ཕྱོགས་དེ་ཐོས་བསམ་དང་བཤད་སྒྲུབ་ཡོད་པའི་ཡག་པོ་ཞིག་ཏུ་འགྲོ་ས་ཡོད་པ་རེབསམ་གི ཡིན་མིན་རང་རང་སོ་སོས་ལྟོས།  

དེ་བཞིན་དགོན་པ་འཇིག་རྟེན་ཆོས་བརྒྱད་ཀྱིས་བདག་གཉེར་བྱ་རྒྱུ་མ་རེད་ལ། རྒྱལ་ཁབ་ཀྱི་རྩ་ཚིག་དང་འགལ་ན་ཉི་མ་གཅིག་གིས་མེད་པ་བྱེད་ཀྱི་རེད་མོད། དགོན་པ་རྩ་ཚིག་གིས་བདག་གཉེར་བྱ་ཐུབ་རྒྱུ་ཞིག་ཀྱང་མ་རེད། དེ་བས་དགོན་པ་ནི་ཆོས་ཀྱིས་བདག་གཉེར་བྱ་རྒྱུ་ཁོ་ན་སྟེ། དེ་ཡང་ལུང་སྡེ་སྣོད་གསུམ་ལ་འཆད་ཉན་དང་། ལམ་བསླབ་པ་གསུམ་ལ་ཉམས་ལེན་བྱ་རྒྱུ་དེ་རེད། དེང་སང་རྒྱལ་ཁབ་ཀྱིས་ཆོས་ལུགས་ཟེར་བ་དེ་སྤྱི་ཚོགས་རིང་ལུགས་ཀྱི་སྤྱི་ཚོགས་དང་མཐུན་དགོས་ཟེར་གྱི་ཡོད་ན་ཡང་། ངོ་མ་བཤད་ན་དེ་ལྟར་ཟེར་དགོས་དོན་མེད། སངས་རྒྱས་བཅོམ་ལྡན་འདས་ཀྱི་ཆོས་ཟེར་བ་དེ་སེམས་ཅན་ཡོངས་རྫོགས་ཀྱི་ཁམས་དབང་མོས་པ་དང་མཐུན་ནས་ཡོད་པ་དེ་འདྲ་ཞིག་རེད། སངས་རྒྱས་བཅོམ་ལྡན་འདས་ཀྱི་ཆོས་ཀྱི་ནང་དུ་གཉའ་གནོན་གྱི་ཆ་དང་གཤུ་བཞོག་གི་ཆ་སྤུའི་རྩེ་མོ་ཙམ་ཡང་མེད་པ་དེ་ཁྱེད་རྣམས་ཀྱིས་ལུང་སྡེ་སྣོདགསུམ་པོ་བཀླགས་ནས་གཟིགས་དང་མཁྱེན་ཐུབ། དེ་བས་གཉའ་ནོན་དང་བཤུ་གཞོག་ཟེར་བ་དེ་མི་ཆེན་རྒྱལ་པོའི་ལད་མོ་བྱེད་པའི་འཇིག་རྟེན་ཆོས་བརྒྱད་འདྲེས་ཡོང་བ་ལས་ཆོས་ངོ་མའི་ནང་དུ་མེད་པ་ཞི་རེད། དེས་ན་ང་ཚོ་ཚང་མས་བསམ་བློ་ཞིག་བཏང་། ནུས་ཤུགས་ཤིག་བཏོན། བསམ་བློ་གཅིག་གྱུར་ཅིག་ཡོང་ན་ནུས་པ་ཞིག་ཐོན་གི་རེད་དེ། ང་ལ་མཚོན་ན་དེ་མ་བྱེད་འདི་གྱིས་ཟེར་རྒྱུ་གང་ཡང་མེད་ནའང་རྒྱུ་མཚན་ཡོད་མེད་ཀྱི་བསམ་ཚུལ་ཙམ་ཞིག་བཤད་ཀྱི་ཡོད། གལ་ཏེ་རྒྱུ་མཚན་ཡོད་བཞིན་བསམ་བློ་གཅིག་གྱུར་མ་བྱས་ན་ཁོ་རང་ཉིད་ཀྱི་སྐྱོན་ཆ་རེད།  

འོན་ཀྱང་ད་ལྟ་ང་ཚོར་ཐབས་ལ་མཁས་སྟངས་ཤིག་ཡོད་པ་མ་རེད། ང་ཚོས་གང་ཤེས་པ་དེ་ནི་ཐོས་གྲོལ་དང་ཚེ་སྒྲུབ་འདོན་ཤེས་པ་ཙམ་རེད། དེ་ནིི་རོང་འབྲོག་པའི་མི་སྐྱ་ཕོ་མོ་རྣམས་ཀྱིས་ཁོང་ཚོར་ཟ་གོན་ཡོད་སྤྱད་དང་ན་ཚ་མེད་སྤྱད་ཙམ་ལ་དམིགས་ཡོད་པས་ལོ་གཅིག་ལ་མི་ལ་ན་ཚ་ཕྱུགས་ལགོད་ཁ་མ་ཡོང་ཕྱིན་བསམ་པ་རྫོགས་པ་དང་། གྲྭ་པ་རྣམ་པས་ཤ་སྐལ་དང་འབུལ་བ་ཙམ་ལ་དམིགས་ཡོད་པས་དེ་རག་སོང་བ་ཡིན་ན་དེ་ཙམ་གྱིས་བསམ་པ་རྫོགས། དེ་འདྲ་ཞིག་གི་ངང་དུ་ཕྱིན་པ་ཡིན་ན་ང་ཚོ་བོད་ཀྱི་ཆོས་འདི་ལ་མཐའ་ཅི་འདྲ་ཞིག་ཡོད་ས་རེད། མུ་མཐུད་ནས་ཅི་འདྲ་ཞིག་ལ་འགྲོ་ཐུབ་ས་འདུག ཞིབ་ཏུ་བསམ་བློ་ཞིག་ཐོངས། མ་གཞི་ང་ཚོས་དོན་ཉུང་བ་བྱ་བ་ཉུང་བ་ཟེར་དུས་ཤིན་ཏུ་ལེགས་པ་ཞིག་ཏུ་འཇོག་ན་ཡང་། ཉན་ཐོས་རྣམས་ཀྱི་ལུགས་ལ་དོན་ཉུང་བ་དང་བྱ་བ་ཉུང་བ་ཡིན་ན་ཡག་པོ་རེད། རྒྱུ་མཚན་ཉན་ཐོས་ཀྱིས་སྒྲུབ་ན་རང་དོན་ཡིན་དགོས་པས་རང་དོན་དུ་དོན་ཉུང་བ་དང་བྱ་བ་ཉུང་བ་ཡིན་ན་བཟང་མོད། བྱང་ཆུབ་སེམས་དཔས་སྒྲུབ་པ་གཞན་དོན་ཡིན་དགོས་པས་གཞན་དོན་ཡིན་ཕྱིན་དོན་མང་བ་དང་བྱ་བ་མང་བ་ཡིན་དགོས་ཀྱི་ཡོད་པས། བསླབ་བཏུས་ཀྱི་ནང་དུ་ཡང། གཞན་དོན་ལ་ལྟོས་ནས་དོན་མང་བ་དང་བྱ་བ་མང་བ་དགོས་པ་དང། རང་དོན་ལ་ལྟོས་ནས་དོན་ཉུང་བ་དང་བྱ་བ་ཉུང་བ་དགོས་པར་གསུངས་པ་རེད། ང་ཚོས་གྲྭ་པ་རྣམས་ལ་རིག་གནས་ཤིག་མ་ཡོད་ཕན་ཆོད་བོད་ཀྱི་སངས་རྒྱས་ཀྱི་བསྟན་པ་ཕྱི་རྒྱལ་ཁག་ལ་དར་ནས་ཕྱི་རྒྱལ་དག་གིས་སྤེལ་ན་མ་གཏོགས། བོད་པས་ཅི་ཡང་མི་འོང་བ་ཁོ་ཐག་ཕལ་ཆེར་ཆད་ཀྱིན་འདུག སྐབས་ཤིག་ནས་ལུང་དང་རིགས་པ་དེ་དག་ཀྱང་ཆེད་ལས་པ་དང་དཔེ་ཆ་བ་ཁ་ཤས་ཙམ་གྱིས་ཤེས་ན་ཡང། ཁ་ཡོད་ལག་ཡོད་ཀྱི་ཐོག་ནས་ཅི་ཞིག་ལ་ཕན་ཐོགས་པ་རེད་ཟེར་ན་རང་རང་སོ་སོའི་ཉམས་ལེན་ལ་སྦྱོར་མི་ཤེས་པ། ཆོས་ཕྱོགས་ནས་བཤད་ན་ཆོས་དང་གང་ཟག་རྒྱུད་ཐ་དད་དུ་སོང་བ་ཟེར་བ་དེ་འདྲ་ཞིག་ཆགས་ངེས་རེད།  

འཇིག་རྟེན་པའི་ཕྱོགས་ནས་བཤད་ན་མ་གིའི་ཟས་ཁང་དང་མགྲོན་ཁང་དག་གི་སྒོ་རྩ་ན་དྲང་ཚུགས་སུ་ལངས་ནས་མགྲོན་པོ་རྣམས་ནང་དུ་འཛུལ་སྐབས་“ནང་དུ་ཕེབས་པར་དགའ་བསུ་ཞུ་”ཟེར་མཁན་གྱི་རྒྱ་མོ་དེ་དག་གི་ལུས་ཚུགས་དྲང་པོ་བྱས་ནས་འདུག་པ་ཙམ་ལ་ཡང་། དང་པོ་གྲོ་སྒྲིལ་བྱེད་གྱི་དབྱུག་པ་གཉིས་ལག་པའི་བར་དུ་འཛིན་དུ་བཅུག་ནས་ཆུ་ཚོད་མང་པོར་འདུག་ཏུ་འཇུག་ཅིང་། གལ་ཏེ་ལག་ནས་ཤོར་ཏེ་སར་འགྲིལ་བ་ཡིན་ན་རྣ་རྩ་ནས་འགྲམ་ལྕག་གིས་གཞུ་བ་སོགས་ཀྱི་སྦྱོང་བརྡར་བརྒྱུད་དགོས།  

ཉེ་ས་ནས་གཅིག་བལྟས་ན། ང་ཚོའི་ཀུན་དགའ་ར་བའི་ནང་གི་ས་རྐོ་བའི་ལས་ཀ་ཡང་རིག་གནས་གྱིས་བྱེད་བཞིན་ཡོད། སྔོན་མ་ཞིག་ཡིན་ན་མི་ག་འདྲ་མང་པོ་ཞིག་གིས་བརྐོ་དགོས་པ་རེད་དེ། ད་ཆ་འཕྲུལ་ཆ་དང་རིག་གནས་ལག་རྩལ་ཁོ་ན་ལས་མི་ཞིག་ཐར་ཐོར་ཙམ་ལས་མཐོང་རྒྱུ་མེད་པ་དེ་འདྲ་རེད། འཇིག་རྟེན་གྱི་ད་ལྟའི་གནས་སྟངས་དེ་ཡིན་པར་མ་ཟད། གཞན་དག་གིས་ནི་ཆོས་ཀྱང་དེ་འདྲ་བྱས་ནས་སྤེལ་གྱི་ཡོད། ང་ཚོར་མཚོན་ན་མཆོད་དཔོན་དག་གིས་མཆོད་པ་ཡུན་རིང་བཅས་རབས་དང་། དབུ་མཛད་རྣམས་ཆུ་ཁར་སོང་ནས་དབྱངས་རྟ་སྦྱངས་རབས་སོགས་ཀྱི་ལོ་རྒྱུས་ཅུང་ཟད་རེ་ཡོད་པ་ཙམ་ལས་དེང་སང་གི་དགོན་པ་རྣམས་ལ་དེ་ཡང་མེད།  

དེའི་རྩ་བ་ཡང་གོང་དུ་བཤད་པ་ལྟར་དགོན་པར་ཐུག་ཡོད་པ་དང་། དེ་ཡང་དགོན་དཔོན་རྣམས་ལ་ཐུག་ནས་ཡོད་པ་རེད། དེ་འདྲ་ཡིན་ཕྱིན་དགོན་དཔོན་དག་གིས་ཀྱང་རང་གིས་མ་འཇོན་ན། སངས་རྒྱས་ཀྱི་བསྟན་པ་བཤད་སྒྲུབ་གཉིས་རེད་དེ་ངས་ནི་གང་ཡང་བྱེད་ཐུབ་ཀྱི་མི་འདུག དེ་བས་ཁྱེད་ཅག་གིས་གྱིས་ཟེར་ནས་དགེ་འདུན་པ་ལ་གཏོད་དགོས་པ་རེད་མ་གཏོགས། གནའི་རྒྱལ་པོ་རྣམས་ཀྱི་བཀས་བཀོད་བརྒྱུད་འཛིན་གྱི་ལམ་ལུགས་ལྟར་རང་གིས་ཐོན་རུང་མ་ཐོན་རུང་དེའི་ཐོག་ཏུ་བསྡད་ནས་གཞན་ལ་མགོ་འགྱོག་ཏུ་མི་འ་པ་ལ་དབང་བསྒྱུར་གྱི་ལས་ཀ་ཟེར་བ་ཡིན་པས་དེ་རིགས་བྱེད་མི་འོས། རབ་ཡིན་ན་དགོན་དཔོན་རྣམས་ཀྱིས་ཀྱང་འཛམ་བུ་གླིང་གི་ལོ་རྒྱུས་ལ་ཅུང་ཟད་རེ་བལྟ་དགོས། དེ་ཡང་འཛམ་བུ་གླིང་གིས་ཅི་ཞིག་བྱེད་བཞིན་འདུག གཞན་པ་དག་གིས་ཆོས་ཇི་ལྟར་དར་སྤེལ་གཏོང་གི་འདུག འཇིག་རྟེན་གྱི་ཐོག་ན་སྒོར་རྡོག་ཅུང་ཟད་རེའི་ཆེད་དུ་ཡང་རང་རང་སོ་སོས་འགྲན་རྩོད་ཅི་ཙམ་བྱེད་ཀྱི་འདུག དགོན་པའི་བནྡེ་རྣམས་ཀྱིས་ཀྱང་གང་ཡང་མ་སྦྱངས་པར་བསྡད་ན་འགྲིག་ས་རེད་དམ་མ་རེད་ཞིབ་ཏུ་ལྟ་དགོས། ཡང་ངས་ནི་འགྲན་རྩོད་གང་ཡང་མི་བྱེད་པར་དབེན་པའི་གནས་སུ་བསྡད་ནས་སྒྲུབ་པ་ཉམས་ལེན་བྱ་རྒྱུ་ཡིན་ཟེར་ན། དེ་འདྲ་འདུག་ཐུབ་མཁན་རེ་རེ་ཡོད་ན་ཡང་ཆོག་པ་ཞིག་རེད། ཉམས་ལེན་བྱས་ན་སང་གནངས་སངས་རྒྱས་འགྲོ་གི་རེད། སངས་རྒྱས་དུས་སྟོབས་བཅུ་དང་མི་འཇིགས་པ་བཞི་ཡོད་པས་སེམས་ཅན་གྱི་ཁམས་ལ་ཆོས་ཀྱི་འཁོར་ལོ་བསྐོར་ངེས་ཡིན་པ་རེད། དེས་ན་གཞན་དོན་མཛད་རྒྱུའི་དུས་ཚོད་ལོས་ཡོད། དེ་འདྲ་ཐུབ་ན་རིག་གནས་མེད་ཀྱང་རུང་། དཔེ་ཆ་རྒྱ་ཆེན་པོ་མ་ཤེས་ཀྱང་རུང། ཨང་དང་པོའི་ནང་གི་དང་པོ། ཡིད་སྨོན་འཆོར་ས་གཅིག་པུ་རེད། འོན་ཀྱང་དེ་འདྲ་དེ་ཡང་མེད། རིག་གནས་ཀྱང་མེད་པར་གྲོང་ཆོག་ཁོ་ནར་སོང་ནས་བསྡད་བསྡད་པ་ཡིན་ན་གཏན་ནས་མི་རུང། དེ་ཡང་མི་གཅིག་གཉིས་དང་དགོན་པ་གཅིག་གཉིས་ཙམ་ཡིན་ན་སྐྱོན་ཆེར་མེད་ཀྱང་སྟོད་མངའ་རིས་ནས་སྨད་རྒྱལ་རོང་ལ་མ་ཐུག་གི་བར་གྱི་རྙིང་མ་བརྒྱ་ཆ་བཅུ་ཡས་མས་དང་། དགོན་སྡེ་གཞན་དག་ཀྱང་དེ་དང་རྗེས་མཐུན་ཞིག་ཆགས་སོང་བ་ཡིན་ན་དགེ་འདུན་པ་བརྒྱ་ཆ་དགུ་བཅུ་ཡིན་ན་རིག་གནས་མེད་ས་ཡིན་པས་ཁྱབ་ཟེར་བ་ཞིག་ཏུ་འ་ངེས་རེད།། 

མ་གཞི་ནང་པའི་རིགས་པ་འདི་ཤིན་ཏུ་ཟབ་མོ་ཡིན་པས་འདི་དག་མེད་སོང་བ་ཡིན་ན་གཞི་རྩའི་ང་ཚོ་ཐབས་སྡུག་པའི་ཁར་ཚར་སོང་བ་རེད། རིགས་པ་ལ་སློབ་སྦྱོང་བྱ་མི་དགོས་ཟེར་གྱི་ཡོད་པ་མ་རེད་དེ། སློབ་སྦྱོང་བྱས་ཚར་རྗེས་དེ་ནས་གང་ཡིན་ཡང་གཅིག་བྱ་དགོས་པ་རེད་མ་གཏོགས། བར་དོ་དྲུག་ཁྲིད་ཀྱི་ནང་དུ་གསུངས་པ་ལྟར་། འགྲེལ་ཆུང་དོན་གསལ་དང་དབུ་མ་འཇུག་པ་སོགས་ཕྱོགས་སྔ་ས་བཅད་དང་བཅས་པ་ཁྱི་བདུན་གྱིས་བདས་ཀྱང་བློ་ནས་ཤར་ཤར་ཐོན་པ་ཞིག་ཡོད་ཀྱང་དེའི་ཕན་འབྲ་གང་རེད་ཟེར་དུས་དཀའ་མོ་རེད།  

དཀའ་མོ་ག་ལ་ཡིན། བཅོམ་ལྡན་འདས་ཀྱིས་ཐོས་བསམ་བྱས་ན་མ་འོངས་པར་མཐོང་ལམ་གྱི་ཉེ་རྒྱུ་ཐུན་མོང་མ་ཡིན་པ་བྱེད་ཅེས་མངོན་རྟོགས་རྒྱན་གྱི་མཐོང་ལམ་རྩེ་སྦྱོར་གྱ་སྐབས་སུ་གསུངས་པ་དེ་རེད་ཟེར་ན། དེ་མ་རེད་ཞུ་གི་མེད་ཀྱང། དེ་ནི་མ་འོངས་པའི་ལས་རྒྱུ་འབྲས་ཀྱི་འགྲོ་སྟངས་རེད། དེ་མ་ཡིན་པར་དངོས་སུ་ཚེ་འདི་ལ་ཅི་ཞིག་ཕན་ཟེར་ན་དེ་ལ་ཡང་ལྟ་དགོས་པ་རེད། རྗེས་མ་ཙམ་གྱི་དབང་དུ་བྱས་ནས་བསམ་ན་མ་ཎི་ཁོ་ན་བཏོན་བསྡད་པ་ཡིན་ན་ཡང་ཕན་ཡོན་མང་པོ་ལོས་ཡོད། དེས་ན་དེ་འདྲའི་ཕྱོགས་མང་པོ་ལ་བསམ་བློ་གཏོང་རོགས་ཟེར་ནས་ཨ་ནས་ཡང་དུ་ཤོད་ཀྱི་ཡོད།།  

 



གཞི་མེད་ཀྱི་བག་ཕེབས།

མ་གཞི་ང་ཚོ་ལྷོད་ལྷོད་བྱས་ནས་སྡོད་པ་འདི་ཡང་གནའི་རིག་གཞུང་གི་ཤན་ཤུགས་ཤིག་རེད། དེ་ཡང་གནའ་མི་དེ་ཚོ་ལྷོད་ལྷོད་བྱས་ནས་བསྡད་པ་རེད། རྒྱ་ཡང་དེ་རེད་ལ་བོད་ཀྱང་དེ་རེད། ནམ་ཡར་ལ་ལངས་པ་ནས་འགྲན་རྩོད་ཟེར་བ་ཤྭ་བ་དང་སེང་གེའི་བསམ་ཚུལ་ལྟ་བུ་དེ་མེད་པར་བོད་གངས་རིའི་ལྗོངས་མཐའ་བཞི་གངས་ཀྱིས་བསྐོར་བས་ཡོང་མཁན་ང་མེད་བསམས་ནས་བསྡད་པ་རེད། གནའ་སྔ་མོ་གནམ་གྲུ་སོགས་མེད་པས་སུ་སླེབས་མཁན་ཡང་ཡོད་པ་མ་རེད། དེའི་དབང་གིས་ཐམས་ཅད་སོས་དལ་གྱི་ངང་དུ་བག་ཕེབས་ནས་བསྡད་པ་རེད་དེ། ད་ལྟ་དེ་འདྲ་ཞིག་གཏན་ནས་མ་རེད། འོན་ཀྱང་ང་ཚོས་ད་དུང་ཡང་ཁ་ནས་དེ་མ་ཐག་ཏུ་མེད་པ་བཟོ་སྤྱད་རེ་བཤད་ཅིང་ལག་ལེན་གྱི་ཐོག་ནས་གང་ཡང་མེད་པར་བསྡད་ཡོད་པ་རེད།  

མ་གཞི་དེང་སང་རིག་གཞུང་རྙིང་པ་རྩ་མེད་བཟོ་དགོས་ཟེར་བ་དེ་མི་འགྲིག་ན་ཡང་། མཐའ་གཉིས་སུ་མ་ལྷུང་བ་ཞིག་ངེས་པར་དུ་དགོས།  

དཔེར་ན། གོང་ཁ་སོགས་ལ་སྟག་གཟིག་གི་པགས་པ་སྦྱོར་བ་དེ་ལོ་གཅིག་གི་ནང་ལ་མེད་པ་བཟོས་པ་ལྟ་བུ། བསྒྱུར་བཅོས་རྒྱག་དགོས་ས། སྐྱ་སེར་གཉིས་ཀ་མགོ་མི་ཁྱོགས་སྤྱད། གཞན་གྱིས་མཐོང་ཆུང་བྱེད་སྤྱད། བརྙས་བཅོས་བྱེད་སྤྱད། བོད་ཟེར་ནས་མཐོང་ཆུང་བྱེད་སྤྱད་ཀྱི་རྩ་བ་རྣམས་གང་ན་ཡོད་བལྟས་ནས་དེ་གའི་ཐོག་ལ་བསྒྱུར་བཅོས་རྒྱག་དགོས། དེ་མིན་ཁ་ནས་ཆེན་པོ་བཤད་པ་ཙམ་གྱིས་ཕན་གང་ཡང་མི་ཐོགས། གལ་ཏེ་དོན་ངོ་མར་བསྒྱུར་བཅོས་དེ་འདྲ་ཞིག་མགོ་བརྩམས་པ་ཡིན་ན་མི་འགྲུབ་པ་ཞིག་ཀྱང་ཡིན་རྒྱུ་མ་རེད།། 

 



བསམ་བློའི་ངོས་ཟིན།

བླ་རུང་འདི་ལྟ་བུ་ལ་མཚོན་ན་བྱ་བ་གང་ལྟ་བུ་ཞིག་སྒྲུབ་པ་ཡིན་ན་ཡང་། གཅིག་ནས་རྒྱུ་མཚན་མེད་པའི་ལས་ཀ་ཞིག་ལས་དོན་ཡོད་པ་མ་རེད། གཉིས་ནས་ཆབ་སྲིད་དམ་འཇིག་རྟེན་གྱི་ཕྱོགས་ཁོ་ན་ཡིན་པ་དེ་འདྲ་ལས་རྒྱུའི་བབ་ཆ་ཡང་མེད་པ་མ་གཏོགས། རྒྱུ་མཚན་ཡོད་པ་དང། ཆོས་ཕྱོགས་ཀྱི་ལས་ཀ་ཞིག་བརྩམས་པ་ཡིན་ན་ནུས་ཤུགས་ཆེན་པོ་རེད། བོད་ཀྱི་སྟོད་སྨད་བར་གསུམ་ཆོལ་ཁ་གསུམ་པོ་དང་འབྲེལ་ཡོད་པ་ཡིན་དུས་ཐམས་ཅད་གྱིས་ནུས་ཤུགས་ཤིག་བསྒྲིམས་པ་ཡིན་ན་ཡག་པོ་ཞིག་ཡོང་གི་རེད། ཡིན་ན་ཡང་། ལ་ལས་ཡར་འཐེན་དང་ལ་ལས་མར་འཐེན་བྱས་ནས་བསྡད་པ་ཡིན་ན་བྱ་བ་ཆུང་ཆུང་ཞིག་ཡིན་ཡང་འགྲུབ་རྒྱུ་མེད་པ་རེད། འོན་ཀྱང་དང་པོ་བསམ་བློའི་ངོས་ཟིན་གྱི་ཐོག་ནས་དེ་འདྲ་དགོས་དང་མི་དགོས་གྲོས་བཟོས། ཚང་མས་དགོས་ངེས་ཡིན་པའི་ངོས་ཟིན་ཐོབ་རྗེས་ང་ཚོས་བསྒྱུར་བཅོས་ཤིག་བྱའམ་མི་བྱ་ལ་ཐུག་གི་རེད། དེ་ནས་གལ་ཏེ་བསྒྱུར་བཅོས་བྱ་རྒྱུར་ཁ་འཆམས་པ་ཡིན་ན་དེ་རྩ་བ་ནས་མི་ཡོང་རྒྱུ་ཞིག་ཡིན་དོན་མི་འདུག འོན་ཀྱང་བསྒྱུར་བཅོས་དགོས་ཟེར་བ་ཙམ་གྱིས་དགོན་དཔོན་རྣམ་པས་ཀྱང་འཚབ་འཚུབ་གནང་མི་དགོས།  

གལ་ཏེ་ང་ཚོས་དེ་ལྟར་དུས་དང་བསྟུན་པའི་ལས་ཀ་ཞིག་མ་བྱས་ན་རྒྱ་ལ་ནི་ནུས་པ་ཅི་ཡང་མི་འདུག དེ་བས་ཕྱི་རྒྱལ་དག་གིས་བོད་ཀྱི་ཆོས་ལ་ཤིན་ཏུ་མཐོང་ཆེན་བྱེད་བཞིན་པ་དང་། ཡུལ་གྲུ་མང་པོར་བསྒྱུར་པ་སོགས་བྱས་དང་བྱེད་བཞིན་ཡོད། དཔེར་ན། དེང་སང་ཕྱི་རྒྱལ་གྱི་འཛམ་གླིང་གི་དཔེ་ཚོང་ཁང་གང་ཞིག་གི་ནང་དུ་སོང་བ་ཡིན་ན་ཡང་མང་ཆེ་བ་བོད་ཀྱི་ཡི་གེ། ཡང་ན་བོད་ཀྱི་རིག་གནས་སམ། བོད་དང་འབྲེལ་བའི་དཔྱད་བརྗོད། བོད་ཀྱི་ཆོས་ལུགས་སྐོར་གྱི་ཡི་གེ་ཕབ་བསྒྱུར་བྱས་པ་ཤ་སྟག་ཡོད་པ་ལྟ་བུ་ཞིག་རྒྱལ་ཁབ་འདིར་བསམ་བློ་བཏང་བ་ཡིན་ན་གྲངས་ཉུང་མི་རིགས་མིང་ཆེ་་བོད་པ་དང་སོག་པོ་ཡུ་གུར་གསུམ་རེད་དེ། སོག་པོར་གཞི་རྩའི་ཆ་ནས་ཀྱང་བོད་པ་ལས་ལོགས་སུ་ཆེར་ཡོད་པ་མ་རེད་ལ། ཡུ་གུར་སོགས་ལ་དེའི་ཆ་ཤས་ཙམ་ཡང་མེད་པ་རེད། དེ་འདྲ་ཡིན་དུས་ཕྱི་རྒྱལ་དག་གིས་སྤེལ་ན་མ་གཏོགས། བོད་པས་སྤེལ་ལུགས་སྤེལ་སྟངས་ཧ་མ་གོ་བར། མཆོད་རྟེན་ཆེན་པོ་ཞིག་བཞེངས་ན། ཡང་ན་ལྷ་ཁང་ཆེན་པོ་ཞིག་བཞེངས་ན། དེས་ངའི་སྡིག་པ་འདགས་སྤྱད་ལ་ཕན་རྒྱུ་རེད། ང་དཀོར་སྒྲིབ་ཆེན་པོ་ཡིན་པས་དཀོར་སྒྲིབ་སྦྱོང་བ་ལ་ཕན་རྒྱུ་རེད་ཟེར་བའི་རང་འདོད་ཡིད་བྱེད་ཙམ་ལས། དོན་ངོ་མར་སངས་རྒྱས་ཀྱི་བསྟན་པ་དར་བར་ལྷ་ཁང་ཞིག་དང་མཆོད་རྟེན་ཞིག་བཞེངས་པས་ཕན་གྱི་ཡོད་མེད་ལ་བསམ་བློ་གཏོང་གི་མ་རེད། དེ་བཞིན་ལུང་འདྲེན་ཤེས་པ་དང་རིག་པ་བརྗོད་ཤེས་པ་ཙམ་གྱིས། བསྟན་པ་ཟེར་བ་དེ་མིའི་བསམ་བློའི་ནང་འགྲོ་ལུགས་ལ་བསམ་བློ་མ་བཏང་ཕྱིན་གཞན་ལ་ཕན་མི་ཐོགས་པ་མུ་སྟེགས་པའི་གསང་ཚིག་ལྟ་བུ་ཞིག་ཆགས་རྒྱུ་རེད དེ་ཡང་མུ་སྟེགས་པའི་སློབ་དཔོན་དག་གིས་ཀྱང་སོ་སོའི་ལུང་གི་གསང་ཚིག་དག་སོ་སོས་ཤེས་ན་ཡང་གསེར་ཤིན་ཏུ་ཆེན་པོ་ཕུལ་བ་སོགས་ལས་གཅིག་གཉིས་ལ་་པ་ཙམ་ལས་གཞན་ལ་ཕན་འདོགས་ཀྱི་མ་རེད། དེ་འདྲ་དེ་ལུང་ཡིན་ན་ལུང་སྐམ་པོ་དང་། རིགས་པ་ཡིན་ནའང་རིགས་པ་སྐམ་པོ་ཙམ་རེད། ལུང་འདྲེན་པ་དང་རིགས་པ་བརྗོད་པའི་དགོས་པ་དེ་བསྟན་པ་གནས་པའི་ཆེད་རེད། ང་ཚོའི་རྒྱུད་ན་ལུང་དང་རིགས་པ་བརྗོད་ཀྱང་མ་བརྗོད་ཀྱང་བསྟན་པ་ལ་ཡིད་ཆེས་ནི་ཡོད་བཞིན་པ་རེད། དེས་ན་ལུང་འདྲེན་པ་དང་ཡིད་ཆེས་རྙེད་པ་འདི་དག་ཀྱང་ཡོངས་རྫོགས་སྤྱི་ཚོགས་ཀྱི་ཐོག་ཏུ་ཁ་ཕྱོགས་པ་ཞིག་བྱེད་དགོས། ལམ་ལུགས་ཟེར་བ་འདི་སྲོལ་ཞིག་དོད་ཚར་བ་ཡིན་ན་ལས་སླ་པོ་རེད།  

ངས་ནི་རང་གི་ངོས་ཤེས་པ་རྣམས་ལ། གཞུང་བཀའ་པོད་ལྔ་མདོ་སྔགས་རིག་གནས་དང་བཅས་པ་ཟེར་བ་ཞིག་མ་ཤེས་ཀྱང་། མ་མཐའ་ཡང་སུམ་རྟགས་དག་གསུམ་ཡག་པོ་ཞིག་ཤེས་ནས་དགོན་པའི་སློབ་གྲྭ་དང་རྒྱལ་ཁབ་ཀྱི་སློབ་གྲྭ་གང་རུང་ཞིག་ཏུ་སོང་ནས། ཕྲུ་གུ་རྣམས་ལ་ཕྱོགས་གཅིག་ནས་སུམ་རྟགས་དག་གསུམ་སོགས་ཐུན་མོང་སྲོལ་རྒྱུན་གྱི་རིག་གནས་དང། ཕྱོགས་གཅིག་ནས་བོད་ཀྱི་བསམ་བློའི་སློབ་གསོ་རེ་བརྒྱབ་བཞག་པ་ཡིན་ན་བོད་ཀྱི་ཆོས་ལ་ཞབས་ཏོག་དང་འཇིག་རྟེན་ལ་སྲི་ཞུ་ཞིག་རེད། མ་འདྲ་བ་ཞིག་ཡིན་ནི་ཟེར་གྱི་ཡོད་པ་རེད། དངོས་གནས་དེ་འདྲ་ཡིན་ན་འདི་ལྟར་གྱིས་དང་དེ་ཁྱེད་ཚོའི་ལག་ན་ཡོད་པ་དེ་རེད་ཅེས་ཡང་དང་ཡང་དུ་བཤད་པ་ཡིན་ལ་བསམ་པའང་ཡིན། མདོར་ན། ལས་ཀ་དངོས་ཐོག་ནས་ལས་ཏེ་རིག་གནས་སློབ་གསོའི་མགོ་ཁྱོགས་འོང་བ་ཡིན་ན་གཞི་ནས་བོད་པ་ཟེར་བ་དེ་འཛམ་བུ་གླིང་གི་གྲལ་དུ་འགྲོ་ཐུབ་པ་ཞིག་ཡོང་ངེས་རེད།  

དགེ་འདུན་པས་ཆོས་ཉམས་ལེན་བྱས་ན་དེས་འགྲིགས་པ་རེད་སྙམ་ན། མ་གཞི་བྱང་སེམས་དང་སྔགས་ཀྱི་བརྒྱུད་པ་འདི་དག་ཁྱིམ་པའི་རྟེན་ཅན་དག་གིས་ཀྱང་འཛིན་ཐུབ་ན་ཡང། གཞི་རྩའི་བསྟན་པ་འཛིན་པའི་ཁུར་ཐང་དེ་དགེ་འདུན་པ་ལ་ཡོད་ཕན་ཆད་རིག་གནས་མེད་ཕྱིན་འཛིན་ལུགས་མི་ཤེས། དེས་ན་ང་ཚོས་འདིའི་ཆེད་དུ་ཚོགས་འདུ་ལྟ་བུ་རེ་ཡང་འཚོགས་ན་སྙམ་གྱི་འདུག ང་ལ་མཚོན་ན་ཀཿདཔལ་གྱི་སྤྲུལ་སྐུ་ལོ་གཞོན་འགའ་རེ་དང་ཐུག་འཕྲད་བྱུང་བའི་སྐབས་སུ་ཡང་། ང་ཚོས་རྗེས་སོར། ཡ་གི་ན་འཛམ་གླིང་ཞི་བདེའི་སྨོན་ལམ་འཚོགས་བཞིིན་འདུག མ་གི་ན་ཡང་བཟང་སྤྱོད་ཆེན་མོ་འཚོགས་བཞིན་འདུག་ཟེར་ནས་རྒྱ་བོད་གཉིས་ཀ་ཚུར་བསྡུས་ནས་ཆོས་བརྒྱད་སྒྲུབ་བཞིན་མི་སྡོད་པར། རྒྱལ་ཁབ་ལ་ཡང་ལོ་རེར་ཅི་འདྲའི་ཚོགས་འདུ་ཞིག་འཚོགས་རྒྱུ་འདུག དེ་བཞིན་དགོན་པ་སོ་སོས་ཀྱང་ཐ་ན་ལོ་རེའི་ནང་བཤད་གྲྭ་ཡོད་ས་དང་མེད་ས་གང་ཡོད་སོགས་ལ་གྲོས་བསྡུར་གྱི་ཚོགས་འདུ་རེ་འཚོགས་ན་ལབ་པ་ཡིན།  

ན་ནིང་ཞེ་ཆེན་བཤད་གྲྭར་ངས་མཁན་པོ་པད་མ་རྡོ་རྗེ་མངགས་པ་རེད། འབྲེལ་བ་ཆེ་ས་རེད། བླ་སྤྲུལ་རྣམས་དང་ཐུག་འཕྲད་བྱུང་སྐབས་དགོན་ལག་ཅི་ཙམ་ཡོད་དྲིས་དུས་བརྒྱ་དང་བརྒྱད་ཅུ་ཡས་མས་ཡོད་ཟེར། དེ་ཡིན་དུས་དགོན་ལག་བརྒྱ་དང་བརྒྱད་ཅུ་ཁ་ཚང་མིན་ན་ཡང་དེའི་ནང་ནས་གོ་ཆོད་དག་ཚུར་བསྡུས་ནས་ལོ་རེ་ལ་ཚོགས་འདུ་རེ་འཚོགས། བཤད་གྲྭ་ཡོད་ས་ཅི་ཙམ་ཡོད། མེད་ས་ཅི་ཙམ་ཡོད། ཡོད་ས་དག་ཇི་ལྟར་བྱས་ནས་གོང་འཕེལ་གཏོང་དགོས། མེད་ས་དག་ལ་བཤད་གྲྭ་ཇི་ལྟར་འཛུགས་དགོས། སྒྲུབ་གྲྭ་ཇི་ལྟར་འཛུགས་དགོས་སོགས་ལ་གྲོས་བསྡུར་གྱི་ཚོགས་འདུ་ལྟ་བུ་རེ་འཚོགས་ན་བཟང་ས་རེད། དེ་བས་ཆེན་པོ་གཡེར་པོ་རྐྱང་རྐྱང་བྱས་བསྡད་པ་ཙམ་གྱིས་དོན་ཞིག་མི་འདུག་ལབ་པ་ཡིན། ཁོང་ཚོས་ཀྱང་དེ་བདེན་པ་རེད་ཟེར་གྱི་འདུག དེ་བཞིན་རྫོགས་ཆེན་སང་གི་སྤྲུལ་སྐུ་འགའ་རེར་ཡང་། རྗེས་མ་ནས་ལོ་ཉུང་རྣམ་པས་ཚོགས་འདུ་རེ་འཚོགས། ཚོགས་འདུར་ཡང་བཤད་རྒྱུ་གཞན་གང་ཡང་མི་དགོས་པར་བཤད་གྲྭ་དང་སྒྲུབ་གྲྭ་སོགས་ཀྱི་ཆེད་བགྲོ་གླེང་རེ་བྱས་ན་ལབ་པ་ཡིན་ཏེ། ལག་ཏུ་གང་སྨིན་མི་ཤེས་མ་གཏོགས་དགོས་ངེས་རེད་གསུང་གི་འདུག  

ངས་ཡང་དང་ཡང་དུ་ནན་བརྗོད་བྱས་དང་བྱེད་བཞིན་པ་ལྟར། ཕྱི་རྒྱལ་པ་རྣམས་འཇིག་རྟེན་གྱི་ལུགས་ལ་ཤིན་ཏུ་མཁས་པ་རེད་ལ། ཆོས་ཀྱང་འཇིག་རྟེན་གྱི་ལུགས་ལ་བསྲེས་ནས་སྤེལ་བའི་དབང་གིས་ཁོང་ཚོའི་ཆོས་ལུགས་ཁྱབ་རྒྱ་ཆེན་པོར་གྱུར་ཡོད་པ་རེད། འོན་ཀྱང། ང་ཚོས་འཇིག་རྟེན་དང་གཏན་ནས་མ་བསྲེས་པར་དཔལ་སྤྲུལ་སྔོན་འགྲོའི་ནང་དུ་རྟ་གཉིས་ཁ་ཡར་སྐོར་མར་སྐོར་གྱིས་ཕྱོགས་གཅིག་ལ་འགྲོ་མི་ཐུབ་པ་ནང་བིན་གསུངས་པ་རེད་ཟེར་ནས་བསྡད་ཡོད། དངོས་གནས་རྗེ་བཙུན་མི་ལ་རས་པ་ལྟ་བུའི་ཆོས་ཡིན་ན་རྟ་གཉིས་ཁ་ཡར་སྐོར་མར་སྐོར་བྱས་ནས་བཞོན་པ་ལྟར་འཇིག་རྟེན་དང་ཁ་མ་བྲལ་བར་སྒྲུབ་མི་ཐུབ་ཞིག་ཡིན་ན་ཡང། ང་ཚོ་ཁྲི་ཐོག་གི་བླ་མ་མན་ཆད་གྲྭ་རྐྱང་དཀྱུས་མ་ཡན་ཆད་སུ་ཡིན་ཡང་དེ་འདྲ་ནི་དཀའ། དེ་ཕན་ཆོད་སངས་རྒྱས་ཀྱི་བསྟན་པ་འདི་ཅུང་ཟད་ཡིན་ན་ཡང་མི་རྣམས་ཀྱི་སེམས་ལ་འགྲོ་བ་ཞིག་གི་ཆེད་དུ་འབད་བརྩོན་བྱེད་དགོས།  

ལར་དེང་སང་སྙིགས་མའི་དུས་ཡིན་པས་སྤྱི་ཚོགས་ཀྱི་ཐོག་ཏུ་སངས་རྒྱས་ཀྱི་བསྟན་པ་ཁྱབ་ཀྱང་། ང་ཚོ་རང་ངོས་ནས་ཀྱང་ཅི་ཙམ་དཀའ་མོ་ཡོད་པ་བཞིན་འདོད་ཡོན་གྱི་གཡེང་བ་ཆེ་དྲགས་པས་ཆོས་བསྒྲུབས་ནས་གྲུབ་པ་ཆེན་པོ་མི་ཐོབ་ན་ཡང། སངས་རྒྱས་བཅོམ་ལྡན་འདས་ཀྱིས་གསུང་འདི་གཞན་དང་མི་འདྲ་བ་ཞིག་རེད་འདུག འཛམ་བུ་གླིང་གི་སྒང་ལ་འདི་ལས་ལྷག་པའི་རིག་གནས་ཤིག་མི་འདུག་སྙམ་པ་ཞིག་བྱུང་ན་ཡང་མི་ལ་ཕན་ཐོགས་པ་རེད། སངས་རྒྱས་ཀྱིས་དང་པོ་བྱང་ཆུབ་མཆོག་ཏུ་ཐུགས་བསྐྱེད། བར་དུ་བསྐལ་པ་གྲངས་མེད་གསུམ་དུ་ཚོགས་བསགས། མཐར་ཆོས་ཀྱི་འཁོར་ལོ་རིམ་པ་གསུམ་བསྐོར་བ་ཐམས་ཅད་ཀྱང་གྲྭ་པ་དང་དགོན་པ་རྐྱང་པའི་དོན་ཙམ་མ་ཡིན་པར་སེམས་ཅན་ཐམས་ཅད་ཀྱི་དོན་དུ་རེད། དེ་ཡིན་དུས་ཆོས་འདི་སེམས་ཅན་ཐམས་ཅད་ཀྱི་རྒྱུད་ལ་འགྲོ་དགོས་པ་རེད། དེ་དགོས་ཕན་ཆད་དཔེར་ན། མི་ཞིག་ག་ཤེད་ཅིག་ལ་འགྲོ་དགོས་པ་ཡིན་ན་ཡང་ན་རྟ་གཞོན་ནས་འགྲོ་དགོས་པ་དང་། ཡང་ན་རླངས་འཁོར་དུ་བསྡད་ནས་འགྲོ་དགོས་པ་བཞིན། ཁར་རྩང་དེ་རིང་གི་རིག་གནས་དང་མཐུན་པ་ཞིག་བྱས་ནས་འགྲོ་བ་ཡིན་ན་གང་དུའང་འགྲོ་ཐུབ་པ་རེད་མ་གཏོགས། གཏོ་འདོན་པ་ཙམ་ལས་གང་ཡང་མ་ཤེས་ན་འཛམ་གླིང་ལ་ཆོས་སྤེལ་རྒྱུ་ཕར་ཞོག བོད་ནང་གི་རྒད་པོ་རྒན་མོ་རྣམས་ལ་གོ་བརྡ་ཞིག་སྤྲོད་དགོས་ན་ཡང་མི་ཤེས་པ་རེད། 

ད་དུང་སྟོད་ཕྱོགས་ཀྱི་དགོན་པ་འགའ་རེ་ན་ཁོང་ཚོར་ལས་ལུགས་ཤིན་ཏུ་མཚར་པོ་འདུག དེ་ཡང་དམར་ཐིགས་སློང་དུ་འགྲོ་བ་ཡིན་ཟེར་ནས་དགོན་པའི་ཆེད་བཤས་ཟོག་སློང་མོ་བྱེད། བན་རྒན་ཁོ་རང་མཆུ་ལ་འབྱར་ནས་གསོད་པ་མིན་ནའང་། བྱེད་དང་བྱེད་དུ་བཅུག་པ་གཅིག་ཡིན་གསུངས་པ་ཡིན་དུས་འདི་ཚོ་ནི་མུ་སྟེགས་པའི་ལམ་ལུགས་ཤིག་རེད་ཨང་སྙམ་པ་དེ་འདྲ་མང་པོ་ཡོད་མུས་རེད། དེ་ཚོ་རྒྱལ་སྤྱིའི་ཐོག་དང་སྤྱི་ཚོགས་ཀྱི་ཐོག་ནས་མ་གོ་བ་རེད་མ་གཏོགས་གསར་འགོད་པ་ལྟ་བུ་ཞིག་གིས་བོད་ཀྱི་དགོན་པ་རྣམས་ཀྱིས་འདི་ལྟར་བྱེདཀྱི་འདུག་ཟེར་ནས་དགོན་པ་བཅོ་ལྔ་ཉི་ཤུ་ཙམ་གྱི་མིང་སྨོས་ནས་ཡི་གེ་ཞིག་བྲིས་པ་ཡིན་ན་ཚང་མས་བལྟས་ན་དེ་མ་ཐག་དངོས་གནས་མུ་སྟེགས་པ་རེད་འདུགསྙམ་སྟེ། ང་ཚོ་བོད་ཀྱི་ནང་བསྟན་ཟེར་བ་འདིའི་སྣ་ཐལ་དོང་ནང་ནས་མི་ཁྱོགས་པ་དེ་འདྲ་ཡོང་གི་རེད། མ་གཞི་ཁར་རྩང་དེ་རིང་དེབ་འབྲི་མཁན་མང་པོས་བྲིས་པའི་དེབ་ཀྱི་ནང་དུ་བོད་ཀྱི་ཆོས་སམ་ཁྱད་པར་དུ་གསང་སྔགས་འདི་ནང་པ་སངས་རྒྱས་པ་མ་རེད་ཟེར་ས་སངས་རྒྱས་ཀྱི་བསྟན་པའི་གྲལ་ནས་འཕུད་རྒྱུ་ཨེ་རག་ལྟ་མཁན་དེ་འདྲའང་ཡོད་པ་རེད།   

དེ་བཞིན། ང་ཚོའི་སྒར་འདི་ན་ཡང་མང་པོ་ཞིག་གིས་དེང་སང་རྒྱ་ཡིག་སྦྱོང་གི་འདུག མ་སྦྱོང་གཏན་ནས་ཟེར་མ་མྱོང་། རྒྱུ་མཚན་སྤྱིར་ན་རིག་གནས་ཡོད་དགོས་པ་རེད་ལ། ང་ཚོའི་བནྡེ་དག་གིས་ཀྱང་བོད་ཡིག་རྐྱང་པ་ཞིག་ལས་མ་ཤེས་ན་གང་ཡང་ཡོང་གི་མ་རེད། དེང་སང་ནུབ་ཕྱོགས་ཀྱི་རིག་གནས་ཚང་མ་རྒྱ་ཡིག་ཏུ་བསྒྱུར་ནས་ཡོད་པ་ཡིན་དུས་དབྱིན་ཡིག་རྩ་བ་ནས་མི་ཤེས་པ་ཞིག་ཡིན་ཡང་རྒྱ་ཡིག་ཤེས་ན་ནུབ་ཕྱགས་ཀྱི་ལས་ཀ་བྱེད་སྟངས་གང་ཡིན་གོ་གི་རེད། དེའི་ཆ་ནས་ནི་ཤེས་ན་བཟང་གི་རེད་བསམས་ནས་བསྡད་ཡོད། ཡང་སྦྱོང་དགོས་པ་རེད་ཀྱང་གཏན་ནས་ཟེར་མ་མྱོང། གང་རེད་ཟེར་ན། སྦྱང་ཕན་ཆོད་ཡོངས་རྫོགས་ཀྱིས་རྒྱ་ཡིག་དབྱིན་ཡིག་ཚང་མ་གང་ལེགས་ཤེས་ན་ཡང་སྒོར་མོ་སྒྲུབ་སྤྱད་བྱེད་བཞིན་འདུག སྒོར་མོའི་ཆེད་དང་རྒྱ་གྲོང་འགྲིམས་སྤྱད་བྱས་ཟིན་ཕན་ཆོད་ཤེས་པ་ལས་ཀྱང་འཛམ་བུ་གླིང་གི་ལོ་རྒྱུས་མ་ཤེས། སངས་རྒྱས་ཀྱི་བསྟན་པ་མ་སྤེལ་ན་ཡང་བནྡེ་གླེན་པ་དོ་ཏན་ཡག་པོ་ཞིག་བྱས་བསྡད་པ་ཡིན་ན་དེ་གས་འགྲིག་གི་འདུག དེས་ན་སྦྱོང་ཟེར་ན་ཡང་འགྲིག་ས་མ་རེད་བསམས་ནས་བསྡད་ཡོད་པ་མ་གཏོགས། ངོ་མ་བཤད་ན་སྐད་ཡིག་དང་རིག་གནས་གང་ཡིན་ཡང་ཤེས་དགོས་པ་རེད། ཤེས་ནས་གང་ཞིག་བྱེད་དགོས་ཟེར་ན། ཟ་རྒྱུ་གྱོན་རྒྱུ་ཙམ་ཆོས་ཕྱོགས་ཀྱི་རིག་གནས་མ་ཟད། འཇིག་རྟེན་གྱི་རིག་གནས་ཙམ་ཡོད་པ་ཞིག་ཡིན་ན་ཡང་རིག་གནས་དར་སྤེལ་བྱས་པ་ཡིན་ན་ཟུར་ནས་རང་བཞིན་ཤུགས་ཀྱིས་ཡོང་གི་རེད། འོན་ཀྱང་ང་ཚོ་སྤྲང་ཆེ་དྲགས་པས་རེད། མི་ལོ་མང་པོའི་བར་དུ་སྤྲང་པོ་ཤ་སྟག་ཡིན་པའི་དབང་གིས་ད་ཅུང་ཟད་རྒྱུ་ཡོད་སར་སླེབས་དུས་དེ་མ་ཐག རྒྱུ་ཡོད་ན་དཔེ་མེད་པ་ཞིག་ཡིན་སྣང་ཤར། འདུལ་བ་ལུང་གི་ནང་དུ། ཕ་ཡང་ཡིན་ལ་མཁན་པོ་ཡང་ཡིན་པ་ཞིག་ཡོང་བ་ཡིན་ན་དང་པོ་ཕ་ཡིན་པའི་འདུ་ཤེས་སྐྱེ་གསུངས་པའི་དཔེ་ལྟར། ང་ཚོ་གྲོང་པ་ཞིག་ཏུ་སླེབས་པ་ཡིན་ན་ཡང་དང་པོ་རང་ཉིད་ཕྱུག་པོ་ཞིག་བྱེད་སྙམ་པའི་འདུ་ཤེས་སྐྱེ་གི་རེད། དེའི་དབང་གིས་རང་ཉིད་བོད་དུ་ཡར་སླེབས་དུས་ཆེན་པོ་དང་མཐོན་པོ་ཡིན་མདོག མར་རྒྱ་ནག་ཏུ་སླེབས་དུས་བཟང་པོ་དང་ཡག་པོ་ཡིན་མདོག་བྱེད་པ་རེད། ངོ་མ་བསམ་ན་རང་གིས་ལས་ཀ་ཁ་ཞེ་གཉིས་མེད་ཡག་པོ་ཞིག་བྱས་ན་བཟང་གི་མིས་ཟེར་ཡོང་གི་རེད་མ་གཏོགས་མ་བཟང་ན་བཟང་མདོག་བྱས་ཀྱང་ཐོན་རྒྱུ་ཅི་ཡང་ེད།   

ཁར་རྩང་དེ་རིང་བོད་ཟེར་བ་འདི་འཛམ་བུ་གླིང་གི་མི་གྲལ་དུ་ཕྱོགས་གང་གི་ཆ་ནས་སླེབས་ཀྱི་མི་འདུག་ཟེར་ན། མི་ངོ་བོ་གཤིས་ཀྱི་ཐོག་ནས་ཡག་པོ་ཞིག་ཏུ་འཇོག་པ་ཡིན་ནའང། གཙོ་བོ་ཕྱི་ན་གཙང་སྦྲ་མེད་པ་དང་གཅིག ནང་ན་རིག་གནས་མེད་པ་དང་གཉིས་གྱིས་མི་གྲལ་དུ་ཐོན་གྱི་མེད་པ་རེད། དེ་མེད་ཕྱིན་གཞི་རྩས་ལས་རྒྱུ་འབྲས་ལ་རྩི་འཚོ་བྱས་པ་ཙམ་ཁོ་ནས་ཡོང་གི་མ་རེད་ལ། དེ་ཡང་དེང་སང་འགྱུར་བ་འགྲོ་བཞིན་ཡོད་པ་རེད། གནའ་ཡིན་ན་བོད་ཟེར་བ་དེ་ཡག་པོ་ཡོད་པ་རེད་དེ། ད་ནི་ཡི་ཆད་པ་ཡིན་ཟེར་མཁན་རྒྱལ་ཕྱི་ནང་གི་ཆེད་ལས་པ་མང་པོར་ང་ཡང་ཐུག་སོང་། ཁོང་ཅག་ཅིའི་ཕྱིར་ཡི་ཆད་པར་རྒྱུ་མཚན་མང་པོ་འདུག་སྟེ། མདོ་དོན་ཁར་རྩང་དེ་རིང་རྒྱ་ཡི་བསམ་བློ་གཏོང་སྟངས་ལྟར། རང་དོན་ལ་ཐུག་དུས་གཞན་ལ་ཕན་འདོགས་རྒྱུ་དང་ལས་རྒྱུ་འབྲས་ལ་རྩི་འཚོ་ཟེར་བ་དེ་རིགས་གང་ཡང་མེད་པར་སྒེར་གྱི་ཁེ་ཕན་ཁོ་ནར་བསམ་བློ་བཏང་ནས་གོ་སྒྱུ་ཁྲམ་གསུམ་བྱེད་མཁན་རྐྱང་རྐྱང་དུ་མཐོང་བ་རེད། བོད་པ་ཆ་ཚང་ད་དུང་དེ་ཙམ་མ་རེད་དེ། རྒྱ་ཁ་རོང་གཞི་འགྲིམ་མཁན་རྣམས་དེ་འདྲ་ཞིག་ཆགས་བཞིན་ཡོད་པ་རེད།  

ལར་ང་ཚོས། རིག་གནས་ཡོན་ཏན་གྱི་ཕྱོགས་ལ་བསམ་བློ་རེ་མ་བཏང་བ་ཡིན་ན་སངས་རྒྱས་ཀྱི་བསྟན་པ་ལ་གནོད་པ་ཆེ་བར་མ་ཟད། སེམས་ཅན་རྣམས་ལ་ཡང་གནོད་པ་ཆེན་པོ་རེད། དེའི་རྒྱུ་མཚན། སངས་རྒྱས་ཀྱི་བསྟན་པ་ནི་སེམས་ཅན་ལ་ཕན་འདོགས་བྱེད་ཉག་གཅིག་ལ་ཟེར་གྱི་ཡོད་པས་བསྟན་པ་ཡང་དག་པ་མེད་ན་སེམས་ཅན་རྣམས་ཀྱི་བདེ་སྐྱིད་ཀྱི་རྩ་མེད་སོང་བ་རེད།  

ལར་མི་སྐྱ་ཕོ་མོ་དག་གིས། ང་ལ་མོ་རྩིས་ངན་ཡོད་པས་ཉྭ་སེར་ལྕུག་སེར་ཞིག་བྱེད་དགོས་ཟེར་ནས་གྲྭ་ཆས་གྱོན་པ་དང་ཕྱག་བསྐོར་སྒྲིབ་སྦྱོང་ཞིག་ལ་འགྲོ་དགོས་ཟེར་བ་ལྟ་བུའིའཇིགས་སྐྱོབ་ཀྱི་ཆོས་ཙམ་ལ་ཆོས་ཡིན་སྣང་འཆར་ཏེ། ཁོང་ཚོས་དེ་ཙམ་ལས་ཤེས་ཀྱི་མེད། ཨ་མཆོད་ཀྱིས་རང་གི་ཟ་རྒྱུ་འཆའ་རྒྱུ་ཙམ་དང་། ཡོན་བདག་གིས་རང་གིས་འཕྲལ་གྱི་རྐྱེན་སེལ་ཙམ་ལ་དམིགས་ཡོད་པ་ཡིན་ན་ཡོན་བདག་མཆོད་གཉིས་ཀྱི་བར་ན་ཡང་ཆོས་ཤིག་མི་འདུག མ་གཞི་འཁྲུག་བཞིན་པའི་མིག་གིས་སངས་རྒྱས་ཀྱི་ཞལ་ལ་བལྟས་ན་ཡང་ཕན་ཡོན་ཡོད་པར་གསུངས་པ་ཡིན་དུས། ཁ་གཡེངས་མིག་གཡེངས་ཀྱིས་བཏོན་པ་ཙམ་ལ་ཡང་དགེ་བ་ཅུང་ཟད་རེ་ཡོད་རྒྱུ་རེད་དེ། བཟླས་བརྗོད་དང་ནི་དཀའ་ཐུབ་ཀུན།། ཡུན་རིང་དུས་སུ་སྤྱད་བྱས་ཀྱང་།། སེམས་གཞན་གཡེངས་པས་བྱས་པ་ནི།། དེ་ཉིད་རིག་པས་དོན་མེད་གསུངས།། ཞེས་གསུངས་པ་ཡིན་སྟབས་ལྟ་ས་ཆེན་པོ་ཞིག་མེད་པ་རེད། དེས་ན་བོད་ཀྱི་དགེ་འདུན་པ་རྣམས་ཀྱིས་གཙོ་བོ་སློབ་སྦྱོང་བྱེད་དགོས་པ་རེད། འོན་ཀྱང་དགེ་ལུགས་པར་མཚོན་ན་ཆུང་ཆུང་ནས་སློབ་སྦྱོང་རེ་བྱེད་རྒྱུ་ཡོད་ནའང་། བསམ་བློ་གཏོང་སྟངས་ཁ་ཁ་ཞིག་རེད། ང་ཁར་ཉིན་མགོ་ལོག་གི་སྤྲུལ་སྐུ་བསྟན་པོ་དང་ཐུག་པ་ཡིན། ཁོང་མི་སྐྱ་ཕོ་མོ་ཚོར་ཆོས་ཁྲིད་གསུང་འདུག་མཁན་ཞིག་རེད། ཁོང་ལ་ངོ་ཤེས་པ་འགའ་རེས། ཁྱེད་ཀྱིས་སྔོན་ཆད་ཡིན་ན་དཔེ་ཆ་ནི་ཅུང་ཟད་ཤེས། ད་དུང་ཡང་ཅུང་ཟད་རེ་ཤེས་ན་རྒད་པོ་རྒན་མོ་ཚོའི་ཁ་བཙགས་ནས་ཅི་བྱེད་གསུངས་ཀྱི་འདུག་ཟེར་ཏེ། ངས་བསམ་ན། རྒད་པོ་རྒན་མོ་ཟེར་ནས་མར་བཅད་དེ་ཆོས་ཀྱི་སློབ་སྟོན་མི་བྱེད་པར་ཆོས་བནྡེ་ཁོ་ནས་སློབ་དགོས་བསམ་པ་དེ་ཆོས་དང་འཇིག་རྟེན་གཉིས་ཀའི་ཐོག་ནས་སམ་བློ་ནོར་བ་ཞིག་རེད་བསམ་གི། 

དེས་ན་བོད་ཀྱི་རིག་གནས་ཅུང་ཟད་ཤེས་པ་དེ་གནའི་བན་རྒན་ལྷག་བསྡད་པ་ཁ་ཤས་ཤིག་གི་ཐུགས་རྒྱུད་ན་ཡོད་པ་ལས་མི་སྐྱ་དག་གིས་ཅུང་ཟད་ཤེས་པ་དེ་ནི“འཕངས་ཐལ་བརྒྱབ་ཐལ་”ཟེར་བ་ཙམ་རེད། ཁོང་ཚོ་ཡར་ཅུང་ཟད་སླེབས་དུས་རང་རང་གི་ལས་ཀ་དང་ཅ་ནེ་ལ་བསམ་བློ་གཏོང་དགོས་ཀྱི་ཡོད་པས་ཁག་ཀྱང་ཡོད་པ་མ་རེད། ད་དུང་ཕ་མ་ཡང་གསོ་རྒྱུ་ཡོད་པ་རེད། དེ་དག་ཚང་མ་ལ་བསམ་བློ་གཏོང་དགོས་དུས་ནམ་ཡིན་ཡང་རིག་གནས་སྦྱངས་ནས་འདུག་རྒྱུ་དེ་དཀའ་མོ་རེད། དེ་བས་བནྡེ་དག་གིས་བོད་ཀྱི་རིག་གནས་སུམ་རྟགས་དག་གསུམ། ཐ་ན་བྲིས་ཡན་ཆད་སྦྱོང་དགོས་ཤིང་། འདི་དག་གཅིག་ཀྱང་ཉམས་སུ་མི་འཇུག་པ་དང་། དེའི་ཐོག་ལ་དགེ་འདུན་ཆོས་འཕེལ་གྱིས། འཇིག་རྟེན་གྱི་བྱ་བ་ལ་རང་ཅག་ལས་རིག་པ་བརྒྱ་འགྱུར་གྱིས་བཀྲ་བར་གསུངས་པ་དེ་ཕྱི་གླིང་པ་རེད་ལ། རང་ཅག་བོད་པ་ལས་རིག་པ་བརྒྱ་འགྱུར་ཙམ་མ་ཟད་སྟོང་འགྱུར་གྱིས་ཀྱང་བཀྲ་བ་རེད། རྒྱ་ནི་དེ་རིང་ཁར་རྩང་ནུབ་ཕྱོགས་ལ་བལྟས་ནས་ཅུང་ཟད་ཤེས་པ་ལས་རྩ་བའི་ཆ་ནས་ང་ཚོ་བོད་པ་དང་ཧ་ལམ་འདྲ་འདྲ་ཙམ་ལས་ཁྱད་པར་ཆེན་པོ་མེད་ན་ཡང་། འཇིག་རྟེན་གྱི་ཕྱོགས་ལ་གང་ལྟར་ཁོང་ཅག་ཅུང་ཟད་བཟང་གི་རེད།  

དེས་ན་ཁོང་ཚོའི་ས་ནས་ཀྱང་འཛམ་བུ་གླིང་གི་མཚན་ཉིད་རིག་པ་དང་ཚན་རིག་སོགས་དུས་རབས་གསར་པའི་ཤེས་བྱ་རྣམས་ང་ཚོ་དགེ་འདུན་པ་དག་གི་ངོས་ནས་བཤ་ན་ཚང་མ་སློབ་སྦྱོང་བྱ་མི་དགོས་ལ། ཧ་ཅང་དེ་ལ་གཡེངས་པ་ཡིན་ན་ཆོས་མི་འགྲུབ་པ་རེད་མོད། ཚེ་འདིའི་འགྲོ་ལུགས་ཀྱི་སྐོར་སོགས་འཇིག་རྟེན་གྱི་ཕྱོགས་ལ་དགོས་ངེས་ཀྱི་སྐོར་དང་། ཆོས་ཀྱི་ཕྱོགས་ལ་ཡང་དགོས་ངེས་ཀྱི་སྐོར་གང་འཚམས་ཡོད་པ་དེ་འདྲའི་རིགས་དེར་ང་ཚོས་ཀྱང་རྒྱུས་ལོན་རགས་ཙམ་བྱེད་དགོས། ལྷ་སར་གནའ་དབྱིན་ཇིའི་འཛིན་གྲྭ་ཐོག་མར་བཙུགས་ཡོང་དུས། སྐུ་དྲག་རྣམས་ཀྱིས་དབྱིན་ཇིའི་འཛིན་གྲྭ་བཙུགས་ན་ཆོས་ཉམས་འགྲོ་གི་རེད་ཟེར་ནས་གཏོར་བཞག་པ་རེད། ང་ཅག་གི་བསམ་ལུགས་ཚང་མ་དེ་འདྲ་རེད། ཆོས་ཟེར་བ་དེ་ཁར་རྩང་དེ་རིང་གི་གསར་པ་དག་དང་ཐུག་ན་མ་ཁ་ཤི་སྤྱད་གཅིག་ཡིན་སྣང་ཤར་བ་དེ་ཆོས་མ་ཤེས་པའི་རྟགས་རེད།  

དེ་ཡང་ཕྱི་རོལ་པའི་ཆོས་ལ་དངོས་གནས་ཚན་རིག་དང་བསྡུར་ནས་བཤད་ཐུབ་མཁན་ཞིག་གཅིག་ཀྱང་མེད་པ་དང། དེ་ཙམ་མ་ཟད་ཁོང་ཚོས་ཧ་ཅང་གུ་དོག་བྱས་ཏེ། དཔེར་ན། དེང་སང་རྒྱ་ཁང་དག་གི་ཐོག་ཏུ་བཙུགས་ཡོད་པའི་ཐོག་འགོག་བྱེད་ཀྱི་ལྕགས་མདོང་དེ་དང་པོ་དར་ཡོང་དུས། ཐོག་ཟེར་བ་དེ་འཇིག་རྟེན་བྱེད་པ་པོས་དགོས་ངེས་ཤིག་གི་ཐོག་ཏུ་རྒྱག་གི་ཡོད་པ་ཡིན་དུས་དེ་བཀག་ན་མི་འོས་ཞེས་ངོ་རྒོལ་བྱས་བྱས་མཐར་ད་ལྟ་ཡེ་ཤུའི་ཆོས་ཁང་ཚང་མའི་ཐོག་ཏུ་ཐོག་འགོག་སྤྱད་དེ་བཙུགས་ཡོད། དེ་ནི་དགེ་འདུན་ཆོས་འཕེལ་གྱིས། ཡུལ་གྲུ་མང་པོ་ཞིག་ཏུ་བཀག་བཀག་ནས་མཐར་མི་འདོད་བཞིན་དུ་ཚང་མས་བེད་སྤྱོད་བྱ་དགོས་བྱུང་བར་གསུངས་པ་དེ་རེད།  

ནང་པ་སངས་རྒྱས་པར་མཚོན་ན་དེ་དག་དང་མི་འདྲ། དངོས་གཙོ་རིང་ལུགས་པས་བྲིས་པའི་ཚན་རིག་གི་གཞུང་འགའ་རེའི་ནང་དུ་ཡང་ནང་པ་སངས་རྒྱས་པ་འདིས་ཚན་རིག་ལ་འཐབ་རྩོད་བྱ་མྱོང་མི་འདུག་ཅེས་བྲིས་ོད་པ་རེད་ལ། མྱོང་ཡང་མ་མྱོང་བ་རེད། བོད་ཀྱི་གྲུབ་མཐའ་དག་གིས་གཅིག་གིས་གཅིག་ལ་རྒྱ་དམག་དང་སོག་དམག་དྲངས་ནས་འདྲ་མི་འདྲ་ཅུང་ཟད་བྱས་པ་རེད་མ་གཏོགས། སྤྱིར་བཏང་ནང་པ་འདིས་འཛམ་བུ་གླིང་གི་སྒང་ལ་ཡེ་ཤུའི་ཆོས་ལུགས་དང་མུ་སི་ལམ་པའི་ཆོས་ལུགས་དག་གིས་སྔོན་ནས་ད་བར་དམེ་འཁྲུག་དང་གཡུལ་འགྱེད་ེན་པོ་སློང་གི་ཡོད་པ་ནང་བཞིན་འཁྲུག་རྩོད་ཀྱང་ཆེན་པོ་སློང་མ་མྱོང་བ་ལྟ་བུ་སྤྱོད་པའི་ཆ་ནས་དང་། དེ་བཞིན་ལྟ་བའི་ཆ་ནས་ཀྱང་ཆོས་ལུགས་གཞན་པ་དག་གིས་ཚན་རིག་དང་ཤེས་བྱ་གསར་པའི་རིགས་ལ་དགག་པ་མང་པོ་བརྒྱབ་པ་ལྟ་བུ་ནང་པས་མ་མྱོང་བ་རེད། ད་སྔོན་དགག་པ་མ་བརྒྱབ་པ་ཡིན་ན་ད་ནི་ང་ཚོས་ཚན་རིག་གིས་ཅི་ཞིག་ཟེར་གྱི་ཡོད་པ་ཉམས་འོག་ཏུ་ཆུད་ཚར་བ་ཡིན་སྟབས་དེ་བས་ཀྱང་དགག་པ་རྒྱག་གི་མ་ེད། དེ་ཡང་ཚན་རིག་གིས་ཟེར་བཞིིན་ཡོད་པ་དག་དེ་ཙམ་ཧང་སང་བ་ཞིག་གང་ཡང་མ་ཡིན་པར་ཁོང་ཚོའི་བཤད་སྟངས་ནང་ཆོས་ཀྱི་ཁོངས་སུ་འདུ་བ་རྣམས་ནང་ཆོས་ཀྱིཁོངས་སུ་བསྡུ་ཞིང་། མི་འདུ་བ་རྣམས་ཀྱང་འཇིག་རྟེན་མངོན་སུམ་གྱི་ཤེས་པ་ཞིག་ཡིན་ཕྱིན་ཁོ་རང་འཇིག་རྟེན་མངོན་སུམ་གྱི་རིག་པ་ཞིག་རེད། དེ་ལ་དགག་པ་རྒྱག་དགོས་དོན་གང་ཡང་མེད། དཔེར་ན། ང་ཚོས་མཐར་ཐུག་དོན་དམ་དཔྱོད་པའི་སྐབས་སུ། མིག་དང་རྣ་བ་སྣ་ཡང་ཚད་མ་མིན་ཟེར་བའི་གནང་སྟངས་ཤིག་ཡོད་པ་རེད་དེ། ཐ་སྙད་དུ་མིག་ལ་སྣང་བ་རྣམས་རྒྱུ་མཚན་དུ་བྱས་ནས་རྣ་བས་ཡུལ་གཅོད་ཚུལ་ལ་དགག་པ་རྒྱག་མི་དགོས་པ་ནང་བཞིན་རེད། དེས་ན་ཚན་རིག་དེ་ཆོས་དང་མཐུན་མི་མཐུན་གྱིས་དགག་པ་རྒྱག་དགོས་དོན་མེད་ན་ཡང་རགས་ཙམ་ཞིག་ངེས་པར་སྦྱོང་དགོས།  

དེའི་རྒྱུ་མཚན་ཡང་། དེང་སང་མི་ཤེས་ཤེས་ཁུལ་བྱས་ནས་ཆོས་ཚན་རིག་དང་མི་མཐུན་ལ་ཁད་དང་། ཚན་རིག་དང་ཐུག་ན་ཆོས་ཀྱིས་ཁུངས་མི་འཁྱོལ་ལ་ཁད་པ་བཤད་མཁན་དེ་རིགས་ལ་དགག་པ་རྒྱག་རྒྱུའི་དོན་དུ་ཟེར་ནའང་ཆོག ཡག་བརྗོད་བྱས་ན་འཇིག་རྟེན་གྱི་བདེན་དོན་འཚོལ་བའི་ཕྱིར་དུ་ཚན་རིག་སྦྱོང་དགོས།  

ཡང་ཕྱོགས་གཞན་ཞིག་ནས་བོད་ཀྱིས་སྨན་གྱི་ནང་དུ་དངུལ་ཆུ་མང་པོ་བསྲེས་ནས་སྡེབ་སྦྱོར་བྱེད་ཀྱི་ཡོད། སྤྱིར་ཡིན་ན་དངུལ་ཆུ་ནི་འཛམ་གླིང་ཐོག་གི་དུག་ཆེ་ཤོས་ཤིིག་ཏུ་རྩི་ཞིང། ཁོག་ཏུ་སོང་ན་མི་ནད་པར་སྒྱུར་བྱེད་ཚབས་ཆེ་ཤོས་ཤིག་ཡིན་ན་ཡང་བོད་ཀྱིས་དེ་དུག་འདོན་བྱེད་པ་རེད། དངོས་གནས་སྔོན་གྱི་ལག་ལེན་ཚད་ལྡན་དག་གིས་དུག་འདོན་བྱས་ན་བྱེད་ཐུབ་ཀྱི་རེད་དེ། ལག་ལེན་ཚད་ལྡན་མ་བྱུང་བས། དུག་འདོན་ཐུབ་མི་འདུག དངུལ་ཆུ་ལྷག་འདུག་ཅེས་ཕྱི་རྒྱལ་གྱི་ཞིབ་འཇུག་པས་དེ་ལྟར་བཤད་ཅིང་། ལོ་འགའི་སྔོན་སྐབས་ཤིག་རིང་བོད་སྨན་རྒྱལ་སྤྱིའི་ཐོག་ནས་མར་ལྷུང་བ་རེད། དེ་ཡང་ངོ་མ་བཤད་ན་ལག་ལེན་ཡག་པོ་མ་བྱས་པའི་རྒྱུ་མཚན་གྱིས་རེད། རྗེས་ནས་ཡང་བསྐྱར་བལྟས་དུས། བོད་ཀྱི་ལག་ལེན་འདིའི་ནང་ན་ཐད་ཀར་བལྟས་ན་དངུལ་ཆུ་དུག་འདོན་བྱེད་ཐུབ་པ་ཞིག་མི་འདུག་སྟེ། ཡིན་ན་ཡང་དུག་འདོན་བྱས་འདུག ཇི་ལྟར་བྱས་པ་ཡིན་གོ་ཐུབ་ཀྱི་མི་འདུག་ཅེས་སྐབས་ཤིག་ལ་དེ་ལྟར་ཡང་བཤད་པ་རེད། དེ་ཡིན་ན་སྨན་ཁང་ཡག་པོ་ཞིག་ནས་བཟོས་པ་ཡིན་རྒྱུ་རེད།  

དེས་ན་བོད་ཀྱི་སྨན་བཟོ་སྟངས་འདི་ལ་མི་ཞིག་གི་ལས་ཀ་རྐྱང་པས་མི་ཚད་པར། དབང་ལུང་ཁྲིད་གསུམ་དང་། སྲུང་འཁོར་སྒྲུབ་རྒྱུ་མང་པོ་ཡོད་པ་ཚང་མ་འཛོམས་དུས་གཞི་ནས་མི་ཞིག་གིས་ལས་ཀ་ཙམ་གྱིས་དུག་འདོན་མི་ཐུབ་ན་ཡང་དོན་གྱིས་དུག་འདོན་བྱས་ཚར་ཡོད་པ་ལྟ་བུ་ཡོང་གི་རེད། བོད་སྨན་གྱིས་དེ་རིང་ཁར་རྩང་ས་ཡག་པོ་ཆོད་པ་ཡང་དེའི་དབང་གིས་རེད། འོན་ཀྱང། ང་ཚོ་བོད་རང་གིས་ལག་ལེན་ཐུབ་ཀྱི་མེད་པར་ཚང་མ་གཞན་ཞིག་གི་ལག་ཏུ་ཤོར་བཞིན་ཡོད་པ་རེད། ན་ཉིན་བོད་ཀྱི་སྨན་སྦྱོར་ཡོངས་རྫོགས་མཚོ་སྔོན་གྱི་མི་ཞིག་གིས་མི་ཤེས་ཤེས་འདོག་བྱས་ནས་བསྒྱུར་ཚར་བ་རེད། ཚང་མས་བཟབ་བཟབ་བྱེད་དགོས། བོད་ཀྱི་རིག་གནས་གང་དང་གང་ཡིན་ཡང་བསྒྱུར་རྒྱུར་དགའ་འམ་མི་བསྒྱུར་རྒྱུའི་དགའ་ཧ་གོ་གི་མི་འདུག ཕྱོགས་གཅིག་ནས་རིག་གནས་དར་སྤེལ་ཡིན་ཟེར་ན་ཆོག་གི་རེད་མོད། མིང་བོད་མིང་བཏགས་ནས་བོད་སྨན་ཡིན་རྒྱུ་བྱས་ན་ཡང། ཕྱོགས་གཅིག་ནས་གཞན་ཞིག་གིས་བརྫད་སོང་ན་འགྲིག་གི་མ་རེད། གལ་ཏེ་སྡེབ་སྦྱོར་ཡང་ཁོང་ཚོས་བྱས། མིང་ཡང་ཁོང་ཚོའི་མིང་བཏགས་པ་ཡིན་ན་འདོགས་སུ་ཆུག་ཀྱང་མིང་བོད་སྨན་ཡིན་རྒྱུ་བྱས་ནས་ལག་ལེན་ཡག་པོ་མ་བྱས་པ་ཡིན་ན་བོད་སྨན་གྱི་མགོ་རྣ་བརྫ་ཟིན་པ་རེད། བོད་ཀྱི་སྨན་པ་བསམ་པ་ཡོད་མཁན་ཡོངས་རྫོགས་ཀྱིས་དེའི་ཐོག་ལ་དགག་པ་བརྒྱབ་པ་རེད། འགའ་རེས་ཁོང་ཚོའི་ལག་ལ་མང་པོ་ཞིག་བསྒྱུར་རྒྱུ་བཞག་སོང་ཡང་ཁོང་ཚོའི་སྒྱུར་སྐབས་སྡེབ་སྦྱོར་གཞན་གྱི་ལག་ཏུ་མི་འགྲོ་བའི་ཆེད་དུ་དཀྲུགས་ན་བསྒྱུར་པ་ཡིན་ཟེར། གང་ལྟར་བསྒྱུར་ཚར་ན་སྡེབ་སྦྱོར་ཡོངས་རྫོགས་གཞན་གྱི་ལག་ཏུ་ཤོར་ཚར་བ་ཡིན། དེའི་དབང་གིས་ཁར་རྩང་དེ་རིང་སྨན་མང་པོ་ཞིག་གསར་དུ་ཐོན་བཞིན་པ་དག་ཀྱང་མང་ཆེ་བ་བོད་ཀྱི་སྡེབ་སྦྱོར་ལ་རྒྱའི་མིང་བཏགས་པ་དེ་འདྲ་རེད། ཤྭ་བ་དང་སེང་གེའི་ཚིག་དཔེ་ཡང་འདི་འདྲ་ཞིག་གི་ཐོག་ལ་ཡོང་དགོས་པ་རེད། ང་ཚོས་གང་ཡང་མ་བྱས་ན་གཞན་གྱིས་དེ་ལྟར་བྱེད་ཀྱི་རེད།། 

 



སྐར་མ་གཅིག་གི་ཁྱད་པར།

[bookmark: _Toc335488877] 

 

རྩིས་ཀྱི་ཕྱོགས་ནས་ཡིན་ན་ད་དུང་བོད་ཀྱི་རྩིས་གཏིང་ཟབ་གོ་མཁན་ཕལ་ཆེར་མི་འདུག དེའི་དབང་གིས་རྩིས་དེ་དེ་ཙམ་ཆགས་ཀྱི་མི་འདུག ལྷ་ས་སྨན་རྩིས་ཁང་གི་གླིང་གཙོ་གཙོ་བོ་ཞིབ་འཇུག་པ་མཁས་ཤོས་ཀུན་དགའ་ཞུ་བ་ཁོང་ལ་ང་ཐུག་ནས་བཀའ་འདྲི་གཅིག་གཉིས་རེ་དང་ཁ་བརྡ་རེ་བྱས་པ་ཡིན་ཏེ། དེ་སྐབས་ཁོང་གིས། ཀྲུང་གོའི་ཚན་རིག་ཁང་གི་ཚན་རིག་ཆེས་མཁས་ཤོས་ཤིག་གིས་བོད་ཀྱི་རྩིས་འདི་ཀྲུང་གོ་རྒྱལ་ཁབ་གཅིག་གི་མི་རིགས་ལྔ་བཅུ་ང་གྲངས་ཀྱི་ནང་གི་མི་རགས་རིག་གནས་ཨང་དང་པོ་རེད་ཟེར་གྱི་འདུག་ཟེར་ན་ཡང་། ངོ་མ་བཤད་ན་དེའི་ནང་ཙམ་མ་ཟད། ཚན་རིག་དང་འཕྲུལ་ཆས་ཀྱི་དཔྱད་ཆས་ཕར་ཕུད། དེ་མ་ཡིན་པའི་སྔོན་ཆད་ཀྱི་རྩིས་ཞིག་ལ་འཛམ་བུ་གླིང་གི་ཐོག་ཏུ་ཡང་བོད་ཀྱི་རྩིས་འདི་ཨང་དང་པོ་རེད་ཅེས་བཤད་ན་ཡང་ཆོག་གི་རེད་དེ། དེ་ལ་ཡང་ངོ་མ་བཤད་དུས་དེང་སང་ཚང་མས་རི་མོ་རེ་འབྲི་རྒྱུ་མ་གཏོགས་བོད་རྩིས་ཀྱི་གོ་བ་ངོ་མ་དེ་ཙམ་ཤེས་ཀྱི་ཡོད་པ་མ་རེད། དེའི་གནད་དོན་གྱི་རྩ་བའི་འགག་རྩ་དེ་རིག་གནས་གསར་བརྗེ་ཆེན་པོ་ལ་ཐུག་ཡོད་པ་རེད་མོད། འོན་ཀྱང་ཁར་རྩང་དེ་རིང་ཉམས་གསོ་མ་ཐུབ་ན་དེའི་འགན་འཁྲི་ང་ཚོའི་མགོ་ལ་ཚུར་འབབ་པ་ལས་མེད།  

ཡང་ཉིན་ཞིག ས་རིས་ཀྱི་ནང་དུས་ཚོད་ཀྱི་ཐོག་ལ་ཡུལ་དུས་བསྒྲིག་ཏུ་ཡོད་པ་བཞིན་ཁོ་རང་གིས་རོགས་པ་ཚོར། ཁྱེད་ཅག་གིས་ལག་མགོའི་ཆུ་ཚོད་ལ་ལྟོས་ལ་ངས་རྩ་བ་ནས་མ་བལྟས་པའི་ཐོག་ནས་ཐུར་གྲིབ་བཞག་སྟེ་ད་ལྟ་པེ་ཅིན་ཆུ་ཚོད་གང་དང་གང་གི་མཚམས་སུ་ཡོད་པཁྲིག་སེར་བཤད་ཐུབ་ཅེས་བཤད། ཁོང་ཚོས་རང་བཞིན་གྱི་ཐུར་མ་ཞིག་ལ་བལྟས་ནས་དེ་འདྲ་རྩ་བ་ནས་ཐུབ་ཀྱི་མ་རེད་ཅེས་ཁས་མ་བླངས་པར་ཁོས་ཐུར་གྲིབ་བཞག་ནས་དེ་དེང་སང་གི་དུས་ཚོད་ང་བསྒྲིགས་ཏེ། པེ་ཅིན་དུ་ཆུ་ཚོད་འདི་དང་འདིའི་ཐོག་ལ་སླེབས་འདུག་ཅེས་སྨྲས། ཁོང་ཚོས་ལག་མགོའི་ཆུ་ཚོད་ལ་བལྟས་མ་ཐག་གཅིག་པར་སོང་ཡོད་པས་ཚང་མ་ཧ་ལས་ལས་བྱེད་ཀྱི་འདུག་ཟེར་བ་ལྟ་བུ་རེད། ཐུར་གྲིབ་བགོ་ལུགས་བླ་མ་ཡིད་བཞིན་ནོར་བུའི་སྐར་རྩིས་ཀྱི་རྔ་མ་ན་ཡང་ཡོད། ཐུར་གྲིབ་ཀྱིས་དུས་ཀྱི་ཆ་ཤས་ཡག་པོ་ཞིག་བགོས་པ་ཡིན་ན་དུས་ཚོད་གང་དུ་ཐོན་ཡོད་པ་ལེགས་པར་རྟོགས་ཐུབ་པ་རེད། བོད་ཀྱི་རིག་གནས་ལ་ཁྱད་ཆོས་དེ་དང་དེ་ལྟ་བུ་ཡོད་པ་ཡིན་པས་ལེགས་པར་སྦྱང་དགོས། གལ་ཏེ་གྲྭ་པ་རྣམ་པས་མ་སྦྱངས་ན་སློབ་གྲྭ་བས་ནི་མཐའ་འཁྱོལ་བ་ཞིག་སྦྱོང་དཀའ་མོ་རེད། དཔེར་ན། མཐོ་འབྲིང་གི་སློབ་དེབ་མན་ཆད་
ཀྱི་ནང་དུ་བོད་ཀྱི་རིག་གནས་རེ་བཞག་ཡོད་པ་དག་ཀྱང་གཏིང་ཟབ་མོ་དང་ཆ་ཚང་མོ་གང་ཡང་མེད་པར་ཚང་མ་ཆད་དེ་ཆོད་དེ་ཞིག་རེད།  

དེས་ན་འདི་ནས་ཀྱང་སྨན་དང་རྩིས་འདི་རིགས་ལ་ཤུགས་སྣོན་བརྒྱབ་ནས་སྦྱོང་དགོས་ལ། གཞན་དགོན་པ་དག་གི་ནང་དུ་ཡང་གཏིང་ཟབ་མོ་ཞིག་ཡོང་དཀའ་ན་ཡང་གང་ལྟར་ཚང་མས་སྦྱོང་དགོས། སྨན་དང་རྩིས་ལེགས་པོ་ཤེས་མཁན་ལག་ལེན་གྱི་ཐོག་ནས་བཟང་པོ་དེ་འདྲ་ས་གུད་ལུང་གུད་ན་ཡོད་སྲིད་པ་ཡིན་སྟབས། དེ་འདྲ་འདུག་དང་མི་འདུག་ལྟོས་དང་དེའི་ཐོག་ན་སློབ་སྦྱོང་བྱ་རྒྱུ་མང་པོ་ཞིག་ཡོད་པ་རེད།། 

དེ་བཞིན། སུམ་རྟགས་དག་གསུམ་དང་སྐད་ཡིག་སློབ་སྦྱོང་གི་ཐད་ཡིན་ན་ཡང་ང་ཚོས་སྔོན་ཆད་གྱི་འགྲོ་སྟངས་ལྟར། མཆོད་བརྗོད་འདིས་སུ་ལ་མཆོད་བརྗོད་བྱས་འདུག འགྱུར་ཕྱག་འདིའི་ནང་དོན་ཅི་ཞིག་རེད་སོགས་ལ་རྩོད་པ་བརྒྱབ་པ་ཁོ་ནས་སྐད་ཡིག་ཞིབ་འཇུག་ཟེར་བ་དེ་ཡོང་གི་མ་རེད་ལ། སུམ་རྟགས་དག་གསུམ་གྱི་ན་ལ་གཉིས་དེ་ཁོ་ན་ཉིད་ལ་འཇུག་མི་འཇུག་ཧ་ལམ་ལོ་སྟོང་ཕྲག་གཅིག་གི་བར་དུ་བཤད་པ་ཡིན་དུས་དེ་ཙམ་ཞིག་གིས་འཇུག་རྒྱུ་མ་འཇུག་རྒྱུ་གང་བྱས་ནའང་ཆོག་གི དེ་ལས་གསར་དུ་གོ་ཡོང་རྒྱུ་ཞིག་ཡོང་གི་མ་རེད།  

དེ་བས་གསར་གཏོད་ཀྱི་རྣམ་པ་ཅན་གྱི་ཞིབ་འཇུག་བྱེད་སྟངས་གསར་པ་མང་པོ་ཡོད་པ། དཔེར་ན། འཛམ་བུ་གླིང་གི་ཤར་ཕྱོགས་ཀྱི་རྒྱ་སྐད་དང་བོད་སྐད་གཉིས་ཀ་འབྱུང་ཁུངས་རྩ་བ་གཅིག་ཡིན་པར་ཐེ་ཚོམ་རྩ་བ་ནས་མི་འདུག གང་རེད་ཟེར་ན་འདི་གཉིས་ཀའི་རྩ་བའི་སྐད་དེ་གཅིག་པ་ཆགས་ཀྱི་ཡོད་པ་རེད། དེས་ན་ང་ཚོས་མིང་མཛོད་ཀྱི་ནང་དུ་ཡང་མང་པོ་ཞིག་མ་བསྒྱུར་པར་གནད་དེ་གོ་བའི་ཆེད་བཞག་པ་ཡིན། དེ་ཡང་རྩ་བའི་ཆ་ནས་ཆེས་གནའ་རབས་ཐོག་མའི་སྐབས་ཀྱི་ལག་ཆ་སོགས་རྩ་བའི་འཚོ་བ་སྟབས་བདེའི་རིགས་དང་། མིའི་ཁ་དང་ལག་པ་ལྟ་བུའི་སྐོར་མང་པོ་ཞིག་གི་མིང་ཚང་མ་གཅིག་པ་ཆགས་ཀྱི་འདུག འོན་ཀྱང་འབྱུང་ཁུངས་གང་ཡིན་གྱི་ཐོག་ལ་ད་ལྟ་རྩོད་གླེང་ཡོད་པ་རེད། དེས་ན་འདི་དང་འདི་ལྟ་བུའི་རིགས་ལ་ཞིབ་འཇུག་བྱ་ཐབས་གསར་པས་ཞིབ་འཇུག་བྱས་པ་ཡིན་ན། ཡང་སྙིང་རྒྱ་བོད་གཉིས་ཀྱི་སྐད་ཀྱི་འབྱུང་ཁུངས་ཐོག་མ་དེ་བོད་སྐད་ཀྱི་ཐོག་ནས་ཡོང་བ་ཡིན་དགོས་ཀྱི་ཡོད་པ་རེད།  

དེའི་རྒྱུ་མཚན། སྤྱིར་གནའི་བོད་ཀྱི་ཆོས་དང་ལོ་རྒྱུས་ཀྱི་ནང་དུ་ཡང་དེ་ལྟར་གསུངས་པ་རེད་ལ་གནའ་རྫས་རྟོག་དཔྱོད་ཀྱི་ལམ་ནས་བསམ་ན་ཡང་། དང་པོ་རྒྱ་མཚོའི་ནང་ནས་ས་ཆེན་པོ་འདི་ཡར་འབུར་ཡོང་བའི་སྐབས་སུ་ཧི་མ་ལ་ཡ་འདི་ཐོག་མར་བུད་པ་དང་། དེའི་རྗེས་ནས་མཚོ་བོད་མཐོ་སྒང་འདི་འཛམ་བུ་གླིང་གི་ས་བབས་མཐོ་ཤོས་ཆགས་པ་རེད། འདི་ཐོག་མར་ཡར་མཚོ་ནང་ནས་ཐོན་པ་ཡིན་དུས་མིའི་རིགས་ཤིག་ཆགས་ན་དང་པོ་འདིའི་ཐོག་ཏུ་མ་ཆགས་ཐབས་མེད་ཡིན་ལ་དེ་ལྟར་ཆགས་པ་དེ་བོད་པ་ཟེར་བ་དེཡིན་པ་རེད། དེ་འདྲ་ཡིན་པ་དེས་ང་ཚོའི་ལོ་རྒྱུས་ཀྱི་ནང་ན། ཞིང་ལ་སྔ་བ་ཡར་ལུང་ཟེར་བ་ལྟར། མི་ལ་སྔ་བ་གདོང་དམར་པ་ཞེས་བོས་བཞག་པ་ཡིན་ན་ཡང་རྒྱུ་མཚན་ཡོད་པ་རེད། དེའི་སྟབས་ཀྱིས་སྐད་ཡིག་གི་སྔ་བ་དེ་ཡང་དང་པོ་བོད་ཀྱི་སྐད་ཡིན་པ་དང། དེ་ནས་རིམ་བཞིན་མར་མར་ཁྱབ་སོང་བ་ལྟ་བུ་སོགས་ཀྱི་ཐོག་ནས་ཞིབ་འཇུག་དགོས།  

ལོ་རྒྱུས་ལ་ཞིབ་འཇུག་བྱེད་པ་ཡིན་ན། ཆོས་ཀྱི་ལོ་རྒྱུས་བྲིས་བཞག་ཡོད་པ་རྣམས་ཡོད་པ་རེད། དེ་ལ་ཉིན་རྟག་པར་དེའི་ཐོག་ནས་དགག་སྒྲུབ་བྱས་མ་བྱས་མི་འདུག དེ་བས་ང་ཚོའི་ཆོས་ཀྱི་ཐོག་ཏུ་མེད་པའི་ཞིབ་འཇུག་གི་ཁུངས་སྣེ་གསར་པའི་ཐོག་ནས་ཞིབ་འཇུག་བྱེད་དགོས། དེ་ཡང་དཔེར་ན། ལོ་སྟོང་ཕྲག་ལྔའི་ཡར་སྔོན་ནས་ཀྱང་བོད་ཀྱི་ས་ཆ་ན་ལག་རྩལ་མང་པོ་ཡོོད་པ་དང་། ལོ་སྟོང་ཕྲག་ལྔའི་ཡར་སྔོན་ནས་ཀྱང་བོད་ཀྱི་ས་ཆ་ན་ནས་དང་གྲོ་ལ་སོགས་པ་འདེབས་བཞིན་ཡོད་པ་སོགས་ས་ཞབས་ནས་བྱུང་བའི་དངོས་པོ་མང་པོ་ཞིག་ཡོང་བཞིན་ཡོད་པ་འདི་དག་གི་ལམ་ནས་ཞིབ་འ་བྱེད་དགོས།  

གཞི་རྐང་བོད་ཀྱི་ལོ་རྒྱུས་ཡིག་ཆ་ལ་ལའི་ནང་བོད་ཀྱི་ལོ་རྒྱུས་ཀྱི་ཁུངས་ཐུང་ཐུང་ཞིག་ལ་གཏུགས་ནས་བཞག་ཡོད་པ་འདི་རིགས་ཀྱང་འགྲེལ་བཤད་རྒྱག་་ཇི་ལྟར་བྱེད་དགོས་པ་སོགས་འདི་འདྲའི་རིགས་ལ་ང་ཚོས་ཞིབ་འཇུག་གི་ལམ་ནས་འགྲེལ་བཤད་ཅིག་རྒྱག་རྒྱུ་ཡོད་དགོས་པ་ལས་གཞན་དག་གི་ཁ་ལ་བལྟས་ནས་འལ་བཤད་རྒྱག་ལུགས་དེ་ཡག་པོ་ཞིག་མ་རེད། ཡིན་ན་ཡང་། བོད་ཡིག་གཅིག་པུ་ལས་མ་ཤེས་ཕན་ཆོད་དེ་ཡང་དཀའ་མོ་ཞིག་རེད།། 

 



ནད་ཤེས་ནས་མེ་བཙའ་འཇོག

མ་གཞི་ང་ཚོས་ཆོས་སྤེལ་དགོས་ན་མིའི་བསམ་པ་ཤེས་དགོས་པ་དེ་ནད་ཤེས་ནས་མེ་བཙའ་འཇོག་དགོས་པ་དང་གཅིག་པ་རེད། དེ་ཡང་སྨན་པ་མི་མཁས་པས་ནད་གང་ཡིན་ཡང་ཟངས་ཚུགས་ཁོ་ནས་ཐག་གཅོད་པ་དང། ལ་ལས་མགོ་རྔ་ཁོག་དྲུག་གར་བབ་ལ་མེ་བཙའ་འཇོག་པ་ལྟ་བུ་ཞིག་མ་ཡིན་པར་། དང་པོ་ནད་ཤེས་དགོས་ཤིང་དེ་ནས་གནད་ལ་ཁེལ་བའི་སྒོ་ནས་མེ་བཙའ་འཇོག་དགོས་པ་བཞིན། ཆོས་དངོས་གནས་སྤེལ་བསམ་མཁན་ཞིག་ཡིན་ན་སྤེལ་ཡུལ་གྱི་མིའི་སེམས་ཁམས་ཤེས་དགོས། ཕྱི་རོལ་པའི་ཆོས་འདི་དག་དངོས་གནས་བཤད་ན་གཏམ་རྒྱུད་ལྟ་བུ་མ་གཏོགས་འདིའི་ནང་དུ་རིགས་པ་ཟེར་བ་ཞིག་འདི་འདུག་སྙམ་པ་མེད་ན་ཡང་། ཁོང་ཚོའི་ཆོས་སྤེལ་མཁན་དེ་དག་ཚན་རིག་པ་ཡིན་པས་ཁར་རྩང་དེ་རིང་དང་མཐུན་པ་ཁོ་ནས་འགྲེལ་བཤད་བརྒྱབ་པས་གཞན་དག་གིས་ཀྱང། དངོས་གནས་ཆོས་འདིའི་ནང་དོན་འདི་འདྲ་ཞིག་ཡིན་ས་རེད་ཡ་མཚན་ཆེན་པོ་འདུག་བསམས་ནས་ཁས་ལེན་པ་དང། དེའི་སྟོབས་ཀྱིས་ཁྱབ་རྒྱ་ཆེན་པོ་འགྲོ་བཞིན་ཡོད་པ་རེད། ང་ཚོ་ནང་པ་སངས་རྒྱས་པའི་གཞུང་དུ་ལུང་དང་རིགས་པ་ཅི་ཙམ་ཡོད་པའི་ཚད་དེ་ཧ་ལས་པ་ཞིག་ཡིན་ན་ཡང་སུས་ཀྱང་དེང་རབས་དང་མཐུན་པའི་སྒོ་ནས་ཡག་པོ་ཞིག་བཤད་ཀྱི་མེད། རྒྱ་རིགས་ཀྱིས་ཚན་རིག་ཅུང་ཟད་ཤེས་ཀྱང་ནང་ཆོས་མི་ཤེས། བོད་ཀྱིས་ནི་དཔེ་ཆ་ཤིན་ཏུ་ཤེས་ན་ཡང་ཚན་རིག་དང་ཁར་རྩང་དེ་རིང་གི་ཤེས་བྱའི་འགྲོ་ལུགས་མི་གོ་བས་དེ་གཉིས་ཀྱི་བར་མཐུད་མ་ཐུབ་པར་སོ་སོ་སོའ་ས་ན་ལྷག་ཡོད་པ་རེད། དེས་ན་འདི་དག་གི་ཕྱོགས་ལ་རྒྱུས་ལོན་གང་ལེགས་གནང་རྒྱུ་དེ་ཤིན་ཏུ་གལ་ཆེན་པོ་ཆགས་ཡོད་པ་དེ་ངེས་པར་དུ་ཤེས་དགོས།། 

 



སློབ་གཉེར་གྱི་རིམ་པ་གསུམ་བྱེ་བྲག་ཏུ་དབྱེ་བ་རྒྱ་ཆེར་བཤད་པའི་སྐབས།

འོ་ན། དགོན་པ་དང་འབྲེལ་བའི་ཐོས་བསམ་སློབ་གཉེར་དངོས་གནས་དེ་ཇི་ལྟར་བྱ་དགོས་ཟེར་ན། དེ་ལ་རིམ་པ་གསུམ་དུ་བགོ་དགོས། དེ་ཡང་བྱིས་པའི་སློབ་གཉེར་དང་། ན་གཞོན་གྱི་སློབ་གཉེར་དང་། དད་ལྡན་མང་ཚོགས་ཀྱི་སློབ་གཉེར་ཏེ་གསུམ་འདི་མེད་དུ་མི་རུང་བ་ཡིན།།  



གཅིགབྱིས་པའི་སློབ་གཉེར།

མ་རྒན་དང་གྲྭ་རྒན་གྱི་བསམ་བློ། 

དེ་ལས་དང་པོ་བྱིས་པའི་སློབ་གཉེར་ནི་གལ་ཆེ་ཤོས་ནང་གི་ཆེ་ཤོས་དེ་རེད། ཁང་པ་ཞིག་བརྒྱབ་པ་ཡིན་ན་དང་པོ་རྩ་བ་རྩིག་རྨང་ནས་ལས་དགོས་པ་བཞིན། དང་པོ་ཕྲུ་གུ་རྣམས་གྲྭ་ཆུང་ངོ་མའི་མཚམས་ནས་ཡར་བདག་གཉེར་ལེགས་པོ་ཞིག་བྱ་དགོས། འོན་ཀྱང་དེང་སང་རང་རེའི་བླ་མ་དང་ཕ་མ། ཀློག་སློབ་པའི་གྲྭ་རྒན་རྣམས་དང་བཅས་པའི་བསམ་བློ་དེ་མུ་མཐུད་ནོར་འཁྲུལ་ཆེན་པོ་ཞིག་གི་ལམ་དུ་བསྐྱོད་བཞིན་བསྒྱུར་བཅོས་མ་ཐུབ་པར་ལྷག་ཡོད། 

 དེ་འདྲའི་ནོར་འཁྲུལ་དེ་ཅི་འདྲ་ཞིག་རེད་ཅེ་ན། ང་ཚོའི་རྣ་བས་གོ་ས་དང་མིག་གིས་རིག་སའི་ཁམས་ཕྱོགས་འདིར་མཚོན་ན་སྔོན་ནས་ད་བར་མང་ཆེ་བས་ཕྲུ་གུ་ཆུང་ཆུང་ཐ་ན་ཅོག་ཁུག་ནང་ན་ཡོད་པ་ཡང་གྲྭ་ཡག་ཏུ་རྒྱག་གི་ཡོད། དགོན་པ་རྣམས་ལ་ཡང་བནྡེ་སུམ་བརྒྱ་ཡོད་བཞི་བརྒྱ་ཡོད་ཟེར་ཡང་དངོས་གནས་བྱས་པ་ཡིན་ན་གྲྭ་པ་དངོས་བྱས་ཟིན་པ་ཉིས་བརྒྱ་བདུན་ཅུ་བརྒྱད་ཅུ་ལས་མད་པར་བྱིས་པ་ཅོག་ཁུག་ནང་ན་ཡོད་པ་ཡན་ཆད་རྩི་གི་ཡོད། དེ་ཡང་མ་རྒན་རྣམས་ཀྱིས་ཀྱང་བྱིས་པ་རུམ་དུ་བཅུག་ནས་དགོན་པའི་ནང་དུ་ཕྱིན་ཏེ་འདི་ངེད་སང་གི་གྲྭ་པ་ཡིན་ལབ་པ་ཡིན་ན་བན་རྒན་རྣམས་གྲྭ་སྲེད་ེན་པོ་ཡིན་པས་ཡིག་ངོར་འགོད། དེ་ནས་དགོན་པའི་ནང་དུ་ཇ་སྦར་མོ་གང་དང་ནས་བྲེ་གང་ལས་བགོ་རྒྱུ་མེད་ཀྱང་བྱིས་པ་རྣམས་ལའང་སྦྱིན་གྱི་ཡོད་ཅིང་གནའ་དེང་སང་དང་མི་འདྲ་བར་ཇ་ད་ནས་དཀོན་མོ་ཡིན་པས་དེའི་ཆེད་དུ་གྲྭ་པ་བྱེད་ཀྱི་ཡོད། ཁར་རྩང་དེ་རིང་ཡིན་ན་སྔར་ནང་བཞིན་ཇ་སྤར་མོ་གང་དང་ནས་བྲེ་གང་ཙམ་ལ་བལྟ་དགོས་དང་མི་དགོས་དེ་ཙམ་རེད་དེ། དེའི་སྲོལ་རྒྱུན་ད་དུང་ཡང་ཡོད། ཕ་མ་རྣམས་ཀྱི་བསམ་བློ་མང་ཆེ་བ་ཞིག་དང་པོ་ནས་དེ་འདྲ་ཡིན་གྱི་ཡོད་པ་རེད། ཡང་ཕ་མ་ཆོས་ལ་དགའ་བའི་དབང་གིས་བུ་རྒྱུད་ཆོས་པ་ཡག་པོ་ཞིག་ཡོང་ན་དེ་ལས་ལྷག་ཅིག་མི་འདུག་བསམ་མཁན་ཡང་མང་པོ་ཡོད་པ་རེད་དེ། དེ་དག་གིས་ཀྱང་ཆོས་པ་ཡག་པོ་ཞིག་ཀྱང་ཡོང་ལ། ནས་བྲེ་གང་དེ་ཡང་རག་པ་སྟེ་གཉིས་ཀའི་གོ་ཆོད་པ་ཞིག་ཡོང་ན་བསམ་གྱི་ཡོད་རེད་མ་གཏོགས། ཁོ་རང་ཆོས་པ་ཡག་པོ་ཞིག་ཡོང་ན་ཇ་དང་ནས་ལོན་མ་ལོན་མེད་བསམ་མཁན་དེ་བས་ཀྱང་དལ་འབྱོར་རྙེད་དཀའ་བཤད་པ་ལྟར་ཉུང་ཉུང་ཞིག་ལས་ཡོད་པ་མ་རེད། དེ་མ་རྒན་དག་གི་བསམ་བློ་འཆུག་ཚུལ་རེད།  

འོ་ན། གྲྭ་རྒན་དག་གི་བསམ་བློ་ཅི་ཞིག་འཆུག་པ་རེད་ཟེར་ན། དེ་ཡང་ཡི་གེ་སློབ་ཟེར་ནས་གྲྭ་རྒན་རྣམས་ལ་བྱིས་པ་དག་གཏད་དེ། ས་ཆ་ལ་ལས་འབྲི་རེ་དང། ས་ཆ་ལ་ལས་མཛོ་མོ་རེ་སྦྱིན་དགོས་པ་རེད། གང་ལྟར་ལོ་གཅིག་ལ་ཡི་གེ་བསླབས་མཚམས་ལོ་གཅིག་ཟིན་རྗེས་ཡིག་མགོས་བུད་ཚར་ཟེར་ནས་ཚུར་ཕ་མ་ལ་གཏོད་ཀྱི་རེད། ཡིན་ན་ཡང་དོན་ངོ་མ་བཤད་ན་ཡིག་མགོས་ཅི་ཞིག་བུད། ད་ངོ་མ་ཟེར་དུས་སུམ་ཅུ་པ་ནི་མི་ཤེས། རྟགས་འཇུག་ནི་མི་ཤེས། དག་ཡིག་ནི་མི་ཤེས། བྲིས་ནི་མི་ཤེས། དེ་བཞིན་དཔེ་ཆ་ཡང་མི་ཤེས། ཐ་ན་འཕྲིན་ཡིག་ཡག་པོ་ཞིག་ཀྱང་འབྲི་མི་ཤེས་པར་ཚེ་སྒྲུབ་དང་ཐོས་གྲོལ། བཀའ་བརྒྱད་དང་ཕུར་པ་སོགས་ཀྱི་སྒྲུབ་གཞུང་འགའ་རེ་ཁ་བྱང་སོང་ཡོད། དེ་ཡང་ཡག་པོ་ཞིག་མི་ཤེས། གྲྭ་རྒན་དག་གིས་གནའ་ནས་དེ་གས་འགྲིག་ཤག་བྱས་ནས་བསྡད་པ་རེད། ད་ནས་ཡི་གེ་སློབ་སྟངས་དེ་འདྲ་དེ་སྟག་གཟིག་གི་པགས་པ་ལོ་གཅིག་ལ་མེ་བསྲེགས་བཏང་བ་བཞིན་མཇུག་རྫོགས་པ་ཞིག་བྱེད་དགོས་ཀྱི་འདུག གལ་ཏེ་སེམས་ཀྱི་ནང་ལ་གོ་བརྡ་འཕྲོད་ནས་དེ་བདེན་གྱི་འདུག་སྙམ་པ་ཞིག་བྱུང་ན་སླ་གི་རེད། ཁྱེད་རྣམ་པས་ཐུགས་བསམ་ཞིག་བཞེས་དང། མང་ཆེ་བས་ཡི་གེ་སློབ་སྟངས་དེ་འདྲ་ཞིག་རེད།  

དེ་ཙམ་མ་ཟད་ཁྱེད་རྣམ་པར་མཚོན་ན་ཡང་དགོན་པ་ལ་སློབ་གྲྭ་ཟེར་བ་ཞིག་རྩ་བ་ནས་ཡོད་པ་མ་རེད་ལ། སློབ་གྲྭའི་ནང་ནས་ཡི་གེ་བསླབས་མྱོང་མཁན་ཡང་ཉུང་ཉུང་ཡིན་རྒྱུ་རེད། གྲྭ་རྒན་རྣམས་ཀྱིས་གནའ་ནས་ཡི་གེ་སློབ་སྟངས་འདི་ཡིན་དར་ཟེར་ཞིང་། ཕ་མ་དག་གིས་ཀྱང་འདི་ཁོ་ནས་འགྲིག་ཤག་བྱས་ནས་ཐོས་གྲོལ་དང་ཚེ་སྒྲུབ་བཀའ་ཐང་སོགས་འདོན་ཤེས་ཟིན་ན་ཡི་གེ་ཤེས་ཟིན་པས་ཁྱབ་བསམས་ནས་སྡོད་པ་ལ། སུམ་རྟགས་དག་གསུམ་དང་བྲིས་དཔེ་ཆ་སོགས་ཤེས་དགོས་པའི་སྣང་བ་ཙམ་ཡང་མེད་པ་ནི་ཡི་གེ་སློབ་སྟངས་རྩ་བ་ནས་འཆུག་པའི་འཆུག་ལུགས་རེད། དེའི་དབང་གིས་བྱིས་པ་ཕལ་མོ་ཆེའི་མི་ཚེའི་འདུན་མ་ཆུད་ཟོས་སུ་གཏོང་བཞིན་ཡོད།  

མི་ཚེའི་འདུན་མ་ཆུད་ཟོས་ཙམ་ད་ཨེ་ཡིན་ནམ་སྙམ་ན། མ་གཞི་ཚེ་སྒྲུབ་དང་ཐོས་གྲོལ་མི་བཟང་བ་མ་རེད་དེ། ང་ཚོས་དང་པོ་ནས་སུམ་རྟགས་དག་གསུམ་གྱིས་མགོ་མི་འཛིན་པར་ཐོས་གྲོལ་གྱིས་མགོ་བཙུགས་ཟིན་པ་ཡིན་ཕན་ཆོད་དེ་གྲོང་ཆོག་ལ་འགྲོ་བའི་ཆེད་རེད། དེ་ཡང་སེམས་ཅན་སྙིང་རྗེ་བའི་དབང་གིས་མ་ཡིན་པ་ང་ཚོས་རང་མྱོང་གིས་གོ་རྒྱུ་དེ་རེད། གལ་ཏེ་འབུལ་བའི་ཆེད་དུ་མིན་པར་སེམས་ཅན་ལ་སྙིང་རྗེ་ཆེ་དྲགས་པས་ཡིན་ན། ཁྱེད་སང་གིས་ང་ཕར་ཚུར་སྐྱེལ་བསུ་ཙམ་གྱིས། དེ་ལས་གཞན་འབུལ་བ་ཅི་ཡང་མི་དགོས་ཟེར་དགོས་ཀྱང་དེ་འདྲ་ཟེར་མཁན་ཞིག་མེད་པ་རེད། ཐོས་གྲོལ་བཟང་མ་བཟང་མེད་ པར་ཐོས་གྲོལ་གྱིས་ཟ་སྤྱད་བྱས་ཚར་དུས་བཟང་རྒྱུ་ཅི་ཡང་མེད། སྔོན་གྱི་བླ་མ་དགེ་བའི་བཤེས་གཉེན་རྣམས་ཀྱིས། གཏོ་ལ་ཅི་ཙམ་མཁས་ཀྱང་མི་ཚེ་མགོ་གང་ལ་གཏོ་དང་གྲོང་ཆོག་ཁོ་ནར་འབད་ནས་ཐོས་བསམ་སྒོམ་གསུམ་མ་བྱས་པ་ཡིན་ན་ཉེས་པ་ཆེ་རབས་དང་དོན་མེད་རབས་ཅི་མ་གསུངས་འདུག ཁོང་རྣམ་པ་བདེན་ཕྱིན་ཆད་དོན་ལ་མི་ཚེ་དོན་མེད་ཆུད་ཟོས་སུ་གཏོང་བཞིན་ཡོད་པ་རེད།  

དེ་ཡང་གྲྭ་པ་ཐམས་ཅད་གྲོང་གསེབ་ཏུ་འཁྱམས་ཏེ་སྡོད་པའམ། དེ་ལས་གཞན་པའི་ཕྲུ་གུ་རྣམས་ལ་ཕྱུགས་ལུག་འཚོ་སྐྱོང་བྱེད་དུ་བཅུག་པ་སོགས་ཀྱིས་བོད་མི་ཕལ་མོ་ཆེ་ཡིག་རྨོངས་ཁོ་ནར་ལུས་ཡོད། དཔེར་ན་འབྲོག་ཐོག་ཅིག་ཏུ་མ་ཎི་འཚོགས་སར་མི་སྟོང་ཚོ་ཁ་ཤས་འདུ་འཛོམས་བྱུང་ཡོད་ན་ཡང། མི་སྐྱ་ཕོ་མོ་དག་གི་ནང་ན་བླ་རུང་སྒར་གྱི་མགོ་ལྟེབས་ཞལ་འདོན་འདི་རིགས་རུམ་ནས་བཏོན་ཏེ་བཟང་སྤྱོད་མཉམ་འདོན་བྱེད་ཐུབ་མཁན་བདུན་བརྒྱད་རེ་་གཏོགས་མི་འདུག དེས་ན་ཇི་སྲིད་བྱ་བ་འདི་རིགས་ལ་སྒྱུར་བཅོས་ལེགས་པོ་མ་བྱུང་བ་དེ་སྲིད་དུ་སེར་སྐྱ་གཉིས་ཀྱི་ནང་དུ་མཁས་མཛངས་དང་ལྡན་པའི་མི་གོ་ཆོད་ཅིག་མ་འབྱུང་ངེས་པ་ཅན་རེད། དེ་ནི་ས་བོན་མ་བཏབ་ན་འབྲས་བུ་ལེགས་པོ་མི་འབྱུང་བ་དང་གཅིག་པ་རེད།། 

ཡང་བྱིས་པ་འགའ་རེར་འབྲི་ཀློག་ཙམ་རེ་བསླབས་ཀྱང་ཆུང་ངུའི་དུས་ནས་གྲོང་ཆོག་ལ་འགྲོ་བ་ཙམ་གྱི་ཕྱིར་འདོན་ཆ་ཁོ་ན་ལ་ཁ་བྱང་གཏོང་བ་ལས་གཞན་པའིརིག་གནས་གང་ཡང་མི་སློབ། ང་ཚོའི་ཉེ་འཁོར་འདི་ཙམ་ལ་བླ་མ་རྣམ་པའི་བཀའ་དྲིན་གྱིས་སྤྱིར་དཔེ་ཆ་ཤེས་དགོས་པའི་ཚོར་སྣང་ཙམ་རེ་ཡོད་པ་ལས་གཞན་གྱི་ས་གནས་མང་པོ་ཞིག་ལ་མཚན་ན་དཔེ་ཆ་བལྟ་དགོས་མི་དགོས་ལ་བསམ་བློ་ཙམ་ཡང་མི་འཁོར། མ་ཟད་ཐ་ན་འགའ་རེས་དཔེ་ཆ་ནི་བནྡེ་རྣམས་རྒོད་ལ་ཤོར་ནས་སྡུག་ཏུ་འགྲོ་སྤྱད་ཅིག་ཡིན་སྣང་འཆར། བནྡེ་ཡག་རྩོག་ཀྱང་མ་བྱིན་ལེན་པ་སོགས་འདུལ་བའི་བཤད་སྟངས་ལྟར་ཞིབ་ཆ་མེད་པར་ མི་གསོད་རྟ་འདེད་བྱེད་མ་མྱོང་མཁན་ཞིག བུད་མེད་མེད་མཁན་ཞིག དེའི་སྟེང་ལ་འདོན་པ་ཡག་པོ་ཤེས་མི་ཤེས་དང་རྔ་རྡུང་ཤེས་མི་ཤེས། ཐོས་གྲོལ་མགྱོགས་འདོན་ཐུབ་མིན་ཙམ་ལ་རྩི། ཡ་གི་སང་གི་བནྡེས་བཀའ་བརྒྱད་སྒྲུབ་ཆེན་ལ་རྔ་ཕོག་(རྔ་ཕོག་ཟེར་བ་ནི། འདོན་པའི་གདངས་འདྲ་མིན་དང་དལ་བྲེལ་སོགས་ལ་བསྟུན་ནས་རྔ་རྡུང་ཤེས་པ)གི་རེད་ཟེར་ནས་ཧ་ལས། དཔེ་ཆ་ཅི་འདྲ་ཞིག་ཤེས་ཀྱང་མགྱོགས་པོར་ཤ་སྐལ་ཆེན་པོ་ཞིག་ཀྱང་ལྟ་ས་ཡོད་མེད་མི་ཤེས། གྲོང་ཆོག་ལ་སོང་བ་ཡིན་ན་ཕྱིར་ཡོང་དུས་མ་མཐར་ཡང་ཤ་སྐལ་དང་གྲོ་གཅུས་ཅུང་ཟད་རེ་ཁུར་རྒྱུ་ཡོད་པས་དེ་ཁེ་ཕན་ཆེན་པོ་ཞིག་རེད་བསམ་གྱི་ཡོད། དེ་ལ་ཡང་ཁག་ནི་མེད། ང་ཚོ་སུ་ཡིན་ཡང་ཚེ་འདིའི་ཐོག་ལ་ལས་ཀ་ཞིག་བྱས་ནས་དེ་རིང་སྒོར་མོ་ཁ་ཤས་རག་པ་ཡིན་ན་སང་ཉིན་ནམ་དེ་རིང་ཕྱི་དྲོ་ཟ་ཁང་ནང་དུ་སོང་ནས་ཟ་མ་ཡག་ོ་ཞིག་ཟོས་ན་དེ་གར་ཕོ་བ་འགྲང་གི་རེད། ལས་རྒྱུ་འབྲས་ཟེར་བ་དེ་ད་གཟོད་འབྱུང་རྒྱུ་ཞིག་ཡིན་དུས་དེ་ལ་དོ་སྣང་ཆུང་བ་བྱེད་པ་དང་འདྲ་འདྲ་རེད། ཕ་མ་དང་ཀློག་སློབ་པའི་གྲྭ་རྒན་རྣམས་ཀྱིས་ཀྱང་དེ་ཁོ་ན་མནོག་པར་སེམས། སྤྱིར་ཡི་གེ་ཤེས་པ་ཡིན་ན་ཐོས་གྲོལ་དལ་བུས་ཀློག་ཐུབ་ན་ཡང་དེས་ཀྱང་མི་འོང་བར་མྱུར་མོར་ཀློག་པ་ལ་བྱང་དགོས། ངས་ཀྱང་ཡི་གེ་ཤེས་ཀྱང་གྲལ་ཟླ་ཆོད་ཀྱི་མེད། གང་ཡིན་ཟེར་ན་མགྱོགས་མགྱོགས་དཔེ་མེད་པ་དགོས་ཀྱི་ཡོད། དེའི་རྒྱུ་མཚན། གནས་འདྲེན་སྟོང་ཚར་ལྟ་བུ་འདི་རིགས་དབྱར་གནས་ལྟ་བུའི་སྐབས་སུ་བྲེལ་བ་ཆེ་བས་དུས་ཡུན་ཐུང་ཐུང་གི་ནང་དུ་ཚར་དགོས་པ་དང་། ཡང་བཀའ་ཐང་ལྟ་བུ་ཉིན་རེ་ལ་ཚར་ཅི་ཙམ་མང་བ་ཀློག་ཐུབ་པ་དེ་ཙམ་དུ་ཡོང་འབབ་མང་པོ་ཡོད་པས་རེད། དེ་བཞིན་ཆོ་ག་ཀློག་པའི་གོ་རིམ་ཤེས་མི་ཤེས་ཟེར་བ་དེར་ས་བཅད་ཕྱག་ལེན་ཟེར་བ་རེད་ལ་བན་རྒན་རྣམ་པར་ལག་བྱང་ལ་སོང་བ་རྩིས་འཕྲུལ་ཞིག་དང་འདྲ་་ཡོད། ང་ཡང་ཐོས་གྲོལ་རེ་འདོན་ས་མ་གཏོགས་ཆེར་འགྲོ་མ་མྱོང་ཡང། བན་རྒན་དག་གིས་ལྡེབ་མཚམས་ག་འདྲ་ཞིག་རག་དགོས་ཀྱང་རེ་རེ་བརྙབས་པ་ཙམ་གྱིས་མངོན་ཤེས་ཡོད་པ་ནང་བཞིན་ཕྱེ་ཐུབ་ཀྱི་རེད་དེ། དོན་ངོ་མའི་ངོ་མར་ཅི་འདྲའི་གཏོ་བླ་བཟང་པོ་ཞིག་ཡིན་ཡང་ཐོས་གྲོལ་འདོན་སྟངས་དེ་བཟང་སྤྱོད་འདོན་པ་ནང་བཞིན་མགོ་ནས་རྔ་མའི་བར་མཐར་ཆགས་སུ་འོན་མི་ཆོག་པར་གོང་འོག་སྤྲུགས་ནས་འདོན་དགོས་པའི་རྒྱུ་མཚན་ཅི་ཡིན་ཞིག་དྲིས་པ་ཡིན་ན་གནའ་ནས་བན་རྒན་ཚོས་འདི་འདྲ་བྱེད་དར་ཟེར་ཙམ་ལས་རྒྱུ་མཚན་བཤད་རྒྱུ་མེད།  

དངོས་གནས་བྱས་ན་བསྐྱེད་རིམ་གྱི་དང་པོ་ལྷ་བསྒོམས་པ་དང་། དེ་ནས་སྤྱན་འདྲེན་གཤེགས་གསོལ་སོགས་ལྷ་བསྐྱེད་
ཀྱི་ཡན་ལག་དང་། ཆོ་གའི་མཇུག་ཏུ་སླར་ཡང་མཆོད་བསྟོད་བྱེད་པར་སྔར་གྱི་མཆོད་བསྟོད་མར་བླངས་ནས་འདོན་རྒྱུ་སོགས་རྩ་བ་བསྐྱེད་རིམ་དང་འབྲེལ་ནས་ཡོད་ཀྱང་། མང་ཆེ་བར་བསྐྱེད་རིམ་ཕར་ཞོག།དབང་རྒྱུན་ལུང་རྒྱུན་ཙམ་ཡང་དཀའ་མོ་རེད་འདུག དེས་ན་དེ་དག་ལ་མཚོན་ན་ས་བཅད་ཕྱག་ལེན་ལ་མཁས་མི་མཁས་ཟེར་བ་ཡང་ཡི་གེ་ལྡེབ་ངོས་སྒྱུར་སྟངས་ཙམ་ཤེས་མི་ཤེས་ཙམ་རེད།། 

མ་གཞི་ལོ་བཅུ་ནས་བཅུ་གསུམ་ཡས་མས་འདི་བྱིས་པ་བློ་འཛིན་ལེགས་ཤོས་ཀྱི་དུས་རིམ་ཡིན་པར་འཛམ་བུ་གླིང་གིས་ཟེར་གྱི་ཡོད། དེ་འདྲའི་སྐབས་སུ་བློ་ལ་ཟིན་པ་དེ་ཚེ་གཅིག་ལ་ཡང་མི་བརྗེད་པར་མགོ་དཀར་རིལ་རིལ་བྱེད་པའི་སྐབས་སུ་ད་དུང་ཡང་བློ་ལ་འགྲོ་རྒྱུ་དེ་འདྲ་རེད། འདོན་ཆ་དང་ཆོས་སྤྱོད་རྣམས་ཤེས་དགོས་ན་ཡང་ངེས་པར་བློ་ལ་འདོན་དགོས་པའི་ངེས་པ་མེད་པར་མ་ཟད་ཚིག་རྗེས་དོན་དྲན་གྱིས་བསྐྱེད་རིམ་དང་རྫོགས་ར་གསལ་འདེབས་པའི་ཆེད་དུ་ནི་དེ་བས་ཀྱང་ཤིན་ཏུ་དལ་དགོས་གསུངས་པ་རེད། དབུ་མཛད་ཅུང་ཤེས་མཁན་ཚོས་ལྷ་བསྐྱེད་ཀྱི་སྐབས་སུ་ཅུང་དལ་དལ་འདྲ་པོ་བྱས་ནས་འདོན་ཁུལ་བྱེད་པའང་རྒྱུ་མཚན་དེ་རེད། འོན་ཀྱང་བསྐྱེད་རྫོགས་ཟེར་བ་དེ་གང་ཡིན་ཙམ་ཡང་མ་ཤེས་ན་དལ་བ་ཙམ་དུ་མ་ཟད་འབྲུ་དེད་བྱས་ན་ཡང་ཕན་ཐོགས་མེད། ཡང་ང་ཚོ་མཐའ་ལ་ལྷུང་ནས་ཐོས་གྲོལ་དང་ཚེ་སྒྲུབ་ཅེས་མར་བཅོད་རྒྱུ་ཡང་མེད། ཐོས་གྲོལ་ལས་ལྷག་པའི་ཆོས་ཞིག་གང་ན་ཡོད།  

ང་ལ་བྱིས་པ་ཞིག་གིས་འདིའི་སྐོར་གྱི་ཚོར་སྣང་ཞིག་བཤད་མྱོང། དེ་ཡང་ཁོས་བཤད་རྒྱུར། ཁོ་རང་གྲོང་ཁྱེར་ཞིག་གི་ནང་དུ་སོང་བ་ཡིན་ཏེ། དེར་གྲོང་ཁྱེར་གྱི་མི་དང་མཉམ་དུ་ཟ་མ་ཟ་མི་ཤེས་པ་དང་། ཉལ་ཁང་ནང་ལ་འགྲོ་མི་ཤེས་པ་སོགས་མིའི་མཉམ་དུ་ལས་ཀ་གང་ཡང་བྱེད་མི་ཤེས་པར་མི་གྲལ་དུ་ཟོག་སླེབས་པ་དང་འདྲ་བར་གྱུར་སྐབས། ང་ལ་ཕ་མ་དག་གིས་སློབ་སྦྱོང་གི་གོ་སྐབས་ཅུང་ཟད་ཅིག་སྤྲད་ཡོད་པ་ཡིན་ན་འདི་ཙམ་ཞིག་ཡིན་རྒྱུ་མ་རེད་བསམ་བཞིན་སྤྲོ་ལངས་དྲགས་ནས་འདར་སིག་བརྒྱ་བྱུང་ཟེར། དེ་ངས་ཡིག་ཐོག་ཏུ་ཡང་བྲིས་ཡོད། ཁོས་བཤད་པ་དེ་ངོ་མ་རེད། སྤྲོ་ལངས་ནས་འདར་ན་ལོས་འདར། མི་ཚེ་ལ་སློབ་སྦྱོང་གི་དུས་ཚོད་གཅིག་མ་གཏོགས་མེད་པ་ལོ་གཅིག་ལ་དཔྱིད་དུས་གཅིག་ལས་མེད་ཅིང་དེར་ས་བོན་མ་བཏབ་ན་སྟོན་ཀ་ལོ་ཐོག་མེད་པ་དང་གིག་པ་རེད། དེས་ན་བྱིས་པ་རྣམས་ལམ་ལ་ཡག་པོ་ཞིག་འཇོག་རྒྱུ་དེ་བྱིས་པ་དག་གི་མི་ཚེའི་དོན་ཆེན་རེད།། 

མ་གཞི་བོད་ཟེར་བ་འདི་མགོ་ཞིག་ཁྱོགས་དགོས། མི་རིགས་གཞན་པ་རྣམས་ཀྱི་གྲལ་དུ་ཚུད་དགོས། གཞན་གྱི་བརྙས་བཅོས་མྱང་མི་དགོས་པར་ཨ་རོགས་ལ་འགྲིག་ལ། མགོ་མཐོ་མཐོ་བྱས་ནས་འགྲོ་བ་ཞིག་ཀྱང་དགོས་ཕན་ཆད། ཆོས་འཇིག་རྟེན་གང་ནས་ཀྱང་ད་སྔོན་གྱི་བྱ་བ་ལས་ཀ་དང་རིག་གནས་སྤེལ་ལུགས་ཀྱི་ནང་གི་མ་འགྲིག་ས་གང་ཡོད་ངོས་བཟུང་ནས་ད་ནས་བཟུང་མི་སྐྱ་རྣམས་་ཁོངས་དག་གི་སློབ་སྦྱོང་བྱས། ང་ཚོས་སློབ་སྦྱོང་བྱས་ནས་མི་རྣམས་རང་ལ་དགའ་བ་ཞིག་བྱེད་དགོས། གང་རེད་ཟེར་ན་འཛམ་བུ་གླིང་གི་ཐོག་ན་མི་རྣམས་རང་ལ་དགའ་བ་ཞིག་བྱེད་ཐུབ་ན་དེ་སྟོབས་ཤུགས་ཀྱི་མཆོག་ཡིན་པ་ལས་གཞན་དམག་དང་སྟོབས་ཤུགས་མཚོན་་སོགས་གནས་སྐབས་ཀྱི་ཁེ་ཁ་ཙམ་ཡིན།  

དེ་བཞིན། གནའ་སྔ་མོ་ཞིག་ལ་ནུབ་ཕྱོགས་ཀྱི་རྒྱལ་ཁབ་ཚོས་ཨེ་ཤ་ཡའི་རྒྱལ་ཁབ་ཉམ་ཆུང་རྣམས་དམག་གིས་དབང་དུ་བསྡུ་བ་སོགས་འདྲ་འདྲ་མི་འདྲ་བྱས་པ་རེད། དཔེར་ན། བོད་ལ་ཡང་དབྱིན་ཇིས་དམག་ལྷ་སའི་བར་དུ་བརྒྱབ་པ་རེད། དེ་ལྟར་གཅིག་གིས་གཅིག་ལ་དབང་ཆ་དང་མཚོན་ཆས་དབང་བསྒྱུར་པ་ལ་བཙན་རྒྱལ་རིང་ལུགས་ཟེར་གྱི་ཡོད་ན་ཡང་། ཁར་རྩང་དེ་རིང་དེ་འདྲ་མིན་པར་རིག་གནས་བཙན་རྒྱལ་རིང་ལུགས་ཟེར་བའི་ཚིག་གསར་པ་ཞིག་ཚིག་མཛོད་གསར་པའི་ནང་སླེབས་ཡོད། དེའི་ནང་དོན། གཞན་གྱི་རིག་གནས་ཞིག་གཞན་ལ་རྒོད་རྒོད་བཙན་བཙན་གྱིས་དང་ལེན་བྱེད་དུ་བཅུག་སྟེ། སྐད་དང་ཡི་གེ ཟ་ལུགས་གྱོན་ལུགས། སེམས་ཀྱིས་བསམ་བློ་གཏོང་སྟངས། འཚོ་བ་སྐྱེལ་ལུགས་དང་བྱ་བ་སྒྲུབ་ལུགས་གང་ཐད་ནས་གཅིག་གི་རིག་གནས་དེ་གཅིག་ལ་དང་ལེན་བྱེད་དུ་བཅུག་པ་ལ་ཟེར། དེ་ལྟར་བྱས་ན་དོན་གྱིས་གཞན་ཕྱོགས་དེ་ཚར་ཚར་བ་རེད། དེའི་མིང་ལ་རིག་གནས་བཙན་རྒྱལ་རིང་ལུགས་ཟེར་གྱི་ཡོད། དཔེ་ཞིག་བཞག་ན་གནའ་མདའ་བོའུ་ལག་ཆ་དང་སྟོབས་ཤུགས་མེད་ས་དེ་བཙན་རྒྱལ་རིང་ལུགས་པ་རྣམས་ཀྱི་མི་སེལ་སྤེལ་ཡུལ་ཆགས་ཀྱི་ཡོད་ན་ཡང་དེང་སང་གི་་ལ་ང་བཙན་རྒྱལ་བ་ཡིན་ཟེར་ནས་བོའུ་ཁུར་ནས་ཡོང་མི་དགོས་པར། རིག་གནས་མེད་པ། རིག་གནས་ལ་མཐོང་ཆེན་མི་བྱེད་པ། རིག་གནས་མི་སྦྱོང་བ་རྣམས་ལ་རིག་གནས་ཀྱིས་བཙན་འཛུལ་བྱེད་པ་རེད། མ་གཞི་ང་ཚོ་བོད་པ་རིག་གནས་མེད་པ་མིན་པར་འཛམ་བུ་གླིང་གི་ཨང་དང་པོ་ཞིག་ཡོད་པ་ཡིན་ན་ཡང། རིག་གནས་ལ་མཐོང་ཆེན་མི་བྱེད་པའི་དབང་གིས་བོད་དང་བོད་ལྟ་བུ་དེ་དག་རིག་གནས་བཙན་རྒྱལ་རིང་ལུགས་པ་རྣམས་ཀྱི་མི་སེར་སྤེལ་ཡུལ་དང་དམིགས་ཡུལངོ་མ་ཆགས་ཀྱི་ཡོད། ངོ་མ་བཤད་ན་བོད་ཀྱི་རིག་གནས་ཀྱིས་ཀྱང་གཞན་ལྟར་རིག་གནས་ཀྱི་བཙན་འཛུལ་བྱས་ན་ཡོང་གི་རེད་དེ་ང་ཚོས་སྒོར་མོ་རྐྱང་པར་བལྟས་ནས་དགོན་པར་འདུ་ང་ཆེན་པོ་ཡོད་མེད་དང། ཆོས་ཚོགས་ཀྱི་ཁ་ལ་མི་མང་ཉུང་དང་ཆ་རྐྱེན་སུ་ཆེ་གླེང་ནས་བསྡད་ཡོད། འདི་གླེན་པའི་ལས་ཀ་རེད། འདི་ལྟར་མུ་མཐུད་ནས་བསྡད་ན་རིག་གཞུང་བཙན་རྒྱལ་རིང་ལུགས་ལ་ཁ་གཏད་ཅི་ལྟར་གཅོག་དགོས། བསམ་བློ་ཞིག་ཐོངས།  

སྔོན་དབྱིན་ཇིའི་བཙན་རྒྱལ་རིང་ལུགས་པས་བོའུ་རེ་རེའི་ནང་ནས་མདའ་ལྔ་བཅུ་དྲུག་ཅུ་དང་བརྒྱ་ཕྲག་ཁ་གྲངས་བཀད་ཡོང་དུས་བོད་པ་དེའི་ཁ་ལ་སོང་ནསའུར་རྡོ་འཕངས་པ་རེད། གཏོ་ཁོ་ན་བཏོན་ནས་བསྡད་ན་དེ་དག་རིག་གནས་བཙན་རྒྱལ་རིང་ལུགས་ལ་ཐུག་ན་ཡང་དེ་འདྲ་ཞིག་ཆགས་ཀྱི་རེད། ཁྱེད་ཚོས་རིག་གནས་བཙན་རྒྱལ་རིང་ལུགས་ཞེས་པའི་དོན་གོ་རུ་ཆུག འདི་ངས་བཟོས་པ་མིན་པར་འཛམ་བུ་གླིང་གི་ཚིག་མཛོད་དུ་ཡོད་པ་རེད། ཨ་ཧྤི་རི་ཁའི་སེང་གེ་དང་ཤྭ་བའི་དཔེ་ལ་ཡང་བསམ་བློ་ཐོངས། དེ་ཡང་ངས་བཤད་པ་མ་རེད། ཁོང་དག་གིས་བཤད་པ་རེད།  

དེས་ན། ང་ཚོ་གྲྭ་པ་རྣམ་པར་མཚོན་ན་འཇིག་རྟེན་སྒྲུབ་ན་མི་འགྲིག་མོད། འཇིག་རྟེན་པ་ལ་ཕན་འདོགས་རྒྱུའི་ལས་ཀ་རྣམས་ནི་ཆོས་དང་མཐུན་པ་ཞིག་ཡིན་ན་ཡང་ཆོས་དང་འབྲེལ་བའི་ཐོག་ནས་སྒྲུབ་དགོས་པའི་ལས་ཀ་མང་པོ་ཞིག་ཀྱངསྒྲུབ་མ་ཐུབ་པར་ལྷག་ཡོད། དེ་ནི་དཔེར་ན། ཤོག་བུ་སྟོང་པ་དཀར་པོ་ཞིག་དྲིལ་ནས་བཞག་བཞག་པ་ལྟ་བུ་རེད། འོན་ཀྱང་ཕྱོགས་ཁ་ཤས་སུ་བནྡེ་ཚང་མ་བཙོན་པ་ལྟ་བུ་ཞིག་ཆགས་ནས་ཧ་ཅང་བཀག་ཉར་བྱས་ཡོད་པ་དཔེར་ན། མངའ་རིས་ཀྱི་བནྡེ་ཞིག་ག་ཤེད་དུ་འགྲོ་དགོས་ན་དེས་ཉི་མ་བཅོ་ལྔའི་གནང་བ་ཞུས། དེའི་ནང་ལ་མ་བསླེབས་ན་དགོན་པའི་ནང་ནས་འཕུད་རྒྱུ་ལྟ་བུ་མི་འཚམ་པ་དེ་འདྲ་ཡིན་པས་བྱ་ཐབས་མེད་ན་ཡང་། ང་ཚོ་མཚོ་སྔོན་དང་ཟི་ཁྲོན་གྱི་ཕྱོགས་འདི་ཡས་མས་ལ་ལས་ཀ་གང་འཚམས་ཤིག་སྒྲུབ་པ་ཡིན་ན་ཡང་རྒྱལ་ཁབ་ཀྱིས་ཀྱང་རིག་གནས་དར་སྤེལ་མི་ཆོག་ཟེར་གྱ་མེད་པ་ཡིན་དུས་རྩ་ཚིག་དང་མི་འགལ་བ་དེ་འདྲ་ཡོད་པ་རེད།  

དེང་སང་ང་ཚོའི་བོད་པ་དག་ཀྱང་ལ་ལ་ཤིན་ཏུ་རྩོག་པ་དང་ཐ་ཤལ་རེད། དཔེར་ན། རླངས་འཁོར་ཅ་ལག་ཁུར་མཁན་ཞིག་རྦབ་ཏུ་ལྷུང་ནས་ནང་གི་མི་རྨས་ཏེ་ཅ་ལག་འཐོར་ནས་ཡོད་པ་ལྟ་བུར། ཚོ་པ་ལ་ལ་དེ་མ་ཐག་ཏུ་བརྒྱུགས་ནས་ཅ་ལག་རྣམས་ཧབ་ཐོབ་བྱེད་པ་མ་གཏོགས་དེ་ལ་རོགས་པ་མི་བྱེད་པ་ལྟ་བུའི་བྱ་བ་རྩོག་པ་ཡོད་པ་རེད། གཞན་ཞིག་ཡིན་ན་དེ་མ་ཐག་བརྒྱུགས་ནས་མིའི་སྲོག་སྐྱོབ་རོགས་དང་། ཅ་ལག་རྣམས་བསྡུ་རུབ་བྱེད་རོགས་དགོས་རྒྱུ་ཡིན་པ་ལ་དེ་ལྟར་མི་བྱེད་པ་རེད། དེའི་རིགས་ལ་བསམ་བློ་ངེས་པར་གཏོང་དགོས།། 

རྒྱ་ནག་གི་མི་འཇར་པན་དུ་སོང་ནས་འཇར་པན་གྱི་བུད་མེད་ཅིག་དང་མཉམ་དུ་བསྡད་དེ་བྱ་བ་ལས་བཞིན་ཡོད་པ་ཞིག་གིས་ཁོ་རང་རླངས་འཁོར་བསྐོར་ནས་ཁྲོམལམ་དུ་འགྲོ་སྐབས་འཕྲད་པའི་གནད་དོན་ཞིག་ཡི་གེར་བྲིས་ཡོད། སྤྱིར་ན་ལམ་གྱི་གཞི་མདོར་ཐོན་དུས་གློག་དམར་གསལ་ཡོད་ན་མུ་མཐུད་འགྲོ་མི་ཉན་པ་དང་། གློག་ལྗང་འཆར་མགོ་ཚུགས་ཟིན་ན་འགྲོ་ཆོག་པ་རེད།  

འཇར་པན་ན་ཡོད་པའི་མི་དེས་ས་མཚམས་ཞིག་ནས་གློག་ལྗང་གི་མགོ་ཚུགས་ཤིང་མདུན་དུ་བསྐྱོད་མགོ་ཚུགས་སྐབས། མ་རྒན་ལོ་བདུན་ཅུ་ཅན་ཞིག་གིས་ལྕགས་རྟ་གཞོན་ནས་ཁོའི་སྔུན་དུ་སླེབས་པས་རྡུང་ཁ་ཅུང་ཟད་བརྒྱབ། མ་གཞི་དེའི་སྐབས་སུ་མ་རྒན་དེས་སྒྲིག་འགལ་ཡིན་པ་ལས། ཁོ་རང་འགྲོ་ཆོག་གི་ཡོད་ན་ཡང་མོ་ལྕེབས་ཡོང་བའི་སྟབས་ཀྱིས་གནས་ཚུལ་དེ་ལྷགས་པ་དང་ཁོ་སྔངས་སྐྲག་ཆེན་པོ་སྐྱེས། གང་ཡིན་ཟེར་ན་ཀྲུང་གོའི་ནང་གི་འགྲོ་སྟངས་ཁོའི་སེམས་ལ་འཁོར་བ་རེད། ཀྲུང་གོར་ཡིན་ན་དེ་མ་ཐག་ཁྱོད་ལན་དང་ང་ལན་ཤོད་ས་ཡོད་པ་མ་རེད། ཡིན་ན་ཡང་འཇར་པན་གྱི་མ་རྒན་དེའི་ཉེ་ཕྱོགས་རྣམས་དེར་འཛོམས་ནས་རླངས་འཁོར་གྱིས་བརྒྱབ་པའི་མ་རྒན་དེ་སྨན་ཁང་དུ་བསྐྱལ་ཚར་བ་དང་ཚུར་ཁ་ལོ་བ་། ཁྱེད་ལ་གནོད་བསྐྱལ་སོང་དགོངས་པ་མ་འཚོམས་ཞེས་བཤད། ཉེན་རྟོག་པས་ཀྱང་། ཁྱོད་ལ་ལན་ཁག་མི་འདུག་སྟེ་སང་ཉིན་ཁོང་ཚོའི་ལས་ཁུངས་སུ་གཅིག་ཤོག་ཅེས་བཤད། ཕྱི་ཉིན་ཁོ་འགྲོ་དུས་ཉེན་རྟོག་པས། ང་ཚོས་བརྟག་དཔྱད་བྱས་པ་ཡིན་ཡང་ཁྱོད་ལ་ལན་པ་མི་འདུག་ཟེར་ནས་ཆད་པ་གང་ཡང་མ་བཅད། དེ་ནས་ཁོང་གཟའ་ཚང་གཉིས་ལྷན་དུ་མེ་ཏོག་རེ་ཉོས་ནས་སྨན་ཁང་དུ་ལྟ་བར་ཕྱིན་དུས་མ་རྒན་སང་གི་ནང་མི་ཡོངས་རྫོགས་སྔུན་བསུས་ནས་རྒྱུག་ཡོང་གིན་ོད་པ་མཐོང་། ཁོའི་སེམས་ལ། དེ་རིང་ང་ལ་བརྡུང་རྒྱུའམ། ཡང་ན་ཆད་པ་གཅོད་གྲབས་ཡིན་རྒྱུ་རེད་བསམས་ནས་སྐྲག་སྣང་སྐྱེས། འོན་ཀྱང་ཁོང་ཚོའི་སླར་ཡང་ཁྱོད་ལ་དཀའ་ངལ་ཆེན་པོ་གཏད་སོང་ཟེར་ནས་མགོ་སྒུར་གྱིན་དགོངས་པ་མ་འཚོམས་ཞེས་བཤད།  

དེ་ནས་ཕར་སྨན་ཁང་དུ་སོང་ནས་མ་རྒན་དེར་མེ་ཏོག་དང་སྒོར་མོ་ཁ་ཤས་སྤྲད་ནས་དགོངས་པ་མ་འཚོམས་ཞུ་སྐབས། མ་རྒན་དེ་ཡང་བཙན་གྱིས་ཡར་ལངས་ནས་ཁོ་ལ་ཕྱག་འཚལ་ཏེ། ང་ཁྱེད་ཀྱི་རླངས་འཁོར་གྱི་སྔུན་དུ་ལྕེབས་པ་རེད་ཟེར་བ་སོགས་ནང་མི་ཚང་མས་དེ་ལྟར་བྱས། ཁོ་ཕྱིར་ཡོང་ཞོར་ལ་བསམ་བློ་བཏང་དུས་གལ་ཏེ་ཀྲུང་གོ་རུ་མ་རྒན་འདི་ལྟ་བུ་ཞིག་དང་རྡུང་ཁ་བརྒྱབ་པ་ཡིན་ན་ང་ལ་ཅི་ལྟ་བུ་ཞིག་བྱེད་མ་རེད་དྲན་པ་དང་ཆབས་གཅིག འཇར་པན་པ་དེ་དག་གི་སྤྱོད་པ་ལ་ཧ་ལས་ནས་མིག་ནང་ནས་མཆི་མ་ཐོན། དེ་མཚམས་ཁོའི་གཟའ་ཟླས་ཁྱོད་ཅི་ལ་ངུ་གིན་ཡོད་ཟེར་དུས། ཀྲུང་གོ་དང་འཇར་པན་གཉིས་གནའ་ནས་འཁོན་ལན་མང་པོ་ཡོད་སྟབས་ཁྱེད་སང་ཡག་པོ་འདུག ངེད་སང་མི་འདུག་ཅེས་ཁོས་དངོས་སུ་བཤད་མ་ཐུབ་ནའང་མིག་ནསམཆི་མ་ཐོན་སོང་། ཞེས་བྲིས་ཡོད་པ་རེད།  

དེ་ལ་ཀྲུང་གོའི་མི་རྣམས་ཀྱིས་ལན་འདེབས་སྐབས། ལ་ལས། འཇར་པན་ཁྱེད་རང་དང་བཅས་པ་དགྲ་ཡིན་ཟེར་བ་དང། ཡང་ལ་ལས། ཁྱེད་རང་གིས་ཟེར་བ་དེ་བདེན་པ་རེད། ཁྱེད་ཀྱི་སྐད་ཆར་མོས་མཐུན་ཡོད། ཀྲུང་གོའི་མི་རྣམས་ད་དུང་དངོས་གནས་སྤུས་ཀ་ཤིན་ཏུ་ཞན་པོ་རེད། གལ་ཏེ་ཁྱོད་ཀྲུང་གོ་ནས་དེ་ལྟར་གནས་ཚུལ་བུད་པ་ཡིན་ན་དེ་མ་ཐག་ཁྱིམ་ཚང་ཙམ་མ་ཟད། ད་དུང་སྨན་ཁང་དང་ཉེན་རྟོག་པ། རླངས་འཁོར་བཟོ་མཁན་དང་བཅས་པ་ཡོངས་སུ་རྫོགས་པ་སྒོར་མོ་ཁོ་ན་དམིགས་ནས་དེ་མ་ཐག་སླེབས་ཀྱི་རེད། དེ་ནས་ཁྱོད་ལ་ཚར་སོང་བ་རེད་ཅེས་བཤད་འདུག ལེགས་པའི་ཕྱོགས་ཀྱི་སློབ་གསོ་འདི་དག་ཀྱང་ཚང་མ་ཆོས་ཀྱིས་བཟོས་པ་རྐྱང་རྐྱང་ཡང་མ་རེད། ཆུང་ཆུང་ཡིན་དུས་ནས་མི་རང་རང་སོ་སོས་འགན་ཁུར་ནས་བྱ་བ་ལེགས་པོ་སྒྲུབ་རྒྱུ་དང་། གཞན་ལ་གནོད་པ་མི་བྱེད་པ། མི་ཕན་ཚུན་བར་རྩི་འཚོ་བྱེད་དགོས་པ་སོགས་སློབ་གྲྭའི་ནང་ནས་སློབ་གསོ་རྒྱག་གི་ཡོད་པ་རེད། ང་ཚོར་དེ་བས་ཀྱང་ཆོས་ཡོད་པ་ཡིན་དུས་དེའི་ཐོག་ནས་རྒྱུ་མཚན་ལེགས་པོ་ཞིག་བཤད་པ་ཡིན་ན་ཕན་ཐོགས་ཆེན་པོ་ཡོང་གི་རེད།། 

ང་ཚོ་བོད་པའི་སྐྱོན་ཆེ་ཤོས་དེ་བྱིས་པ་ལམ་ལ་མི་འཇོག་པ་དེ་རེད། དེས་ན་བྱིས་པ་ཆུང་ངུའི་དུས་འདི་དཔྱིད་དུས་ཀྱི་དྲོད་གཤེར་འཛོམས་པའི་ཞིང་ས་བཟང་པོ་ལྟ་བུ་ཞིག་ཡིན་པས་ས་བོན་ལེགས་པོ་ཞིག་འདེབས་པ་ལ་འབད་དོས། བྱིས་པ་ཆུང་ཆུང་ནས་སློབ་གསོ་ལེགས་པོ་ཞིག་གི་མགོ་འཛུགས་རྒྱུ་འདི་ཤིན་ཏུ་གལ་ཆེན་ཡིན་པ་ཤེས་པའི་ཐོག་ནས་སེར་སྐྱ་སུ་ཡིན་ཡང་ཆུང་དུས་ནས་རྒྱུད་ལས་སུ་རུང་བ་ཞིག་བྱ་དགོས། དེ་མ་བྱས་ན། ལུག་པགས་ཡག་པོ་ཞིག་ཡོད་ཀྱང་ལེགས་པར་མ་མཉེད་ན་གོ་ཅི་ཡང་མི་ཆོད་པ་དང་གཅིག་པ་རེད། ང་ཚོས་ད་བར་ཀོ་བ་དམར་གྱོང་སྐྱུར་སྐྱུར་བྱས་ནས་བཞག་ཡོད་པ་རེད། ཕ་མ་དང། དགེ་རྒན། དགོན་བདག་ཚང་མས་བསམ་བློ་ཞིག་ཐོངས་དང་། ང་ཚོས་ལུག་པགས་ཆུང་ཆུང་ཞིག་འདི་ལྟར་དམར་གྱོང་དུ་བསྐྱུར་བཞག་པ་ཡིན་ན་ཡང་། འདི་མཉེད་ན་ཚ་རུ་ཡག་པོ་ཞིག་ཡོང་གི་རེད་དེ་ཟེར་ནས་ཅི་འདྲའི་ཕངས་སེམས་ཤིག་ཡོད། སློབ་གསོ་དང་སྦྱོང་བརྡར་གྱིས་ལུས་སེམས་མི་མཉེད་པར་མི་ཚང་མ་མི་ཚེ་གཅིག་ལ་དམར་གྱོང་དུ་བཞག་ནས་ཆུད་ཟོས་ན་ཅི་འདྲ་ཡོད་ས་རེད།  

རང་རེ་རྣམས་ལ་ཆོས་དང་འཇིག་རྟེན་གཉིས་ཀྱི་ངོས་ནས་བྱིས་པའི་སློབ་གསོའི་ཐད་མ་འདང་ས་ཤིན་ཏུ་མང་། དེ་ཡང་བྱིས་པ་ཚང་མ་སོ་སོ་ལག་ཆགས་དུས་སོ་སོའི་ཁ་སོ་སོས་ལོས་སོས་བསམས་ནས་སྣང་མེད་དུ་བསྐྱུར། ད་དུང་འཛམ་བུ་གླིང་ལ་མི་འབོར་འཕེལ་རྒྱས་ལ་ཚོད་འཛིན་ཡོད་ཀྱང་དེ་འདྲའི་འདུ་ཤེས་ཀྱང་མེད་པར་ཕྲུ་གུ་སྐྱེ་གང་ཐུབ་བྱེད། ང་ཚོར་མི་གྲངས་ཉུང་བས་སྐྱེ་ན་སྐྱེ་རུ་ཆུག་ཀྱང། སྦྱོང་བརྡར་མེད་ན་མི་མང་རོ་མང་བླུན་པོ་ཁྱུ་གཅིག་གིས་ཅི་བྱེད།  

དེ་དང་དེ་ལྟ་བུའི་མ་འདང་ས་ཤིན་ཏུ་མང་པོ་ཡོད་པ་ངེས་པར་དུ་ཤེས་དགོས། དེས་ན་ལོ་ཆེན་པོ་ཆགས་ཚར་བ་རྣམས་ལ་བྱ་ཐབས་དཀའ་ནའང། དེ་མིན་པའི་ཕྲུ་གུ་གྲྭ་ཡིག་ངོས་ལ་ཕོག་ཟིན་པ་ཞིག་ཡིན་ཕྱིན། རྒྱལ་ཁབ་ཀྱི་སློབ་གྲྭར་འགྲོ་བཞིན་པ་ཞིག་ཡིན་ན་དེ་ཕྱིར་ཁྲིད་ཡོང་ཆོག་གི་མ་རེད་ལ། དགོས་པའང་མི་འདུག གལ་ཏེ་དགེ་རྒན་གྱིས་ཡག་པོ་མི་སློབ་པ་ལྟ་བུའི་གནད་དོན་བྱུང་ན་རྫོང་སོགས་གོང་རིམ་ལ་བསམ་འཆར་ཡར་ཞུ་བྱེད་ཆོག་གི་རེད། དགོན་པས་ནི་བྱིས་པ་ཚང་མར་བདག་པོ་རྒྱག་    ཆོག་ཟེར་ཡང་རྒྱག་མི་ཐུབ་པས། རྒྱལ་ཁབ་ཀྱི་སློབ་གྲྭར་འགྲོ་རྒྱུར་སྐུལ་སློང་ངེས་པར་དུ་བྱེད་དགོས།  

ང་ཚོ་མི་སྒེར་ལ་ཆོས་མ་གཏོགས་མི་དགོས་ཀྱང་བོད་ལ་ཆོས་དང་འཇིག་རྟེན་གཉིས་ཀ་དགོས་པ་རེད། འོན་ཀྱང་དེའི་ཤུལ་ན་ཤིན་ཏུ་མང་པོ་ཡོད་པ་རྣམས་ལོ་རེ་ཟུང་གི་མཚམས་ནས་ཐེངས་རེ་བསྡུས་ཏེ་འབྲི་ཀློག་ནས་བཟུང་རིག་གནས་ཆུང་བ་རྣམས་སློབ་པ་དང་། བསམ་པའི་སློབ་གསོ་ལེགས་པོ་ཞིག་སྤྲོད་དགོས། དགོན་པ་གོ་ཆོད་མཁན་ཁ་ཤས་དེང་སང་ཅུང་ཟད་ཡག་ཏུ་འགྲོ་བཞིན་ཡོད་ན་ཡང་། ད་དུང་ཡང་མུ་མཐུད་འབོད་སྐུལ་བྱེད་དགོས་པ་རེད།  

འོན་ཀྱང་དགོན་པའི་སློབ་གྲྭའི་ནང་ན་ཡོད་པ་ཚང་མ་བནྡེ་ངེས་པར་ཡིན་མི་དགོས་པར་རྒྱལ་ཁབ་ཀྱི་སློབ་གྲྭར་མ་སོང་བ་ཞིག་ཡིན་ཕྱིན་ཅི་ཙམ་བསྡུ་ཐུ་པ་བུ་དང་བུ་མོ་ཚང་མ་བསྡུས་ནས་བོད་ཀྱི་རིག་གནས་ཆོས་སྤྱོད་དཔེ་ཆ་ཚང་མ་བསླབས་ན་དགོན་པའི་སློབ་གྲྭ་ཡིན་པའི་སྟབས་ཀྱིས་བརྒྱ་ཆ་མང་ཤོས་བནྡ་ཆགས་ཐུབ། དེ་མིན་སོ་སོའི་ངོས་ནས་བནྡེ་མི་བྱེད་བསམ་ན་ཡང་ཅི་སྐྱོན། སློབ་ཚན་ཡང་ཐོས་གྲོལ་དང་བཀའ་ཐང་ཆོས་སྤྱོད་ཙམ་རེ་ཁྱིམ་པ་རྣམས་ཀྱིས་ཀྱང་ཤེས་ན་འགྲིག་གི་རེད་དེ། རྩ་བས་ཆོས་ཁོ་ན་ཡིན་མི་དགོས་པར་ཡིག་རྨོངས་སེལ་ཆེད་ཆོས་དང་འཇིག་རྟེན་གཉིས་ཆར་བསླབས་པ་ཡིན་ན་རྒྱལ་ཁབ་ལ་ཡང་ཟེར་སྟངས་ཤིག་ཡོད་པ་རེད། དེ་མིན་ང་ཚོས་རྒྱལ་ཁབ་ཀྱི་སྲིད་ཇུས་དང་འགལ་བ་ཡིན་ན་རྒྱལ་ཁབ་ཀྱིས་ཉི་མ་གཅིག་ལ་གཏོར་ནས་འགྲོ་གི་རེད།། 

 



དོན་གྱིས་ནང་ཉམས་ཟིན་པ།

[bookmark: _Toc335488890] 

 

ཀིརྟི་སང་ལ་ཡང་། བྱིས་པ་ཆུང་ཆུང་གཟན་ཤམ་ཅན་བདུན་བརྒྱ་ལྷག་ཅིག་གི་སློབ་གྲྭ་ཡོད་པ་རེད་དེ། རྗེས་ནས་འཛུགས་ཆོག་གི་མི་འདུག རྒྱལ་ཁབ་ཀྱིས་ཉིན་རྟག་པར་ང་ཚོར་“བྱ་སྒོང་བྲག་ལ་བརྡབ་ན་བྱ་སྒོང་ཆག་གི་རེད་’’ཟེར་གྱི་ཡོད་པ་རེད་ལ། དེ་ངེས་པར་ཡིན་གྱི་ཡོད་པ་ང་ཚོས་ཧ་གོ་བ་དང་དོན་རྟོགས་པ་ཞིག་རེད།  

མ་གཞི་རྒྱལ་ཁབ་ཀྱི་ཁྲིམས་དང་དངོས་སུ་འགལ་བ་མེད་པར་དོན་གྱིས་ནང་ཉམས་ཟིན་ཡོད་པ་ཞིག་ཡོང་ན་ཐབས་ལ་མཁས་ཟེར་བ་རེད་མ་གཏོགས། ནང་ཉམས་ལ་དོན་ཅི་ཐོན་འདི་ཐོན་མེད་པར་དཀའ་མོ་ཞིག་ལ་གཏུགས་བཞག་པ་དེ་དེ་ཙམ་མ་རེད། དེས་ན་ལོ་ཉུང་རྣམས་ཀྱིས་དེ་ལྟར་སེམས་ལ་བཟུང་ནས་འགྲོ་ཤེས་འདུག་ཤེས་ཡག་པོ་བྱེད་དགོས།  

སྤྱིར་ཆོས་ཀྱི་ཁ་ཕྱོགས་དང་ལམ་ཕྱོགས་ཟེར་བ་ཞིག་ངས་བཤད་མི་དགོས་པར་སྟོན་པ་སངས་རྒྱས་ཀྱིས་གསུངས་ཟིན་ན་ཡང་། འགྲོ་ཕྱོགས་དང་ལས་སྟངས་ཁ་ཤས་རེར་ང་ཚོས་ཀྱང་བསམ་བློ་གཏོང་དགོས་པ་རེད། བྱིས་པ་རྣམས་ལ་དང་པོ་ནས་གཟན་ཤམ་བཀོན་རྒྱུ་ཡང་མིན། གཟམ་ཤམ་གོན་རྒྱུར་སྔ་ཕྱི་ཅི་ཡང་མེད། དེས་ན་བུ་དང་བུ་མོ་ཚང་མར་ཁྱིམ་པའི་གོས་རྐྱང་རྐྱང་བཀོན་ནས་འཇོག་དགོས། ལོ་བཅུ་གཉིས་ལ་མ་བསླེབས་པར་བུ་བུ་མོ་མཉམ་དུ་ཡིན་ཡང་དགོན་པའི་སྒྲིག་གཞི་སོགས་ལ་གནོད་སྐྱོན་ཐེབས་ཀྱི་མ་རེད། དེ་ནས་ལོ་བཅུ་བཞི་ཡན་ལ་སླེབས་དུས་སློབ་གྲྭ་ལ་འགྲོ་མཁན་ཞིག་ཡིན་ན་སློབ་གྲྭར་གཏོང་བའམ། སྤྱི་ཚོགས་ཀྱི་ཐོག་ཏུ་ཕར་མངགས་ནས་ལས་རྒྱུ་འབྲས་ལ་བག་ཡོད་བྱེད་པའི་ཁྱིམ་པ་དགེ་སེམས་ཅན་རེ་བྱ་རྒྱུ་དང། གྲྭ་པ་བྱ་འདོད་མཁན་ཞིག་ཡིན་ན་དེ་ནས་ལོ་རེ་རེ་གཉིས་གཉིས་ཀྱི་མཚམས་ནས་འཛིན་གྲྭ་མཐོ་རིམ་བཞིན་བཅུ་ཡས་མས་བདམས་ནས་བཤད་གྲྭར་མུ་མཐུད་བཅུག་་ཡིན་ན་ལོ་བཅུ་ན་གྲྭ་པ་བརྒྱ་ཐམ་པ་བཤད་གྲྭར་སླེབས་འགྲོ་བ་རེད། དགོན་པ་འབྲིང་པོ་ཞིག་ལ་མ་གཞི་ཡང་བནྡེ་བརྒྱ་ལྷག་ཙམ་ལས་ཡོད་རྒྱུ་ཡང་མ་རེད། དེ་དུས་དགོན་པའི་གྲྭ་པ་མང་ཆེ་བ་དཔེ་ཆ་བ་ཆགས་ཚར་བ་རེད། སྐབས་དེར་གྲྭ་པ་ལོ་ལོན་རྣམ་པ་རང་ཤུགས་ཀྱིས་གཏོ་འདོན་བསམ་ནའང་འདྲ་གང་བསམ་ན་བྱེད་ཆོག་གི་རེད། དེ་ལྟར་མུ་མཐུད་ཐུབ་པ་ཡིན་ན་ལོ་ཉི་ཤུ་ཡས་མས་ནས་གྲྭ་པ་ཡོངས་རྫོགས་དཔེ་ཆ་བ་ཆགས་ཏེ། ཚུལ་ཁྲིམས་དང་ལྡན་ཞིང་སྤོང་ཀློག་ལ་བརྩོན་པའི་བྲི་གང་མེད་པའི་དགེ་འདུན་གྱི་སྡེ་གཙང་མ་ཞིག་རྒྱུན་ཆགས་སུ་གནས་ཐུབ་པ་དང་། ཉིན་མོ་དེ་ནས་བཤད་གྲྭ་པ་དང་དགོན་པའི་གཞུང་གྲྭ་ཟེར་བ་གཉིས་ཞིག་མེད་པ་ཆགས་ཀྱི་རེད། ད་དུང་ཡུལ་མི་རྣམས་ཀྱང་རྒྱུ་མཚན་ཤེས་པའི་དད་པ་རྙེད་ནས་སྤྱོད་ངན་རྣམས་རང་ཤུགས་ཀྱིས་ཇེ་ཉུང་དུ་འགྲོ་གི་རེད། དེ་ནི་ཅི་འདྲའི་དོན་ཆེན་པོ་ཞིག་མ་རེད་དམ། དེས་ན་ད་ནས་ང་ཚོས་མ་མཐའ་ཡང་ང་ཚོ་དང་འབྲེལ་བ་ཆེ་སའི་རྙིང་མའི་ཕྱོགས་དང་བཀའ་བརྒྱུད་ས་སྐྱ་སོགས་ཀྱི་བནྡེ་རྣམས་ཀྱི་སློབ་སྦྱོང་བྱེད་སྟངསདེ་ངེས་པར་འདི་འདྲ་ཞིག་གི་ཐོག་ཏུ་བསྒྱུར་ཐུབ་དགོས།  

ཡང་དགོན་དཔོན་ལ་ལས་ད་ནས་དགོན་པ་ཚང་མ་ཆོས་སྒར་ལྟ་བུ་བྱས་ནས་གྲྭ་པ་ཚང་མས་དཔེ་ཆ་བལྟ་རྒྱུ་བྱེད་ཟེར་མཁན་འདུག་སྟེ། དཔེ་ཆ་ལྟ་བ་ལ་ཐབས་ཤེས་མགོ་ནས་བཟུང་སྟེ་ཡོང་དགོས་པ་ལས་རྡོ་རྗེ་སྐེད་བཟུང་བྱས་ནས་ཐམས་ཅད་གྱིས་དཔེ་ཆ་ལྟ་དགོས་ཟེར་བ་ཡིན་ན་བཤད་རྒྱུ་ཡག་ཀྱང་གྲུབ་འབྲས་ཐོན་དཀའ་མོ་རེད། དེས་ན་བྱ་བ་མགོ་ནས་ལས་བཞག་པ་ཡིན་ན་སང་གནངས་རང་ཤུགས་ཀྱིས་གཏོ་འདོན་མཁན་ཉུང་ཉུང་ཆགས་ཀྱི་རེད། དེ་དུས་གཞི་ནས་བོད་ཀྱི་དགེ་འདུན་པ་ཟེར་དུས་རིག་གནས་དང་ཤེས་རྒྱ་ཡོད་པ་ཞིག་ཏུ་འགྱུར་ཐུབ། དེའི་ཐོག་ཏུ་ཉམས་ལེན་སོགས་ནི་དཔེ་ཆར་བལྟས་པ་ཙམ་དང་གཏོ་བཏོན་པ་ཙམ་ལ་ཡོད་ངེས་ཀྱི་རྒྱུ་མཚན་མེད་ན་ཡང་། གལ་ཏེ་ཡོད་སྲིད་ན་དཔེ་ཆ་བ་ལ་ཡོད་འོས་པ་མ་གཏོགས་གཏོ་འདོན་པ་དག་གིས་ཉམས་ལེན་བྱ་བསམ་ཡང་ཤེས་ཀྱི་མ་རེད།  

རྩ་བའི་ཆ་ནས་དགོན་པའི་སློབ་གྲྭ་ཟེར་བ་འདིར་རྒྱལ་ཁབ་ཀྱིས་ཁས་ལེན་པ་དང་མི་ལེན་པའི་ཆ་གཉིས་ཡོད་པ་རེད། ལོ་བཅོ་བརྒྱད་མན་ཆད་གྲྭ་པ་བྱེད་མི་ཆོག་ཟེར་གྱི་ཡོད་པ་ཡིན་དུས་རྩ་ཚིག་དང་ཅུང་འགལ་གྱི་ཡོད་པས་ས་ཁུག་ལུང་ཁུག་ཡིན་པའི་དབང་གིས་མ་གོ་ན་མ་ཏོགས་ཉེན་ཁ་ཡོད་པ་རེད། དེ་ལྟར་མིན་པར་མི་སྐྱའི་ཆས་གོས་གྱོན་ནས་ཡིག་རྨོངས་བསལ་གྱི་ཡོད་ཅེས་བཤད་ན། རྒྱལ་ཁབ་ལ་ཡང་ཡིག་རྨོངས་སེལ་མི་ཆོག་ཟེར་བའི་ཁྲིམས་ཤིག་ཡོད་ཐབས་ཡོད་རྒྱུ་མ་རེད།  

འོ་ན། དངོས་སུ་སློབ་གྲྭ་བཙུགས་ནས་སུམ་རྟགས་དག་གསུམ་སོགས་བསླབ་རྒྱུ་ཡིན་ནམ་ཟེར་ན། མིག་སྔའི་དབང་དུ་བྱས་ན་དགོན་པ་མང་པོ་ཞིག་གི་ནང་དུ་མགོ་དགོན་དཔོན་ནས་དམའ་གྲྭ་པ་ཡན་ཆད་ཀྱིས་བྲིས་ཤེས་ན་སུམ་རྟགས་མི་ཤེས། སུམ་རྟགས་ཤེས་ན་བྲིས་མི་ཤེས། གཉིས་ཀ་ཤེས་ཀྱང་འཕྲིན་ཡིག་སོགས་ཀྱི་རྣམ་བཞག་མི་ཤེས་པས་འཕྲིན་ཡིག་ལེགས་པོ་ཞིག་འབྲི་ཤེས་མཁན་ཡང་དཀོན་པོ་ཡིན་པས་སློབ་མཁན་མེད་པའི་དཀའ་ང་ཡོད། དེའི་ཕྱོགས་ལ་ང་ཚོས་ཀྱང་འདི་ན་ཡོད་མཁན་གྱི་ཕྱོགས་ཀྱི་དགོན་པ་སོ་སོའི་གྲྭ་པ་རྣམས་རིག་གནས་འཛིན་གྲྭ་སོགས་ནས་རིག་གནས་སྦྱངས་རྗེས་ཕར་ཕེབ་ཏེ་དགོན་པར་རོགས་པ་བྱེད་དགོས། དེ་ཡང་དཔེ་ཆ་བ་ཞིག་ཡིན་ན་བྱིས་པ་ཁ་ཤས་ལ་ཡི་གེ་ཙམ་བསླབས་ནས་འདུག་རྐྱང་བྱེད་ཐབས་མེད་ན་ཡང་། ཟླ་བ་དང་ཞག་གི་གྲངས་ཀ་ཙམ་ལ་དགོན་པར་སོང་ནས་བྲིས་དང་སུམ་རྟགས་དག་གསུམ་སོགས་བསླབ་རྒྱུ་དང་། གཞུང་གང་གི་རྩ་བ་བློ་ལ་འཛིན་དགོས་པ་སོགས་གོ་སྒྲིག་ལེགས་པོ་བྱེད་དགོས།།  

ལོ་ཉུང་རྣམ་པས་ཀྱང་དངོས་གནས་ལས་ཀ་ཞིག་བྱེད་བསམ་ན་ཁས་བཤད་རྒྱུ་དེ་ཉུང་དུ་བཏང་ནས་དོན་གྱི་ལག་ལེན་དེ་ལས་མ་བྱུང་ཡང་། དགོན་པའི་བན་ཆུང་རྣམས་ལ་སུམ་རྟགས་དག་གསུམ་དང་། སྙན་ངག སྐར་རྩིས་སོགས་ལ་ལེགས་པོ་ཞིག་བསླབས་པ་ཡིན་ན་དེ་བོད་ཀྱི་ཆོས་དང་འཇིག་རྟེན་གཉིས་ཀའི་དོན་ཞིག་རེད། དེས་ན་དཔེ་ཆ་ལོ་ཚོད་དང་བསྟུན་ནས་སྦྱོང་དགོས་པ་ཙམ་མ་ཟད་ཆུང་དུས་ནས་སུམ་རྟགས་འདི་རིགས་མ་སྦྱངས་ན་ཤིན་ཏུ་དཀའ་མོ་ཡོང་གི་རེད།  

དཔེ་ཞིག་བཤད་ན། སྔོན་ཞིག་ལ་བནྡེ་ཁ་ཤས་ག་ཤེད་ཅིག་ལ་འགྲོ་ས་ནས་བུ་མོ་ལོ་ཆུང་ཆུང་ཅན་ཞིག་གིས་སུམ་རྟགས་ཀྱི་ནང་ནས་དྲི་བ་ཁ་ཤས་དྲིས་པར་བན་རྒན་གསུམ་ཡོད་པ་ང་མས་ལན་མ་ཐེབས། ཁོང་ཚོ་ངོ་ཚ་ནས་གཅིག་གིས། རྫོགས་ཆེན་གྱིས་ཁོབ། རྫོགས་ཆེན་གྱིས་ཁོབ། (རྫོགས་ཆེན་གྱིས་ཁོབ་ཟེར་བ་ནི་རྫོགས་ཆེན་གྱི་གོ་བས་རྒྱས་འགེབ་བྱས་ནས་ལན་ཐོབ་ཟེར་བ་རེད) ཅེས་སྨྲས་པ་རེད་ཟེར། 

 ཁྱེད་ཚོས་བསམ་བློ་ཞིག་ཐོངས་དང་། སུམ་རྟགས་དག་གསུམ་རྫོགས་ཆེན་གྱིས་འགེབས་རྒྱུ་ག་ལ་ཡོད། གལ་ཏེ་ཡོད་སྲིད་ཀྱང་དེ་སློབ་ཆུང་སློབ་མ་ཞིག་གིས་ག་ལ་གོ། ན་ཉིན་ཞིག་ལ་ཡང་སློབ་གྲྭའི་སློབ་མ་ཁ་ཤས་ཡོང་ནས་རིག་གནས་ཀྱི་ཐོག་ནས་དགོན་པ་ཞིག་གི་བཤད་གྲྭའི་བནྡེ་ཚང་མ་ཚར་བཅད་འདུག གྲྭ་པ་ཚོས་ཚད་མ་དང་ནང་དོན་རིག་པའི་ཐོག་ནས་རྩོད་གྲབས་བྱས་འདུག་སྟེ། ཁོང་ཚོས། ང་ཚོས་དེ་སྦྱངས་མེད། དགེ་རྒན་རྣམས་དང་རྩོད་ཟེར་ནས་རྩོད་རོགས་ཀྱང་མ་བྱས་པ་རེད་ཟེར། སློབ་སྦྱོང་མེད་ན་དེ་འདྲ་ཡོང་རྒྱུ་རེད།  

མ་གཞི་རིག་གནས་ཟེར་བ་དེ་རིག་གནས་ཆེ་ཆུང་བཅུ་ལ་གོ་དགོས་པ་དང། དེ་ལས་ཀྱང་ཕར་རྒྱ་ཆེ་ཙམ་བཤད་ན་རིག་གནས་མཐའ་དག་ཤེས་དགོས། འོན་ཀྱང་ང་ཚོས་ད་ལྟ་སྲོལ་རྒྱུན་ཙམ་མ་གཏོགས་གང་ཡང་ཤེས་ཀྱི་མེད་པ་རེད། དུས་སྐབས་འདིར་རང་བཞིན་གྱི་མི་ཞིག་ཡིན་ན་ཚན་རིག་ཀྱང་ངེས་པར་སྦྱོང་དགོས་པ་ཡིན་ན་ཡང་ང་ཚོ་གྲྭ་པ་དང་འབྲེལ་བ་ཆེན་པོ་ཡོད་མེད་དེ་ཙམ་རེད། གང་ལྟར་དགོན་པ་དག་ལ་མ་འོངས་པར་སློབ་སྟོན་བྱེད་པའི་འགན་གྲྭ་ས་ན་ཡོད་པ་རྣམས་ཀྱིས་ཁུར་དགོས་པ་ཡིན་དུས་འདི་ན་ཡོད་མཁན་གྱི་ལོ་ཆུང་རྣམས་ལ་ཚོན་ན་རིག་གནས་འཛིན་གྲྭའི་ནང་དུ་བཞག་སྟེ་དགེ་རྒན་རང་རང་སོ་སོས་འགན་ཁུར་ནས་སློབ་སྦྱོང་བྱེད་དུ་ཆུག ཡང་བན་རྒན་འགའ་རེས་གྲྭ་ཆུང་རྣམས་སྒར་ལ་ཁྲིད་དེ་ཐོས་གྲོལ་ཚེ་སྒྲུབ་རེ་བསླབས་ནས་བསྡད་ཡོད་མཁན་ཡང་འདུག དེ་རྩ་བ་ནས་ནོར་བ་རེད། དེས་ན་དེ་དག་ཀྱང་རིག་གནས་འཛིན་གྲྭའི་ནང་དུ་བཅུག་སྟེ། ཚོམས་ཆུང་གི་དགེ་རྒན་རྣམས་ཀྱིས་ཡིག་ངོར་བརྒྱབ་ནས་རིག་གནས་འཛིན་གྲྭར་ཡོད་མེད་ཞིབ་གཤེར་བྱེད་དགོས། རྒྱལ་ཁབ་ཀྱིས་གྲྭ་པ་ཆུང་ཆུང་རྣམས་ཡོང་མི་ཆོག་ཟེར་ནས་རྣ་སྡིགས་ཅི་ཙམ་བྱས་ན་ཡང་རིག་གནས་རེ་སྦྱང་ན་བསམས་ནས་སྡོད་དུ་བཅུག་པ་རེད་དེ་སྦྱོངདགོས་པ་དེ་མ་སྦྱངས་ན་ང་ཚོའི་རྣ་བ་ཚ་སྤྱད་རེད། དེ་བས་སོ་སོའི་ནང་ལ་སོང་ན་བཟང་གི་རེད།  

དགོན་པའི་ནང་དུ་སློབ་གྲྭ་འཛུགས་པ་དང་ཆབས་གཅིག་རྒྱལ་ཁབ་ཀྱི་སློབ་གྲྭར་འགྲོ་རྒྱུར་ཡང་བནྡེ་རྣམས་ཀྱིས་ཕ་མ་སོགས་ལ་སྐུལ་སློང་བྱེད་དགོས། གལ་ཏེ་དེ་ལྟར་མ་བྱས་པར་ཁར་རྩང་དེ་རིང་གི་ཕ་མ་རྣམས་ཀྱི་བསམ་བློ་དང་། ཁོང་དག་གིས་བུ་རྒྱུད་ལམ་ལ་འཇོག་སྟངས་འདི་གཞིར་བཞག་གིས་མར་སོང་བ་ཡིན་ན། ལོ་བརྒྱ་ཉིས་བརྒྱ་ཕྱིན་ཡང་བོད་འདི་འཛམ་གླིང་མི་རིགས་ཀྱི་གྲལ་དུ་ཐོན་ཐུབ་ས་མ་རེད། 

 འོ་ན། རྒྱལ་ཁབ་ཀྱི་སློབ་གྲྭའི་ནང་དངོས་གཙོ་རིང་ལུགས་ཀྱི་སློབ་གསོ་ཁོ་ན་སྤྲོད་ཀྱི་ཡོད་པས་དེར་འཇོག་རྒྱུ་ཨེ་ཡོད་སྙམ་ན། དངོས་གཙོ་རིང་ལུགས་ཀྱི་སློབ་གསོ་རེད་མོད་དེས་ཕལ་ཆེར་སྐྱོན་རྒྱུ་མ་རེད། དཔེར་ན། ང་ལ་མཚོན་ན་བོད་ཀྱི་སློབ་གྲྭ་ཆེན་མོ་པ་དང་། སློབ་མ་ཞིབ་འཇུག་སློབ་མའི་སློབ་ཚན་འདོན་བཞིན་ཡོད་པ་མན་ཆད་མང་པོར་ཐུག་ནས་ཁ་བརྡ་བྱས་པ་ཡིན་ཏེ། ཚང་མ་ལ་ཡང་ཆོས་ལུགས་ཀྱི་བསམ་པ་མེད་མཁན་ཟེར་བ་དེ་དཀོན་པོ་ཡིན་པར་མ་ཟད། མང་ཆེ་བ་མི་རིགས་དང་རིག་གནས་ལ་ལྷག་བསམ་ཡོད་པ། རིག་གནས་ཡོད་པ། ཆོས་ཀྱང་ཤེས་པ། གཉིས་ཀ་ཕུན་སུམ་ཚོགས་ནས་ཡོད་པ་དེ་འདྲ་རེད། དངོས་གཙོ་རིང་ལུགས་ཀྱི་བསླབ་བྱ་བརྒྱབ་ནས་སློབ་གསོ་འཕྲོད་སོང་ས་གཅིག་གཉིས་རེ་ཡོད་རྒྱུ་རེད་དེ། དེ་ཙམ་སློབ་གྲྭར་མ་ཟད་དགོན་པའི་བནྡེ་གཟན་ཤམ་གྱོན་ཡོད་མཁན་དག་གི་ནང་དུ་ཡང་དེང་སང་འདྲ་དང་མི་འདྲ་ཟེར་མཁན་ཡོད་བཞིན་པ་རེད། དེ་ནི་ཆོས་མ་ཤེས་པའི་དབང་གིས་རེད།  

མདོར་ན། ང་ཚོར་རིག་གནས་ཞིག་ཡོད་པ་ཡིན་ན་ཆོས་ཀྱི་ཐོག་ཏུ་བེད་སྤྱོད་བཏང་ནའང་འདྲ། འཇིག་རྟེན་གྱི་ཐོག་ཏུ་བེད་སྤྱོད་བཏང་ནའང་འདྲ། རལ་གྲི་ལག་ན་ཐོགས་པ་བཞིན་གང་ལ་གཡུག་ཀྱང་ཆོག་བསྡད་ཡོད་པ་རེད། དེས་ན་ཁྱེད་ཚོས་རིག་གནས་བཙན་རྒྱལ་རིང་ལུགས་ཟེར་བ་ཅི་ཞིག་ཡིན་པ་དང། རིག་གནས་བཙན་རྒྱལ་རིང་ལུགས་ཀྱི་ཁ་གཏད་ས་གང་ཡིན་ངེས་པར་དུ་ཤེས་སུ་འཇུག་དགོས།། 

 



བློ་སྦྱོང་གི་རྩ་བའི་ཁ་ཕྱོགས།

ཁྱད་པར་དུ་ཐོག་མཐའ་བར་གསུམ་དུ་མེད་དུ་མི་རུང་བ་ནི་བསམ་པའི་འཁྱེར་སོ་ཡང་དག་པའི་ལམ་དུ་འཁྲིད་པར་བྱེད་པའི་བློ་སྦྱོང་རྣམས་ཡིན་པས་ཐེག་པ་ེན་པོའི་བློ་སྦྱོང་བའི་མན་ངག་ཟབ་མོ་རྣམས་གནད་དུ་འཛིན་མ་ཐུབ་ན། དགོན་པ་དག་གི་ནང་དུ་ཡིན་ན་ཡང་བྱིས་པའི་དུས་ནས་ཁ་དོག་དཀར་དམར་བསླབས་ཏེ་རྩོད་པ་ཁོ་ན་རྒྱག་ཏུ་བཅུག་ཀྱང་། རྒྱུ་འབྲས་ལ་ཡིད་ཆེས་དང་གཞན་ཕན་གྱི་བསམ་པ་ཞིག་མེད་ན་ཁ་དོག་དཀར་དམར་ཙམ་གྱིས་གང་ཡང་ཡོང་གི་མ་རེད། དེས་ན་བྱིས་པ་ཆུང་ཆུང་གི་དུས་ནས་བློ་སྦྱོང་འདི་སྲོག་གི་གནད་ངོ་མར་འཛིན་དགོས་པ་ལས་འདི་མ་ཡོད་ན་དོན་གྱི་སྙིང་པོ་ཤོར་ཚར་བ་རེད།  

དགོན་པ་ཞིག་ཡིན་ནའང་འདྲ། བཤད་གྲྭ་ཞིག་ཡིན་ནའང་འདྲ། རྩ་བའི་ཁ་ཕྱོགས་ངོ་མ་ཐེག་པ་ཆེན་པོའི་བློ་སྦྱོང་འདི་ཡིན་པ་ལས་གཞན་པ་ཡན་ལག་ཙམ་རེད། འདི་གནད་དུ་འཛིན་མ་ཐུབ་པའི་དབང་གིས་བནྡེ་དག་གི་ནང་དུ་ཡང་བསྡུས་གྲྭ་རེ་ཤེས་ཀྱང་ལས་རྒྱུ་འབྲས་ལ་ཡང་ཡིད་ཆེས་ངོ་མ་ཞིག་གང་འདྲ་ཡིན་ནམ་སྙམཔ་དེ་འདྲ་ཡང་ཡོང་གི་འདུག 

 དེ་དང་འདྲ་བར་ཆོས་ཟེར་བ་དེ་རང་གིས་ཡག་པོ་ཞིག་མ་གོ་ཕན་ཆོད་མི་སྐྱ་འགའ་རེས་ཆོས་འདི་མི་རིགས་ཡར་རྒྱས་ཀྱི་བཀག་རྡོ་ཡིན་ཚུལ་བཤད་པའི་སྟོབསཀྱིས་བནྡེ་ཕྱི་རོལ་དུ་གཟན་ཤམ་གྱོན་ཡོད་མཁན་ཞིག་ཡིན་ཡང། སེམས་ལ་དངོས་གནས་དེ་འདྲ་མིན་ནམ་སྙམ་པའི་དོགས་པ་སྐྱེ་མཁན་ཡང་ཡོད་སྲིད་པ་རེད། དེས་ན་དཔེར་ན། དམག་གི་ལས་ཀ་དངོས་གནས་དེ་མཐར་གཏུགས་ན་དགྲ་དང་འཐབ་རྒྱུ་ཡིན་པ་བཞིན། བནྡེ་ཞིག་ཡིན་ཕྱིན་ལས་ཀའི་རྩ་བ་ངོ་མ་དེ་དེང་རབས་ཀྱི་ཤེས་བྱ་སྦྱོང་རྒྱུ་མ་རེད་ལ། སྨན་དང་རྩིས་སྦྱོང་རྒྱུ་ཡང་མ་རེད། གང་རེད་ཅེ་ན། ཐེག་པ་ཆེན་པོའི་བློ་སྦྱོང་གིས་རྩ་བ་བྱེད་དགོས་པ་རེད། དེ་མ་ཡོད་ཕྱིན་ཇི་ལྟར་བཤད་ཀྱང་རྩ་བ་སྟོར་ཚར་བ་ཡིན་དུས་རྩ་བ་དངོས་གནས་འཛིན་དགོས་པ་རེད་ཟེར་བ་ཡིན། དེས་ན་དེ་ལྟ་བུའི་རྨང་གཞིའི་ཐོག་གཞི་ནས་བསྟན་འགྲོའི་དོན་ལ་ལྷག་བསམ་རྣམ་པར་དག་པའི་མང་ཐོས་ཚུལ་ལྡན་གྱི་གང་ཟག་སྐྱེད་སྲིང་བྱ་ཅི་ཐུབ་བྱ་ལས་ལྷག་པའི་གནད་ཆེ་བའི་བྱ་བ་གང་ཡང་མེད། འདི་ཡང་ང་ཚོས་གསར་དུ་བཤད་པ་ཞིག་མིན་པར་སངས་རྒྱས་རང་ཉིད་གྱིས་གང་གསུངས་པ་དེ་ཡིན་དུས་དགོན་དཔོན་དག་གིས་ཀྱང་མུ་མཐུད་དགོན་དཔོན་བྱེད་བསམན་དེ་ལྟར་དགོས།  

གལ་ཏེ་སངས་རྒྱས་ཀྱི་བསྟན་པ་བཤད་སྒྲུབ་གཉིས་ལ་བྱ་བ་གང་ཡང་སྒྲུབ་མི་ཐུབ་ན་ཁོང་རང་ཉིད་ཀྱིས་དགོན་དཔོན་བྱ་རྒྱུ་བསྐྱུར་ཏེ་ཅུང་ཟད་བཟུར་ནསཟུར་དུ་སྡོད་དང་ཐུབ་མཁན་ཡོད་རྒྱུ་རེད། མི་གཅིག་གིས་ཐུབ་རུང་མ་ཐུབ་རུང་ས་བཅད་ནས་གཞན་ལ་གོ་སྐབས་མ་སྤྲད་ན་འགྲིག་གི་མ་རེད།། 

 



ཚེ་ཕྱི་མ་ལ་ཡིན་དང་ཡིན།

ལར་ང་ཚོས་ཆོས་ཟེར་བ་དེས་ཀྱང་། ཚེ་ཕྱི་མ་ལ་ཡིན་དང་ཡིན། ཕར་ལྟ་ས་འཇིག་རྟེན་ཚེ་འདིའི་ཐོག་ལ་ཡང་ཆོས་ཡོད་པའི་སྟོབས་ཀྱིས་འདི་ཕན་གྱི་རེད་ཟེར་བ་ཞིག་ཡོད་དགོས་ཀྱི་ཡོད་པ་ལས་ཕྱི་མ་ཁོ་ན་བཤད་བསྡད་པཙམ་གྱིས་ཀྱང་དཀའ་ཙམ་ཡིན་པ་འདྲ། སངས་རྒྱས་བཅོམ་ལྡན་འདས་ཀྱི་དགོངས་པ་དངོས་དེ་ཡང་དེ་རེད། དེ་ཡང་རྒྱ་ཆེན་སྤྱོད་པའི་ལུགས་ཀྱི་བྱང་ཆུབ་སེམས་དཔའ་རྣམས་ཀྱི་ཉེས་བྱས་ཕྲ་བ་བཞི་བཅུ་ཞེ་དྲུག་གི་སྐབས་སུ་ཚེ་འདི་ལ་ཕན་ཐོགས་བཞིན་དུ་མ་བགས་ན་ཉེས་པ་གང་དང་གང་འདུག དེ་བཞིན་ཚེ་འདིའི་སྡུག་བསྔལ་བསལ་ནུས་བཞིན་མི་བསལ་ན་ཉེས་བྱས་ཅི་འདུག དེ་དག་ལ་བསམ་བློ་ཞིག་བཏང་ན་ཚེ་ཕྱི་མ་ཁོ་ནར་བསམ་བློ་གཏོང་རྒྱུ་ཙམ་མ་ཡིན་པ་གསལ་པོ་རེད།  དེས་ན་མི་རྣམས་ཀྱི་བསམ་པའི་ནང་ལ་ཡང་ཆོས་ཟེར་བ་འདི་ཚེ་ཕྱི་མ་ཙམ་མ་ཟད་ཚེ་འདི་ལ་ཡང་སྤྱི་ཚོགས་ལ་ཁེ་ཕན་འདི་འདྲ་རེད་འདུག་བསམ་པའི་ནུས་པ་ད་འདྲ་རིག་རྒྱུ་ཡོད་དགོས། དེ་ཡོད་པ་ཡིན་ན་དོན་མང་པོ་ཡོད་པ་རེད། འདི་དག་གི་ཕྱོགས་ལ་མཁན་པོ་རྣམ་པས་ཀྱང་ཐུགས་བསམ་བཞེས་དགོས་ཀྱི་འདུག དེ་འདྲ་མ་རེད་དགོངས་ན་འགྲིག་གི་མི་འདུག་ཟེར་ནས་དགག་པ་བརྒྱབ་ན་ཡང་བཟང་བ་ལས་ཡོད་པ་མ་རེད། གལ་ཏེ་དགག་པ་མ་བརྒྱབ་ཀྱང་བཏང་སྙོམས་སུ་བཞག་ནའང་ཆོག གལ་ཏེ་དགོས་པ་ཞིག་རེད་དགོངས་ན་ནི་གོ་བཞིན་ཤེས་བཞིན་རྒྱུ་མཚན་ཡོད་བཞིན་དུ་བཏང་སྙོམས་སུ་མ་འཇོག ཆོས་ཁྲིད་བཤད་པའི་ཞོར་ལ་ད་ཕན་ཆད་འདི་དང་འདི་ལྟ་བུ་དགོས་ཀྱི་འདུག་ཟེར་ནས་ཤོད། ང་ཚོ་བླ་རུང་ལྟ་བུར་མཚོན་ན་ཡང་། གྲྭ་པ་དང་མཁན་པོ་མང་པོ་ཕྱོགས་ཕྱོགས་སུ་འགྲོ་དང་འགྲོ་བཞིན་པ་ཡིན་ལ། དམིགས་བསལ་འཛིན་གྲྭའི་མཁན་པོ་དང་གསོ་སྐྱོང་དགོས་ངེས་ཕུད་དེ་མིན་གོ་ཆོད་མཁན་སུ་སོང་ཡང་དགའ་བསུ་ཡོད་པར་མ་ཟད། ཕར་སོང་ནས་ཀྱང་སློབ་སྦྱོང་བྱེད་སྟངས་སོགས་ཀྱི་སྐོར་འདི་རིགས་ཞིབ་ཏུ་གོ་བརྡ་སྤྲད་པ་ཡིན་ན་ནུས་པ་ཆེན་པོ་ཐོན་གྱི་རེད། འདི་ཡན་ཆད་གཙོ་བོ་བྱིས་པ་རྣམས་ཀྱིས་སློབ་སྦྱོང་བྱེད་སྟངས་སྐོར་ཡིན།། 

གཉིས་པ་ན་གཞོན་གྱི་སློབ་གསོའི་སྐོར་ནས་བཤད་ན། དེང་སང་ཁམས་ཕྱོགས་འདིར་རྙིང་དགོན་གཙོ་བོར་གྱུར་པའི་དགོན་པ་མང་པོའི་ནང་དུ་དུས་མཆོད་ཀྱི་སྐབས་མ་གཏོགས་གྲྭ་ཁང་ཚང་མ་ལ་སྒོ་ཟྭ་ཆེ་ཐག་ཆོད་ེ་བརྒྱབ་ནས། གྲོང་ཆོག་ཏུ་འགྲོ་མཁན་གྲོང་ཆོག་ཏུ་སོང་། འཕྲུལ་རྟ་བཞོན་ནས་འཁྱམ་མཁན་དག་འཕྲུལ་རྟ་བཞོན་ནས་འཁྱམས་ཟིན་པས་ནམ་རྒྱུན་དགོན་ནང་དུ་མགོན་བླ་རེ་ལས་བཞུགས་མཁན་ཆེར་མེད།  

དབུས་གཙང་གི་ཕྱོགས་སུ་ནི་དགོན་པ་ཆེ་ཤོས་སེ་འབྲས་དགའ་གསུམ་ལྟ་བུ་ལའང་གྲྭ་པ་སུམ་བརྒྱ་བཞི་བརྒྱ་ཙམ་རེ་དང། དགོན་པ་ཆུང་འབྲིང་རྣམས་ཀྱི་ནང་དུ་གྲྭ་པ་བཅུ་ཉི་ཤུ་ཙམ་ལས་སྡོད་མི་ཆོག དཔེར་ན། རྡོར་སྨིན་དཔལ་གསུམ་ལྟ་བུ་ལ་ཡང་བནྡེ་ཉི་ཤུ་ཙམ་རེ་ལས་ཡོད་མི་ཆོག་པར། རྒྱལ་ཁབ་ཀྱིས་ཧ་ལམ་ཉི་མ་ཁ་ཤས་རེའི་ནང་རེ་རེ་བལྟས་ནས་ལྷག་མ་ཡོད་ན་མར་འཕུད་བཞིན་ཡོད། མངའ་རིས་ན་དགོན་པ་སུམ་ཅུ་ནང་ཞིག་འདུག མང་ཆེ་བ་བཀའ་བརྒྱུད་ཀྱི་དགོན་པ་རེད་དེ། བཤད་གྲྭ་ཡོད་སའི་དགོན་པ་གཅིག་ཀྱང་ཡོད་པ་མ་རེད། གཞན་དག་ཀྱང་དེ་དང་གཅིག་མཚུངས་རེད།  

བཤད་གྲྭ་དང་སྒྲུབ་གྲྭ་མེད་པའི་དགོན་པ་དེ་དག་གི་ནང་དུ་གྲྭ་པ་ཉུང་ཤས་རེ་ཡོད་ཀྱང་བསྙེན་སྒྲུབ་ཕྲན་ཚེགས་རེ་བྱེད་ཅིང་རང་དགར་བཞུགས་པ་ལས་སྤོང་ཀློག་ཆ་ཚང་ཞིག་ལ་བརྩོན་པའི་སྐལ་བ་མི་རྙེད། བསྙེན་སྒྲུབ་རེ་བྱེད་ནའང་གནའ་ནས་བླ་མ་རེ་བསྟེན་མྱོང་མཁན་གྱི་བླ་རྒན་རེ་ཡིན་ན་མ་གཏོགས། ཕལ་མོ་ཆེ་ནི་མི་སྐྱ་ཕོ་མོ་རྣམས་ཀྱིས་མ་ཎི་འདོན་པ་དང་ཧ་ལམ་གཅིག་པ་ཆགས་ཀྱི་ཡོད། བསྐྱེད་རིམ་དང་རྫོགས་རིམ་གང་ཡང་མེད་ན་ཅི་ཞིག་བསྙེན་ཅིང་ཅི་ཞིག་སྒྲུབ། ཁོང་ཚོར་དམ་པའི་ཆོས་ཀྱི་སློབ་གསོ་མ་ཐོབ་པས་གྲྭ་པའི་ཡོན་ཚད་ཞན་པར་གྱུར་པ་འདི་མངོན་སུམ་ཚད་མ་རེད།  

དེ་ལྟར་བཤད་སྒྲུབ་མེད་པའི་སྟབས་ཀྱིས་བསྟན་པ་ཡང་གཟུགས་བརྙན་ཙམ་དུ་གྱུར་འདུག དགོན་པ་ཕལ་མོ་ཆེར་བཅའ་འབུད་རྡུང་གསུམ་ཙམ་རེ་ཡོད་ནའང་དེ་ནི་ལུང་དང་རྟོགས་པའི་བསྟན་པ་གང་གི་ཕྱོགས་སུ་གཏོགས། ལུང་ནི་ཆོས་འཆད་ཉན་བྱེད་པ་ཞིག་གི་མིང་ལ་ཟེར་ན་དེ་ནི་མ་རེད། རྟོགས་པ་ནི་ལམ་བསླབ་པ་གསུམ་གྱི་ཉམས་ལེན་ལ་ཟེར་དགོས་པ་རེད། བཅའ་འབུད་རྡུང་གསུམ་ཡང་ལར་ཡིན་ན་ཉམས་ལེན་ཞིག་རེད་ཟེར་དགོས་པ་རེད་དེ། གལ་ཏེ་བསྐྱེད་རིམ་དང་རྫོགས་རིམ་སོགས་ཡོད་ན་དེ་དག་མེད་དུ་མི་རུང་བའི་ཡན་ལག་རེ་ཡིན་པ་ལས་དེ་དག་རྐྱང་པ་རང་ངོས་ནས་བསྟན་པ་ཞིག་ཡིན་མིན་ཐེཚོམ་རེད།  

གལ་ཏེ་དགོན་པའི་ནང་བཤད་གྲྭ་རེ་ཚུགས་པ་ཡིན་ན་ལོ་ཁ་ཤས་ནས་མི་སྐྱ་ཕོ་མོ་ཚོས། བཤད་གྲྭ་ཟེར་བ་དེ་དངོས་གནས་དགོས་པ་ཞིག་རེད་འདུག བནྡེ་རྣམས་ཀྱི་སྤྱོད་ལམ་ལ་རྩ་བ་ནས་འགྱུར་ལྡོག་ཐེབས་སོང་ཟེར་ནས་ཤོད་པ་ཞིག་ཡོང་གི་རེད། དེ་ལྟར་ཤོད་མཁན་ཡང་འདུག 

 འོན་ཀྱང། བཤད་གྲྭ་སྒྲུབ་གྲྭ་འཛུགས་ཐུབ་ཀྱི་མི་འདུག་ལ་འཚོགས་ས་དང་ཁང་པ་མི་འདུག་ཟེར་ན། བཤད་གྲྭ་ལོགས་སུ་ཡོད་ན་དགེ་བསྐོས་ཀྱིས་སྒྲིག་གཞི་དོ་དམ་བྱེད་སྟངས་སོགས་ལ་སྟབས་བདེ་ཙམ་ཡོད་ན་ཡང་། གལ་ཏེ་མེད་ན་འདུ་ཁང་ནང་ལ་འཚོགས་ན་ཡང་ལོས་འགྲིག འདུ་ཁང་ཟེར་བ་དེ་ཆོས་འཆད་ཉན་བྱ་ས་ཡིན་པ་ལས་ཡིན་གཅིག་མིན་གཅིག་བཅའ་འབུད་རྡུང་གསུམ་བྱ་ས་ཙམ་ཡིན་དགོས་དོན་མི་འདུག དེས་ན་ཆོས་འཆད་ས་དེ་འདུ་ཁང་ནང་ལ་བྱས། འདུག་ས་སོ་སོའི་གྲྭ་ཤག་ཏུ་བྱས་པ་ཡིན་ན་མི་ཡོང་རྒྱུ་མི་འདུག དཔེར་ན། བླ་རུང་སྒར་འདི་ཙམ་རྒྱ་ཆེ་ན་ཡང་རང་རང་སོ་སོའི་ནང་ནས་དཔེ་ཆ་བལྟ་བཞིན་ཡོད་པ་རེད། དེ་ནས་དགོན་པ་རྒྱུ་ཆེན་པོ་དགོས་ན་རྒྱུ་མེད། ཚེགས་ཆེན་པོ་དགོས་ན་ཚེགས་མི་དོ་མཁན་ཞིག་ཡིན་ན་ཡང་མཁན་པོ་རེ་རེ་ཙམ་གདན་འདྲེན་ཞུ་ལོས་ཐུབ། བླ་རུང་འདིའི་མཁན་པོ་རྣམ་པར་མཚོན་ན་རྒྱུ་གཏན་ནས་མ་ལེན་ཟེར་ན་མི་ཐོག་ལ་ཁ་ཆེ་བ་རེད་དེ། ཁ་ཕྱོགས་ངོ་མ་འདྲ་བོ་དེ་ནི་ཆོས་ལ་བརྟེན་ནས་ཕར་ཆོས་འདི་འདྲ་ཞིག་བཤད་ན་ཚུར་འདི་འདྲ་ཞིག་དགོས་ཟེར་བ་ལྟ་བུ་གཏན་ནས་བྱེད་མི་རུང་། དེ་ལྟར་བྱས་ན་ཁ་སྟབས་མེད་མཁན་རྣམས་ཀྱིས་ཆོས་རེ་བསམ་ཡང་འཆད་མཁན་མི་རྙེད་པ་ཆགས་ཀྱི་རེད། དེས་ན་བསམ་པ་རྣམ་དག་གིས་ཕེབས་དགོས། གལ་ཏེ་དགོན་པ་དེ་གཏན་ནས་ཆ་རྐྱེན་མེད་མཁན་ཞིག་ཡིན་ན། མཁན་པོ་དག་གིས་ཀྱང་། ཤ་ནི་མང་ཤོས་ཀྱིས་མི་བཞེས། མར་ནི་རྗེན་པར་ཟ་མི་ཐུབ། དེ་མིན་ལྡུམ་བུ་རེ་དང་འབྲས་སྐྱ་རེ་ཙམ་གྱི་འགྲོ་སོང་ནི་ང་ཚོས་ཀྱང་རོགས་པ་བྱེད་ཆོག་མོད། དགོན་དཔོན་དག་གི་ངོས་ནས་དོ་ཁུར་བྱས་ཏེ་ཚུར་རེ་བ་རྒྱག་མཁན་ཞིག་རྩ་བ་ནས་མི་འདུག དེ་ནི་སློབ་སྦྱོང་མེད་པའི་སྟབས་ཀྱིས་རེད།  

མདོར་ན་མི་སྐྱ་ཕོ་མོའི་ཁ་དཔེ་ལ་ཡང་། མང་པོས་བཀྱགས་ན་གདུང་མ་ཡང་ཟེར་བ་ཡིན་དུས། མི་སྒེར་རིང་ལུགས་མ་ཡིན་པར་སྒྲིག་འཛུགས་དང་ལྡན་པའི་ཐུན་མོང་གི་མཐུན་ཚོགས་ཤིག་ཡོད་དགོས་ངེས་རེད། གཅིག་བྱས་ན་མ་འོངས་པར་འདི་འདྲའི་རིགས་ཅུང་ཟད་ཡོད་ཆོག་པ་ཞིག་ཏུའང་འགྱུར་སྲིད། གལ་ཏེ་མིང་དེ་ལྟར་འདོགས་མ་ཆོག་ཀྱང་དོན་གྱིས་ཚང་མ་མཉམ་དུ་རུབ་ནས་ཁ་ཐུག་གྲོས་བསྡུར་བྱས་པ་ཡིན་ན་དེ་ཙམ་རྒྱལ་ཁབ་ཀྱིས་ཀྱང་མི་ཆོག་ཟེར་ས་མརེད།  

སྒར་འདི་ནས་ཀྱང་ད་སྔོན་བགྲོ་གླེང་རེ་འཚོགས་ཀྱི་ཡོད་པ་རེད་དེ། ལུང་རེའི་དཀྱོགས་སྟངས་དང་རིགས་པ་རེའི་རྣོ་སོ་ཕྱུངས་སྟངས་ཁོ་ན་ལས་གཞན་གང་ཡང་མི་འདུག་མོད། ངོ་མ་བཤད་ན། སྤྱི་ཚོགས་ལ་དམ་པའི་ཆོས་ཀྱིས་ཕན་འདོགས་སྟངས། མི་སྒེར་གྱི་བསླབ་པ་སློབ་གཉེར་བྱེད་སྟངས། དུས་ཚོད་དང་མཐུན་པའི་སྤྱི་ཡོངས་ཀྱི་མ་འོངས་པའི་ཁ་ཕྱོགས་སོགས་ལ་ཕྱོགས་ཡོངས་ནས་བགྲོ་གླེང་དགོས་ཀྱི་འདུག་སྟེ་ད་སྔོན་ཚུགས་མེད། གཞན་པ་རྣམས་ཀྱིས་དགུན་ཆོས་ཟེར་བ་དེ་ཡང་གནའ་ནས་དགེ་ལུགས་པས་བསླབས་བཞག་པ་ཞིག་རེད། དེར་ཡང་ལུང་རིགས་ཀྱི་རྩོད་པ་ཁོ་ན་ལས་མི་འདུག དེང་སང་ནི་འཛམ་བུ་གླིང་གི་ལས་དོན་ཚང་མ་ཚོགས་པ་དང་སྤྱིའི་རྣམ་པའི་ཐོག་ནས་ལས་བཞིན་ཡོད་པ་རེད་ལ་དེ་རིགས་དེས་ཕན་ཡང་ཆེན་པོ་ཐོགས་ཀྱི་ཡོད་་རེད། ང་ཚོ་ལ་ཡང་གཞན་པའི་ལས་འགན་གང་ཞིག་མེད་དུ་ཆུག་ཀྱང་ཆོས་སྤེལ་རྒྱུའི་ལས་འགན་ཡོད་པ་རེད། དེས་ན་ཆོས་ལུགས་བདག་གཉེར་བྱེད་སྟངས་ཀྱི་སྐོར་ལ་ཡང་འཆར་གཞི་དང་གཅིག་གྱུར་ཡོད་དགོས་པ་ལས་མི་སྒེར་རིང་ལུགས་གཏན་ནས་བྱེད་རྒྱུ་མེད།། 

 



ལྟག་ཆུ་ཆད་པའི་རྫིང་བུ།

ཡང་ཕྱོགས་གཅིག་ནས་ངས་གཞན་པ་དག་གི་བྱེད་སྟངས་དང་བསྡུར་ནས་ལྟ་དུས་ང་ཚོའི་བྱེད་སྟངས་དེ། དཔེར་ན་རྫིང་བུ་ཞིག་གི་ནང་དུ་ཆུ་ཞིག་འཁྱིལ་ནས་བསྡད་ཡོད་པ་དང་གཅིག་པ་རེད། དེ་ལྟར་བཞག་ན་ཆུ་དེ་ཕར་ཕར་རུལ་ནས་འགྲོ་བ་ལས་གཞན་ཅི་ཡང་ཡོད་པ་མ་རེད། འོ་ན་དེ་མི་རུལ་བ་ལ་ཅི་ཞིག་དགོས་པ་རེད་ཟེར་ན་ལྟག་ཆུ་དགོས་པ་རེད། ང་ཚོའི་རྫིང་བུ་ཐམས་ཅད་ལ་ལྟག་ཆུ་མ་ཡོད་ཕྱིན་ལྟག་ཆུ་ཆད་པའི་རྫིང་བུ་ལྟ་བུ་ཆགས་ནས་འཕེལ་རྒྱས་སུ་འགྲོ་མི་ཐུབ་པ་རེད། དེས་ན་འཇིག་རྟེན་གྱི་ལས་ལུགས་མང་པོ་ཞིག་ལ་བསམ་བློ་བཏང་ནས་ཆོས་ཀྱི་ཐོག་ལ་སྐོར་བ་ཡིན་ན་ཕན་ཐོགས་ཆེན་པོ་ཡོང་ས་རེད། འཇིག་རྟེན་དང་སྲིད་ལུགས་ནི་ང་ཚོས་མི་སྒྲུབ་ན་ཡང་རིག་པའི་གནས་ཆེན་བཅུ་ཡག་པོ་ཞིག་ཟིན་ན་ཆོས་འཇིག་རྟེན་གཉིས་ཀ་དེར་འདུས་ཡོད་ཅིང་། ཚེ་འདི་ཕྱི་གཉིས་ལ་ཡག་པོ་ཡོང་ངེས་རེད། བོད་ཀྱི་བནྡེ་ལོ་གཞོན་རྣམས་ཀྱིས་དཔལ་སྤྲུལ་རིན་པོ་ཆེས་ཤེར་ཕྱིན་བསྒོམ་རིམ་དུ་གསུངས་པ་ལྟར། གྲོད་པུ་མེ་ནང་དུ་བཞག་པ་ལྟར་འཁུམ་འཁུམ་པོ་མ་ཡིན་པར་བསམ་བློ་ཅུང་ཟད་རྒྱ་བསྐྱེད་ནས་བྱ་བ་རེ་སྒྲུབ་པ་ཡིན་ན། མ་མཐའ་ཡང་། བོད་ཡོངས་སུ་རྐུན་ཇག་སོགས་ཀྱང་ཆེར་མེད་པ། ཁོར་ཡུག་གཏོར་བརླག་སོགས་ཀྱང་དེ་ཙམ་མི་བྱེད་མཁན། བནྡེ་རྣམས་ལའང་བཤད་སྒྲུབ་ཡོད་པ། མི་སྐྱ་ཕོ་མོ་རྣམས་ནས་ཀྱང་རང་ངོས་ནས་ཆོས་ཅི་རིགས་སྒྲུབ་ཐུབ་པ་ཞིག་ཡོང་ངེས་པ་ཅན་ཡིན་པ་ལས་དཀའ་མོ་ཞིག་གང་ཡང་མ་རེད། ཡང་ཁ་ཤས་ཀྱིས། དེང་སང་དེ་འདྲ་ཡོང་རྒྱུ་མ་རེད་སྙིགས་མའི་དུས་རེད་ཟེར་ནས་ཚང་མ་དུས་ཀྱི་མགོ་ལ་ཕར་བཀལ་འཇོག་གི་རེད་དེ་དེ་འདྲ་བྱ་རྒྱུ་མེད། གཞན་དག་གིས་སྙིགས་མའི་དུས་རེད་ཟེར་ན་བཞག་མེད་པར་རང་རང་སོ་སོའི་བསམ་བློ་རྒྱ་བསྐྱེད་ནས་ག་འདྲ་བྱེད་ཀྱི་འདུག།། 

 



གཞན་པ་དག་གི་བྱེད་སྟངས།

འཛམ་བུ་གླིང་ལ་བསམ་བློ་ཞིག་ཐོངས་དང་། ནང་པ་སངས་རྒྱས་པ་ལ་དུང་ཕྱུར་གསུམ་མ་གཏོགས་མེད་ཅིང་། ཡེ་ཤུ་པ་ལ་དུང་ཕྱུར་བཅུ་དགུ་ཡོད་པ་རེད། འཛམ་གླིང་གི་མི་གྲངས་དུང་ཕྱུར་དྲུག་ཅུ་རེ་ལྔ་ཡོད་པ་དེ་ཆ་གསུམ་དུ་བགོས་པའི་སུམ་ཆ་གཅིག་ཡེ་ཤུ་པ་རེད། ཡེ་ཤུའི་ཆོས་ལུགས་དེ་ཁར་རྩང་དེ་རིང་དར་ཁྱབ་འགྲོ་བའི་རྒྱུ་མཚན་དེ། ཁོང་ཚོས་ཆོས་དར་སྤེལ་བྱ་རྒྱུ་ཁོ་ནའི་ཐོག་ལ་འབད་བརྩོན་བྱས་པའི་སྟོབས་ཀྱིས་རེད།  

དེ་བཞིན་ཁ་ཆེའི་ཆོས་ལུགས་ལ་བསམ་བློ་ཞིག་བཏང་ན། ཆོས་ཁོ་རང་གི་ངོ་བོའི་ཐོག་ནས་དེ་ཙམ་ཞིག་རེད་དེ། མི་སྐྱ་ཕོ་མོ་ཡན་ཆད་ཀྱིས་བརྩོན་པ་བྱས་པའི་སྟོབས་ཀྱིས་འཛམ་གླིང་ལ་ཁ་ཆེའི་རྗེས་འཇུག་དུང་ཕྱུར་བཅུ་གཅིག་ཡོད་པ་རེད། དེ་ཡང་འཛམ་གླིང་མི་གྲངས་དུམ་བུ་དྲུག་ལ་བགོས་པའི་ཆ་གཅིག་རེད། དེ་བཞིན་རྒྱ་གར་གྱིས་བྲམ་ཟེའི་ཆོས་ལུགས་ཀྱང་སྤྱིར་སྟངས་དེ་ཙམ་རྒྱ་མི་ཆེ་ཡང་རྒྱ་གར་གྱི་ཡུལ་དུ་རྒྱ་ཆེན་པོ་ཡོད་པས་དུང་ཕྱུར་བརྒྱད་ཡོད་་རེད། འཛམ་གླིང་གི་ཆོས་ལུགས་ཤིག་ལ་ནང་པ་སངས་རྒྱས་པའི་ཆོས་ལུགས་ལས་ཡག་ཅིག་མེད་ངེས་ཡིན་ནའང་། ཉམས་ལེན་བྱེད་མཁན་གྱི་ཆ་ནས་སངས་རྒྱས་པའི་ཆོས་ཉམས་ལེན་བྱེད་མཁན་ཉུང་ཤས་སུ་གཏོགས། དེའི་རྩ་བ་གང་མ་འགྲིགས་པ་རེད་ཟེར་ན། ཆོས་སྤེལ་རྒྱུའི་ཐོག་ལ་བསམ་བློ་མ་བཏང་བས་རེད།  

དངོས་གནས་བྱས་ན་ཐེག་པ་ཆེན་པོའི་མདོ་སྡེ་རྒྱན་ནས་གསུངས་པའི་སྙིང་སྟོབས་ལྟ་བུ་ཁུར་དུ་ཁྱེར་ནས་ཚང་མས་བརྩོན་པ་ཡིན་ན་རིགས་པའི་གཞུང་ལུགས་་ཐོག་ནས་འཛམ་བུ་གླིང་ཡོངས་རྫོགས་ནང་པ་སངས་རྒྱས་པ་བྱས་ཀྱང་ཆོག་པ་འདུག་བསམ་པ་ཙམ་ཞིག་ཡིན་ནའང་། ལས་ཀ་བྱེད་སྟངས་དང་དར་སྤེལ་གཏོང་སྟངས་ཀྱིས་མ་ཡོང་བ་རེད། དེ་ཡང་གནའི་རྒྱན་དྲུག་མཆོག་གཉིས་ལ་སོགས་པར་ཞུ་གི་མེད། སྤྱིར་ན་ཡང་ཆོས་མང་པོ་ཞིག་དར་སྤེལ་འགྲོ་བ་དེ་ལོ་ཉིས་བརྒྱ་སུམ་བརྒྱ་ཙམ་གྱི་ནང་ཡེ་ཤུའི་ཆོས་ལུགས་པ་སོགས་ཀྱིས་དར་སྤེལ་བྱས་པ་རེད། དེ་ཡང་གཙོ་བོ་འཇིག་རྟེན་གྱི་ཕྱོགས་ནས་མི་ཞིག་ག་ཤེད་དུ་འགྲོ་དགོས་ན། རྟ་དང་ཤིང་རྟ། རླངས་འཁོར་དང་གནམ་གྲུ་སོགས་གང་རུང་གིས་ཁྱེར་ནས་འགྲོ་བ་བཞིན། ཁོང་དག་གིས་ཆོས་ལུགས་ཡོངས་རྫོགས་འཇིག་རྟེན་གྱི་ལས་ལུགས་བཅའ་སྟངས་ཀྱི་ཐོག་ལ་བཞག་ནས་འཛམ་བུ་གླིང་ལ་ཕར་སྤེལ་པའི་སྟབས་ཀྱིས་འཛམ་བུ་གླིང་ོངས་རྫོགས་ཀྱིས་ཁས་ལེན་བཞིན་ཡོད་པ་རེད། ང་ཚོའི་ཆོས་དེ་བསམ་གྱིས་མི་ཁྱབ་པ་ཞིག་ཡིན་ན་ཡང་། སྤེལ་ལུགས་ཀྱིས་འགྲིག་གི་མེད་པའི་དཔེ་ཞིག་བཞག་ན། རྒྱ་ནག་གི་གྲོང་ཁྱེར་གྱི་ཁང་བརྩེགས་མཐོན་པོ་དག་གི་ཁང་མིག་རེ་རེ་ན་ཡོད་པའི་ཁྱིམ་ཚང་ཚང་མའི་སྒོ་བརྡུངས་ནས་ནང་པ་སངས་རྒྱས་པ་དང་ཡེ་ཤུའི་ོས་ལུགས་པ་གཉིས་ཆར་འགྲོ་བའི་སྐབས་སུ། ཡེ་ཤུའི་ཆོས་ལུགས་པ་དེས་ཁྱིམ་ཚང་དེའི་སྒོ་ཕྱེས་པ་དང་། ཁྱོད་ཀྱིས་ཡེ་ཤུའི་ཆོས་ལུགས་ལ་སློབས་དང་ཁྱོད་ལ་ལྷས་སྐྱབས་འཇུག་གནང་གི་རེད། ང་ཚོའི་ཚོགས་པའི་ནང་དུ་ཤོག་དང་ང་ཚོས་ཁྱེད་ཚང་ལ་ནད་ན་བའི་སྨན་ཡོན། སློབ་གྲྭར་འགྲོ་བའི་སློབ་ཡོན། མདོར་ན་སྐྱིད་སྡུག་གང་ཡོང་ཡང་ཐག་གཅོད་བྱེད་ཆོག ཁྱེད་ཀྱིས་འདིའི་ཡི་གེ་འདི་ལ་ལྟོས་ཤིག་ཟེར་ནས་ཟེར་སྡེར་ཚུན་ཆད་སྤྲད་ནས་འགྲོ་བ་རེད། ང་ཚོ་ནང་པ་སངས་རྒྱས་པ་དག་གིས་རྫུན་མ་དང་དག་མ་གཉིས་གས་སྒོ་རྡུང་གིན་ཡོད་པ་དཔེར་ན། ན་ཉིན་སྟོན་ཀ་སི་ཁྲོན་གྱི་གྲོང་ཁྱེར་ཞིག་གི་ནང་ནས་རྒྱ་བླ་མ་ལྔ་བཅུ་ཐམ་པ་ཉིན་གཅིག་ལ་འཇུ་བཟུང་བྱས་པ་རེད། གཞན་ཅི་ཡང་མ་རེད། རྒྱ་རིགས་མི་སྐྱ་རྣམས་ཀྱིས་གྲྭ་པ་ཡིན་ཁུལ་བྱས་ནས་མགོ་སྐོར་གཏོང་གི་ཡོད་པ་རེད། དེ་བཞིན་པེ་ཅིན་ནས་བླ་རུང་གི་ཀུན་དགའ་ར་བ་བཞེངས་ཆེད་ཡིན་ཟེར་ནས་ཉི་མ་གསུམ་བཞི་ཙམ་གྱི་རིང་སྒོར་མོ་ཁྲི་ཚོ་ཉི་ཤུ་རྩ་བཞི་ལེན་མཁན་གཉིས་ལ་རྒྱལ་ཁབ་ཀྱིས་ལོ་ལྔ་དང་བདུན་གྱི་ཁྲིམས་ཐག་བཅད་ནས་བཙོན་ཁང་དུ་བཅུག་པ་རེད། དེ་ནི་བོད་པའི་མི་སྐྱ་རྣམས་ཀྱིས་བནྡེ་ཡིན་ཁུལ་བྱས་པ་རེད། ཡང་དངོས་གནས་གྲྭ་པ་ཡིན་པ་རྣམས་ཀྱིས་ཀྱང་སྒོ་རྡུང་གི་རེད་ལ་སྒོ་བརྡུངས་ནས་ཅི་ཞིག་ཟེར་གྱི་རེད་ཟེར་ན། ངས་ག་ཤེད་ཅིག་ན་ལྷ་བཅའ་གི་ཡོད། རྟེན་བཞེངས་ཀྱི་ཡོད། ང་ལ་སྒོར་མོ་ཞིག་དགོས་ཀྱི་འདུག་ཟེར་གྱི་ཡོད། བྱེད་སྟངས་དེ་འདྲ་ཞིག་གི་དབང་གིས་ང་ཚོར་དུང་ཕྱུར་གསུམ་ལས་མེད་པ་རེད། ལར་ཁར་རྩང་དེ་རིང་སྙིགས་མའི་དུས་འདིར་ཐམས་ཅད་ནང་པ་སངས་རྒྱས་པ་ལ་ཞུགས་འགྲོ་བ་ཡང་དཀའ་མོ་རེད་ལ། གལ་ཏེ་ཞུགས་ན་ཡང་ལམ་ཉམས་སུ་བླངས་ནས་ཐར་པ་ཐོབ་པ་ཞིག་དེ་བས་དཀའ་མོ་རེད་དེ། ནང་པའི་ཆོས་ལ་དད་པ་ཙམ་སྐྱེས་སོང་ན་ཡང་ཅི་ལྟ་བུ་རེད། སྐྱབས་འགྲོའི་སྡོམ་པ་ཞིག་ཞུས་པ་ཡིན་ནའང་ཅི་འདྲ་ཞིག་མ་རེད། འོན་ཀྱང་ང་ཚོས་དེ་ལ་མི་བརྩོན་པར་སྒོར་མོ་ཁོ་ན་ལ་བརྩོན་ནས་བསྡད་ཡོད་པ་འདི་འདྲ་འདིས་བསྟན་པ་བཤིག་གི་ཡོད་པ་ལས་སྤེལ་གྱི་ཡོད་པ་མ་རེད། ད་ནས་བཟུང་ང་ཚོས་བསྟན་པ་ལ་བསམ་བློ་ཞིག་བཏང་ཕན་ཆོད་ལྷ་འབྲི་རྟེན་བཞེངས་ཆེན་པོ་ཞིག་མི་དགོས། སྔོན་གྱི་ལུང་བསྟན་ཡོད་སའི་ས་གནད་དག་ལ་རྟེན་བཞེངས་རེ་ཡོང་ན་སྤྱི་ཁྱབ་ཀྱིས་སངས་རྒྱས་ཀྱི་བསྟན་པ་དང་ཡུལ་ཁམས་སྤྱི་ལ་ཕན་ཐོགས་ཡོད་པ་རེད་་གཏོགས། དེ་བས་ཧ་ལས་པའི་མཆོད་རྟེན་དང་འདུ་ཁང་ཆེན་པོ་ཡང་བཞེངས་མི་དགོས། ཡང་ཕྱོགས་འགའ་ཞིག་ན་སྒོར་དུང་ཕྱུར་ལ་ཉེ་བའི་འགྲོ་སོང་བཏང་ནས་དམངས་ཁྲོད་ཕར་ཞོག་སྲིད་གཞུང་ལ་ཡང་མེད་པའི་འདུ་ཁང་ཆེན་པོ་དེ་འདྲ་བཞེངས་ཀྱ་འདུག་སྟེ། གཞན་ཞིག་གིས་བལྟས་ན་གཙོག་པ་ཞིག་ལས་ཅི་ཡང་ཡོད་པ་མ་རེད། ང་ཚོས་ཀུན་དགའ་ར་བ་ལས་རྒྱུར་མཚོན་ན་ཟངས་གསེར་གྱིས་འདྲ་དང་མི་འདྲ་ལས་རྒྱུ་དེ་རིགས་མི་བྱེད་རྒྱུའི་འཆར་གཞི་ཡོད། ཕར་ཕྱོགས་ཀྱི་ཁང་པ་འགའ་རེ་ལ་བཀབ་ཡོད་པའི་རྫ་གཡམ་དམར་པོ་རྩི་ཅན་དེ་འདྲ་རེས་ཐོག་འགེབ་རྒྱུ་སོགས་སྟབས་བདེ་ཞིག་ལས་ཀྱི་ཡིན། འོན་ཀྱང་ཆེ་ཆུང་དེ་ཙམ་མ་བྱས་ན་མི་ཤོང་བ་རེད། དེ་ལྟ་ང་ཚོའི་དགེ་འདུན་པའི་སྡེ་ཡང་ཆེན་པོ་རེད། ཚང་མས་ཕུ་རུབ་མདའ་རུབ་བྱས་ན་ཟངས་གསེར་གྱིས་རྒྱན་སྤྱད་ཅིག་རག་གི་རེད་དེ་དེ་ལ་དགོས་པ་ཆེར་མི་འདུག དེ་བས་བེད་སྤྱོད་ཡོད་ངེས་ཙམ་ལས་རྒྱས་སྤྲོས་འདྲ་མིན་མང་པོ་མེད་པ་ཞིག་ལ་ང་ཚོ་གྲོས་བྱས་ཡོད།  

དེ་བས་གལ་ཏེ་ངོས་བཟུང་བ་ཡིན་ན་སངས་རྒྱས་བཅོམ་ལྡན་འདས་ཀྱིས་གསུངས་པ་ལྟར་སློབ་སྦྱོང་བྱེད་དུ་བཅུག་ན་སྤྲུལ་སྐུ་ཡིན་ཡང་མིན་ཡང་རྗེས་ནས་དན་དག་ཡག་པོ་ཐོན་འགྲོ་སྲིད་ན་ཡང་དེ་ནི་བྱེད་ཀྱི་མེད། རྒྱ་གར་གྱི་གློག་བརྙན་ཞིག་གི་ནང་ན་ཁྲིམས་དཔོན་གྱི་བུ་དེ་ནམ་ཡང་ཁྲིམས་དཔོན་ཡིན་པ་རེད་ཅེས་བཤད་ཡོད་ཅིང་། རྒྱ་གར་དུ་གནའ་ནས་ཀྱང་ཚོང་པའི་བུ་ནམ་ཡང་ཚོང་པ་ཡིན་པ་སོགས་ཀྱི་ལུགས་སྲོལ་ཞིག་ཡོད་པ་རེད། དེ་དང་འདྲ་བར་བླ་མ་སྤྲུལ་སྐུ་ཞིག་གི་སྲས་ཡིན་ན་སྤྲུལ་སྐུ་ཡིན་པས་ཁྱབ་པ་ཁྲིམས་དཔོན་གྱི་བུ་ཡིན་ན་ཁྲིམས་དཔོན་ཡིན་པས་ཁྱབ་ཟེར་བའི་སྐད་ཆདེ་དང་འདྲ་བ་ཞིག་རེད་ཅེས་ཤོད་མཁན་ཡང་ཡོད། དེ་མིན་ན་ལས་བྱེད་པ་མཐོན་པོ་སོགས་ཀྱང་བན་རྒན་རྣམས་དང་འབྲེལ་བ་ཡོད་པ་ཞིག་ཡིན་ཕན་ཆོད་དེ་རིགས་ཚང་མའི་བུ་རྒྱུད་རྣམས་ཀྱང་སྤྲུལ་སྐུར་འགྱུར་གྱི་ཡོད་པ་རེད། དེ་མིན་གཞན་མང་པོ་ཞིག་ལ་ཡང་ཕོ་ལོ་བཞི་བཅུ་ལྔ་བཅུའི་ནང་ནས་ཀྱང་བླ་རྒན་དག་གིས་སྤྲུལ་སྐུའི་མིང་འདོགས་ཀྱིན་འདུག སྤྱིར་སྤྲུལ་སྐུ་ཟེར་དུས་ཚེ་འདི་དང་ཚེ་ཕྱི་མ་གཉིས་ཀར་ལེགས་པའི་ལམ་དུ་འདྲེན་མཁན་ཡིན་དགོས་པ་ལ། སྒོར་རྡོག་གཅིག་གཉིས་ཞིག་ཡོད་པ་ཙམ་གྱིས་ཁྲི་ཁར་ཕུད་བཞག་ན་གང་འདྲ་ཡིན་ས་རེད།  

རྒྱལ་ཁབ་ཀྱིས་ཀྱང་ལག་བསྟར་བྱེད་ཀྱི་མེད་པ་རེད་མ་གཏོགས། དཔེར་ན། སྤྱིར་བཏང་གི་ཚོ་དཔོན་ཁྱིམ་ཚང་བརྒྱ་ཉིས་བརྒྱ་ཞིག་གི་མགོ་ལ་ལྟ་མཁན་ཞིག་ལ་ཡང་སྟེང་ན་རྒྱལ་ཁབ་ཀྱིས་རིམ་པ་བཞིན་དུ་བལྟས་ནས་བསྡད་ཡོད་པ་རེ་དེ། དེ་ཡང་དམངས་གཙོས་འདེམས་བསྐོ་མ་བྱས་བར་དུ་འཇོག་མི་ཆོག་པ་ཡིན་ན། བོད་པའི་དགོན་པ་ཞིག་ཡིན་ན་དེས་ཚོ་པ་དེ་ལ་དབང་བསྒྱུར་གྱི་ཡོད་པ་རེད། དེ་ཡང་བོད་ཀྱི་ཚོ་པ་ཞིག་ལ་དབང་བསྒྱུར་དགོས་ན་དགོན་པ་ཞིག་ལ་དབང་བསྒྱུར་དགོས། དགོན་པ་ཞིག་ལ་དབང་བསྒྱུར་དགོས་ན་དགོན་དཔོན་དེ་ལ་དབང་བསྒྱུར་དགོས་ཞེས་རྒྱལ་ཁབ་ཀྱི་ཡིག་ཆའི་ནང་དུའང་ཡོད་པ་རེད། དེ་བདེན་པ་རེད།  

ཚོ་པ་དེ་ཡག་པོ་དང་སྡུག་པོ་ཇི་ལྟར་བྱེད་ཀྱང་དགོན་པ་དང་། དགོན་པ་དེ་དགོན་བདག་ལ་ཐུག་ཡོད་ཅིང་། སྐྱ་སེར་ཡུལ་དགོན་གཉིས་ཀ་སྤྲུལ་སྐུ་དག་གི་ལག་པར་ཡོད་པ་ཡིན་ན། དེ་ལྟ་བུའི་སྤྲུལ་སྐུ་དེ་ཅི་ཡང་མི་ཤེས་མཁན། དགའ་ཕྱོགས་དང་མཐུན་ཕྱོགས་བྱས་ནས་མིང་བཏགས་པ། སློབ་སྦྱོང་མེད་པར་རྒྱ་ཡུལ་དུ་སོང་ནས་རྒྱུ་ཁོ་ན་བསྡུ་རུབ་བྱས་ནས་དེ་ངོ་སོ་མཐོན་པོ་བྱས་ནས་སྡོད་མཁན་ཞིག་ཡིན་ན་འགྲིག་ས་རེད་དམ་མ་རེད་བམ་བློ་ཐོངས། དེས་ན་ད་ཕན་ཆོད་བོད་ཀྱི་དགོན་བདག་རྣམས་ངེས་པར་དུ་དམངས་གཙོ་བདག་གཉེར་བྱེད་དགོས་ཀྱི་འདུག འོན་ཀྱང། རྒྱལ་ཁབ་ཀྱིས་བཤད་བཞིན་པའི་དམངས་གཙོ་བདག་གཉེར་ཟེར་བ་དེ་ཆོས་ཀྱི་ཐོག་ནས་ཕན་ཐོགས་ཡོད་པ་ཞིག་ཡོང་གི་ཡོད་པ་མ་རེད།  

ངས་འདིར་གང་ཤོད་ཀྱི་ཡོད་པ་དེ་དགོན་དཔོན་རྣམས་ལ་དགག་པ་བརྒྱབ་པ་མིན་པར་གྲོས་གཞི་ཙམ་འདོན་གྱི་ཡོད། གྲོས་གཞི་འདོན་ཉེས་ཆེ་ཕལ་ཆེེར་ཟེར་རྒྱུ་མ་རེད། ཁོང་ཚོས་མུ་མཐུད་དགོན་དཔོན་བྱེད་བསམ་ན་དགོན་དཔོན་བྱེད་རྒྱུའི་ནུས་པ་ཡོད་དགོས་པ་རེད།  

མདོར་ན། དགོན་པ་རྣམས་སུ་བཤད་སྒྲུབ་གྱི་བསྟན་པ་ལེགས་པོ་རེ་ཡོད་ན་གྲྭ་པ་རྣམས་ཀྱིས་ཀྱང་དམ་པའི་ཆོས་རྣལ་མའི་དགོངས་པ་རྟོགས་ཤིང་། ཅི་རིགས་པ་རེ་ཉམས་སུ་ཡང་བླངས་པས་རང་མགོ་ཐོན་པ་ཞིག་འོང་། དེ་ནས་སེམས་ཅན་གཞན་པ་རྣམས་ལའང་ཐར་པའི་ལམ་སྟོན་བྱེད་ནུས་ཤིང་། དེའི་དབང་གིས་བསྟན་པ་རིན་པོ་ཆེ་ཡང་དར་རྒྱས་ཡུན་དུ་གནས་པ་དང་། སྐྱེ་འགྲོ་རྣམས་ཀྱང་སེམས་རྒྱུད་དུལ་བས་མི་གསོད་རྟ་བསྒྱེལ། མོ་གྱོད་ཁ་མཆུ། རྐུན་ཇག་དང་རྫུན་གྱིས་གཞན་མགོ་བསྐོར་བ་སོགས་མི་བདེ་བའི་རྒྱུ་རྣམས་ཇེ་ཉུང་དུ་སོང་ནས་འཕྲལ་དུ་བདེ་བར་འགྱུར། ལས་རྒྱུ་འབྲས་ལ་འཇུག་ལྡོག་ཚུལ་བཞིན་དུ་བྱེད་ཤེས་པ་དང་། དགེ་བའི་ལས་ལ་འབད་པས་ཡུན་གྱི་བདེ་སྐྱིད་ཀྱང་མི་ཉམས་པར་གནས་པར་འགྱུར་བ་ལ་ཐེ་ཚོམ་ཅི་ཡང་མི་དགོས་པ་ཞིག་ཡིན་པས། དེས་ན་དེ་ལྟར་བྱ་རྒྱུ་དེ་གལ་ཆེན་པོ་རེད།  

འོ་ན། བཤད་གྲྭའི་སྒོ་ལ་ཞུགས་པ་ཡན་ཆད་ཀྱི་སློབ་ཚན་དངོས་དེ་ཅི་འདྲ་ཞིག་གི་ཐོག་ནས་འགྲོ་དགོས་ཟེར་ན། མ་མཐའ་དགེ་ཚུལ་གྱི་ཀ་རི་ཀཱ་ལྔ་བཅུ་པ་ནས་བཟུང་སྟེ། སྔགས་བླ་མེད་ཀྱི་བར་གྱི་སློབ་ཚན་ཐམས་ཅད་འཛིན་གྲྭ་སོ་སོར་བཅད་ནས་སྦྱོང་དགོས་ཤིང་། སྤྱི་ཁྱབ་ཀྱི་སངས་རྒྱས་པའི་ལྟ་བ་དང་སྒོམ་པ་སྤྱོད་པ་ཇི་ལྟ་བུ་ཞིག་ཡིན། ཉམས་ལེན་བྱ་ཚུལ་ཇི་ལྟ་བུ་ཡིན་སོགས་ཐམས་ཅད་ལ་སྦྱངས་ནས་རང་རང་སོ་སོས་ཉམས་འོག་ཏུ་ཚུད་པར་བྱ་རྒྱུ་དེ་གཙོ་བོའི་སྦྱང་བྱ་ཡིན་པ་གོ་དགོས། དེ་མ་གོ་ཕན་ཆད་ང་ཚོས་རང་དགར་ཆོས་པ་ཡིན་ཟེར་ནས་གཟན་ཤམ་ཞིག་གྱོན་ཡང་དེས་ཆོས་པ་ཞིག་བྱེད་ཐབས་མེད།  དེ་ནི་དཔེར་ན། ཡི་གེ་ཙམ་ཡང་མ་ཤེས་མཁན་ཞིག་གིས་དགེ་རྒན་བྱེད་ཐབས་མེད་པ་དང་། དམག་གི་སྒྲིག་ལམ་སོགས་གང་ཡང་མི་གོ་མཁན་ཞིག་གིས་དམག་གི་ལས་ཀ་བྱེད་ཐབས་མེད་པ་དང་གཅིག་པ་རེད། འོན་ཀྱང་ད་སྔོན་མང་པོ་ཞིག་གིས་ཆོས་ཟེར་བ་དེ་གང་ཡིན་གོ་ཡོད་པ་མ་རེད། ཆོས་ཤེས་དང་མི་ཤེས་ཟེར་བ་ཡང་གོང་དུ་བཤད་པ་བཞིན་གཏོར་མ་བཅའ་ཤེས་མི་ཤེས། རྒྱ་གླིང་འབུད་ཤེས་མི་ཤེས་སོགས་ཀྱི་ཐོག་ནས་དབྱེ་རྒྱུ་ཙམ་མ་གཏོགས་གཞན་ཅི་ཡང་ཤེས་ཀྱི་ཡོད་པ་མ་རེེད། དགོན་པ་རྣམས་ལ་དང་པོ་ནས་འཛིན་གྲྭ་ཁག་མང་པོར་བགོས་ནས་སྦྱོང་རྒྱུའི་ཆ་རྐྱེན་ཡོད་མེད་ཅི་རིགས་ཡོད་རྒྱུ་རེད་དེ། གང་ལྟར་སྤྱིའི་ཆ་ནས་ངེས་པར་དུ་སློབ་སྦྱོང་གི་ལམ་ལུགས་ཡང་དག་པ་ཞིག་འཛུགས་དགོས།  

རང་རེའི་ཆོས་སྒར་འདི་ལ་མཚོན་ན་རྩ་བའི་ཆ་ནས་རིག་གནས་སྦྱོང་མཁན་མ་གཏོགས་ཆེར་མེད་ན་ཡང་དེང་སང་འདིའི་གཡས་གཡོན་ན་ཡང་སྒྲུབ་པ་འདོན་རྒྱུ་མངལ་ཁད་བྱེད་ཀྱི་འདུག སྔོན་བླ་མ་ཡིད་བཞིན་ནོར་བུ་བཞུགས་པའི་རིང་། ཟབ་གསང་དགེ་བསྐོས་ཡིན་པའི་སྐབས་སྒར་ནས་སྒྲུབ་པ་མང་པོ་བཏོན་ན་བནྡེ་རྣམས་ཀྱི་སློབ་གཉེར་ལ་འགལ་རྐྱེན་དུ་འགྱུར་གྱི་འདུག་ཅེས་གསུངས་པ་རེད བནྡེ་རྣམ་པར་ན་ཚ་ཤི་ཆད་རེ་ཡོང་བ་ཡིན་ན་ཅུང་ཟད་རེ་མི་འདོན་ཐབས་མེད་རེད་མ་གཏོགས། དེ་མིན་འབྲོག་པ་ཁ་ཉེ་ཐག་ཉེ་ན་ཡོད་པ་ཚང་མའི་འདོན་པ་འདིར་ཁུར་ཡོང་ནས་འདོན་རྒྱུ་དེ་རིགས་བྱ་རྒྱུ་མེད། དེ་ལྟར་མི་ཆོག་པའི་ཁྲིམས་དང་སྒྲིག་ལམ་ཡོད་པ་རེད། དེ་དང་འདྲ་བར་དགོན་པ་སོ་སོས་ཀྱང་སློབ་གཉེར་ཅི་ཡང་བྱ་རྒྱུ་མེད་པར་སྒྲུབ་པ་ཁོ་ན་བཏོན་ནས་སྡོད་མི་རུང་བར་ཐོས་བསམ་སློབ་གཉེར་བྱ་དགོས།། 

 



ཤེས་རིག་དཔལ་འབྱོར་གྱི་དུས་རབས།

[bookmark: _Toc335488904] 

 

གོང་དུ་ཡང་ཡང་བཤད་ཟིན་པ་ལྟར། དེང་སང་རྒྱལ་སྤྱིའི་ཚིག་མཛོད་ཀྱི་ནང་དུ་ཐ་སྙད་གསར་པ་མང་པོ་ཞིག་བསླེབས་ཟིན་པ་རེད། ཐ་སྙད་གསར་པ་བསླེབས་པའི་རྒྱུ་མཚན་ནི་ལས་རིགས་གསར་པ་མང་པོ་དར་བཞིན་པའི་སྟོབས་ཀྱིས་རེད། དེས་ན་ཁ་རྩང་དེ་རིང་གི་དུས་འདིར་ཡང་ཕྱོགས་གཅིག་ནས་ཤེས་རིག་དཔལ་འབྱོར་གྱི་དུས་རབས་སུ་འབོད་བཞིན་ཡོད་ཅིང། དེའི་གོ་དོན་ཡང། གནའ་ནང་བཞིན་རྐོ་མ་དང་སྟྭ་རེ་ལྕགས་ཁེམས་སོགས་བཟུང་ནས་དཔལ་འབྱོར་གོང་འཕེལ་གཏོང་བའི་དུས་རབས་མ་ཡིན་པར། ཤེས་རིག་དང་ཚན་རིག་གི་ལག་རྩལ་མཐོ་ཤོས་རྣམས་ལ་བརྟེན་ནས་དཔལ་འབྱོར་སྒྲུབ་བཞིན་པའི་དུས་སྐབས་ཤིག་ལ་སླེབས་ཟིན་པ་རེད། དེའི་སྟབས་ཀྱིས་སུ་དང་སུ་ཡིན་ནའང། ཤེས་རིག་སློབ་སྦྱོང་བྱ་རྒྱུར་ནན་ཏན་དཔེ་མེད་པ་བྱེད་ཀྱི་ཡོད་ནའང། ང་ཚོས་ད་དུང་སློབ་སྦྱོང་བྱེད་དགོས་སྣང་ཙམ་ཡང་མེད་པར་གར་འཆམ་དང་སྒྲུབ་མཆོད་ཙམ་ལ་གལ་ཆེན་དུ་བརྩིས་ནས་བསྡད་ཡོད། འོན་ཀྱང་མི་སྐྱ་ཕོ་མོ་ཚོས་ནི་ད་ལྟ་སྔོན་ཆད་ལྟར་གར་འཆམ་ལྟ་བུ་འདི་རིགས་ལ་དགའ་སྣང་བྱེད་ཀྱི་མེད། གར་འཆམ་སོགས་ལ་འཆམ་རྒྱུ་གཅིག་མཚུངས་ལྟ་བུ་ཞིག་ལས་མེད་སྟབས། དེང་སྐབས་ཚེས་བཅུ། དགུ་གཏོར་འདི་རིགས་མཇལ་མཁན་ཉུང་ཤས་མ་གཏོགས་མེད། མི་སྐྱ་ཁ་ཤས་རེ་སླེབས་ཡོད་པ་དག་ནི་ཚོང་ཁེ་དང་གྱོད་དོན་ཐག་གཅོད་སོགས་ཀྱི་ཆེད་ཁོ་ན་ཡིན། དུས་རྒྱུན་ཁོང་ཚོའི་རིགས་ཀྱིས་གྱོད་ཁ་མཆུ་ཡོད་ན་ཚེས་བཅུ་དང་དགུ་གཏོར་གྱི་ སྐབས་སུ་བཤད་ཟེར་ནས་འཛོམས་དུས་བཟོ་བཞིན་ཡོད། ལར་བསྐྱེད་རིམ་གྱི་གདེངས་དང་ལྡན་པ་ཞིག་གིས་འཆམ་འཆམས་པ་ཡིན་ན། རྐང་པ་གཡས་བཀྱགས་ན་གཡས་ཀྱི་སྒྲིབ་པ་འདག གཡོན་བཀྱགས་ན་གཡོན་གྱི་སྒྲིབ་པ་འདག་གསུངས་པ་རེད་དེ། དེ་འདྲ་གང་ཡང་མེད་པར་ལད་མོ་ཙམ་བྱས་ན་ཕན་ཡོན་ཆེན་པོ་གང་ཡང་མེད།  

གལ་ཏེ་ཅིས་ཀྱང་དགོན་པ་རང་ལ་སློབ་གཉེར་བྱེད་པའི་ཆ་རྐྱེན་མི་ལྡན་ན་གྲྭ་པ་རྣམས་གྲྭ་ས་གཞན་དུ་སློབ་གཉེར་བྱེད་སར་གཏོང་དགོས། 

 དེ་ཡང་དཔེར་ན་རྒྱལ་ཁབ་ཅིག་ལ་མཚོན་ན། ཀྲུང་གོས་ཕྱི་རྒྱལ་དང་ཕྱི་རྒྱལ་གྱིས་རྒྱ་ནག་ཏུ་སློབ་སྦྱོང་ལ་མངགས་པ་སོགས་བྱེད་པ་ལྟ་བུ་རེད། རྒྱལ་ཁབ་དག་གིས་ཀྱང་གཅིག་གིས་གཅིག་ལ་སློབ་སྦྱོང་དགོས་ན་ང་ཚོའི་དགོན་པ་དག་གིས་གཅིག་གི་གཅིག་ལ་སློབ་སྦྱོང་ཅིའི་ཕྱིར་མི་དགོས། འོན་ཀྱང་དགོན་པ་འགའ་རེའི་གྲྭ་པ་རྣམས་ཡར་མར་གང་ལའང་མི་མངགས་པ་མ་ཟད། གྲྭ་པ་འགའ་རེ་གཞན་དུ་སློབ་གཉེར་ལ་སོང་ནས་དུས་མཆོད་ལ་འཚོགས་མ་ཐུབ་པ་དག་ལ་སློབ་གཉེར་དུ་ཕྱིན་པར་ངོ་སོ་མེད་པར་ཉིན་རེར་མ་བསླེབས་ན་ཡང་སྒར་མོ་ཉི་ཤུ་རྩ་ལྔའི་ཆད་པ་གཅོད་ཀྱི་ཡོད་འདུག དེ་ནི་མི་སྐྱ་དག་གི་ཉིན་རེའི་ངལ་རྩོལ་གྱི་ལས་གླ་དང་བསྡུར་བ་ཡིན་ས་རེད། དེ་རིགས་ནི་བྱ་བ་ཐ་ཤལ་རེད། ངོ་མ་བཤད་ན་དབྱར་གནས་ལྟ་བུ་ཡིན་ན་ལས་བརྗོད་དགོས་པས་བཞི་ལས་མང་བ་དགོས་པ་རེད་མ་གཏོགས།  

གཞན་སྤྱིར་བཏང་གི་ཚོགས་པ་ཞིག་ཡིན་ན་ཉུང་ཉུང་ཙམ་རེ་འཚོགས་ཀྱང་ཆོག་ལ་རྔ་རྡུང་རྒྱུ་སོགས་འདི་རིགས་མེད་ན་ཡང་ཆེར་མི་སྐྱོན། ཁར་རྩང་དེ་རིང་རོལ་མོ་མཁས་པ་དག་གིས་རྐང་ལག་གཉིས་ཀྱིས་རོལ་མོ་བཅུ་གྲངས་རེ་རྡུང་ཐུབ་ཀྱི་ཡོད་ལ། ལྷ་སའི་བར་སྐོར་ནང་ན་ཡང་བན་རྒན་ལ་ལས་རྔ་ཆ་ལང་རྐང་དུང་སོགས་ཚང་མ་མི་རེས་བརྡུངས་ནས་བསྡད་འདུག དེ་འདྲ་ཡིན་ན་མི་གཅིག་གིས་མི་ཁ་ཤས་ཤིག་གི་གོ་ཆོད་པ་བཟོས་བཞག་ནའང་འགྲིག་ས་རེད། (བཞད་མོ་བཞད)

 གལ་ཏེ་ཕྱི་ལ་དཔེ་ཆ་ལྟ་སར་ངེས་པར་དུ་འགྲོ་མི་ཆོག་ན་སོ་སོའི་དགོན་པའི་ནང་དུ་དཔེ་ཆ་ལྟ་ས་ཡོད་དགོས། དགོན་པའི་སྒྲིག་ལམ་དོམ་མི་དོམ་གྱི་དཀའ་ངལ་ཆེན་པོ་མེད་ན་སོ་སོར་བཤད་གྲྭ་ཡོད་ཀྱང་ང་ཚོའི་བཤད་གྲྭ་ལས་གཞན་གྱི་བཤད་གྲྭར་སོང་ན་ཆད་པ་ཡོད་ཟར་མཁན་དེ་རིགས་ལ་ཡང་རྒྱུ་མཚན་མེད་པ་རེད། དཔེ་ཆ་གང་ནས་བལྟས་ཀྱང་གཅིག་པ་རེད། ཁྱད་པར་དུ་བར་སྐབས་ཤིག་ནས་དགོན་པའི་བཤད་གྲྭ་ཁག་ཇི་ལྟར་བཟང་རུང་མཐའ་རྒྱ་ཆོད་པའི་སློབ་གཉེར་བྱེད་ས་ཞིག་ཡོད་རྒྱུ་མ་རེད། སྤྱི་ཚོགས་ཐོག་གི་འགྲོ་ལུགས་ཀྱང་སློབ་ཆེན་ཚང་མའི་ནང་ནས་རབ་འབྱམས་པ་འདོན་ས་མེད་པར་སློབ་མ་བཟང་ཤོས་དག་ལོགས་སུ་བདམས་ནས་རབ་འབྱམས་པ་འདོནསར་མངགས་ཀྱི་ཡོད་པ་བཞིན། དཔེ་ཆའི་གཞི་རྐང་ཅུང་ཟད་ཚུགས་མཚམས་དེ་བས་ཆེ་བའི་གྲྭ་ས་ཞིག་ཏུ་སློབ་སྦྱོང་བྱེད་དུ་བཅུག་ན་རབ་འབྱམས་པ་རྗེས་མ་ཕྱིར་རང་དགོན་ལ་ལོག་ཡོང་ག་རེད།།  

 



དུ་ཤེས་རྙིང་པའམ་གླད་པ་རྙིང་པ།

[bookmark: _Toc335488905] 

 

དེས་ན་སོ་སོའི་དགོན་པར་བཤད་གྲྭ་དང་སྒྲུབ་གྲྭ་གཉིས་ཀ་མེད་པ་དེ་འདྲའི་རིགས་ཀྱི་དགོན་དཔོན་དེ་ང་ཚོས་ཀླད་པ་རྙིང་པ་ཟེར་བ་དེ་རེད། བོད་པ་གསར་པ་དག་རྒྱ་གར་ལ་སླེབས་སྐབས་ཀླད་རྙིང་ཟེར་གྱི་འདུག་ཟེར་ཏེ་ཁོང་ཚོས་བཤད་པ་དེ་དངོས་ཡོད་གནས་ཚུལ་རེད། ང་ཚོ་ཀླད་རྙིང་དངོས་གནས་རེད། འོན་ཀྱང་ང་ཚོས་ཅི་ཡང་མི་ཤེས་པས། དེ་མ་ཐག་སྤྲོ་ལངས་ཏེ་ཁུ་ཚུར་འཕྱར་གྱི་རེད། གཞན་དག་གིས་ཁྱོད་ཀླད་རྙིང་རེད་ཟེར་དུས་སྤྲོ་ལངས་པ་དེ་རྙིང་ཐོག་རྙིང་བཞག་རེད། དེ་ནི་བོད་པ་དག་གིས་གཙང་སྦྲ་མ་བྱས་པར་དྲི་ངན་བྲོ་བར་རྒྱ་དག་གིས་སྣ་འགེབས་དུས་བོད་པས་ཀྱང་ཕར་སྣ་འགེབས་ཁུལ་བྱེད་པ་དང་གཅིག་པ་རེད། ང་ཚོ་བོད་པའི་ནང་དུའང་དེ་ཙམ་སྤྱང་གྲུང་འཛོམས་དང་མི་འཛོམས་ཀྱི་ཁྱད་པར་ཡོད་པ་རེད། ཡང་ཀླད་པ་རྙིང་དགོས་ས་ཞིག་ལ་ངེས་པར་དུ་རྙིང་དགོས་མ་གཏོགས་ཚང་མ་གསར་པ་བྱས་ནའང་འགྲིག་གི་མ་རེད། ཀླད་པ་གསར་པ་ཟེར་བ་དེ་དོན་ལ་འདུ་ཤེས་གསར་པ་ཟེར་དགོས་པ་རེད། དངོས་གནས་བྱས་ན་ཀླད་རྙིང་ཟེར་རྒྱུ་ཡང་མ་རེད། མདོར་བསྡུས་ན་མཐའ་གཉིས་མ་ལྷུང་བ་ཞིག་སེམས་ལ་འཛིན་དགོས།  

དུས་མཚུངས་སུ་དམ་པ་གོང་མ་རྣམས་ཀྱིས་བཞག་པའི་འབུད་རྡུང་བཀྲོལ་གསུམ་དང་གར་དབྱངས་ཐིག་གསུམ་སོགས་ཀྱང་རྒྱུན་འཛིན་ངེས་པར་བྱེད་དགོས། ང་ཚོ་དཔེ་ཆ་བ་རྣམས་ཀྱིས་འདིའི་རིགས་ལ་མཐོང་ཆུང་བྱས་ནས་འབུད་རྡུང་བཀྲོལ་གསུམ་སོགས་ངན་པ་ཞིག་ཏུ་འཇོག་གི་རེད་དེ། དེ་འདྲ་ག་ལ་ཡིན། འདི་ཡང་མེད་དུ་མི་རུང་བ་ཞིག་རེད། ང་ཚོས་ཀྱང་གར་དང་དབྱངས་སོགས་མ་སྦྱངས་ཀྱང་། ཐིག་ལ་མཚོན་ན་སྒྱུ་འཕྲུལ་གྱི་ཐིག་འདི་རིགས་སྦྱོང་རྒྱུ་གལ་ཆེན་དོན་ཆེན་དུ་བརྩིས་ནས་སློབ་དཔོན་གདན་འདྲེན་ཞུས་ཏེ་ཆེད་དུ་སྦྱངས་པ་རེད། ད་དུང་ཡང་སྦྱོང་གི་རེད། དེས་ན་ཐིག་བླུགས་རྒྱུ་དང་ཚོན་བཀྱེ་རྒྱུ། དེ་བཞིན་ཕྱག་རྒྱ་བཅའ་སྟངས་དང་ཐ་ན་ལྷ་སྐུ་དང་ཚ་ཚ་ཞིག་ལ་གཟུངས་གཞུག་ཅིག་འཇོག་སྟངས་ཡན་ཆད་སྦྱངས་ནས་འདི་དག་གི་ལག་ལེན་རྟོག་བཟོ་དང་གཟུ་ལུ་དུ་མ་སོང་བ་ཞིག་ངེས་པར་དུ་དགོས། གསར་མ་པར་མཚོན་ན་རྒྱུད་པ་གྲྭ་ཚང་གི་ནང་དུ་སླེབས་སྐབས་དུས་ཡུན་ངེས་ཅན་ཞིག་ལ་མཆོད་དཔོན་དང་དེ་ནས་དབུ་མཛད་འཁུར་འཇུག་གི་རེད། ང་ཚོས་དབུ་མཛད་དང་མཆོད་དཔོན་ཁུར་མ་ཐུབ་ཀྱང་ཤེས་ངེས་པར་དུ་དགོས། ཕྱག་རྒྱ་ལ་སོགས་པ་འདི་ཤིན་ཏུ་གལ་ཆེ་བའི་གསང་སྔགས་ཀྱི་ཡན་ལག་རྐྱང་རྐྱང་རེད། ང་ཚོས་ཁ་རྐྱང་པས་སྒྱུ་འཕྲུལ་ལྟ་བུ་ཞིག་བཤད་པ་ཡིན་ནའང་ཕྱག་རྒྱ་ལ་ལ་གོ་མི་ཐུབ་པ་དེ་འདྲ་འདུག་ལ། ཐིག་ལ་ནི་དེ་བས་མི་གོ་ས་མང་པོ་ཡོད་པ་རེད། ཁར་རྩང་དེ་རིང་གི་བཤད་སྟངས་བྱས་ན་ཐིག་གདབ་སྟངས་འདི་རིགས་ཀྱི་ནང་དུ་ཡང་རིག་གནས་ཀྱི་རྣམ་གྲངས་མང་པོ་ཞིག་རང་ཤུགས་ཀྱིས་འདུས་ཡོད་པས་ཀྱང་ངེས་པར་དུ་སྦྱོང་དགོས། འོན་ཀྱང་དགོན་པ་ལ་ལ་མི་ཚེ་གཅིག་ལ་སོ་སོའི་ཟ་ཆོག་བྱས་ནས་བཏོན་ན་ཡང་། གལ་ལ་ཐུག་དུས་དཔེ་ཆ་ཕར་ཟད། ཐིག་གཅིག་བླུག་དགོས་ན་ཡང་མི་ཤེས་མཁན་དེ་འདྲ་འདུག དེ་འདྲ་རྩ་བ་ནས་བྱེད་རྒྱུ་མེད། འོན་ཀྱང་འདི་ཁོ་ན་ལ་གཡེངས་ནས་བསྡད་ན་མི་འགྲིག་ཅིང་། མིང་སྨོས་ན་མ་དགའ་བ་བྱེད་ཀྱི་རེད་མ་གཏོགས་དགོན་པ་འགའ་རེས་དུས་མཆོད་ཁོ་ན་གལ་ཆེན་བྱེད་པ་ལས་བླ་མ་མི་ཕམ་པས་གཏམ་ཚོགས་སུ། རྙིང་མ་ཚོས་ཐོས་བསམ་དགོས་ནི་མི་ཟེར། ཞེས་གསུངས་པ་ལྟར། དཔེ་ཆ་ལ་དོ་སྣང་གཏན་ནས་བྱེད་ཀྱི་མི་འདུག དེས་ན་ད་ནས་ང་ཚོས་བསྟན་པའི་ལྷག་འཕྲོ་ཅུང་ཟད་ལུས་པ་འདིར་བཤད་སྒྲུབ་ཀྱི་གཞི་རེ་འཛུགས་པ་ཁོ་ན་ལ་འབད་དགོས།།  

དེ་ཡང་། བསྟན་པའི་ལྷག་འཕྲོ་ཞེས་བརྗོད་དགོས་པའི་རྒྱུ་མཚན་ནི། གཞུང་མང་པོ་ཞིག་ལ་བལྟས་པ་ཡིན་ན་ཁྲིད་རྒྱུན་དང་ལུང་རྒྱུན་མེད་པ་དང་། ཅུང་ཟད་ཡོད་པ་དག་ཀྱང་དཔེ་ཐོག་བྲོ་རྡུང་ཙམ་ལས་མི་འདུག་པས་འདི་རིགས་རྒྱུན་འཐུད་ཐུབ་བྱ་དགོས་ན་དེ་ནི་འཆད་ཉན་དང་སྒོམ་སྒྲུབ་ཁོ་ན་ལ་རག་ལསཡོད་ཅིང་། དེ་ཡག་པོ་ཡོང་མིན་ཡང་མཐར་གཏུགས་ན་དགོན་དཔོན་ཁོ་ན་ལ་རག་ལས་ཡོད། དེ་ཡང་དགོན་དཔོན་གྱི་བྱ་བ་ནི་དགོན་པའི་ནང་གི་ལས་ཀ་དང་བྱ་བ་གང་ཡོད་པར་བདག་གཉེར་དང་མགོ་ཁྲིད་དགོས་པ་དེ་རེད། དགོན་པའི་ནང་དུ་བྱ་བ་གང་ཡོད་པ་རེད་ཟེར་ན། དགོན་པ་ནི་དགེ་འདུན་པ་བཞུགས་ས་རེད་ལ། དགེ་འདུན་པའི་བྱ་བ་ནི་བཤད་སྒྲུབ་རེད། དགེ་འདུན་པ་ནི་སྤོང་ཀློག་གི་བྱ་བ་བྱེད་མཁན་རེད། དེའི་ཕྱིར་ན་དགོན་དཔོན་རྣམ་པ་ཡང་སྤོང་ཀློག་གི་བྱ་བ་བྱེད་པའི་མགོ་དཔོན་ཡིན་དགོས་ཤིང་། དགོན་དཔོན་རྣམ་པས་བསམ་བློ་བསྒྱུར་བཅོས་བྱེད་པར་ཤུགས་སྣོན་བརྒྱབ་སྟེ། སོ་སོས་སློབ་སྦྱོང་མི་འཇོན་ན་ཡང་མི་སྣ་གོ་ཆོད་མཁན་དག་ཡར་མར་མངགས་ནས་སློབ་སྦྱོང་བྱེད་དུ་འཇུག་དགོས། དེ་ཡང་རྒྱ་ནག་ལ་ཀྲིན་ལེན་ཟེར་བའི་མི་ཞིག་ཡོད། ཁོང་ནི་ཀྲུང་གོའི་དངོས་ཁམས་རིག་པའི་ཐོག་ནས་ནོ་སྦེལ་གྱི་བྱ་དགའ་ཐོབ་མཁན་གཅིག་པུ་དེ་རེད། ཁོང་དང་པོ་གོ་མིན་ཏང་གིས་ཨ་རི་ལ་གཞུང་གིས་སློབ་ཡོན་སྤྲད་ནས་སློབ་སྦྱོང་དུ་བཏང་བ་བཞིན་ཁོང་གིས་སློབ་སྦྱོང་བྱས་ནས་རྒྱ་ནག་རྒྱལ་ཁབ་ཀྱི་གོ་ལ་སྟག་སྤུ་འཛེར་བ་རེད། དེས་ན་གྲྭ་པ་ཡག་པོ་ཞིག་སློབ་སྦྱོང་གི་ཆེད་དུ་མངགས་པ་ཡིན་ན་མ་མཐའ་ཡང་ལོ་གསུམ་བཞི་ནས་དཔལ་སྤྲུལ་སྔོན་འགྲོ་དང་སྤྱོད་འཇུག་ལྟ་བུ་རེ་བཤད་ེས་པ་ཆགས་ཡོང་གི་རེད། དང་པོ་མི་བཞི་ལྔ་ཞིག་བཏང་བའི་དབང་དུ་བཏང་ན་ལོ་བཞི་ལྔ་ནས་དེའི་ནང་ནས་གཅིག་གཉིས་ཤིག་ཕྱིར་འཐེན་བྱས་ནས་རང་གི་དགོན་པའི་ནང་དུ་དཔལ་སྤྲུལ་ན་འགྲོ་སོགས་སློབ་ཏུ་བཅུག གཞན་པ་དག་གིས་མུ་མཐུད་སློབ་སྦྱོང་བྱས་ན་དེ་དག་མཁས་པ་ཆགས་ཡོང་གི་རེད། དེའི་མཚམས་ནས་དེ་དག་ཚུར་བོས་ནས་སློབ་ཁྲིད་བྱེད་དུ་བཅུག་སྟེ། སྔར་གྱི་དེ་དག་ལ་མུ་མཐུད་དུ་སློབ་གཉེར་བྱེད་དུ་བཅུག་པ་ཡིན་ན་དེ་ནས་བཤད་གྲྭ་ཚུགས་ཐུབ་ཀྱི་རེད། བྱས་ན་བྱེད་རྒྱུ་ཡོད་པ་རེད། བླ་རུང་སྒར་ལ་ཡང་དེ་ལྟ་བུའི་དགོན་པ་དག་གིས་དམིགས་བསལ་ལོ་རྒྱུས་རྒྱུ་མཚན་བཤད་ནས་བན་ཆུང་འདི་དག་གིས་དཔེ་ཆ་ཡག་པོ་ཞིག་ཤེས་ཐབས་སུ་མགོ་འདྲེན་གནང་རོགས་གསུངས་པ་ཡིན་ན། ང་ཚོས་ཀྱང་། མཁན་པོ་ཨང་དང་པོ། འདི་ནི་བསམ་པ་དཀར། འདིས་ངེས་པར་ལྟ་རྟོག་བྱེད་ངེས་སྙམ་པ་ཞིག་ལ་གཏད་ནས་དམིགས་བསལ་གསོ་སྐྱོང་བྱེད་ཆོག་གི་རེད། ཡིན་ན་ཡང་ཁོང་ཅག་གིས་དེའི་ཕྱོགས་ལ་བསམ་བློ་གཏོང་གི་མི་འདུག  

མདོར་ན། ད་ཕན་ཆད་དགོན་པ་ཚད་ལྡན་ཡིན་མིན་དངོས་དེ་ཅི་ཞིག་གིས་འཇོག་དགོས་ཟེར་ན། དགོན་པར་གྲྭ་པ་མང་ཉུང་དང་མཆོད་རྟེན་ཆེན་པོ་ཡོད་མེད་སོགས་ཀྱིས་དབྱེ་མི་རུང་བར་གྲྭ་གསུམ་ཚང་ན་དགོན་པ་ཚད་ལྡན་དང་གྲྭ་གསུམ་མ་ཚང་ན་དགོན་པམ་ལག་མ་ཚང་བར་བརྩི་དགོས། གྲྭ་གསུམ་ནི། ཡིག་གྲྭ་དང། བཤད་གྲྭ། སྒྲུབ་གྲྭ་གསུམ་ཡིན་ཞིང་། འདི་གསུམ་མ་ཚང་བའི་དགོན་པ་ནི་རྒྱ་ཡུལ་གྱི་དགོན་པ་ཕལ་མོ་ཆེ་ལྟར་གྲྭ་པ་རྣམས་ཀྱི་ཁྱིམ་ཙམ་དུ་འགྱུར་བ་ཡིན་གྱི་བསྟན་འགྲོ་ལ་ཕན་པའི་དགོན་པདངོས་དེ་མིན།།  

དེ་ལྟར་བྱིས་པ་དང་གྲྭ་པ་རྣམས་ཀྱི་སློབ་སྦྱོང་ལེགས་པོ་ཡོང་དགོས་པར་མ་ཟད། རང་གི་ལྷ་སྡེ་ཟེར་ནའང་འདྲ། རང་རང་ལ་བརྟེན་ཡོད་པའི་དད་ལྡན་མང་ཚོགས་ལའང་དམ་པའི་ཆོས་ཀྱི་སློབ་སྟོན་གནང་ནས་སློབ་སྦྱོང་ལེགས་པོ་ཡོང་བའི་ཐུགས་ཁུར་ངེས་པར་དུ་བཞེས་དགོ། དེ་དགོས་པའི་རྒྱུ་མཚན་ནི་སྤྱིར་ཆོས་ལ་དད་པ་མི་བྱེད་མཁན་ཞིག་ཡིན་ན་ནི་དེ་ལ་ཨུ་ཚུགས་ཀྱིས་སློབ་སྦྱོང་ཞིག་སྤྲད་ཀྱང་ཕན་ཐོགས་ཡོང་གི་མ་རེ་ལ་དགོས་པ་ཡང་མི་འདུག་སྟེ། བོད་པ་ཞིག་ཡིན་ཕྱིན་ཆད་སུ་འདྲ་ཞིག་ཡིན་ཡང་ཆོས་ལ་ཁ་ཞེ་གཉིས་མེད་ཀྱིས་མི་དགའ་མཁན་ཞིག་སློབ་གསོ་དང་ཁོར་ཡུག་གི་དབང་གིས་བསྒྱུར་སོང་བ་གཅི་གཉིས་རེ་མ་གཏོགས་ཡོད་པ་མ་རེད་ལ། ཁྱད་པར་དུ་རོང་འབྲོག་པ་དག་གི་ནང་དུ་དེ་བས་ཀྱང་ཡོད་པ་མ་རེད། དེས་ན་དེ་དག་ཐམས་ཅད་ཀྱིས་ཆོས་སྒྲུབ་དགོས་པ་ཡིན་དུས་དེ་དག་ལ་སློབ་གསོ་སྤྲོད་རྒྱུ་དེ་ཤིན་ཏུ་ནས་ཀྱང་གལ་ཆེ་བ་རེད། དེ་ཡང་མང་ཚོགས་རང་ངོས་ནས་དགེ་བ་སྒྲུབ་དགོས་སྡིག་པ་སྤོང་དགོས་བསམ་ན་ཡང་ཤེས་ཀྱི་མེད་པས་དེ་སློབ་སྟོན་བྱ་རྒྱུ་དེ་དགོན་པ་རང་རང་སོ་སོ་ལ་ས་འགན་ཡོད།  

ཕྱོགས་གཞན་ཞིག་ནས་བཤད་ན། ང་ཚོའི་དགོན་པ་དག་གི་ཡང་རྨང་གཞི་རྩ་བ་འཛུགས་ས་དེ་མང་ཚོགས་རེད། ནམ་ཡིན་ཡང་མང་ཚོགས་དང་ཁ་བྲལ་ནས་ལོགས་སུ་བྱ་བ་ཞིག་རྩ་བ་ནས་འགྲུབ་རྒྱུ་མེད། འཛམ་བུ་གླིང་གི་སྒང་ལ་དཔོན་རྣམས་ཀྱིས་བྱ་བ་ངན་པ་གང་བརྩམས་པ་ཐམས་ཅད་མཐར་ཡོངས་སུ་རྫོགས་པ་མང་ཚོགས་རྣམས་ཀྱིས་གྱེན་ལངས་བྱས་ནས་མེད་པ་བཟོ་པ་རྐྱང་རྐྱང་རེད།།  

 



ནུབ་ཞི་བདེ་རྒྱ་མཚོའི་ནག་བྲན་གྱི་ཉོ་ཚོང་།

རྒྱ་ཡིག་དང་དབྱིན་ཡིག་སོགས་སུ་ཡོད་པའི་འཛམ་གླིང་ལོ་རྒྱུས་ཀྱི་ཡི་གེར་ཞིབ་ཏུ་ལྟོས་དང། འཛམ་བུ་གླིང་གི་ཐོག་ན་མང་ཚོགས་ཀྱི་བསམ་པ་དང་མ་བསྟུན་པར་རང་རང་སོ་སོའི་དབང་ཤུགས་ལ་བརྟེན་ནས་མང་ཚོགས་ལ་བཙན་དབང། གཉའ་ནོན། གཤུ་གཞོག་སོགས་བྱེད་མཁན་དེ་དག་མཐར་དཔེར་ན། ཨ་ཧྥེ་རི་ཀའི་མི་ནག་ལ་བསམ་བློ་ཞིག་བཏང་བ་ཡིན་ན་སྔོན་མ་མི་ལོ་བཞི་བརྒྱའི་རིང་ལ་ནུབ་ཕྱོགས་ཡོ་རོབ་པ་དང། ཨ་མི་རི་ཀ་པ་དག་གིས་དུད་འགྲོའི་འདུ་ཤེས་ལས་མི་ཞིག་གི་འདུ་ཤེས་རྩ་བ་ནས་མ་བཞག་པར་ཁར་རྩང་དེ་རིང་བོད་པས་ཕྱུགས་ཟོག་རྒྱ་ནག་ཏུ་བཙོང་བ་དང་་ན་མ་ན་ཞིག་བྱས་པས་ནུབ་ཞི་བདེ་རྒྱ་མཚོའི་ནག་བྲན་གྱི་ཉོ་ཚོང་ཞེས་ཚིག་མཛོད་ཀྱི་ཐོག་ཏུ་མིང་ཡོད་པ་ཞིག་ཆགས་པ་རེད། ཁོང་དག་གིས་མནར་གཅོད་མྱངས་པ་དེའི་ནང་ལ་ཡེ་ཤུའི་ཆོས་ལུགས་པ་རྣམས་མང་པོ་འདྲེས་ཀྱི་རེད། དེའི་ཆོས་ཚོགས་རྣམས་ཀྱིས་ལུང་དང་རིགས་པ་ལྟར་སྣང་ལ་བསྟེན་ནས་མི་ནག་རྣམས་ལ་འདི་ལྟར་བྱེད་པ་དེ་འོས་འཚམས་ཡིན་པ་ལྟ་བུ་བཤད་མྱོང་བ་རེད་ལ། དེ་དང་འདྲ་བར་ཚན་རིག་པ་རྣམས་ཀྱིས་ཀྱང་ཨ་ཧྤི་རི་ཀའི་མི་ནག་རྣམས་དུད་འགྲོ་རྣམས་དང་ཉེ་བ་ལས་མི་རྣམས་དང་མི་ཉེ་བས་འདི་མི་དངོས་ཤིག་མ་རེད་ེས་ལུང་རིགས་ལྟར་སྣང་གིས་རྒྱབ་སྐྱོར་བྱས་ནས་མི་ནག་རྣམས་ལ་མནར་གཅོད་བྱས་པ་རེད། ཁོང་དག་གིས་མནར་གཅོད་བྱེད་སྟངས་ལ་བསམ་བློ་བཏང་བ་ཡིན་ན་སྙིང་རྗེ་ཅན་ཞིག་ཡིན་ན་ཕྱུགས་ཟོག་ལ་ཡང་དེ་ལྟ་བུའི་མནར་གཅོད་བྱེད་རྒྱུ་མ་རེད་བས་པ་ཙམ་བྱས་པ་རེད་དེ། དུས་སྐབས་དེའི་རིང་མི་ནག་པོ་རྣམས་ཀྱིས་ཨ་མི་རི་ཀའི་ས་ཆ་རྐྱང་པར་ཡང་གྱེན་ལངས་ཉིས་བརྒྱ་དང་ལྔ་བཅུ་ཡས་མས་བྱས་པ་སོགས་ངོ་རྒོལ་རབ་དང་རིམ་་བྱས་མཐར། མཐའ་མཇུག་ལོ་བཞི་བརྒྱའི་མཇུག་ངོ་མར་སླེབས་དུས་ཏེ་ལོ་བརྒྱའི་གོང་རོལ་དུ་ལམ་ལུགས་དེ་རྩ་བ་ནས་མེད་པར་བྱས་ཤིང་། མང་ཚོགས་ལ་རྒྱལ་ཁ་ཐོབ་པ་ལས་དབང་སྒྱུར་མཁན་ལ་རྒྱལ་ཁ་མ་ཐོབ་པར་ད་ལྟ་འཛམ་བུ་གླིང་འདིར་མི་ནག་རྣམས་ཀྱིས་རང་དབང་གི་ཐོབ་ཐང་བླངས་ནས་མི་གྲལ་དུ་ཚུད་ཡོད་པ་ལྟ་བུ་རེད། དེ་ལྟར་མང་ཚོགས་ཀྱི་སྟོབས་ཤུགས་ཟེར་བ་དེ་ནུས་པ་ཤིན་ཏུ་ཆེན་པོ་རེད།  

དེས་ན་ཆོས་ཡིན་ནའང་འདྲ། འཇིག་རྟེན་ཡིན་ནའང་འདྲ། ཐམས་ཅད་ཀྱི་བསམ་པ་དང་བསྟུན་དགོས་པ་དེ་གལ་ཆེ་ཤོས་རེད། དེ་བས་ཀྱང་ནང་པ་སངས་རྒྱས་པར་མཚོན་ན་སངས་རྒྱས་བཅོམ་ལྡན་འདས་ཀྱིས་གནའ་ནས་ཆོས་གང་ཞིག་གསུངས་པ་ཚང་མ་སེམས་ཅན་རྣམས་ཀྱི་ཁམས་དབང་མོས་པ་དང་བ་གནང་ཡོད་པ་རེད།། 

 



དམ་པའི་ཆོས་ཀྱི་ངོ་བོ

དེ་ཡང་སངས་རྒྱས་ཀྱི་ཆོས་དེ་གང་རེད་ཅེ་ན། ཆོས་ནི་མདོར་ན་མི་འཚེ་བར།། དེ་བཞིན་གཤེགས་པ་རྣམས་ཀྱིས་གསུངས།། སྟོང་ཉིད་མྱ་ངན་འདས་པ་སྟེ།། འདིར་ནི་དེ་གཉིས་འབའ་ཞིག་གོ། ཞེས་དབུ་མ་བཞི་བརྒྱ་པའི་ནང་དུ་ཡོད་པ་ཉིད། དོན་དམ་གྱི་དབང་དུ་བྱས་ན་གནས་ལུགས་རྟོགས་ནས་ཐར་པ་སྒྲུབ་བྱེད་ཅིག་དང་། ཀུན་རྫོབ་ཀྱི་དབང་དུ་བྱས་ན་སེམས་ཅན་རྣམས་ལ་ཕན་འདོགས་བྱེད་ཅིག་སྟེ་དེ་གཉིས་ལས་གཞན་དུ་ཆོས་ཞེས་བྱ་བ་ཞིག་མེད་པ་རེད། དེ་འདྲ་ཡིན་དུས་སངས་རྒྱས་བཅོམ་ལྡན་འདས་ཀྱི་ཆོས་ཞེས་བྱ་བ་འདི་ནི་འཛམ་བུ་གླིང་གི་མི་དང་སེམས་ཅན་ཡོངས་སུ་རྫོགས་པར་ཞབས་ཏོག་ཞུ་བ་ལ། བྱང་ཆུབ་སེམས་དཔའ་རྣམས་གཤམ་ལ་བསྡད་ནས་མང་ཚོགས་སམ་སེམས་ཅན་ལ་ཡར་ཞབས་ཞུ་བྱེད་པ་མ་གཏོགས། རང་མཐོ་སར་བསྡད། སེམས་ཅན་གཞན་དམན་སར་གཅོད་པ་སོགས་དབང་སྒྱུར་མཁན་རྣམས་ཀྱི་བསམ་བློ་བཞིན་ནམ་ཡང་བྱེད་མི་རུང་བ་རེད། འོན་ཀྱང་ནང་ཆོས་ཟེར་བ་དེ་སྤྱིར་ན་ཡང་སེམས་ཅན་ཐམས་ཅད་ལ་ཕན་སྤྱད་ཅིག་ཡིན་པའི་ཆ་ནས་མང་ཚོགས་ལ་ཆོས་ལོས་བཤད། མང་ཚོགས་ལ་ཆོས་མི་བཤད་པའི་རྒྱུ་མཚན་ཅི་ཡོད། སངས་རྒྱས་བཅོམ་ལྡན་འདས་ཀྱིས་ཀྱང་འཁོར་གྱི་ཕྱེད་ཀ་མི་སྐྱ་ཕོ་མོ་ཤ་སྟག་ཡིན་པ་ལས་དགེ་ཚུལ་སློང་གསེར་ནག་གི་རི་བོ་ལྟ་བུ་ཤ་སྟག་མི་དགོས་པ་དོ་སྡེ་མཛངས་བླུན་གྱི་ནང་དུ་དཔེའི་སྒོ་ནས་ཤིན་ཏུ་མང་པོ་གསུངས་པ་ལྟ་བུ་རེད། དེས་ན་མང་ཚོགས་ལ་ཆོས་ཀྱི་སློབ་སྟོན་བྱ་རྒྱུ་དེ་གལ་ཆེན་ནང་གི་དོན་ཆེན་ཆགས་བསྡད་ཡོད་པ་རེད།  

གལ་ཏེ་མང་ཚོགས་ཀྱིས་ཆོས་ཀྱི་གོ་བ་གཏིང་ནས་མ་ལོན་པ་ཡིན་ན་ཕྱོགས་གཅིག་ནས་མི་དགེ་བ་བསྒྲུབས་ནས་རང་ཉིད་ངན་འགྲོར་ཡང་ལྷུང་གི་རེད་ལ། ཕྱོགས་གཉིས་ནས་སངས་རྒྱས་ཀྱི་བསྟན་པ་མང་ཚོགས་ཀྱི་ནང་དུ་རྐང་པ་བརྟན་པོ་འཛུགས་དགོས་པ་ལས་ཉུང་ཤོས་དང་དགོན་པ་གྲྭ་ཚང་ཙམ་གྱི་སྒེར་ཆོས་སུ་གྱུ་པ་ཡིན་ན་ཡག་གི་མ་རེད། དེ་ཤིན་ཏུ་གལ་ཆེན་པོ་རེད།  

བོད་ཀྱི་མང་ཚོགས་ཀྱི་ནང་ལ་མཚོན་ན་ཆོས་ལ་མི་དད་པ་དཀོན་པོ་ཡིན་ན་ཡང། ཆོས་ཡང་དག་པ་སྒྲུབ་མཁན་དཀོན་པོ་ཡིན་པ་དེའང་ཡར་དེད་ན་དགོན་དཔོན་རྣམས་ཀྱིས་མ་ཡོང་བ་རེད། དེ་ཡང་དགོན་པ་ཚང་མ་དགོན་དཔོན་ལ་རག་ལས་པའི་རྒྱུ་མཚན་གྱིས་རེད། དགོན་དཔོན་གྱིས་གོ་སྒྲིག་མ་བྱས་ནས་གཤམ་འོག་གི་དེ་ཚོས་ཁ་གྲག་གི་མ་རེད། དེས་ན་བོད་པ་མང་པོ་ཞིག་གིས་ཆོས་མང་པོ་ཞིག་སྒྲུབ་ཤེས་ཀྱི་མེད་པ་རེད། དད་པ་ཡོད་ན་ཡང་དད་པ་ཡོད་དགོས་པའི་རྒྱུ་མཚན་དཀོན་མཆོག་གསུམ་བཟང་པོ་ཞིག་ཡིན་པའི་ཡིན་ལུགས་དང་། ལས་རྒྱུ་འབྲས་ཡོད་པའི་ཡོད་ལུགས་ཤིག་ཤོད་ཟེར་ནའང་བཤད་མི་ཤེས་པར་མ་ཟད། དེ་ལྟར་དྲིས་ཡོང་དུས་དོགས་པ་ཇེ་ཆེ་ཇེ་ཆེར་གྱུར་ནས་ཐེ་ཚོམ་སྐྱེ་བ་ཙམ་མ་གཏོགས་མེད་པ་རེད། དེས་ན་ཆོས་ཤེས་པ་དེ་ཤིན་ཏུ་གལ་ཆེ།། 

ཡང་བླ་མ་མང་ཆེ་བ་དེ་ཚོ་དེང་སང་རྒྱ་ནང་ལ་གཙོ་བོར་འགྲོ་བཞིན་ཡོད་པ་རེད་མ་གཏོགས་སྔར་ཡིན་ན་ཐག་ཉེ་ས་ནས་གཙོ་བོ་ཕར་ཕྱོགས་ཀྱི་རྨེ་བ་སོགས་ད། སྟོད་ཕྱོགས་ནས་རྨ་སྟོད་དང་འབྲི་སྟོད་ཟེར་བ་ལྟ་བུའི་ས་ཕྱོགས་དེ་དག་ཏུ་སོང་ནས་ཁྲོམ་དབང་བསྐུར་བ་སོགས་བྱེད། ཡང་དགོན་པ་ཙག་ཙིག་འགའ་རེར་དགོན་པ་ཞིག་བཞེངས་དགོས་པས་དུས་འཁོར་དབང་ཆེན་བསྐུར་གྱི་ཡོད་ཟེར་བ་ལྟ་བུ་དང། ཚོ་བ་ཞིག་ལ་དུས་འཁོར་དབང་ཆེན་ཞིག་བསྐུར་དགོས་ན་སྒོར་མོ་ཁྲི་ཚོ་ཉི་ཤུ་ཐམ་པ་འཛོམས་དགོས་ཟེར་བ་ལྟ་བུ་ཡོད་རབས་བཤད་ཀྱི་འདུག འདི་རིགས་གལ་ཏེ་བདེན་པ་ཡིན་ན་ཚོང་རྒྱག་སྤྱད་ཀྱི་དོན་དག་རྐྱང་པར་འགྱུར་བཞིན་ཡོད་པ་རེད། ཁྱད་པར་དུ་ཆོས་མི་དར་ས་དག་ཏུ་དབང་ཟེར་བ་དེ་ཤིན་ཏུ་བྲིན་གྱི་ཡོད་པ་རེད་ལ། ཆོས་དར་ས་དག་ཏུ་དེ་ཙམ་བྲིན་གྱི་མེད། དེའི་རྒྱུ་མཚན། ཆོས་དར་ས་དག་གིས་རྒྱུ་མཚན་གོ་བའི་སྟོབས་ཀྱིས་དབང་ཞུས་ན་དམ་ཚིག་སྲུང་དགོས་སྙམ་པ་ཡོད་པས་ཞུ་ཐུབ་མཁན་གྱིས་ཞུ་ཡང་མི་ཐུབ་མཁན་གྱིས་མི་ཞུ་་རེད། ནག་ཆུ་དང་ཡུལ་ཤུལ་སོགས་ཀྱི་ཆོས་མི་དར་ས་དག་ཏུ་དེ་བས་ཀྱང་དབང་བསྐུར་དུས་ཐམས་ཅད་སླེབས་ཡོང་ན་ཡང་ཆོས་བཤད་ཟེར་དུས་ཅི་ཞིག་ཡིན་པ་ཡང་གོ་གིམེད་པ་རེད།  

དེས་ན་བླ་མ་དེ་དག་གིས་དབང་བསྐུར་ཡང་དམ་ཚིག་ཟེར་བ་ཞིག་བསྲུང་རྒྱུ་ཡོད་པ་ཙམ་ཡང་བཤད་ཀྱི་མེད། སྤྱིར་ཡིན་ན་མི་སྐྱ་ཕོ་མོ་ཞིག་གིས་དགེ་བསྙེན་ཞིག་ཞུ་དགོས་པ་ཡིན་ན་ཡང་རྩ་བཞི་ཆང་ལྔ་ལྟ་བུའི་ནང་ནས་འདི་དང་འདི་སྲུང་དགོས་ཀྱི་ཡོད་ཅེས་ད་བ་མང་པོ་བཤད་དགོས་ཀྱི་ཡོད། འོན་ཀྱང་གསང་སྔགས་ཀྱི་དམ་ཚིག་ཟེར་བ་དེ་རྩ་བཞི་ཆང་ལྔ་ལྟ་བུ་ལས་ལྷག་པ་ཞིག་ཡིན་ན་ཡང་དེ་སུས་ཀྱང་མི་གོ་བཞིན་དབང་ཞུས་ནས་བསྡད་ཡོད། ཁོང་ཚོའི་ཟ་འདོད་ཀྱི་དབང་དེ་འདྲ་ཐོབ་རྒྱུ་ཞིག་ཨེ་ཡོད་མི་ཤེས་མ་གཏོགས། གལ་ཏེ་ཐོབ་རྒྱུ་ཞིག་ཡོད་ན་དབང་གི་དམ་ཚིག་ཟེར་བ་ཞིག་སྲུང་མི་ཤེས་པས་མི་སྐྱ་ཕོ་མོ་ཡོངས་རྫོགས་དམ་ཉམས་སུ་བསྒྱུར་པ་ལས་མེད་ནའང། དེ་དག་ལ་བསམ་བློ་ཙམ་ཡང་མི་གཏོང་བར་ཁྲོམ་དབང་བསྐུར་ནས་སོ་སོའི་ཁེ་ཕན་སྒྲུབ་ཐབས་བྱེད་ཀྱི་ཡོད་པ་རེད། ཁྲོམ་དབང་སྐུར་མཁན་ཕལ་ཆེ་བ་ནི་རྒྱུ་རྫས་ཀྱི་ཆེད་ཁོ་ན་ཡིན་པས་ཁོང་ཚོ་འགྲོ་ས་ཡང་མང་ཆེ་བ་སྟོད་ཕྱོགས་ཀྱི་འབྲོག་ཁུལ་ཁག་རེད། དེ་དག་ཏུ་སོང་བ་ཡིན་ན་རྟ་ཟོག་མང་པོ་རག་གི་རེད། ལོ་ལྔའི་སྔོན་དུ་ང་ཡང་རྨ་སྟོད་དུ་སོང་བ་ཡིན་ཏེ། མི་ཁ་ཤས་ཀྱིས་བླ་རུང་སྒར་གྱི་ཁ་བཞོས་ཀྱི་ཆེད་དུ་ཡིན་ཟེར་ནས་ཚོ་པའི་ནང་གི་འབྲི་༡༣༠ དེད་ནས་འགྲོ་སོང་ཟེར་གྱི་འདུག  

མ་གཞི་དབང་བསྐུར་ན་མི་འགྲིག་གི་ཟེར་གྱི་མེད་ལ། མ་ཎི་དང་ས་ཏྭ་བཏོན་ན་ཡང་མི་འགྲིག་གི་ཟེར་གྱི་མེད། དབང་བསྐུར་ན་སངས་རྒྱས་བཅོམ་ལྡན་འདས་ཀྱིས་གསུངས་པ་ལྟར་བསྐུར་ནས་དམ་ཚིག་བསྒྲགས་པ་སོགས་ཚད་ལྡན་བྱ་བ་དང་། སློབ་མའི་ངོས་ནས་ཀྱང་དམ་ཚིག་སྲུང་ཐུབ་ན་མི་སྐྱ་ཕོ་མོ་ཙམ་མ་ཟད། བཟའ་ཉོག་བཅུ་ཐམ་པའི་ཁ་གསོ་མཁན་ཞིག་ཡིན་ཡང་རྫོགས་ཆེན་གྱི་རིག་པའི་རྩལ་དབང་མན་ཆད་ཞུ་ཆོག་པ་རེད། ཁྲོམ་དབང་ཙམ་རེ་བྱས་ནས་སོ་སོའི་རང་དོན་སྒྲུབ་པ་འདིར་མང་ཚོགས་ལ་རིམ་གྱིས་གོ་རྟོགས་སད་ཡོང་དུས་ཆོས་འཇིག་རྟེན་གཉིས་ཀའི་ཐོག་ནས་འདི་ཡག་པཞིག་རེད་མི་འདུག་བསམས་ནས་བསམ་པ་གཏིང་ནས་ལོག་གི་རེད།  

འོན་ཀྱང། འདི་རིགས་བཅོམ་ལྡན་འདས་ཀྱི་ཆོས་དང་མི་མཐུན་པར་བན་རྒན་དག་གིས་སོ་སོས་བཀས་བཀོད་རྒྱུན་འཛིན་གྱི་ལས་ཀ་བྱས་པའི་ནོར་འཁྲུལ་རེད། དེས་ན་ང་ཚོས་སངས་རྒྱས་ཀྱི་ཆོས་དང་ཁོང་ཚོའི་ལས་སྟངས་གཉིས་ལ་དབྱེ་བ་ལེགས་པོ་ཕྱེས་དགོས་ཤིང་། ཆོས་ངོ་མ་ཞིག་གོ་བརྡ་སྤྲོད་རྒྱུ་དེ་ཤིན་ཏུ་གལ་ཆེན་པོ་རེད།།  

 



བླ་བྲང་དང་ཁ་ཆེའི་འབྲེལ་བ།

ལར་སངས་རྒྱས་ཀྱི་བསྟན་པ་འདི་ད་ལྟ་འཛམ་བུ་གླིང་གི་ཞི་བདེའི་མཚོན་རྟགས་ལྟ་བུ་ཞིག་རེད། དཔེར་ན། རྒྱ་གྲམ་དམར་པོའི་རི་མོ་སྨན་ཁང་གི་མཚོན་རྟགས་ཡིན་པ་བཞིན། ཅུང་ཟད་ཧ་གོ་མཁན་ཞིག་ཡིན་ཕྱིན་ག་ཤེད་ཅིག་ན་སངས་རྒྱས་ཤཱཀྱ་ཐུབ་པའི་སྐུ་ཞིག་ཡོད་པ་ཡིན་ན། དེ་སྟོབས་བཅུ་དང་མི་འཇིགས་པ་བཞིའི་རང་བཞིན་ཅན་ཞིག་ཡིན་སྙམ་པ་མ་གོ་ཡང། འདི་ནི་འཛམ་གླིང་ཞི་བདེའི་མཚོན་རྟགས་ཤིག་རེད་བསམ་པ་ཙམ་ཧ་གོ་གི་རེད། འོན་ཀྱང་ང་ཚོའི་དགོན་པ་དག་གིས་ད་དུང་ཞི་བདེ་དང་རྒྱབ་འགལ་བའི་ལས་ཀ་དེ་རིགས་བྱེད་ཀྱིན་ཡོད་པ་རེད།  

དཔེར་ན། མཚོ་སྔོན་གྱི་ཕྱོགས་ཁ་ཤས་ན་བླ་བྲང་འདི་སང་དང་དེ་སང་གི་ཁ་ཆེ་ཟེར་བ་འདུག་ཟེར། དེའི་གོ་དོན། བླ་མ་དང་ཁ་ཆེ་འབྲེལ་བ་བྱས་ནས་བླ་མས་འབུལ་བར་ཕྱུགས་ཟོག་རག་པ་ཁ་ཆེ་དག་གི་ལག་པར་འཇོག་གི་ཡོད་པ་དང་། དགོན་པ་དག་གི་མཐའ་ན་ཁ་ཆེ་དེ་ཚོ་ཐ་ར་ར་བྱས་ནས་འགྲོ་བཞིན་འདུག་ཟེར། རྨ་ཆུ་རྫོང་ལྟ་བུར་མཚོན་ན་ཁར་ཉིན་ང་ཚོའི་གྲྭ་པ་ཁ་ཤས་སྲོག་བླུ་བྱེད་སར་སོང་བར་དེ་གའི་དགོན་པ་ཁ་ཤས་ཀྱི་དགོན་པ་བདག་གཉེར་ཨུ་ཡོན་ལྷན་ཁང་གི་མི་བཤས་ཁང་ནང་ཡོང་ནས་ཟོག་གང་ཚོ་ལྟ་བཞིན་གཅིག་གིས་གཅིག་ལ་རྩེ་ཞོར་དགོད་ཞོར་བསྡད་འདུག་ཟེར། ང་ཚོ་ཡིན་ན་གཞན་བྱ་ཐབས་མེད་ཀྱང་སྐྲག་ཆེ་ནས་དེ་ལ་དེ་ཙམ་དུ་སྣང་མེད་དུ་བྱེད་རྒྱུ་མ་རེད། འདི་ལྟར་གོ་དུས་སྔར་མི་རྣམས་ཀྱིས་དགོན་པ་ཁ་ཤས་ཀྱི་གྲྭ་པས་གཤས་ཟོག་གི་རྒྱབ་ལ་མྱངས་ནས་ཉོ་ཚོང་བྱེད་པའི་སྐོར་བཤད་སྐབས་བདེན་སྲིད་ཀྱི་མ་ེད་བསམ་མྱོང་ན་ཡང་དེ་འདྲ་ཡིན་ན་ཕལ་ཆེར་བདེན་ས་རེད། ལུས་ངག་གི་སྤྱོད་པས་ནང་དཔོག་པར་གསུངས་པ་བདེན་ཕན་ཆོད་བྱམས་སྙིང་རྗེ་རྩ་བ་ནས་མེད་པའི་རྟགས་མ་རེད་དམ། གཞན་གང་ཡང་མ་ཤེས་ཀྱང་དབུ་མ་འཇུག་པའི་ལུང་།  

གང་ཕྱིར་བརྩེ་ཉིད་རྒྱལ་བའི་ལོ་ཐོག་ཕུན་ཚོགས་འདིའི།།  

ས་བོན་དང་ནི་སྤེལ་ལ་ཆུ་འདྲ་ཡུན་རིང་དུ།།  

ལོངས་སྤྱོད་གནས་ལ་སྨིན་པ་ལྟ་བུར་འདོད་གྱུར་པ།།  

དེའི་ཕྱིར་བདག་གིས་ཐོག་མར་སྙིང་རྗེ་བསྟོད་པར་བགྱི།།  

ཞེས་པའི་ཚིགས་བཞི་གཅིག་པོ་དེ་ལ་བསམ་བློ་ཞིག་གཏོང་མི་དགོས་སམ་སྙམ་པ་ཞིག་རེད། དེ་འདྲ་ཡིན་ན་དེ་ལྟ་བུའི་ཆོས་དང་དཔེ་ཆ་ཞིག་ཡོད་དང་མ་ཡོད་གཅིག་པ་ཡིན་པར་མ་ཟད། དམིགས་ཡུལ་སེམས་ཅན་ལ་ཕན་འདོགས་ཆེད་མིན་པའི་དགོན་པ་ཞིག་ཀྱང་ཡོད་མེད་གཅིག་པ་རེད།  

བརྟག་པ་མཐར་བཟུང་གི་དབང་དུ་བྱས་ཏེ། སེམས་ཅན་ལ་ཕན་མི་ཐོགས་སྤྱད་ཅིག་ཡིན་ན་སངས་རྒྱས་ཀྱི་བསྟན་པ་ཡིན་ཡང་ཡོད་མ་ཡོད་གང་ཡང་མེད། འོན་ཀྱང་སངས་རྒྱས་ཀྱི་བསྟན་པ་ཟེར་བ་དེ་སེམས་ཅན་ལ་ཕན་པ་འདོགས་བྱེད་ཀྱི་ཆོས་ཤིག་ཡིན་པའི་ཆ་ནས་སྔོན་ནས་ད་བར་འདིའི་ཆེད། རྒྱུ་གཏོང་མཁན་གྱིས་རྒྱུ་བཏང་། སྲོག་གཏོང་མཁན་གྱིས་སྲོག་བཏང། ཚེགས་གཏོང་མཁན་གྱིས་ཚེགས་བཏང་། མི་ཚེ་གཏོང་མཁན་གྱིས་མི་ཚེ་བཏང་ཡོད་པ་ཡིན་དུས་ང་ཚོས་སེམས་ཅན་ལ་ཕན་ཐོགས་པ་ཞིག་ངེས་པར་དགོས་པ་རེད།། 

 



དྲང་བདེན་གྱི་འཚོ་ཐབས།།

ང་ཚོས་མི་མང་ལ་བཤས་ཚོང་མ་རྒྱག་ཅེས་བཤད་པར་རྒྱུ་མཚན་ཡོད། དེ་ཡང་ངས་བསམ་ན། ང་ཚོ་དཔལ་འབྱོར་ཡར་རྒྱས་མེད་པ་དང་དཔལ་འབྱོར་མཐའ་བརྡིབས་ནས་བྱ་ཐབས་མེད་པ་ཆགས་སྤྱད་ཀྱི་འགག་རྩ་ངོ་མ་དེ་བཤས་ཚོང་ལ་འགོ་འཁོར་བཅུག་ནས་རིག་གནས་ལག་རྩལ་སོགས་འཚོ་ཐབས་གཞན་སློབ་པར་སྐུལ་འདེདམ་བྱས་ཤིང་དེའི་ཕྱོགས་ལ་བསམ་བློ་གཏོང་དུ་མ་བཅུག་པས་རེད། ལས་ཀ་ལས་སྟངས་འདིར་ང་ཚོས་དོགས་པ་སློང་དགོས་ཤིང། དཔལ་འབྱོར་ཡར་རྒྱས་མི་འགྲོ་བའི་རྩ་བའི་གནད་འགག་གཅིག་འདི་ལ་ཐུག་ཡོད་པ་དེ་ཚང་མས་ཧ་གོ་དགོས། དེ་ངའི་བསམ་བློ་དང་ལྟ་གྲུབ་ཡིན། གལ་ཏེ་གཞན་ལ་དེ་ལྟར་མིན་པའི་རྒྱུ་མཚན་ཞིག་བཤད་རྒྱུ་ཡོད་ན་དེ་རེད། མེད་ན་ཨུ་ཚུགས་བྱ་རྒྱུ་གང་ཡང་ལྷག་མེད།  

དེ་ཡང་འབྲོག་པ་ཞིག་ལ་མཚོན་ན་ཕའི་རིང་ལ་བཤས་ཚོང་ལས་ཅི་ཡང་མ་ཤེས། བུའི་རིང་ལ་ཡང་དེ་ལས་མ་ཤེས། བུའི་བུའི་རིང་ལ་ཡང་བཤས་ཚོང་རྒྱག་རྒྱུ་ལས་ཅི་ཡང་མི་ཤེས་པ་ཡིན་ན་སྒོ་རྩ་ན་གཤས་ཚོང་གི་མ་རྩ་ཅི་ཙམ་འདུག འབྲོག་པ་ཧ་ཅང་ཕྱུག་པོའི་གྲས་ཤིག་ཡིན་ན་ཡང་ཟོག་མནག་སུམ་བརྒྱ་ཡར་མར་རེ་ལས་ཨེ་ཡོད་མི་ཤེས། ཟོག་གནག་སུམ་བརྒྱ་ཟེར་ན་དོས་སྐྱེལ་རླངས་འཁོར་བཅུ་ཐམ་པ་རེད། དེ་ཡང་ཟོང་འཁོར་ཆེ་གྲས་ཤིག་ཏུ་ཟོག་སུམ་ཅུ་ཤོང་གི་རེད།  

ལོ་གཅིག་གིས་རླངས་འཁོར་བཅུ་པོ་ཡོངས་རྫོགས་བཙོངས་ཟིན་པའམ། དེ་མིན་ཡང་ལོ་གཉིས་ཀྱི་ནང་ལ་ད་ལོ་རླངས་འཁོར་ལྔ་དང་། ལོ་རྗེས་མར་རླངས་འཁོར་ལྔ་བཙོང་པ་ཡིན་ན་དེ་ནས་རྔ་མ་བུད་ཚར་བ་རེད། ཉག་རོང་ལུང་པའི་ནང་གི་ཤིང་ནགས་གཅིག་པུ་ལ་བསམ་བློ་བཏང་ན་ཡང་ཅི་འདྲའི་གཞི་རྒྱ་ཆེན་པོ་ཡོད་པ་རེད་དེ། རྒྱལ་ཁབ་ཀྱིས་ཡུན་རིང་པོར་བཅད་ནས་མཐར་འབྲི་ཆུའི་སྨད་རྒྱུད་ལ་ཆུ་ལོག་བརྒྱུགས་ཏེ་མི་རྣམས་རྩ་བ་ནས་འདུག་མ་བཅུག་པའི་དབང་གིས་ད་ལྟ་སྒེར་གྱི་ཁང་ཤིང་ཙམ་ཡང་གཅོད་མི་ཆོག་པ་བཟོས་ཡོད་པ་ཡང་ཤིང་ནགས་ཟད་སོང་བའི་དབང་གིས་རེད། ཤིང་ནགས་ཀྱང་དེ་ལྟར་ཟད་ནས་འགྲོ་བ་ཡིན་ན་འབྲོག་པའི་སྒོ་རྩ་ན་ཡོད་པའི་ཕྱུགས་ཟོག་ཉུང་ཉུང་དེ་དག་དེ་བས་ཀྱང་ད་ལྟ་ད་ལྟ་ཟད་འགྲོ་གི་རེད།  

འོ་ན་ང་ཚོར་འཕེལ་རྒྱས་དགོས་སམ་མི་དགོས་ཟེར་ན། ང་ཚོ་བནྡེ་དག་གིས་ཀྱང་བོད་ཀྱི་ཁྱིམ་ཚང་དག་ལ་དཔལ་འབྱོར་ཡར་རྒྱས་སུ་གཏོང་དགོས་ཟེར་བ་ལས་མི་དགོས་ཟེར་རྒྱུ་མེད། འོན་ཀྱང་ཡར་རྒྱས་གཏོང་སྟངས་དེ་བཤས་ཚོང་གི་འཚོ་ཐབས་མིན་པ་གསལ་པོ་བྱེད་དགོས།  

དེང་སང་འཛམ་བུ་གླིང་གིས་རྒྱུན་སྲིང་གི་འཕེལ་རྒྱས་ཟེར་བ་ཞིག་བཤད་ཀྱི་ཡོད་ཅིང། དེ་ཚོ་ཚང་མས་ཡང་ནས་ཡང་དུ་ཡུན་རིང་པོའི་བར་དུ་རྒྱུན་བསྲིངས་ནས་འཕེལ་རྒྱས་འགྲོ་ཐུབ་པ་དེ་འདྲ་ཞིག་ལ་བསམ་བློ་གཏོང་གི་ཡོད་པ་རེད། འོན་ཀྱང་བཤས་ཚོང་འདི་རིགས་ལ་རྒྱུན་བསྲིང་མི་ཐུབ་པའི་འཕེལ་རྒྱས་ཟེར་བ་རེད། དེས་ན་ད་ནས་རབ་ན་རིག་གནས་སྦྱོང་། དེ་མིན་ན་ལོ་བཞི་བཅུ་མན་ཆད་ཀྱིས་ལག་རྩལ་སྦྱོང་། དེ་ཡང་མ་འཇོན་ན་ངལ་རྩོལ་བྱས་ནས་ཁ་གསོ་བ་འདི་རྒྱུན་བསྲིངས་ཐུབ་པའི་འཕེལ་རྒྱས་རེད། དེས་ན་ཚང་མས་བསམ་ལུགས་དང་བཤད་ལུགས་ལས་ལུགས་ངོ་མ་གང་ཡིན་དེ་གོ་དགོས།  

དེ་ཡང་། བོད་ཀྱི་མགར་དང་ཚེམས་གྲུབ་ཤིང་བཟོ་སོགས་སྦྱོང་དགོས། ཆུང་ས་ནས་བཤད་ན་ཉག་རོང་ལྟ་བུའི་ཤིང་ཆ་མོད་ས་ཞིག་ལ་མཚོན་ན་ཤིང་གི་རྩ་བ་སྐམ་ཟིན་པའི་འཛེར་ཐོ་འདི་དག་གིས་ཅ་ནེ་འཇོག་ས་དང་དབྱིབས་གཟུགས་འམིན་བརྐོ་གཞོག་བྱས་ནས་བཙོང་པ་ཡིན་ན་ཡང་མི་མང་པོ་ཞིག་གི་ཁ་སོས་ཐུབ། རྒྱ་ཡུལ་དུ་མི་མང་པོ་ཞིག་གི་འཚོ་བ་འདི་འདྲ་ལ་བརྟེན་ཡོད་པ་རེད།  

མདོར་ན་ད་ནས་ང་ཚོས་ཤེས་རིག་དང་ལག་རྩལ་གྱིས་ཁ་གསོ་བ་ལས་ཞིང་ཁའི་ནང་དུ་ཚེར་མ་བཏབ། སྒོ་ཕྱུགས་ཚང་མ་བཤས་ཚོང་བྱས། རིག་གནས་དང་ལག་རྩལ་གང་ཡང་མ་བསླབས་པ་ཡིན་ན་ནམ་ཞིག་སྒོ་ཕྱུགས་དག་ཟད་པ་དང་མི་གེའི་འཆི་རྒྱུ་མ་གཏོགས་མེད། ཕར་ཐད་ཀར་ལྟས་ན་བཤས་ཚོང་ཞིག་བརྒྱབ་པ་ཡིན་ན་དེ་མ་ཐག་སྒོར་མོ་ཁྲི་ཁ་ཤས་རག་གི་རེད་དེ། ཕུགས་ལ་ལག་རྩལ་སྦྱངས་ནས་ལས་ཀ་ལས་ན་དེ་ཕན་ཐོགས་ཆེ། དེ་ཡང་ང་ཚོ་བོད་པ་ལྟ་བུ་ས་རྒྱ་ཆེན་པོ། མི་ཉུང་ཉུང། གཏེར་ཁ་དང་ཐོན་ཁུངས་རྒྱ་ཆེན་པོ་ཡོད་པའི་མི་རིགས་ཤིག་གིས་བཤས་ཚོང་ཞིག་རྩ་བ་ནས་རྒྱག་དགོས་དོན་ཡོད་པ་མ་རེད། གོང་དུ་བཤད་པ་ལྟར་ཐ་ན་ཤིང་གི་འཛེར་ཐོ་རྐྱང་པ་བརྐོ་བཞོག་བྱས་བསྡད་ན་ཡང་ཁ་སོས་འགྲོ་གི་རེད།  

ལག་རྩལ་གཞན་མ་ཤེས་ཀྱང་རྡོ་རྩིག་རྩིག་རྒྱུ། གྱང་རྡུང་རྒྱུ་སོགས་དང་། དེ་མིན་ལམ་ལས་ས་སོགས་སུ་ཨར་འདམ་གྱི་ལས་ཀ་མང་པོ་ཡོད་རེད་ལ་ཨར་འདམ་གྱི་ལས་ཀ་ལས་རྒྱུ་འདི་དག་ལ་མི་ཤེས་རྒྱུ་ཞིག་རྩ་བ་ནས་མེད་ན་ཡང་། ད་ལྟ་ང་ཚོར་མཚོན་ན་འདི་དག་ཚང་མ་རྒྱ་རིགས་ཀྱིས་ལས་བཞིན་ཡོད་པ་རེད། དེ་ཡང་རྒྱ་རིགས་ཤིག་གིས་ལས་ན་ཉིན་གླ་སྒོར་མོ་བརྒྱ་དང་བཞི་བཅུ་ལྔ་བཅུ་དགོས་པ་དང་། བོད་པ་ཞིག་གིས་ལས་ན་སྒོར་མོ་ལྔ་བཅུ་དྲུག་བཅུ་ལས་མི་ལོན་པ་རེད། ལས་ཀ་ལས་དགོས་པ་འདྲ་འདྲ་ཡིན་བཞིན་གོང་ཆེ་ཤོས་ལོན་ན་དེར་མི་དགའ་མཁན་སུ་ཡོད། ཁང་པ་ཞིག་ལས་དགོས་ན་ཡང་ཇུས་འགོད་བྱེད་རྒྱུ་སོགས་ལག་ཤེས་ཅུང་དཀའ་མོའི་རིགས་དེ་དག་ནི་རྒྱ་རིགས་ལས་བཟོ་བ་དེ་དག་གིས་ཀྱང་མང་ཆེ་བས་ཤེས་ཀྱ་མེད་པར་གཞན་ཞིག་གི་ཇུས་འགོད་ཟིན་པའི་རི་མོར་བལྟས་ནས་བཟོ་བཞིན་ཡོད་པ་ལས་དེའི་ནང་ན་ཤེས་མཁན་གཅིག་གཉིས་རེ་ལས་ཡོད་པ་མ་རེད།  

དེང་སང་གི་ཟེར་སྟངས་བྱས་ན། ནང་ཆོས་ལ་སངས་རྒྱས་ཤཱཀྱ་ཐུབ་པའི་བསམ་བློའམ། དུས་རབས་བརྒལ་བའི་བསམ་བློ་ཟེར་གྱི་ཡོད་ཅིང་། འདི་ཡང་ཚིག་གསར་པ་ཞིག་རེད། འདིའི་གོ་དོན། སངས་རྒྱས་ཀྱི་གསུང་འདི་དག་དུས་ཚོད་ཀྱི་དབང་དུ་བྱས་ན་ལོ་སྟོང་ཕྲག་གཉིས་དང་ལྔ་བརྒྱ་ཡན་ཆོད་སོང་ཟིན་པ་སྟེ། མི་ལོ་བརྒྱ་རེ་ལ་དུས་རབས་རེ་རེར་བརྩིས་པའི་དུས་རབས་ཉི་ཤུ་རྩ་ལྔ་སོང་ཚར་ན་ཡང་། དེར་བསྟན་པའི་སྟོང་པ་ཉིད་དང་འདུས་བྱས་མི་རྟག་སོགས་ཀྱི་རིགས་ལ་དུས་རབས་ཉེར་གཅིག་ཉེར་གཉིས་ཟེར་བ་ཞིག་མེད་པར་སྤྱིར་ན་དངོས་པོ་རྣམས་ཀྱི་ོས་ཉིད་རེད་དེ། དེ་ལས་ཀྱང་སངས་རྒྱས་ཀྱི་དགོངས་པའམ་བསམ་བློའི་ཕྱོགས་གཞན། རང་དབང་དང་དམངས་གཙོ། འདྲ་མཉམ་དང་ཞི་བདེ་སོགས་དུས་རབས་ཉི་ཤུ་རྩ་གཅིག་པའི་ནང་ལ་ཡང་མི་རྣམས་ལ་ཆེས་དགོས་མཁོ་ཆེ་བའི་ལེགས་བཤད་དུ་གྱུར་ཡོད་པ་རེད། དེ་ཡང་སངས་རྒྱས་ཀྱི་ཆོས་འདི་དུས་ཀྱི་ཆ་ནས་དུས་རབས་ཉི་ཤུ་རྩ་ལྔའི་གོང་ནས་གསུངས་པ་ཞིག་ཡིན་ན་ཡང་དེའི་ནང་གི་བསམ་བློ་རྣམས་དེ་རིང་གི་མི་ཞིག་གིས་བལྟས་པ་ཡིན་ན་ཡང། བཅོམ་ལྡན་འདས་ཀྱིས་དུས་རབས་ཉེར་གཅིག་པའི་མི་རྣམས་ཀྱིས་བཤད་བཞིན་པ་དེ་འདིར་གསུངས་འདུག་སྙམ་པ་ཞིག་ཡིན་གྱི་ཡོད།  

དཔེར་ན། བྱང་ཆུབ་སེམས་དཔའི་སྤྱོད་ཚུལ་ཟེར་བ་དེ་ཡང་དེང་སང་གི་ཟེར་ལུགས་ལྟར་ན་རང་ཉིད་སེམས་ཅན་ཐམས་ཅད་ཀྱི་འོག་ཏུ་བསྡད་ནས་ཞབས་འདེགས་ཞུ་རྒྱུ་དེ་ེད་ཅེས་ལབ་ན། ཅི་འདྲའི་མཁས་པ་ཞིག་ཡོང་ནས་བརྒལ་ཡང་ཚིག་གཅིག་ནོར་མེད། འོན་ཀྱང་། ང་ཚོས་དེ་བཞིན་བྱེད་ཀྱི་མེད་པར་གཞན་ལ་ལྷམ་བཀོན་པ་དང་སྟན་ཁུར་བ་ཡན་ཆད་ཞབས་ཞུ་བྱེད་དུ་བཅུག་ནས་མར་ལ་དབང་ཁོ་ན་བསྒྱུར་ཅིང་། གཞན་ཞིག་ན་རིག་གནས་དང་འཇོན་ཐང་ཅན་ཞིག་ཡོད་ན་རང་གི་དབང་དུ་བསྡུ་ཨེ་ཐུབ་ལྟ་བ་དང་། དེ་བཞིན་ཡར་མར་གྱི་མཆོད་གཞིས་སོགས་ཀྱང་རང་ཉིད་ཀྱིས་དབང་དུ་བསྡུ་ཨེ་ཐུབ་བལྟས་ནས་བསྡད་ཡོད། འདི་རིགས་ལ་གནའ་ཞིག་ལ་དབང་བསྒྱུར་གྲལ་རིམ་ཟེར་མྱོང་བ་རེད། དེ་དག་ལ་བརྟེན་ནས་སེམས་ཅན་ལ་བདེ་སྐྱིད་སྒྲུབ་པ་ཡིན་ན་འགྲིག་ཏུ་ཆུག་ཀྱང་དེ་མ་ཡིན་པར་རང་གི་ཁེ་ཕན་ཁོ་ན་ལ་བསམ་བློ་བཏང་། ཐ་ན་རང་དང་འབྲེལ་བ་མེད་པའི་དེབ་ཅིག་ཡིན་ན་ཡང་དེའི་སྟེང་དུ་རང་གི་དཔར་རེ་བཞག་ནས་ཁྱབ་བསྒྲགས་ཀྱི་ཆེད་དུ་བེད་སྤྱོད་བྱེད་པ། ལོ་འགའི་སྔོན་མཁས་པ་གཞན་གྱི་གསུང་རྩོམ་དེབ་ཏུ་དཔར་བ་ཞིག་གི་ངོས་ལ་རྩོམ་པ་པོའི་སྐུ་པར་སེན་མོ་འདྲ་ལས་མེད་པར་མི་གཞན་པའི་འདྲ་པར་རྒྱ་སྒ་འདྲ་བ་རེ་བཞག་འདུག་པ་ལྟ་བུ་རེད། འདི་འདྲའི་རིགས་ལ་སངས་རྒྱས་ཀྱིས་གནའ་ནས་དགག་པ་བརྒྱབ་ཡོད་པ་རེད་ལ། སྤྱི་ཚོགས་ཀྱི་མི་རྣམས་ཀྱིས་དོན་གནས་ཀྱི་དགག་པ་ཡང་ག་ལེར་ག་ལེར་རག་གི་རེད།  

འོ་ན་ཅི་ཞིག་བྱེད་དགོས་པ་རེད་ཟེར་ན། ཁྱིམ་ཚང་ཞིག་གི་བཟའ་དཔོན་གྱིས་ནང་མི་ལ་ཞབས་ཞུ་བྱེད་པ་ལྟར། སངས་རྒྱས་བཅོམ་ལྡན་འདས་ཀྱི་ཆོས་འདིས་མི་དང་དུད་འགྲོ་ཀུན་ལ་རང་གི་ཁྱིམ་མི་ལྟ་བུའི་འདུ་ཤེས་ཀྱིས་ཞབས་ཏོག་ཞུ་རྒྱུ་དེ་བྱང་ཆུབ་སེམས་དཔའིལས་འགན་ཡིན་གསུངས་ཡོད། དེ་ལྟར་བྱས་ན་སྤྱི་ཚོགས་ཐོག་གི་མི་ཆོས་རིང་ལུགས་ཟེར་བ་དང། ཤར་ཕྱོགས་ཀྱི་རྒྱའི་ཁུང་ཙིའི་གཞན་ཕན་སྒྲུབ་ལུགས་སོགས་ཀྱི་བསྟན་དོན་ཐམས་ཅད་སངས་རྒྱས་ཀྱི་གསུང་གི་ནང་དུ་འུབ་ཆུབ་ནས་བསྡད་ཡོད་པ་རེད། དེས་ན་སངས་རྒྱས་ཀྱི་བསྟན་པ་ངོ་མ་ཞིག་ཡིན་ན་རང་འདོད་མེད་པའི་ཐོག་ནས་གཞན་ཕན་འབའ་ཞིག་སྒྲུབ་བྱེད་ཅིག་ཡིན་པ་ལས་སྒེར་དོན་སྒྲུབ་བྱེད་མ་རེ།  

སེམས་ཅན་ལ་གནོད་པ་བསྐྱལ་ཞིང་མང་ཚོགས་ལ་མི་འདོད་བཞིན་དུ་རྒྱུ་མང་པོ་བླངས་ནས་ལྷ་འབྲི་རྟེན་བཞེངས་ཆེན་པོ་བྱེད་ཁུལ་གྱིས་རང་གི་ཁེབས་དང་ག་ས་མཐོ་རུ་གཏོང་ཐབས་བྱེད་པ་སོགས་འདི་ལྟ་བུའི་རིགས་ཀྱི་བསྟན་པ་འདི་ལོ་བཅུ་གྲངས་ཁ་ཤས་ཀྱི་མཚམས་དེ་འདྲ་ཞིག་ནས་རང་ཤུགས་ཀྱིས་མེ་ཤི་བའི་དུད་པ་བཞིན་འགྱུར་རྒྱུ་རེད།  

འོན་ཀྱང་། སེམས་ཅན་ཐམས་ཅད་ལ་ཕན་འདོགས་བྱེད། དམངས་གཙོའི་ལམ་ལུགས་དང་མཐུན་པ། ཐམས་ཅད་ལ་ལྷག་བསམ་གྱི་ཐོག་ནས་ཕན་པ་དང་ཞབས་ཞུ་སྒྲུབ་བྱེད། ཐམས་ཅད་ལ་འདྲ་མཉམ་དང་ཞི་བདེ་སྐྲུན་བྱེད། སེམས་ཅན་ཚང་མ་ལ་གནོད་པ་མི་བྱེད་པའི་སངས་རྒྱས་ཀྱི་བསྟན་པ་ངོ་མ་དེ་ད་ཕན་ཆད་ཡིན་ན་ཡང་ཇེ་དར་ནས་ཇེ་དར་དུ་འགྲོ་རྒྱུ་རེད། རྒྱུ་མཚན་ནི། དེ་ལྟ་བུའི་ཆོས་ལུགས་དེ་དེང་སང་གི་དུས་འདིར་མི་རྣམས་ལ་ཆེས་མཁོ་ཤོས་ཆགས་བསྡད་ཡོད་པ་རེད། བདེན་དང་མི་བདེན་ལོ་ཉུང་དག་གིས་ལྟོས་དང་ཧ་གོ་གི་རེད།  

དེས་ན། མང་ཚོགས་ཀྱི་ནང་ཡིན་ན་ཡང་ད་ལྟའི་མི་ཐམས་ཅད་ཀྱིས་ཞི་བདེ་དང་འདྲ་མཉམ་དགོས་ཟེར་གྱི་འདུག་སྟེ། ཆོས་ཀྱི་སློབ་གསོ་ཡག་པོ་ཞིག་བརྒྱབ་པ་ཡིན་ན་སངས་རྒྱས་ཀྱིས་སེམས་ཅན་རྣམས་ཀྱི་ཐ་ན་བ་སྤུའི་ཁུང་བུ་ཙམ་ལ་ཡང་གནོད་པ་མི་བྱ་གསུངས་འདུག་པས་རང་དོན་དུ་སེམས་ཅན་གཞན་ལ་གནོད་པ་མི་བྱེད་མཁན་སངས་རྒྱས་ཀྱི་བསྟན་པ་ནི་ཞི་བདེའི་འབྱུང་གནས་རེད་འདུག་སྙམ་པ་དང། སངས་རྒྱས་ཀྱི་བསྟན་པ་ནི་འདྲ་མཉམ་སྨྲ་བ་ཡིན་པར་མ་ཟད། བྱང་ཆུབ་སེམས་དཔའ་རྣམས་ནི་ད་དུང་ཡང་དམན་སར་བསྡད་ནས་སེམས་ཅན་རྣམས་ལ་ཡར་ཞབས་ཞུ་སྒྲུབ་མཁན་རེད་འདུག་སྙམ་པ་ཡོང་གི་རེད། འདི་རིགས་ནི་ད་ལྟའི་མི་རྣམས་ཆེས་དགའ་ས་དང་སྤྲོ་ས་དེ་རེད་ལ། ཞི་བདེ་མེད་ས་དང་། རང་དབང་མེད་ས། འདྲ་མཉམ་མེད་ས་དག་ལ་རང་དབང་གི་རྒྱལ་ཁབ་དག་གིས་དེ་མ་ཐག་ཏུ་ངོ་རྒོལ་བྱེད་བཞིན་ཡོད་པ་རེད། དེས་ན་སངས་རྒྱས་ཀྱི་བསྟན་པ་འདི་དྲང་ཚུགས་ལྡན་པའི་ཐོག་ནས་དར་སྤེལ་ཞིག་བྱས་པ་ཡིན་ན་མདུན་ལམ་ཤིན་ཏུ་ཆེན་པོ་ཡོད་པ་རེད།། 

 



ཆོས་ལུགས་ཀྱི་མུན་པའི་དུས་ཚོད།

ཡེ་ཤུའི་ཆོས་པ་དག་ལ་མཚོན་ན་ལོ་ལྔ་བརྒྱ་ཙམ་གྱི་གོང་རོལ་དུ་ཆོས་སྲིད་ཟུང་འབྲེལ་ཟེར་བ་བྱས་ནས་ཡེ་ཤུའི་བླ་ཆེན་དག་རྒྱལ་པོ་དག་དང་མཉམ་དུ་འ་ཤིང་བསྡོངས་ནས་མང་ཚོགས་རྣམས་ལ་མནར་གཅོད་མང་པོ་བྱས། ཅུང་ཟད་མ་ཉན་ན་ཡང་ཆོས་དང་འགལ་གྱི་འདུག་ཟེར་ནས་གསོན་པོར་བསྲེགས་པ་དང་། བཙོན་ཁང་དུ་བཅུག་པ་སོགས་ཚབས་ཆེའི་བྱ་ངན་བཟོས་པས་ནུབ་ཕྱོགས་ཀྱི་ལོ་རྒྱུས་ཀྱི་ཐོག་ཏུ་ཆོས་ལུགས་ཀྱི་མུན་པའི་དུས་ཚོད་ཟེར་ནས་མིང་བཏགས་ཡོ་པ་ལྟ་བུ་བྱུང་བ་རེད། དེ་རྗེས་ཚང་མས་དེ་དག་མགོ་རྟིང་བསློགས་ནས་ནུབ་ཕྱོགས་ཀྱི་རིག་གནས་བསྐྱར་དར་གྱི་སྐབས་སུ་ཚང་མ་གསར་པར་བརྗེས་ནས་སོང་བ་རེད་ལ། ཆོས་ལུགས་ལ་བསྒྱུར་བཅོས་བྱས་པ་རེད་ཅེས་ཟེར་གྱི་ཡོད་པ་རེད། དེ་ཡང་ཆོས་ལུགས་འདི་སྤྱི་ཚོགས་དང་བསྟུན་ནས་གནས་རྒྱུའི་དགོས་མཁོའི་ཆེད་དུ་དེ་ལྟར་བསྒྱུར་བཅོས་བྱས་པ་རེད། ཡང་ཁར་རྩང་དེ་རིང་རྒྱ་རིགས་མི་ཤེས་མཁན་ལ་ལ་དང་། བོད་པ་མི་ཤེས་མཁན་ལ་ལས། རྗེ་བླ་མས་ཆོས་ལུགས་བསྒྱུར་བཅོས་བྱས་པ་རེད་ཅེས་ཟེར་གྱི་ཡོད་པ་རེད་དེ། བོད་ལ་ནུབ་ཕྱོགས་པ་ནང་བཞིན་ཆོས་ལུགས་བསྒྱུར་བཅོས་ཟེར་བ་ཞིག་ཡོང་མ་མྱོང་བ་རེད། རྗེ་བདག་ཉིད་ཆེན་པོས་ཀྱང་འདུལ་བའི་བསྟན་པ་ཇེ་དར་དུ་བཏང་བ་ཙམ་ཞིག་ལས་ཆོས་ལུགས་ལ་བསྒྱུར་བཅོས་བྱས་པ་ཞིག་མ་རེད།  

མདོར་ན། ང་ཚོས་ཀྱང་བསྟན་པ་འདི་ཡང་སྤྱི་ཚོགས་དང་བསྟུན་ནས་གནས་དགོས་པ་ལས་དེ་དང་མ་བསྟུན་ན་ཡུན་རིང་པོར་གནས་མི་ཐུབ་པ་ལ་དཔེ་ལྟ་ས་མང་པོ་རེད། སངས་རྒྱས་ཀྱི་བསྟན་པ་ངོ་མ་དེ་ནི་བསྐལ་པ་ཇི་སྲིད་ཀྱི་བར་དུ་གནས་རྒྱུའི་རིན་ཐང་ཅན་ཞིག་ཡིན་ངེས་ན་ཡང། བར་ནས་བན་རྒན་དག་གིས་འདྲ་མི་འདྲ་ལས་རྒྱུ་མང་དྲགས་པ་ཡིན་ན་ནམ་ཞིག་མང་ཚོགས་ཀྱི་གོ་རྟོགས་ཇེ་མཐོར་སོང་བ་དང་མཉམ་དུ་འབངས་གྱེན་ལོག་ལྟ་བུའ་ངོ་རྒོལ་ཡོང་གི་རེད། 

 



མི་ཆེན་རྒྱལ་པོའི་ལད་མོ།

དེ་ཡང་དཔེར་ན། རང་གི་ཉེ་རྩ་དགའ་རྩའི་བུ་རྣམས་སྤྲུལ་སྐུ་དང་བུ་མོ་རྣམས་མཁའ་འགྲོ་མ། དེ་ཡང་མེད་ན་ཚ་བོ་ཚ་མོ་ཡན་ཆད་ཁྲི་ཁར་བཞག་ནས་དེ་དག་ལ་དགོན་པ་དབང་དུ་བསྡུ་རུ་འཇུག དེ་མིན་གཞན་པ་དག་ལ་ཡང་། རྒྱུ་སྦྱིན་སར་རྒྱུ་བྱིན། ཐོབ་སྦྱིན་སར་ཐོབ་བྱིན་ནས་རང་གི་མི་བྱེད་པ་སོགས་དབང་བསྒྱུར་གྲལ་རིམ་གྱི་ལས་ཀ་འདི་རིགས་ལ་ལྟ་སྟངས་ཡོང་བཞིན་པ་རེད་ལ། མ་འོངས་པར་ཡང་ཁོང་ཚོས་རང་ཤེས་ཀྱིས་མཚམས་འཇོག་མ་བྱས་ཕྱིན་ཉི་མ་གཅིག་ལ་མི་འདོད་བཞིན་དུ་མཚམས་འཇོག་བྱ་རྒྱུ་ཡོང་གི་རེད། འདི་དཔལ་སྤྲུལ་སོགས་ཀྱིས་མི་ཆེན་རྒྱལ་པོའི་ལད་མོ་ཞེས་གསུངས་པ་དེ་རེད། གལ་ཏེ་དཔལ་སྤྲུལ་སོགས་ཀྱི་སྐབས་དབང་བསྒྱུར་ཞེས་པའི་ཚིག་དེ་ཡོད་པ་ཡིན་ན་ཁོང་གི་གསུང་རྩོམ་དུ་ཡང་ངེས་པར་ཡོང་གི་རེད། འོན་ཀྱང་སྐབས་དེར་ཁོང་གིས་ཐ་སྙད་དེའི་ཚབ་ཏུ་མི་ཆེན་རྒྱལ་པོའི་ལད་མོ་ཞེས་པའི་ཚིག་འདི་བེད་སྤྱོད་གནང་བ་རེད། དེས་ན། མ་འོངས་པར་དགོན་པ་གང་དང་གང་གི་ནང་དུའང་འདི་འདྲའི་ལམ་ལུགས་ཡོད་རུང་གི་མ་རེད། གང་རེད་ཟེར་ན། འདི་ནི་སངས་རྒྱས་བཅོམ་ལྡན་འདས་ཀྱི་དགོངས་པ་དང་མི་མཐུན་པར་མ་ཟད། དུས་རབས་འདིའི་སྤྱི་ཚོགས་དང་ཡང་མི་མཐུན་པ་ཞིག་རེད།   

ཞིབ་ཏུ་བལྟས་ཡོང་དུས། ཕྱི་རོལ་པར་མཚོན་ན་ཆོས་སྤེལ་བ་པོ་དག་བཤད་སྟངས་མཁས་དྲགས་པ་མ་གཏོགས་དོན་ལ་དུས་རབས་དང་མི་མཐུན་པ་མང་པོ་ཡོད་ན་ཡང་། སངས་རྒྱས་ཀྱི་བསྟན་པ་ནི་ལྟ་བ་དང་སྤྱོད་པ་གང་གི་ཐོག་ནས་ཀྱང་མི་རྣམས་ཀྱི་བསམ་པ་དང་འགྲོ་ཕྱོགས་ལ་ཕན་ཐོགས་སྤྱད་ངོ་མ་དེ་ཆགས་ཡོད།  

ང་ཚོས་དུས་རྒྱུན་ཕྱི་རོལ་པ་དག་ལ་མུ་སྟེགས་པ་ཞེས་མར་ཞབས་སུ་གཅོད་ཀྱི་ཡོད་པ་རེད། ཡེ་ཤུ་པས་ཆོས་ཀྱི་སྙིང་པོ་སྙིང་རྗེ་ཡིན་ཟེར་གྱི་ཡོད་ནའང། བྱང་ཆུབ་ཀྱི་སེམས་ཟེར་བ་ལྟ་བུ་ང་ཚོ་ནང་བཞིན་གཡེར་པོ་ཆེ་ཤོད་རྒྱུ་ཡོད་པ་མ་རེད་དེ། ཁོང་ཚོས་མི་ཚེ་བློས་བཏང་ནས་ཆོས་སྤེལ་གྱི་ཡོད་པ་རེད། 

 ལྷོ་ཨ་ཧྥི་རི་ཀ་ལྟ་བུ། ཡི་དྭགས་ཀྱི་ཡུལ་དངོས། བྱེ་ཐང་ཆེན་པོ། ལོ་རེ་རེ་བཞིན་དུ་ཐན་པ་ཆེན་པོ་དང། སྐབས་སྐབས་སུ་ནད་ཡམས་འདྲ་མིན་ཡང་ཡོང་ས། ཕར་ཕྱིན་ནས་ཚུར་ལོག་ཐུབ་པའང་ཤིན་ཏུ་དཀའ་བ་ལྟ་བུའི་ཡུལ་གྲུ་དག་གི་ཞིང་སྡེ་དང་གྲོང་གསེབ་ཉམ་ཐག་པ་དག་ཏུ་སོང་ནས་མི་ལོ་མང་པོར་འཆར་གཞི་བཞ་སྟེ། སྨན་ཁང་དང་སློབ་གྲྭ་བཙུགས་ཏེ་གཞི་ནས་ཆོས་སྤེལ་བ་སོགས་བྱེད་ཀྱི་ཡོད། དེ་འདྲའི་དབང་གིས་རྒྱ་ནག་གི་ཡང་ཞིང་པ་མང་པོས་ཡེ་ཤུའི་ཆོས་ལུགས་ལ་སློབ་ཀྱི་ཡོད། ཁོང་ཚོའི་ཆོས་སྤེལ་བའི་སྙིང་སྟོབས་ལ་གཅིག་ལྟོས་དང། རྒྱལ་ཁབ་དང་རྒྱལ་ཁབ། ཐ་ན་རྒྱ་མཚོ་ཆེན་པོ་ཡང་བརྒལ་ནས་ཆོས་སྤེལ་བ་ལས། ཕྱིར་ཨ་མི་ཀ་ལྟ་བུར་སོང་ནས་སྐྱིད་པོ་བྱེད་སྙམ་པ་མེད་པ་རེད།  

འོན་ཀྱང་ང་ཚོ་ག་ཤེད་ཅིག་ཏུ་སོང་ནའང། སྔོན་ཆད་བོད་ཀྱི་འབྲོག་སྡེ་ཕྱུག་ཤོས་རྨ་སྟོད་དང་རྨེ་བ་སོགས་སུ་འགྲོ་ཞིང། ད་ལྟ་དེར་འགྲོ་མཁན་གཅིག་ཀྱང་མེད་པར་ས་ཆ་སྐྱིད་ལ་བཟའ་བཏུང་ཞིམ་པ། སྒོར་མོ་རྙེད་པ་སོགས་ལས་སླ་པོས་དོན་དག་མང་པོ་འགྲུབ་ཀྱི་ཡོད་པས་རྒྱ་ཡུལ་གྱི་གྲོང་ཁྱེར་ཁོ་ནའི་ནང་དུ་འགྲོ་བ་རེད། ང་ཚོས་བྱང་ཆུབ་ཀྱི་སེམས་ཟེར་བ་དེ་ཁ་ནས་ཤོད་པ་ཙམ་ལས་དོན་དུ་སྒྲུབ་ཀྱི་མེད།  

ང་ཚོར་མཚོན་ན། མི་ལོ་ཉི་ཤུ་ཙམ་ལ་སེམས་བསྐྱེད་ཀྱི་ཐོག་ནས་སེམས་བསྐྱེད་ཀྱི་མཚན་ཉིད་གང་ཡིན། མཚན་ཉིད་ཀྱིས་མཚན་གཞི་ལ་ཁྱབ་མ་ཁྱབ། ས་མཚམས་གང་ཡིན། སངས་རྒྱས་ཀྱི་རྒྱུད་ན་འདུག་གམ་མི་འདུག་སོགས་ལ་རྩོད་པ་བརྒྱབ་པ་རེད་དེ། སངས་རྒྱས་ཀྱི་རྒྱུད་ན་ཡོད་ཀྱང་རུང། མེད་ཀྱང་རུང་ང་ཚོར་མི་འདུག གལ་ཏེ་ཡོད་ན་ང་ཚོས་ཀྱང་བྱ་བ་རེ་སྒྲུབ་དགོས་ཀྱི་རེད་དེ་ང་ཚོས་དེ་ཡང་མི་སྒྲུབ། དེས་ན་ཉམས་ལེན་བྱས་ནས་ལག་ལེན་དུ་མ་བསྟར་ན་མི་ཚེ་མགོ་གང་གི་རིང་ལ་འདི་རིགས་ཀྱི་ཐོག་ནས་ཁ་ངོ་དམར་པོ་བྱས་ནས་རྩོད་པ་མང་པོ་བྱེད་པར་དོན་ད་མི་འདུག མདོར་ན་ཕྱི་རོལ་པ་དག་གིས་སྒྲུབ་རྒྱུ་དེའང། ང་ཚོས་སྒྲུབ་ཐུབ་ཀྱི་མེད་ནའང། ད་དུང་བོད་ཀྱི་བླ་མ་ཚོས། ང་ཚོ་བྱང་ཆུབ་སེམས་དཔའ་ཡིན། བླ་མ་ཡིན་ཟེར་ནས་ཁྲིའི་ཐོག་དང་གདུགས་ཀྱི་འོག་ཏུ་ཆེན་པོ་དང་གཡེར་པོ་བྱས་ནས་བསྡད་ཡོད། རྒྱལ་སྲས་ཞི་བ་ལྷ་ལས་ལྷག་པའི་བྱང་ཆུབ་སེམས་དཔའ་ཞིག་ཡོད་རྒྱུ་མ་རེད་དེ། ཁོང་ཡང་དམངས་ཁྲོད་དུ་ཕེབས་པ་ཞིག་རེད། དེས་ན་ང་ཚོ་ཡང་དམངས་ཁྲོད་དུ་སོང་ནས་ལས་ཀ་བྱེད་དགོས་པ་རེད། འོན་ཀྱང། ང་ཚོ་དགོན་པ་ཞིག་གི་ནང་དུ་གོ་ས་ཞིག་བཟུང་ནས་འདུག་པ་མ་གཏོགས། དམངས་ཁྲོད་དུ་སོང་ནས་ནད་པ་ཚབས་ཆེན་ཞིག་ལ་ནད་གཡོག་བྱས་ནས་སྡོད་མཁན་ཞིག་ཅི་ཙམ་འདུག བསམ་བློ་ཞིག་ཐོངས་དང།  

བོད་ཀྱི་བླ་མ་ཇི་ལྟར་ཆེ་ཡང་སངས་རྒྱས་དང་བྱང་ཆུབ་སེམས་དཔའ་ཡན་ཞིག་ཡོད་ཐབས་མེད་ན་ཡང་། སངས་རྒྱས་ཐུགས་རྗེ་ཅན་གྱིས་ནི་ང་ཚོའི་ལས་ཀ་བྱེད་སྟངས་ལྟར་གནང་མེད། དེ་ཡང་སྔོན་ཉི་མ་གཅིག་ལ་སངས་རྒྱས་ཐུགས་རྗེ་ཅན་གྱིས་ཆེད་གཏད་ཀྱིས་དགེ་སློང་རྣམས་ལ། དེ་རིང་ང་བསོད་སྙོམ་ལ་འགྲོ་གི་མིན། ཁྱེད་ཅག་གིས་ང་ལ་གསོལ་ཚིགས་ཚུར་ཁུར་ཤོག་གསུངས་ནས་ཁོང་ཉིད་རྗེས་སུ་བཞུགས་ཏེ་དགེ་སློང་ནད་པ་དག་གི་ནད་གཡོག་བྱས་ནས་ཆབ་སྟན་འཁྲུད་པ་སོགས་ནང་མྱོང་བ་འདུལ་བ་ལུང་གི་ནང་དུ་གསུངས་འདུག་སྟེ། ང་ཚོ་བོད་ཀྱི་བླ་ཆེན་ཞིག་ཕར་ཞོག དགོན་པ་གཅིག་གི་དགོན་དཔོན་ཙམ་ཡིན་ན་ཡང་མཐོ་ས་ཞིག་ནས་བསྡད་འདུག་རྒྱུ་མ་གཏོགས་མི་སྐྱ་ཕོ་མོ་ཉམ་ཐག་ཅིག་ལ་ནད་གཡོག་ལ་འགྲོ་དགོས་རེད་ཟེར་ན། དེ་ཁོ་ལ་ཚད་ལས་བརྒལ་བའི་དམའ་འབེབས་སྡུག་ཤོས་ཤིག་རེད་བསམ་གྱི་རེད། དེ་ཙམ་མ་ཟད་དཔེ་ཆ་བ་གཞུང་བཀའ་པོད་ལྔ་ལ་འཆད་རྩོད་རྩོམ་གསུམ་བྱེད་མཁན་ཞིག་ཡིན་ཡང་། མ་གིའི་རྒད་པོ་རྒན་མོ་ཞིག་ལ་ནད་གཡོག་གྱིས་ལབ་པ་ཡིན་ན་གཞན་དག་གིས་ཀྱང་མི་འོས་པ་ཞིག་རེད་བསམ་གྱི་རེད་ལ། ཁོ་རང་གིས་ཀྱང་རང་ཉིད་ཐེག་པ་ཆེན་པོའི་ཆོས་དང་ཁ་ཁར་གྱུར་པའི་སྟོབས་ཀྱིས་ང་དོན་མེད་པ་འདི་འདྲ་ཞིག་ལ་མངགས་བྱུང་བསམ་གྱི་རེད་མོད། ཐེག་པ་ཆེན་པོའི་ཆོས་ཀྱིས་ནི་འདི་གལ་ཆེན་དང་དོན་ཆེན་པོ་ཡོད་པ་ཞིག་ཏུ་རྩི་གི་རེད་ལ། སངས་རྒྱས་ཤཱཀྱ་ཐུབ་པས་ཀྱང་དེ་ག་རང་དགོས་པར་གསུངས་ཡོད།  

ཡིན་ན་ཡང། ང་ཚོས་འདི་དག་ལ་བསམ་བློ་གང་ཡང་མི་གཏོང་བས་རང་གི་རང་ལ་ཡི་ཆད་དགོས་པ་མང་པོ་ཡོང་གི་ཡོད། དཔེར་ན། རྒྱལ་ཕྱི་ནང་ཀུན་ན་འཇིག་རྟེན་གྱི་བྱ་བ་རེ་རེའི་ཆེད་དུ་རང་གི་ལུས་ལ་མེ་སྦོར་མཁན་དང་། ཡང་ཉི་མ་བཅུ་བཞི་བཅོ་ལྔ་རེ་ལ་ཆུ་ཁ་ལ་མི་རེག་པར་ཟས་བཅད་ནས་འདུག་པ་སོགས་རང་སྲོག་བློས་གཏོང་བྱེད་མཁན་མང་པོ་ཡོད་ན་ཡང་། ང་ཚོས་ཆོས་ཀྱི་ཐོག་ལ་རང་ལུས་མེ་ལ་སྒྲོན་པ་ལྟ་བུའི་སྡུག་དཀའ་ལས་བརྒྱབ་ནས་ཆོས་སྤེལ་བ་ལྟ་ཅི། མ་མཐའ་ཉི་མ་གཅིག་ལ་གུང་ཚིགས་ཙམ་ཡང་མི་མོས་པར་རང་རང་སོ་སོའི་ཟ་གོན་དང་སྒོར་མོ་གང་ནས་རག་ན་དེའི་ཕྱོགས་སུ་རྒྱུག་རྒྱུ་མ་གཏོགས་མེད་པ་རེད། ང་རང་ལ་མཚོན་ན་ཕར་ལྟར་སྣང་ལ་ལས་ཀ་ཅུང་ཟད་རེ་བྱས་ན་ཡང་དོན་ངོ་མར་འཇིག་རྟེན་པ་རྣམས་ཀྱིས་འཇིག་རྟེན་གྱི་ཆེད་དུ་བྱས་པ་དག་གི་ཕྱེད་ཀ་ཙམ་ཡ་བྱས་མེད་པ་དེ་འདྲ་ཞིག་རེད། གཅིག་བྱས་ན་ཁྱེད་རྣམ་པས་བྱས་ཡོད་ཀྱི་རེད་དེ། དེ་ཡང་དྲང་མོ་བཤད་ན་རིག་ས་གོ་ས་ན་ནི་ཆེན་པོ་ཞིག་མི་འདུག དེས་ན་འཇིག་རྟེན་པ་དག་གི་བྱེད་སྟངས་དང་ཕྱི་རོལ་པས་ཆོས་སྤེལ་སྟངས་སོགས་དང་བསྡུར་བ་ཡིན་ན་ཡང་། ཁར་རྩང་དེ་རིང་བོད་པས་ཆོས་བྱེད་སྟངས་དེ་ཆོས་རེད་དམ་འཇིག་རྟེན་རེད། འཇིག་རྟེན་གྱི་ནང་ནས་ཀྱང་དེང་སང་གི་དམངས་གཙོའི་འགྲོ་སྟངས་ལྟ་བུ་ཞིག་དང་བསྡུར་བ་ཡིན་ན་དེ་བས་ཀྱང་ང་ཚོའི་བྱེད་སྟངས་ནི་བཀས་བཀོད་རྒྱུན་ཛིན་ལམ་ལུགས་ཟེར་བའི་རྒྱལ་པོའི་ལམ་ལུགས་རྙིང་པ་དེ་འདྲ་ཞིག་མ་རེད་དམ་སྙམ་པ་དང། མ་མཐའ་ཡང་བརྒྱ་ཆ་ལྔ་བཅུ་དྲུག་ཅུ་ཞིག་འདི་འདྲ་ཞིག་ཆགས་འདུག་སྙམ་པ་ལྟ་བུ་ཞིག་རེད། འོན་ཀྱང་དེ་དག་ཡོང་རྫོགས་མི་སྒེར་གྱི་སྤྱོད་པས་ལན་པ་རེད། སངས་རྒྱས་ཀྱི་བསྟན་པའི་ནང་དུ་བཙན་དབང་དང་གཉའ་གནོན་བཤུ་གཞོག་ལ་སོགས་པ་ཡོད་པ་མ་རེད། སྔོན་ཆད་ཚིག་འདི་དག་བེད་སྤྱོད་བྱས་ནས་ཆོས་ལུགས་པ་ཡོངས་རྫོགས་གཉའ་གནོན་གཤུ་བཞོག་པ་རེད་ཅེས་བཤད་དྲགས་པས་ལོ་ལོན་དག་གི་རྣ་བར་སྙན་པོ་ཞིག་མིན་ན་ཐང་མོད། འོན་ཀྱང་ཚིག་འདི་དག་འཛམ་བུ་གླིང་གིས་བེད་སྤྱོད་བྱེད་བཞིན་ཡོད་པས་ང་ཚོས་ཀྱང་བེད་སྤྱོད་བྱེད་ས་ཞིག་ལ་ངེེས་པར་དུ་བྱེད་དགོས།  

དཔེ་ཞིག་བཞག་ན། སྐྱེས་པ་དག་གིས་གཡག་རྒན་རྣམས་ལ། ཁལ་འགེལ་དུས་ཁལ་འགེལ། ཞིང་རྨོད་དུས་ཞིང་རྨོད་པ་ལྟ་བུ་ལ་གཉའ་གནོན་དང་། བུད་མེད་དག་གིས་བེའུ་དག་ལ་ཁོ་རང་གི་སྐལ་བའི་འོ་མ་ཡང་ནུ་མི་འཇུག།རྟོལ་ལེ་དག་ཀྱང་ཆུང་ཆུང་ནས་མ་འོ་ཁ་ལ་རེག་མི་འཇུག་པར་གསོད། ལུ་གུ་དག་ཀྱང་ཆེ་རུ་མི་འཇུག་པ་སོགས་དེ་དང་དེ་འདྲ་བའི་རིགས་ལ་བཤུ་གཞོག་ཟེར་གྱི་ཡོད་པ་རེད། དེས་ན་གཉའ་གནོན་དང་བཤུ་གཞོག་ཟེར་བ་འདི་རིགས་རྒྱལ་ཁབ་ཀྱི་ངོས་ནས་མི་རུང་བ་ཞིག་ཡིན་པ་ཙམ་མིན་པར་ཆོས་པ་རྣམས་ཀྱི་ངོས་ནས་དེ་བས་ཀྱང་མི་རུང་བ་ཞིག་རེད། ཐ་སྙད་བེད་སྤྱོད་བྱེད་སྟངས་ཙམ་ཡང་དུས་རབས་དང་མཐུན་པ་ཞིག་མ་བྱུང་ན་ལམ་ལོག་པ་ཞིག་ཏུ་འགྲོ་གི་རེད་ལ། དེ་ལྟ་བུ་དེ་དངོས་ཡོད་ཀྱི་འཛམ་བུ་གླིང་དང་ཡང་ཐ་དད་དུ་འགྱུར་གྱི་རེད། དེས་ན་དགོན་པ་དག་གིས་ཀྱང་མང་ཚོགས་ཀྱི་ནང་དུ་བྱ་བ་སྒྲུབ་དགོས། འོན་ཀྱང་བྱ་བ་དེ་ཡང་ཕུགས་རང་དོན་ཡིན་པ་ཞིག་མིན་པར་སངས་རྒྱས་ཉིད་ཀྱིས་སེམས་ཅན་ཐམས་ཅད་ལ་ཕན་པ་སྒྲུབ་དགོས་གསུངས་པ་ལྟར་བྱ་དགོས།  

གོང་དུ་བཤད་པ་ལྟར་ཕྱི་རོལ་པ་ལྟ་བུ་ཞིག་ཡིན་ན་སོ་སོའི་ཆོས་ལུགས་སྤེལ་བའི་ཆེད་དུ་སེམས་ཁུར་ཆེན་པོ་བྱེད་ཅིང། དེའི་སྟབས་ཀྱིས་འཛམ་བུ་གླིང་དུ་ཡང་ཕྱི་རོལ་པའི་ཆོས་པ་ཅི་ཙམ་དུ་མང་པོ་འདུག ང་ཚོ་བོད་ཀྱི་ཆོས་འདི་ལ་མཚོན་ན་ཡང་ཡག་པོ་ཞིག་སྤེལ་བ་ཡིན་ན་ཤིན་ཏུ་རྒྱ་ཆེན་པོ་སྤེལ་ཆོག་པ་རེད་དེ། དེ་འདྲ་ལ་བསམ་བློ་མི་གཏོང་བར་སྒོར་མོ་ག་ཚད་ཅིག་རག་བསམས་ནས་བསྡད་ཡོད་པ་རེད། ཆོས་ཆེན་པོ་ཞིག་སྤེལ་བསམ་པ་ཡོད་མཁན་ཞིག་ཡིན་ན་ནི་རྒྱ་ནག་ཙམ་མ་ཟད་ཅི་ལྟ་བུའི་མཐའ་འཁོབ་ཀླ་ཀློ་ཞིག་ཏུ་ཡིན་ན་ཡང་འགྲོ་དགོས་པ་རེད་ལ། སངས་རྒྱས་ཀྱི་ཆོས་ཀྱིས་སུ་ལ་ཕན་ཐོགས་ན་སུ་ཡིན་པས་ངེས་པར་དུ་སྤེལ་དགོས་པ་རེད། འོན་ཀྱང་ང་ཚོ་ལ་དེ་ལྟ་བུའི་བསམ་པ་ཡོད་པ་མ་རེད། དངོས་གནས་རང་འདོད་སྤུའི་རྩེ་མོ་ཙམ་ཡང་མེད་པར་ཆོས་སྤེལ་མཁན་ཞིག་ཡིན་ན་གཞན་པ་ཞིག་ལ་གོ་བརྡ་འཕྲོད་མི་འཕྲོད་མི་དགོས་པར་བོད་ཀྱི་མི་སྐྱ་ཕ་མོ་དག་ལ་ཆོས་ཀྱི་གོ་བརྡ་སྤྲད་ན་འཕྲོད་ཤག་ཤག་རེད་དེ་དེ་ཡང་མི་བྱེད་པ་རེད། དེ་འདྲ་དེས་རྒྱ་ཡུལ་ལྟ་བུ་ག་ཤེད་ཅིག་ནས་ཆོས་སྤེལ་མདོག་མདོག་བྱས་ན་ཡང་དེ་ཤོབ་ཡིན་རྒྱུ་རེད། གལ་ཏེ་བདེན་ན་དང་པོ་བོད་ཡུལ་རང་གི་ས་ཆ་སྡུག་ས་དང་ཟ་རྒྱུ་གོན་རྒྱུ་མེད་ས། སྡུག་དཀའ་ལས་ཚོར་ས། རྙེད་པ་མེད་ས་དག་ཏུ་སོང་ནས་སྤེལ། དེ་ནས་རྒྱ་ཡུལ་སོགས་སུ་སྤེལ་ན་བདེན་པ་ཡིན་པའི་རྟགས་ཡིན། གཞན་གྲོང་ཁྱེར་སྐྱིད་ས་དང་། སྒོར་མོ་རག་ས་ཞིག་ནས་ཆོས་སྤེལ་བཞིན་ཡོད་ཅེས་ལབ་ན་ཡང་སུས་ཡིད་ཆེས་ཀྱི་མ་རེད།  

འདི་དག་ལག་ལེན་ལ་རང་གཞན་སུས་ཀྱང་ཐེབས་དཀའ་ན་ཡང་། གང་ལྟར་རིགས་པའི་གཞུང་ལུགས་ཀྱི་ངོས་ནས་ནི་དེ་འདྲ་ཞིག་རེད། དེས་ན་རིགས་པའི་གཞུང་ལུགས་ཟེར་བ་དེ་ཕྱོགས་གཅིག་རེད་ལ། ལག་བསྟར་ཟེར་བ་དེ་རིགས་པའི་གཞུང་ལུགས་ཀྱི་རྗེས་ཨེ་ཆོད་ལྟ་བ་དེ་རེད། 

དེ་བཞིན་ཉམ་ཆུང་རྣམས་ལ་རྐུ་འཕྲོག་བཅོམ་གསུམ་བྱེད་ཀྱི་ཡོད། དེ་ཡང་ཉེ་ཆར་རང་ང་རྨེ་བར་སོང་ནས་ཚུར་ཡོང་བ་ཡིན། སྔོན་ཡིན་ན་རྨེ་བས་ཟོག་མང་པོ་དེ་འདྲ་ཞིག་རྒྱ་བཤས་སུ་བཙོང་བཞིན་འདུག་སྙམ་ནས་ཧ་ལས་པ་ཡིན་ཏེ། ཞིབ་ཏུ་ལྟས་དུས་ཁོང་ཚོར་ཁག་མི་འདུག དེ་གའི་མང་ཚོགས་ཀྱིས་བཤད་པ་བདེན་ན་དེ་ཕྱོགས་ཀྱི་ཚོ་བའི་ནང་གི་མི་ཚང་ཉམ་ཆུང་ཞིག་ཡིན་ན་དེའི་སྒོ་རྩར་ཕྱུགས་ཟོག་གཏན་ནས་ཉར་ཕོད་ཀྱི་མེད། དེ་ཡང་དགོན་པས་བཞག་པའི་ཆོས་ཁྲིམས་ནི་མེད། རྒྱལ་ཁྲིམས་ཟེར་བ་ཞིག་སྒང་ན་ཡོད་པ་རེད་དེ། རྐུན་དཔོན་ཆེ་ཤོས་དག་དང་སྤྱི་བདེ་ཉེན་རྟོག་པ་དག་འབྲེལ་ནས་ཡོད་པ་དང། དེའི་རིགས་ཀྱིས་དེ་རིང་ཅི་ཙམ་རྐུས་ཆེན་པོ་ཞིག་བུད་ན་ཡང་ཉི་མ་ཁ་ཤས་ལ་བཙོན་དུ་བཙུད་ནས་ཕྱིར་གཏོང་གི་རེད་ཟེར། དེ་ནི་མིང་དང་དོན་དུ་རྐུན་མ་ལ་དཔའ་དར་དང་སྤྱང་གི་ལ་རྣ་ཚར་ཟེར་ནས་མི་འོས་པའི་ཚད་ཡིན།  

འོན་ཀྱང་། དེ་བས་ཀྱང་ཡ་མཚན་པ་ཞིག་ལ། རྨེ་བ་དང་མཛོད་དགེ་སོགས་ཡུལ་ཕྱོགས་ཁ་ཤས་ན་རྐུན་མ་ལ་ཡང་དངོས་སུ་དཔའ་དར་འདོགས་ཀྱི་ཡོད་པ་རེད། དེ་ཡང་གཡག་གཅིག་གི་རྐུས་ལྟ་བུ་ཞིག་བུད་པ་ཡིན་ན་གསེར་རྟ་ལ་མཚོན་ན་དགུ་འཇལ་ངོ་བཅུ་དགོས་ཟེར་ནས་མང་པོ་ཞིག་བཅད་ནས་འགྲོ་གི་རེད་ལ། རྐུན་མ་ཞིག་ལ་མཚོན་ན་དེ་འོས་པ་ཞིག་ཀྱང་རེད། འོན་ཀྱང་མཛོད་དགེ་སོགས་ཀྱིས་གཡག་གཅིག་གི་རྐུས་བུད་པའི་དབང་དུ་བཏང་ན་རྐུན་མ་དགོང་མོ་རྐུ་སར་ཡོང་ནས་གཉིད་ཆག་པར་གཉིད་ཆག་གི་རིན་དང་། རྐུན་མས་ལམ་བར་ནས་དཀའ་ལས་ཚོར་བར་དཀའ་ལས་ཀྱི་ཚེགས་རིན་ཕྱིར་སློག་དགོས་པ་རེད་ཟེར། དེ་ནི་རྐུན་མ་ལ་དཔའ་དར་དང་སྤྱང་གི་ལ་རྣ་ཚར་ཟེར་བ་དེ་རེད། དེ་ཙམ་ཨེ་བདེན་སྙམ་ན་ཕར་ཁ་པར་རྒྱོབ་ལ་དྲིས། དེའི་མགོ་ངོ་མ་དེ་མཛོད་དགེ་ནས་བཞག་ཡོང་བ་དང་། ད་ལྟ་རྨེ་བ་ལ་ཡང་སྲོལ་དེ་ཐོན་འདུག ། 

དེ་འདྲ་ཡིན་དུས་དགོན་པ་ཞིག་ལ་མཚོན་ན་དགེ་བཅུའི་ལུགས་སྲོལ་ཟེར་བ་ཞིག་དགོས་ས་རེད་མ་གཏོགས། རྒྱལ་ཁབ་ཀྱི་ཁྲིམས་ནི་མཛོད་དགེའི་ཐོག་ན་ཡོད་རེད་ལ་གཞན་པའི་ཐོག་ནའང་ཡོད་པ་རེད། ནོན་ནོན་བྱས་ན་རྒྱལ་ཁབ་ཀྱི་ཁྲིམས་ཀྱིས་གནོན་མི་ཐུབ་ས་ཞིག་ཡོད་པ་མ་རེད་དེ། དམངས་ཁྲོད་དུ་སོང་ནས་ཞིབ་ཏུ་བལྟས་དུས་དེང་སང་ཁྲིམས་ཟེར་བ་དེ་ཁྱད་མཚར་ཞིག་ཆགས་འདུག་སྙམ་པ་ཞིག་རེད། དེའི་དབང་གིས་ཉམ་ཆུང་རྒན་མོ་མ་བུ་དག་གིས་འུ་ཐུག་ནས་གང་ལྟར་ཡང་གཡག་རྒན་ཚང་མ་གཤས་ཚོང་ལས་འགྲོ་ས་ནི་མི་འདུག དེ་བས་སོ་སོས་བཙོང་ནས་སྒོར་རྡོག་འགའ་རེ་རག་ན་དེ་བཟང་གི་ཟེར་བཞིན་ཡོད་པ་རེད་འདུག ཡང་འགའ་རེས། མི་ཚང་ཉམ་ཆུང་དག་ལ་ཆེད་དུ་ཕར་བསྙད་ཁ་བཙལ། དེ་ནས་ཕ་རོལ་པོ་དེས་ང་ལམ་ལ་མ་བཞག་ན་ངས་ཁྱོད་ལས་སླ་བོར་མི་འཇོག་ཟེར་ནས་འཇིགས་སྐུལ་བྱས་ཏེ་ཉམ་ཆུང་དག་གི་ས་ནས་སྒོར་མོ་མང་པོ་ལེན་གྱི་ཡོད་པ་རེད། དེ་དག་ཚང་མ་ཡང་རྒྱལ་ཁབ་ཀྱི་ཁྲིམས་ཀྱིས་མ་ཁྱབ་པའི་ས་ཆ་ཞིག་མ་རེད། ཡིན་ན་ཡང་། ཆོས་ཀྱི་ཁྲིམས་ཀྱང་མེད། མི་སྐྱ་ཕོ་མོ་དག་ལ་ཆོས་དང་ལས་རྒྱུ་འབྲས་ཀྱི་གོ་བརྡ་ཡང་མ་འཕྲོད་པས་ན་དེ་འདྲ་ཞིག་རེད། ཚོ་པ་དེ་དག་ལ་དགོན་པ་མེད་པ་མིན་ན་ཡང་དགོན་དཔོན་དག་སོ་སོ་ཁྲི་ཁ་ན་སྐྱིད་པོ་བྱས་ནས་བསྡད་ཡོད་པ་ལས་གང་ཡང་ཟེར་གྱི་མེད། དགེ་བཅུའི་སྲོལ་འདི་ཡང་དམངས་གཙོ་དགོས་ཀྱི་འདུག དེ་ཡང་མང་ཚོགས་བརྒྱ་ཆ་དྲུག་ཅུ་ཡན་ཆད་ཀྱི་བསམ་པ་ལ་བསྟུན་དགོས་ཤིང་། གལ་ཏེ་ལག་ལེན་དུ་བསྟར་སྐབས་ཆད་པ་གཅོད་དགོས་བྱུང་ན་ཡང་ཆོས་ཀྱི་བཤགས་པ་བྱེད་པ་ལས་རྒྱུ་ཆད་ཆེན་པོ་གཅོད་རྒྱུ་མེད་ལ། ཅུང་ཟད་བཅད་ཀྱང་ངེས་པ་སླར་མང་ཚོགས་རང་ལ་ཕན་པ་ཡོད་པའི་བྱ་བ་སློབ་གྲྭ་སོགས་ཀྱི་ཐེབས་རྩར་གཏོང་རྒྱུ་ལས་དགེ་བ་སྒྲུབ་ཀྱི་ཡིན་ཟེར་ནས་གཙུགལག་ཁང་ལས་སྤྱད་དང་གེ་འདུན་པའི་གསོལ་ཚིགས་སོགས་སུ་སྤྱོད་མི་རུང་།། 

ཡང་ལྐོག་གྱུར་ལུང་དུ་སྟོན་པའི་མངོན་ཤེས་ཅན་དང་། གྲུབ་ཐོབ་ཀྱི་མཛད་སྤྱོད་ཅན་ཡིན་ཁུལ་བྱེད་པ་བྱ་བ་ཡ་མ་ཟུང་གིས་འུར་ཟིང་བྱེད་པ་ཞིག་བྱུང་ན། བཟང་ངན་དང་བདེན་རྫུན་གྱི་བསམ་བློ་གཏོང་བའི་ལོང་ཁོམ་ཙམ་ཡང་མེད་པར་མར་ལིང་ཕྱུར་འགམ་རེ་ཡོད་པ་བཟུང་ནས་རྒྱུག་གི་རེད། མང་ཚོགས་ཤེས་ཡོན་མེད་པ་རྣམས་མགོ་སྐོར་རྒྱུ་ལས་སླ་མོ་རེད། སྔོན་ཆད་ཅིག་ལ་ཚོ་བ་ཞིག་གི་ནང་དུ་མི་གཉིས་ཀྱིས་མི་ཚང་མ་འཛོམས་དགོས། ངེད་གཉིས་གྲུབ་རྟགས་འགྲན་གྱི་ཡིན་ཞེས་བཤད། མི་དེ་གཉིས་ཀྱི་གཅིག་ས་ཆ་དེ་ཀ་དང། གཅིག་དེ་ས་ཆ་གཞན་ཞིག་ནས་ཡོང་བ་རེད། མི་སྐྱ་ཕོ་མོ་དག་གིས་དངོས་གནས་ཡིན་ས་རེད་དྲན་ནས་སངས་རྒྱས་ཀྱིས་མུ་སྟེགས་པ་ཆོ་འཕྲུལ་གྱིས་ཕམ་པར་བྱེད་དུས་མི་མང་པོ་རྗེས་སུ་འབྲངས་ནས་ཡང་བ་ནང་བཞིན་རུབ་བརྒྱབ་ནས་ལྟ་སར་ཡོང་བ་རེད། གྲུབ་རྟགས་འགྲན་སར་སླེབས་དུས་གཅིག་གིས་ཁོས་ཤེལ་དམ་ནང་དུ་ཆུ་བླུགས་ནས་ཤེར་དམ་གྱི་ཞབས་སུ་གས་ཆག་གཏན་ནས་མེད་བཞིན་འོག་ནས་ཆུ་འབོ་རུ་འཇུག་གི་ཡིན་ཞེས་བཤད། གཞན་དེས། ལྕགས་ཀྱི་གོས་ཟུང་ཞིག་ཁ་ནང་དུ་བཟུང་བཞིན་ཁས་མདུད་པ་རྒྱག་གི་ཡིན་ལབ་པར་མི་མང་དགའ་སྣང་ཆེན་པོ་སྐྱེས་ནས་ལྟ་སྐབས། གོས་ཟུང་གིས་ལྕགས་མདུད་ཟེར་མཁན་དེས་གོས་ཟུང་མིད་པར་ཐོགས་པ་དང་། ཁོས་སླར་ཡང་། ཁྱེད་ཚོ་དམ་ཚིག་རྣམ་པར་དག་མི་འདུག ས་ཏྭ་མང་པོ་ཁས་ལེན་དགོས་ཀྱི་འདུག ཅེས་སྐད་ཤུགས་ཆེན་པོས་བཤད་པར་མི་སྐྱ་ཕོ་མོ་དག་གིས་དངོས་གནས་ཡིན་ས་རེད་དྲན་ནས་ས་ཏྭ་མང་པོ་ཁས་ལེན་བྱས་པ་རེད། གོས་ཟུང་མིད་པའི་ནང་དུ་ཐོགས་སོང་ན་ད་དུང་ཡང་རྫུན་མ་ཡིན་པ་ཧ་གོ་གི་མ་རེད། སྐད་ཆ་འདི་རིགས་ཕར་གོ་འགྲོ་ན་ཐང་སྟེ། གང་ལྟར་དགོངས་པ་མ་འཚོམས་རོགས། བནྡེ་ལ་ལས་ཁོང་ཅག་གི་ཡུལ་ནས་རེད་སྙམ་ནས་ཧ་གོ་གི་ཡོད་རྒྱུ་རེད།། 

ཆོས་དང་འཇིག་རྟེན་གཉིས་ཀ་དགོས།

མ་གཞི་འཇིག་རྟེན་གྱི་ཐོག་ནས་ཡག་པོ་ཞིག་ཡོང་མ་ཐུབ་ན་ཆོས་ཀྱང་ཡག་པོ་ཞིག་གཏན་ནས་ཡོང་གི་མ་རེད། དེ་ཡང་མི་སྒེར་གྱི་དབང་དུ་བྱས་ན་རྗེ་བཙུན་མི་ལ་རས་པ་ནང་བཞིན་བྱས་ནས་འཇིག་རྟེན་རྒྱབ་ཏུ་གཡུགས་བཞག་པ་ཡིན་ན་ཡག་ཤོས་རེད་དེ། བོད་ཟེར་དུས་མི་གཅིག་དང་ཁྱིམ་ཚང་གཅིག་ཙམ་མ་ཡིན་པར་སྤྱི་ཚོགས་ཆེན་པོ་ཞིག་ཡིན་དུས་ཆོས་དང་འཇིག་རྟེན་གཉིས་ཀ་དགོས་པ་རེད། དེས་ན་ཐམས་ཅད་ཀྱིས་དེ་ལྟར་ནུས་ཤུགས་སྒྲིམ་དགོས་པ་རེད། 

ངས་གང་བཤད་པ་དེ་སྔོན་གྱི་བཀའ་གདམས་གོང་མ་རྣམས་བཞིན་ཚེ་འདི་ལ་འཁྲི་བ་སྤངས་ནས་དབེན་པར་ཉམས་སུ་ལེན་མཁན་ཞིག་ལ་ཞུ་གི་མེད། དེ་ཙམ་མི་ནུས་པའི་དཔེ་ཆ་སློབ་གཉེར་བ་དག་གིས་འདིའི་སྐོར་ཅུང་ཟད་ཤེས་དགོས་ཀྱི་འདུག་སྙམ་པ་ཡིན། ཡིན་ན་ཡང། དཔེ་ཆ་ལ་ཆེད་ལས་བྱེད་མཁན་མེད་པར་མི་སྐྱ་ཕོ་མོ་ལ་སློབ་གསོ་ཙམ་ལས་ལུང་དང་རིགས་པའི་དཀའ་སར་ཐུག་དུས་ལབ་རྒྱུ་མེད་སོང་བ་ཡིན་ན་དེ་སྙིང་པོ་མས་པའི་རྟགས་ཡིན་པས་ཁོང་ཚོར་མཚོན་ན་གཙོ་བོ་དེ་དཔེ་ཆ་ལྟ་རྒྱུ་རང་རེད། དེས་ན་སྐབས་འདིར་གཙོ་བོ་གོ་དགོས་མཁན་དེ་དགོན་དཔོན་གྱི་བླ་མ། སྡེ་ཡུལ་དགོན་གཉིས་ཀྱི་བདག་པོ་ཡིན་ཟེར་མཁན་དག་ཡིན། དེ་དག་གིས་མང་ཚོགས་ཀྱི་མི་དཔོན་ལྷ་དཔོན་གཉིས་ཀ་ཡིན་ཟེར་གྱི་ཡོད་དུས་ངེས་པར་དུ་འདི་རིགས་ལ་འགན་འཁྱེར་དགོས་ཀྱི་ཡོད་པ་རེད།  

དེང་སང་སྤྱི་ཚོགས་ཀྱི་ཐོག་ཏུ་ལས་ཀ་གང་བྱས་ཀྱང་ལས་བགོས་བྱས་ནས་ལས་ཀ་བྱེད་ཀྱི་ཡོད་ཅིང་། ལས་བགོས་བྱས་ན་ལས་ཀ་གང་ཡིན་ཡང་ཡག་པོ་འགྲུབ་ཀྱི་ཡོད་པ་དེ་སྤྱི་ཚོགས་ཀྱི་འགྲོ་ལུགས་ཡིན་པ་རེད། ང་ཚོས་ཀྱང་དཔེ་ཆ་ལྟ་མཁན་གྱིས་དཔེ་ཆ་བལྟས། ཉམས་ལེན་བྱེད་མཁན་གྱིས་ཉམས་ལེན་བྱས། མི་སྐྱ་ཕོ་མོ་ལ་སློབ་སྟོན་བྱེད་མཁན་གྱིས་སློབ་སྟོན་སོགས་ཀྱི་ལས་ཀ་བྱས་པ་ཡིན་ན་བྱ་བ་གང་སྒྲུབ་དགོས་པ་དག་ཀྱང་འགྲུབ།  ལུང་རིགས་ལ་མཁས་པའི་ཆེད་ལས་པའང་ཡོད་པ་ཞིག་ཏུ་འགྱུར་རྒྱུ་རེད་ལ། དེ་ལྟར་བྱུང་བ་ཡིན་ན་སྙིགས་མའི་དུས་འདིར་ཡང་སེམས་ཅན་མང་པོ་ལ་བསྟེན་ནས་ཕན་པ་རྒྱ་ཆེན་པོ་འབྱུང་གི་རེད། ལར་ང་ཚོས་སྙིགས་མའི་དུས་སྙིགས་མའི་དུས་ཟེར་བ་རེད་དེ། དེ་ཡང་མཐར་གཏུགས་ན་། སྙིགས་མའི་དུས་ཡིན་པས་དཀའ་མོ་རེད་ཟེར་ནས་མི་བརྩོན་པ་མ་གཏོགས་བརྩོན་པ་ཡིན་ན་མ་མཐའ་ཡང་སེམས་ཅན་གཅིག་གི་རྣ་བའི་ནང་སངས་རྒྱས་ཀྱི་མཚན་ཙམ་རྗོད་པ་དང་། སེམས་ཅན་གཅིག་གི་རྒྱུད་ལ་སྐྱབས་འགྲོའི་སྡོམ་པ་ཙམ་ཞིག་སྐྱེ་བའི་བདག་རྐྱེན་བྱས་ན་ཡང་ཕན་ཡོན་བསམ་གྱིས་མི་ཁྱབ་པ་རེད། དེ་འདྲ་ཡན་ཆད་ལ་ཡང་བསམ་བློ་རེ་བཏང་ན་སྙིགས་མའི་དུས་ཡིན་ཡང་སྒྲུབ་ཐུབ་པ་མང་པོ་ཡོད་པ་རེད། དེ་ལྟར་བསྒྲུབ་པ་ཡིན་ན་སྟོན་པ་སངས་རྒྱས་ནས་རྩ་བའི་བླ་མའི་བར་གྱི་ཐུགས་དགོངས་རྫོགས་པར་འགྱུར་བས་མི་བརྩོན་དུ་ཡང་མི་རུང་།། 

 



ཡུལ་ཤུལ་ས་ཡོམ་གྱིས་ཐོབ་པའི་བསླབ་བྱ།

དེ་བཞིན་མི་མང་ལ་དཀའ་ངལ་འཕྲད་པའི་སྐབས་སུ་རོགས་སྐྱོར་བྱེད་དགོས། དཔེར་ན། ད་ལོ་ཡུལ་ཤུལ་ས་ཡོམ་ལྟ་བུར་མཚོན་ན་གསར་འགོད་པ་དེ་ཚོས། གལ་ཏེ་ད་ལོའི་ས་ཡོམ་སྐབས་ཀྱི་རོགས་སྐྱོར་མཚོན་པའི་རི་མོ་ཞིག་འབྲི་དགོས་པ་ཡིན་ན། ཚོན་མདོག་དམར་པོ་ཞིག་དང། སེར་པོ་ཞིག་དང། ལྗང་གུ་ཞིག་སྟེ་གསུམ་གྱིས་འབྲི་དགོས་པ་འདུག་ཟེར་གྱི་ཡོད་པ་རེད། དེ་ཡང་། དམར་པོ་ཟེར་བ་ནི་དགེ་འདུན་པ་རེད། ལྗང་གུ་ནི་རྒྱལ་ཁབ་ཀྱི་དམག་དང་། སེར་པོ་ནི་མེ་གསོད་རུ་ཁག་ལ་ཟེར་གྱི་ཡོད་པ་རེད།  

དེ་དང་འདྲ་བར་མང་ཚོགས་ལ་ས་ཡོམ་ཆུ་ལོག་གངས་སྐྱོན་སོགས་ཀྱི་དཀའ་ངལ་ནམ་འཕྲད་པ་ཡིན་ན་ཚང་མ་སོང་ནས་རོགས་སྐྱོར་བྱེད་དགོས། དེ་ཡང་ལ་ལ་སོང་ནས་མང་ཚོགས་ལ་སེམས་གསོ་བྱེད་པ་དང་། ལ་ལ་མི་ཤི་ཡོད་པ་ལྟ་བུ་ཡིན་ན་དེ་ལ་དགེ་སྒྲུབ་བྱེད་རོགས་དང། ལ་ལ་མང་ཚོགས་ཀྱི་ནང་དུ་སོང་ནས་སྐུལ་སློང་བྱས་ཏེ་ཞལ་འདེབས་བསྡུ་སློང་དང། ལ་ལ་དཀའ་ངལ་འཕྲད་སའི་ཡུལ་ས་རང་ལ་སོང་ནས་ལས་ཀ་ལས་རོགས་བྱེད་རྒྱུ་སོགས་ཀྱི་ཐོག་ནས་རོགས་པ་བྱེད་དགོས།  

འདི་ཡང་མང་ཚོགས་ཀྱི་སེམས་དགའ་སྤྱད་ཙམ་མིན་པར་ཐེག་པ་ཆེན་པོའི་ཉམས་ལེན་རེད། དེ་ཡང་བྱང་སའི་སེམས་ཅན་དོན་བྱེད་ཀྱི་ཚུལ་ཁྲིམས་ལ་རྣམ་གྲངས་བཅུ་གཅིག་བཤད་པ་ཚང་མ་ཡང་སེམས་ཅན་སེམས་ནད་ཅན་ལ་སེམས་གསོ་བྱ་རྒྱུ་དང་དཀའ་ངལ་ན་ལ་རོགས་པ་བྱེད་པ་སོགས་འདི་འདྲའི་རིགས་ཤ་སྟག་རེད།  

ལས་དོན་སྒྲུབ་པའི་སྐབས་སུ་ཡང་། སྒྲིག་ཁྲིམས་ཡོད་པ། མགོ་རྔ་ཡོད་པ་དེ་འདྲ་ཡང་དགོས་ངེས་རེད། ད་ལོ་ཡུལ་ཤུལ་ས་ཡོམ་གྱི་སྐབས་ལྟ་བུར་མཚོན་ན་དགེ་འདུན་པ་དེ་དག་སོང་ནས་རོགས་སྐྱོར་རྒྱ་ཆེན་པོ་གནང་བ་རེད་དེ། རླངས་འཁོར་སྒང་ནས་ཟས་རིགས་སོགས་མང་ཚོགས་ལ་ཁྱི་ལ་འཕེན་པ་ནང་བཞིན་འཕངས་ཏེ། དེ་ལ་མི་མང་གི་འཕྲོག་རེས་བྱས་པ་སོགས་ཤུགས་རྐྱེན་མི་ལེགས་པའང་ཅུང་ཟད་རེ་ཐེབས་ཡོད། དེ་ཡང་ཆེད་དུ་ནི་མ་རེད། དགེ་འདུན་པ་རྣམ་པར་ཡང་ཐུགས་ཁག་ཡོད་པ་མ་རེད་མོད། འདི་རིགས་ཀྱི་སྐབས་སུ་འཛམ་བུ་གླིང་གཅིག་གི་མིག་དུང་ཕྱུར་མང་པོ་ཞིག་གིས་དེ་ལ་བལྟས་བསྡད་ཡོད་པའི་སྐབས་ཡིན་སྟབས་ད་ཕན་ཆོད་འདི་འདྲའི་རིག་ལ་བྱ་བ་སྤྱོད་པ་དང་རྣམ་འགྱུར་གང་གི་ཐད་ནས་ཀྱང་སྔར་ལས་ལྷག་པར་བཟབ་བཟབ་དགོས་པ་རེད། དེས་ན་རྗེས་མ་ཡང་དཀའ་ངལ་དང་འཕྲད་པའི་སྐབས་མང་ཚོགས་ལ་རོགས་སྐྱོར་བྱ་རྒྱུ་དེ། སངས་རྒྱས་ཀྱི་བཀའ། བླ་མ་གོང་མ་རྣམ་པའི་གསུང་། ང་ཚོས་ཉིན་རྟག་པར་ལེན་བཞིན་ཡོད་པའི་བྱང་སེམས་ཀྱི་སྡོམ་པ་བཅས་རེད།། 

 



ཁོར་ཡུག་གཅེས་སྐྱོང་དང་གཙང་སྦྲ་འཕྲོད་བསྟེན།

དེ་བཞིན་ནད་པ་ཉམ་ཐག་དེ་འདྲ་སྨན་ཁང་དུ་སྐྱེལ་བ་དང། སློབ་གྲྭར་འགྲོ་སྤྱད་མི་ལོན་མཁན་སོཌ་ལ་དགོན་པ་ཆ་རྐྱེན་ཅུང་ཡོད་མཁན་དག་གིས་རྩ་འཛུགས་ཀྱིས་རོགས་སྐྱོར་བྱ་རྒྱུ་དང། གཙང་སྦྲ་འཕྲོད་བསྟེན་དང་ཁོར་ཡུག་སྲུང་སྐྱོབ་ཀྱི་སྐོར་ཡང་དགེ་འདུན་པ་རང་ངོས་ནས་སློབ་སྦྱོང་དང་ལག་ལེན་བྱས་ནས་དེ་ནས་མང་ཚོགས་ལ་བསླབ་དགོས།  

དེ་ཡང་འཕྲོད་བསྟེན་ཟེར་ན་ཟ་མ་འདྲ་མིན་མི་ཟ་རྒྱུ་དང་། ལུས་པོ་ཡང་མ་ན་གོང་ནས་བརྟག་དཔྱད་རེ་བྱ་རྒྱུ། ན་དུས་སུ་ཡང་ང་ཚོ་བོད་པས་ལོག་མ་སོང་གི་བར་དུ་སྨན་པ་མི་སྟོན་པར་འདུག་པའི་དབང་གིས་ལོ་ཉུང་མང་པོ་ཞིག་འཆི་བཞིན་ཡོད་པ་ལྟ་བུ་དེ་རིགས་མི་བྱེད་པར་སྨན་པར་སྟོན་རྒྱུ་སོགས་བསླབ་དགོས། དེ་ཡང། 

དལ་འབྱོར་གྱི་མི་ལུས་ཟེར་བ་འདི་ལན་གཅིག་ལས་ཨེ་ཐོབ་ཧ་གོ་གི་མ་རེད། ལན་གཅིག་པོའི་སྐབས་འདིར་དགེ་བ་ཅུང་ཟད་རེ་འགྲུབ་ན་མ་ན་ན་དགའ་གི་རེད། དེ་ཡང་དབུ་མ་བཞི་བརྒྱ་པའི་ནང་དུ།  

ལུས་ནི་དགྲ་ལྟར་མཐོང་མོད་ཀྱི།། 

དེ་ལྟ་ན་ཡང་དེ་རུང་བྱ།།  

ཞེས་ལུས་འདི་ཅི་ཙམ་གཅེས་པར་བསྐྱངས་ཀྱང་ན་བ་དང་རྒ་བ་སོགས་ཚུར་ཚུར་ཉེ་བར་འགྱུར་བས་དགྲ་ལྟ་བུ་ཞིག་ཡིན་ཡང་དེ་གཅེས་སྐྱོང་བྱེད་དགོས་པར་གསུངས་ཤིང། དེའི་རྒྱུ་མཚན་ཡང་།  

ཁྲིམས་ལྡན་ཡུན་རིང་འཚོ་བས་ནི།།  

དེ་བས་བསོད་ནམས་ཆེན་པོ་བྱེད།།  

ཅེས་གསུངས་པ་རེད། མི་སྐྱ་ཕོ་མོ་རྣམས་ལ་ཡང་སྐྱབས་འགྲོ་དང་དགེ་བསྙེན་སོགས་ཀྱི་ཚུལ་ཁྲིམས་ཡོད་པ་ཡིན་དུས་ཚེ་རིང་ན་བསོད་ནམས་འཐོབ་ནི་རེད།། 

 



གློག་རྫས་རྐང་གཅིག་གི་མཇུག་འབྲས།

དེ་བཞིན། ཁོར་ཡུག་གི་ཐད་ནས་ཀྱང་གཏེར་ཁ་དང་ཤིང་ནགས་སོགས་རང་གིས་གཏོར་བརླགས་མི་བྱེད་ཅིང་། གཞན་ལ་བྱེད་དུ་མི་འཇུག་པ་སོགས་ལ་གོ་རྟོགས་ཡོད་པ་བྱེད་དགོས། ཁྲིམས་ལས་བརྒལ་སོང་ནའང་འགྲིག་གི་མ་རེད། དེས་ན་ཁོར་ཡུག་སྲུང་སྐྱོབ་ཀྱི་ཁྲིམས་ཡིག་སོགས་ལའང་སློབ་སྦྱོང་ཅུང་ཙམ་རེ་བྱེད་དགོས།  

ལར་ཁོར་ཡུག་སྲུང་སྐྱོབ་ཟེར་བ་དེ་རི་མགོ་ཞིག་གཏོར་བརླག་མི་བྱེད་པ་རྐྱང་པ་ཞིག་ཀྱང་མ་རེད། དེ་ཡང་དཔེར་ན་ང་ཚོའི་ལག་གློག་གི་ནང་ལ་འཇུག་རྒྱུའི་གློག་རྫས་འདི་རྐང་གཅིག་ཙམ་ཆུ་ནང་ཞིག་ཏུ་གཡུགས་པ་ཡིན་ན་དེའི་ནང་གི་དངུལ་ཆུའི་དུག་གི་མི་གཅིག་གིས་མི་ཚེ་གང་ལ་འཐུང་རྒྱུའི་མང་ཉུང་གི་འཐུང་ཆུ་གློག་རྫས་རྐང་གཅིག་དེས་རྫོད་བཞག་གི་རེད། རྫོད་ཟེར་ན། དུས་དེ་ནས་བཟུང་ས་ཆ་དེའི་མི་སུ་ཞིག་གིས་ཆུ་དེ་འཐུང་ན་ངན་སྐྲན་(ཚུལ་ཁྲིམས་བློ་གྲོས་ཀྱི་གསུང་སྔ་མ་དག་ཏུ་ངན་འབྲས་ཞེས་བྲིས་ཡོད་ཀྱང།  རྒྱུན་བཀོལ་མིང་མཛོད་དུ་ངན་སྐྲན་དུ་ཕབ་པ་སྟེ། རྒྱ་སྐད་དུ་ཨའི་ཀྲིན་དང་དབྱིན་སྐད་དུ་ Cancer ཞེས་འབོད།)སོགས་ཀྱི་ནད་བསྐྱེད་ཅིང། ཕྲུ་གུ་དག་ཀྱང་ནད་པ་དང་དབང་པོ་མི་ཚང་བ་དང་རྐང་ལག་མང་པོ་ཅན་དང། མགོ་དང་ལུས་པོ་ཆེ་ཆུང་མི་འཚམས་པ་སོགས་སྐྱེ་གི་རེད། དེས་ན་ང་ཚོའི་དགོན་པ་དང་ཡུལ་སྡེ་ཚང་མ་མི་རབས་ནས་མི་རབས་ཀྱི་བར་དུ་འདུག་དགོས་པ་ཡིན་སྟབས། གློག་རྫས་དང་འགྱིག་ཤོག་སོགས་ཀྱི་རིགས་འདི་དག་ཕྱོགས་གཅིག་ཏུ་བསྡུས་ནས་གཙང་མ་བཟོ་རྒྱུ་སོགས་མང་ཚོགས་ལ་གོ་བརྡ་སྤྲོད་དགོས།། 

 



ས་ཕྱོགས་གཙང་མ་དང་ལྗོན་ཤིང་འདེབས་འཛུགས།

དགོན་པའི་ཁོར་ཡུག་མཛེས་པ་སྐྲུན་རྒྱུ་ནི། འདུལ་བ་ལུང་གཞིའི་སྐབས་སུ་གསུངས་པ་བཞིན། དགོན་པའི་ཉེ་འཁོར་དུ་ལྗོན་ཤིང་བཙུགས་པ་ཡིན་ན་ཁོར་ཡུག་མཛེས་པ་དང་ཉམས་དགའ་བར་འགྱུར་བ་མ་ཟད། མི་རྣམས་ཀྱི་གཟུགས་པོ་ལ་ཕན་པ་དང་ནད་ཉུང་བ་སོགས་ཀྱི་དགོས་པ་མང་པོ་ཞིག་ཡོད། འདི་ཡང་བཅོམ་ལྡན་འདས་ཀྱིས་འདུལ་བ་ལུང་གི་གནས་མལ་གྱི་གཞིའི་སྐབས་སུ་ལྗོན་ཤིང་འཛུགས་དགོས་པ་དང་། དེ་ཡང་མི་ལོ་ལྔའི་བར་དུ་བདག་གཉེར་ལེགས་པོ་བྱེད་དགོས་པ་གསུངས་པ་རེད། ཇོ་བོ་བཀའ་གདམས་པའི་བླ་མ་གསེར་གླིང་པ་སོགས་ཀྱི་ཕྱག་བཞེས་བཞིན་ས་ཕྱོགས་ཚང་མ་གཙང་མ་བྱེད་རྒྱུ་དང། དགོན་པའི་ཁོར་ཡུག་གི་བཟོ་བཀོད་སོགས་བཀོད་ལེགས་པ་བྱེད་དགོས། འདི་དག་ལ་ཡང་ཐོག་མར་བནྡེ་རྣམས་ཀྱིས་སློབ་སྦྱོང་བྱེད་དགོས།།  

 



མཐའ་གཉིས་སྤངས་པའི་རིས་མེད།

དགེ་ལུགས་པའི་འཇང་དགུན་ཆོས་དང་། བཀའ་བརྒྱུད་པའི་བཀའ་བརྒྱུད་སྨོན་ལམ་ལྟ་བུ་སོ་སོའི་དགོས་ཆོས་ཡིན་པས་དེ་བཞིན་འཚོགས་ན་འགྲིག་པ་རེད་ལ། རིས་མེད་དང་ཉེ་རིང་མེད་པ་དགོས་ཟེར་བ་དེ་ཡང་བརྒྱུད་པའི་ཕྱག་སྲོལ་དང་ལྟ་གྲུབ་ཀྱི་བཞེད་མཚམས་སོགས་ཚང་མ་མཉམ་དུ་བསྲེ་དགོས་ཟེར་བའི་དོན་གཏ་ནས་མ་རེད། དེ་ངེས་པར་དུ་གོ་དགོས།  

དེ་ཡང་མཁས་པ་རྣམས་ཀྱིས་སངས་རྒྱས་བཅོམ་ལྡན་འདས་ཀྱི་དགོངས་པ་འཚོལ་བའི་ཕྱིར་དུ་དགག་བཞག་སྤོང་གསུམ་གང་གནང་ཡོད་པ་དེ་ཁར་རྩང་དེ་རིང་གི་བཤདསྟངས་བྱས་ན་ཞིབ་འཇུག་ཟེར་བ་དང་གཅིག་པ་རེད། དེས་ན་ཞིབ་འཇུག་བྱེད་མི་ཉན། ང་ཚོ་གཅིག་བྱས་ན་འགྲིག་གི་ཟེར་མཁན་ཞིག་ཡོད་ཀྱི་མ་རེད། རང་རང་གི་གྲུབ་མཐའ་གང་ཡོད་པ་མ་ཉམས་པར་འཛིན་དགོས་པ་རེད་ལ། དེ་གྲུབ་མཐའི་ཆགས་སྡང་ཡིན་སྣང་ཤར་ན་ནོར་བ་རེད། དེ་མཐའ་གཅིག་རེད། ཡང་ཁ་ཤས་ཀྱིས་གྲུབ་མཐའ་མི་འདྲ་བ་ཡོད་པ་རྒྱུ་མཚན་དུ་བྱས་ནས་ཐ་ན་མི་སྐྱ་ཕོ་མོ་ཡན་ཆད་ཀྱིས་གསར་མ་རྙིང་མ་ཟེར་ནས་ཁྱད་པར་ཆེན་པོ་ཞིག་ཡོད་སྣང་ཤར་ནས་ཆགས་སྡང་བྱེད་ཀྱི་ཡོད། དེ་མཐའ་གཅིག་རེད།། 

 



ཆགས་སྡང་མ་ཟད་ཉེ་རིང་ཙམ་ཡང་མེད་པ་བྱེད་དགོས།

དེས་ན་ང་ཚོ་མཐའ་གཉིས་དང་བྲལ་བའི་དབུ་མ་ལ་གནས་དགོས་པ་དང་། ཆགས་སྡང་མ་ཟད་ཉེ་རིང་ཙམ་ཡང་མེད་པ་བྱེད་དགོས། 

 གྲུབ་མཐའི་མི་མཐུན་ས་ཡོད་པ་ཙམ་གྱིས་ཉེ་རིང་བྱེད་དགོས་པའི་རྒྱུ་མཚན་ཅི་ཡོད། རང་རེ་རྙིང་མ་པར་མཚོན་ནའང་ཀུན་མཁྱེན་རོང་ཀློང་རྣམ་གཉིས་ཀྱི་གསུང་ལ་ཡང་མི་མཐུན་ས་ཡོད་རེད་ལ། དེ་བཞིན་སྨིན་གླིང་ཡབ་སྲས་དང་བླ་མ་མི་ཕམ་གྱི་གསུང་ལ་ཡང་མི་མཐུན་ས་མང་པོ་རེད། དགེ་ལུགས་པ་ཡིན་ན་ཡང་ཡིག་ཆ་འཛིན་པ་བཞི་པོར་མི་མཐུན་ས་ཡོད་ནའང་དེ་རིགས་མཁས་པ་རྣམས་ཀྱི་བཤད་ལུགས་ཤིག་རེད། དེ་ཚང་མ་ཆགས་སྡང་དང་བསྲེས་བཞག་པ་ཡིན་ན་ང་ཚོ་བྱིས་པ་རྣམས་རང་གིས་རང་ཕོང་གི་ཡོད།  

ཉག་རོང་ལྟ་བུར་མཚོན་ན་ས་དགེ་བཀའ་རྙིང་གི་བར་དུ་ཆགས་སྡང་ཟེར་བ་ཞིག་མེད་ན་ཡང་བནྡེ་དང་བོན་པོའི་བར་དུ་སེམས་ཀྱི་གཏིང་ན་མི་འདྲ་བའི་འཛིན་་ཅུང་ཟད་དཔེར་ན། བནྡེ་ཞིག་ཡིན་ན་བནྡེའི་ཕྱོགས་དེ་ཅུང་ཉེ་བ་དང་བོན་པོའི་ཕྱོགས་དེ་ཅུང་ཟད་རིང་བ་དང་། རྙིང་མ་ཞིག་ཡིན་ན་རྙིང་མའི་ཕྱོགས་དེ་ཅུང་ཟད་ཉེ་ཞིང་། ས་སྐྱ་ལ་སོགས་པ་རིང་བ་ལྟ་བུའི་འདུ་ཤེས་ཅུང་ཟད་རེ་སེམས་ནང་ན་ཡོད་ན་ཐང་སྟེ། ད་ནས་ཐ་ན་དེ་ཡན་ཆད་ཀྱང་ཅམ་གྱིས་བསྐྱུར་ནས་སྙིང་ཁོང་རུས་པའི་སྟེང་ནས་ཉེ་རིང་གི་འདུ་ཤེས་ཙམ་པོ་འདི་ཡང་གཏིང་ནས་འདོར་ནས་ཚང་མས་བྱ་བ་མཉམ་སྒྲུབ་དགོས།། 

 



གཡུང་དྲུང་བོན་དང་བཅས་པའི་མཉམ་ལས།

ངས་ཀྱང་ལོ་བཞི་ལྔ་ཙམ་གྱི་སྔོན་ལ་རྫོགས་ཆེན་དང་ཞེ་ཆེན་སོགས་ཀྱི་བླ་མ་འགའ་རེ་ལ་ཞུ་བ་ཕུལ་ནས་ཚོགས་འདུ་འདི་ལྟ་བུ་རེ་འཚོགས་ན་ང་ཚོ་ལ་ཕན་ཐགས་ཆེན་པོ་ཡོད་ས་རེད། ཁྱད་པར་རྫོགས་ཆེན་སང་ལྟ་བུར་མཚོན་ན་དགོན་ལག་མང་པོ་ཡོད་པ་རེད། བླ་མ་རྣམ་པས་ཞི་བདེ་སྨོན་ལམ་ལྟ་བུ་ཚོགས་པ་འདྲ་མིན་འཚོགས་པ་ལས་འདི་རིགས་ཀྱི་མགོ་འདྲེན་ཞིག་བྱས་ན་ཕན་ཐོགས་ཡོད་ས་རེད་ཅེས་ཞུས་པ་ཡིན་ལ་ཡཡ་གོ་གོ་ཟེར་ཏེ། ད་ཆ་ལོ་ལྔ་དྲུག་ཅིག་སོང་ཟིན་ཡང་སུ་གཅིག་ལ་གོ་རྒྱུ་མི་འདུག་ལ། ཞེ་ཆེན་སང་ཡིན་ཡང་དེ་དང་འདྲ་འདྲ་ཡིན། སྔོན་ཡིན་ན་འདི་ལྟར་རྫོང་སྒོ་རེ་རེའི་དགོན་པ་ཡོངས་རྫོགས་མཉམ་གཅིག་འཚོགས་ཐུབ་རྒྱུའི་བསམ་བློ་མ་འཁོར་བ་རེད་དེ། ད་ནས་ས་སྐྱ་ས་སྐྱ་དང་རྙིང་མ་རྙིང་མ་དེ་འདྲ་མི་བྱེད་པར་ས་དགེ་བཀའ་རྙིང་བོན་པོ་དང་བཅས་པ་མཉམ་དུ་འཚོགས་པ་ཡིན་ན་ང་ཚོ་མཐུན་སྒྲིལ་ཡག་པོ་ཡང་གི དེས་ན་ད་ནས་རྙིང་མ་ཟེར་ནས་ལོགས་སུ་བཤད་རྒྱུ་གང་ཡང་མེད། དེ་བཞིན་ས་སྐྱ་སོགས་ལ་ཡང་དེ་བཞིན་ཡིན་རྒྱུའི་རེ་བ་ཡོད།   

